
ᖃᒪᓂᑦᑐᐊᖅ, ᓄᓇᕗᑦ 
ᐊᐃᕝᕕᖅ, ᔫᓂ 3, 2002 

 

ᒪᓕᒐᓕᐅᖅᑏᑦ ᐅᐸᒃᑐᑦ: 
 

ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᔮᒃ ᐊᓇᕈᐊᖅ, ᔭᐃᒥᓯ ᐊᕐᕚᕐᓗᒃ, ᑖᓄᑦ ᕼᐊᕕᐅᔭᖅ, ᑕᐃᕕᑎ 
ᐃᒃᑲᕐᕆᐊᓗᒃ, ᐃᓄᑭ ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᒋᓕᓐ ᒪᒃᓖᓐ, ᒥᓂᔅᑕ ᑭᐅᓪᕙᓐ 
ᐃᖕ, ᔫᐱ ᓄᑕᕋᖅ, ᒥᓂᔅᑕ ᑭᐊᕙᓐ ᐆᐳᕋᐃᔭᓐ, ᒥᓂᔅᑕ ᐸᐅᓗᓯ ᐅᑲᓕᖅ, ᒥᓂᔅᑕ ᐄᑐᐊᖅ ᐲᑯ, ᔪᕋᐃᔭᔅ ᐳᑭᕐᓇᒃ, 
ᒥᓂᔅᑕ ᒪᓃᑦᑐᖅ ᑖᒻᓴᓐᑦ, ᕼᐊᓐᑐ ᑐᑐ, ᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᑭᓯᐊᕐᓂᖅ 
 

ᐅᖃᖅᑎ (ᐆᐳᕋᐃᔭᓐ): ᑕᐃᒪᓕ ᕼᐊᕕᐅᔭᖅ ᑐᒃᓯᐊᖁᔭᕋ.  
 

>>ᑐᒃᓯᐊᕐᓂᖅ 
 

ᐅᖃᖅᑎ: ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐲᑯ 
 
 

ᐅᖃᖅᑎ: ᐅᓐᓄᓴᒃᑯᑦ ᒪᓕᒐᓕᐅᖅᑏᑦ, ᓯᕗᓕᖅᑏ. ᑐᓴᐅᒪᖁᓪᓗᓯ ᐊᖏᖅᓯᒪᕗᖓ ᓰ.ᐲ.ᓰ.ᒃᑯᑦ 
ᐊᔾᔨᓕᐅᕈᑎᒡᒋᖁᓪᓗᒋᑦ ᑕᕝᕗᖓ ᐃᑲᕐᕋᐅᑉ ᓇᑉᐸᕆᓂᐊᖅᑕᖓᓂ. ᐅᐸᓗᖓᐃᖅᓯᒪᑦᑎᐊᕆᑦᑎ ᕿᑦᑕᐃᖓᓗᓯᓗ. 
ᑎᑎᖅᑲᐅᓯᐊᖅᓯᒪᒻᒥᔪᖓᑦᑕᐅᖅ ᓄᓇᕘᑦ ᑲᒥᓴᓇᖓᓂᒃ ᐃᒪᐃᓕᔪᒥᒃ: 
 

ᑐᓴᖅᑎᑦᑎᔪᒪᕗᖓ ᐊᑐᓕᖅᑎᑕᐅᖁᓪᓗᒍ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᐅᑯᐊ ᒪᓕᒐᒃᓴᐃᑦ 
ᑲᔪᓯᑎᑕᐅᓚᐅᕐᓂᖏᓐᓂᑦ ᓯᕗᓪᓕᖅᐹᑦ ᒪᓕᒐᓕᐅᖅᑎᒃᑯᑦ ᑲᑎᒪᓂᖓᓐᓂ. ᒪᓕᒐᒃᓴᖅ 38 - ᐃᓚᒋᐊᕈᑏᑦ 
ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ ᒪᓕᒐᖅ ᓈᓴᐅᑖ 1, 2003/2004ᒧᑦ. ᐊᑎᓕᐅᖅᑕᐅᓯᒪᔪᖅ ᓄᓇᕗᒧᑦ 
ᑲᒥᓴᓇᖓᓄᑦ ᐲᑕ ᐃᕐᓂᕐᒧᑦ. 
 

ᓈᓴᐅᑖ 2, ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐲᑯ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 

ᒥᓂᔅᑕᐃᑦ ᐅᖃᐅᓯᖏᑦ 164-1(6): ᐆᒻᒪᖅᑯᑎᓄᑦ ᐊᑭᐅᔪᑦ 
 

ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓂᑯᕕᑉᐳᖓ ᐅᓪᓗᒥ ᑐᓴᖅᑎᒍᒪᓪᓗᒋᑦ 
ᒪᓕᒐᓕᐅᖅᑎᐅᖃᑎᒃᑲ ᒪᓕᒐᓕᐅᖅᕕᒻᒥ ᐊᒻᒪᓗ ᓄᓇᕗᒻᒥᐅᑦ ᑖᒃᑯᐊ ᒐᕙᒪᒃᑯᑦ ᓄᓇᕗᒻᒥ 
ᐊᑭᑦᑐᕆᐊᑲᓂᖅᑎᑎᔾᔮᖏᑦᑐᑦ ᐆᒪᖅᑯᑎᓄᑦ ᐊᑭᐅᔪᓂᒃ ᑭᓯᐊᓂ ᑮᓇᐅᔭᖅᑑᑎᐅᑉ ᐊᕐᕋᒍᒋᓛᖅᑕᖓᓂ ᐃᐳᕈ 1, 
2004. 
 

>>ᐸᑦᑕᑐᖅᑐᑦ 
 

ᓄᖅᑲᑎᑦᑎᓂᕗᑦ ᒐᕙᒪᒃᑯᑦ ᑲᔪᓯᑎᑦᑎᖏᑦᑐᑦ ᑕᒪᒃᑮᓐᓂᒃ ᑐᒃᓯᕋᐅᑎᐅᔫᓐᓂᒃ ᓄᓇᕗᑦ ᐆᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᑦ 10-ᓴᒥᑦ ᐊᑕᐅᓯᖅ ᑭᓗᕚᑦ ᐃᑲᕐᕋᒥᒃ ᐊᒻᒪᑕᐅᖅ ᐆᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ 
ᐊᑐᓕᖁᔨᔾᔪᑎᖏᑦ 7.5-ᓴᒥᑦ ᐊᑕᐅᓯᖅ ᑭᓗᕚᑦ ᐃᑲᕐᕋᒥᒃ, ᐅᖅᓱᐊᓗᒻᒧᑦ ᓇᓪᓕᐅᒃᑯᒫᑦ ᐊᑭᒃᑐᕆᐊᑳᓚᓂᖃᑦ  

ᐊᖑᑎᒋᐊᕈᑕᐅᔪᖅ. ᑕᒪᓐᓇ ᐊᑐᓕᖅᑕᐅᓂᖓ ᑲᔪᓯᓚᐅᖅᑐᖅ ᕿᒥᕐᕈᓂᖃᓚᐅᖅᑎᓪᓗᒋᑦ ᓇᓗᓇᐃᖅᑎᔅᓯᒪᔪᒃᑯᑦ 
ᐆᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᖓᔩᑦ ᑲᑎᒪᔨᖏᑕ ᐃᓱᒪᓕᐅᕈᑎᐊ ᐊᒻᒪᓗ ᐅᖃᖃᑎᖃᖃᑦᑕᓚᐅᑦᑐᑎᒃ 
ᐊᑦᑐᖅᑕᐅᓯᒪᔪᓄᑦ ᐆᒻᒪᖅᑯᑎᓄᑦ ᐊᑐᖅᐸᑦᑐᓄᑦ. 
 
ᐃᓱᒪᓕᐅᕈᑕᐅᔪᖅ ᑲᔪᓯᓚᐅᖅᑐᖅ ᐃᓱᒪᒃᓴᖅᓯᐅᕈᑎᖃᑦᑎᐊᓚᐅᖅᑐᑎᒃ ᑮᓇᐅᔭᖅᑐᕈᓐᓇᕐᓂᖓᓂᒃ ᐸᕐᓇᑕᐅᓯᒪᔪᓂᒃ 
ᓄᓇᕗᑦ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᐊᒻᒪᓗ ᐱᑕᖃᑦᑎᑦᑎᔪᓐᓇᕐᓂᖓᒍᑦ ᐊᑭᑐᓗᐊᖏᑦᑐᒥᒃ ᐊᒻᒪᓗ 
ᑕᑎᒋᔭᐅᑦᑎᐊᕈᓐᓇᕐᑐᒥᒃ ᐆᒻᒪᖅᑯᑎᖃᕐᓂᒃᑯᑦ ᓂᐅᕕᖅᑎᐅᕙᑦᑐᓄᑦ. 
 
ᕿᒥᕐᕈᑦᑎᐊᕐᓚᐅᖅᑐᑕ ᓈᓴᐅᑎᖏᓐᓂᒃ ᐃᓱᒪᓕᐅᕈᑎᖃᓕᓚᐅᖅᑐᒍᑦ ᓄᖅᑲᑎᑦᑎᔪᒪᓪᓗᑕ ᕿᒥᕐᕈᓕᕋᑦᑕ 
ᑐᒃᓯᕋᐅᑎᕆᕋᑖᖅᑕᖓᓂᒃ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᐃᓚᒋᐊᖅᓯᑲᐃᓐᓇᕈᒪᑎᓪᓗᒋᑦ. 
ᓇᒻᒪᒃᓴᓚᐅᖏᓇᑦᑕ ᓈᓴᐅᑎᖏᑦ ᑕᑕᓚᐅᖅᑐᑦ ᐊᒻᒪᓗ ᐱᐊᓂᒃᑕᐅᓯᒪᓪᓗᑎᒃ. 
 
ᐃᓱᒪᒋᔭᖃᓚᐅᕐᒥᔪᒍᑦ ᐃᓅᓂᐅᑉ ᒥᒃᓵᓄᑦ. ᑐᓴᓚᐅᕋᑦᑕ ᐃᓱᒫᓘᑎᖃᑦᑐᓂᒃ ᐆᒪᖅᑯᑎᖃᑦᑎᐅᕙᑦᑐᓂᒃ. ᐅᖃᑦᑐᑎᒃ 
ᐊᑭᑦᑐᕆᐊᖅᓯᑲᐃᓐᓇᕐᓂᐊᖅᑲᑕ ᐋᓐᓂᖅᓯᓂᖃᕋᔭᕐᒪᑕ ᑮᓇᐅᔭᓕᐅᕋᓱᐊᕐᓂᕐᒥᒃ ᐊᒻᒪᓗ ᐊᑲᐅᖏᓕᐅᕈᑎᓕᕐᓗᓂ 
ᐃᓅᓇᓱᐊᕐᓂᕐᒧᑦ ᐊᒃᓱᕈᓐᓂᐅᕙᑦᑐᓄᑦ. 
 
ᓄᑖᖑᔪᖅ ᓴᖅᑭᑕᐅᕋᑖᖅᑐᖅ ᖁᓪᓕᖅ ᐆᒻᒪᖁᖅᑎᖃᕐᓂᕐᒧᑦ ᑯᐊᐳᕇᓴᓐ ᐱᕕᖃᕆᐊᖃᒻᒪᑦ ᐃᖏᕐᕋᓯᓇᓱᐊᕐᓗᓂ 
ᓇᒻᒥᓂᖅ ᐊᒻᒪᓗ ᓴᖅᑮᓗᑎᒃ ᒥᑭᓪᓕᒋᐊᖅᓯᓂᕐᒥᒃ ᐆᒻᒪᖅᑯᑎᓄᑦ ᐊᑐᖅᑕᐅᕙᑦᑐᒥᑦ, ᐱᐅᓯᕚᓪᓕᑎᓪᓗᒍ 
ᐊᑐᖅᑕᐅᓂᕆᕙᑦᑕᖓ, ᑎᓕᐅᕆᓗᑎᒃ ᐊᑐᓗᐊᖅᑕᐅᓕᒪᓂᕐᒥᒃ ᐊᒻᒪᓗ ᓇᓂᓯᓗᑎᒃ ᖃᓄᖅᑑᕈᑎᒃᓴᓂᒃ 
ᐆᒻᒪᖅᑯᑎᖃᕐᓂᕐᒧᑦ. ᑕᒪᓐᓇ ᒥᑭᓪᓕᕚᓕᑎᑦᑎᓂᐊᕐᒪᑦ ᐊᑭᖓᓂᒃ ᐆᒻᒪᖅᑯᑎᓄᑦ ᐊᑭᓕᒃᑕᐅᕙᑦᑐᓂᒃ 
ᓯᕗᓂᕆᔭᑦᑎᓐᓂ. 
 
ᐊᒻᒪᑕᐅᖅ ᐃᓘᓇᖓᓂᒃ ᑕᑯᔭᕆᐊᖃᒻᒥᔪᒍᑦ ᐊᑭᓪᓚᑦᑖᖏᑕ ᐆᒻᒪᖅᑯᑎᓄᑦ ᓯᕗᓂᐅᒍᑦ ᐊᖏᖅᑕᐅᓚᐅᖏᑎᓪᓗᒋᑦ 
ᓄᑖᑦ ᐆᒻᒪᖅᑯᑎᓄᑦ ᐊᑭᓖᔾᔪᑎᒃᓴᑦ, ᐊᑐᑲᐃᓐᓇᖅᑐᑦ ᐅᕝᕙᓘᓐᓃᑦ ᐊᓯᐊᒍᑦ. ᑕᐃᒫᑕᐃᒻ ᐊᐱᕆᓯᒪᕗᒍᑦ ᓄᓇᕗᒻ 
ᐆᒻᒪᖅᑯᑎᓕᕆᔨᒃᑯᓐᓂᑦ ᐱᑎᑕᐅᔪᒪᓪᓗᑕ ᖃᐅᔨᔾᔪᑎᒋᔪᓐᓇᑕᑦᑎᓐᓂᒃ ᑮᓇᐅᔭᐅᓕᕆᓂᕐᒧᑦ ᖃᐅᔨᒪᔾᔪᑎᓂᒃ ᑕᖅᑮᑦ 
ᐱᖓᓱᑦ ᓈᒐᐃᑉᐸᑕ. 
 
ᐊᒻᒪᓗ, ᑕᒫᓂ ᑮᓇᐅᔭᓕᕆᓂᐅᑉ ᐊᕐᕌᒍᐊᓂ, ᓄᓇᕗᑦ ᐆᒻᒪᖅᑯᓕᕆᔨᒃᑯᑦ ᐃᒪᐃᓐᓂᐊᖅᑐᑦ: ᐃᖏᕐᕋᓂᖃᑦᑎᐊᕐᓗᓂ 
ᐃᓚᒋᐊᕈᑎᐅᓗᓂ ᖁᓕᖅ ᑯᐊᐳᕇᓴᓐᑯᓐᓄᑦ. ᐊᑭᑦᑐᕆᐊᑲᓂᖏᓪᓗᒋᑦ ᐊᑭᑐᔪᓄᑦ ᐃᓚᐃᓈᓲᑎᐅᔪᑦ ᐊᒻᒪᓗ 
ᐊᐅᓚᑕᐅᓂᖓᓄᑦ ᐊᖏᖅᑕᐅᓯᒪᔪᑦ ᐊᒻᒪᓗ ᑮᓇᐅᔭᐃᕈᑎᖏᓐᓄᑦ. ᓴᖅᑮᓗᑎᒃ ᐊᑭᑐᐃᓐᓇᕆᔭᖓᓄᑦ ᑐᒃᓯᕋᐅᑎᒥᒃ 
ᐃᖃᓯᐅᔾᔨᓗᓂ ᐋᖅᑭᒋᐊᖅᑕᐅᓯᒪᔪᓂᒃ ᐆᒻᒪᖅᑯᑎᓄᑦ ᐊᑭᐅᔪᓂᒃ. ᓴᓇᓗᓂ ᐊᑭᑐᓗᐊᖏᑦᑐᖅ ᐆᒻᒪᖅᑯᑎᓄᑦ 
ᑮᓇᐅᔭᑦ, ᐊᒻᒪᓗ ᓴᑦᑮᓗᑎᒃ ᐊᑐᓕᖅᑎᑕᐅᕙᓪᓕᐊᓂᕐᒧᑦ ᐸᕐᓇᒍᑎᑦ ᐊᑭᑐᓗᐊᖏᑦᑐᒧᑦ ᐊᒻᒪᓗ ᓂᕆᐅᓇᖅᑐᒃᑯᑦ 
ᐊᑭᖏᑎᒍᑦ. 
 

ᐱᒋᐊᕈᑕᐅᔪᒪᔪᑦ ᐸᕐᓇᒍᑎᑦ ᓇᓗᓇᐃᖅᓯᔪᑦ ᐃᑲᔪᕈᒪᓂᖏᓐᓄᑦ ᓄᓇᕗᒻᒥᐅᑕᓂᒃ ᐆᒻᒪᖅᑯᑎᖃᑦᑎᑕᐅᑦᑎᐊᕐᓂᕐᒧᑦ 
ᐊᑦᑎᑦᑐᒥᒃ ᐊᑭᖃᓪᓗᓂ. 
 

ᐅᖃᖅᑎ, ᒐᕙᒪᒃᑯᑦ ᓄᓇᕗᒻᒥ ᐊᖏᖅᓯᒪᒻᒥᔪᑦ ᓴᖅᑮᓯᓯᒪᒍᒪᓪᓗᑎᒃ ᐱᐅᓂᖅᐹᒥᒃ ᖃᐅᔨᓴᐅᑕᐅᒍᓐᓇᖅᑐᒥᒃ 
ᐊᑭᓪᓚᑦᑖᖏᓐᓂᒃ ᐆᒻᒪᖅᑐᑎᖃᑦᑎᑦᑎᓂᕐᒧᑦ ᓄᓇᕗᒻᒥᐅᓄᑦ ᐊᒻᒪᓗ ᐊᐅᓚᑕᐅᓗᑎᒃ ᑕᒪᒃᑯᐊ ᐊᑭᐅᔪᑦ. ᖁᔭᓐᓇᒦᒃ, 
ᐅᖃᖅᑎ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ ᒥᓂᔅᑕ ᐲᑯ. ᒪᒃᓖᓐ. 
 
ᐱᒋᐊᖅᑎᑕᖅ 022 – 1(6): ᒥᓂᔅᑕᐅ ᐅᖃᐅᓯᖓ 164 – 1(6): ᓅᑕᐅᓂᖓ ᑲᑎᒪᓂᑐᐃᓐᓇᕐᒧᑦ 
 

ᒪᒃᓖᓐ: ᒪ'ᓇ ᐅᖃᖅᑏ. ᒪᓕᒐᕈᓯᖅ 34(5) ᐊᑐᕐᓗᒍ ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᐊᓄᑦ ᒥᓂᔅᑕᐃᑦ ᐅᖃᐅᓯᖓᑦ 164-1(6) ᑐᓐᓂᕆᔭᐅᖁᓪᓗᒍ ᑲᑎᒪᔨᕋᓛᓄᑦ ᑲᑎᒪᑐᐃᓐᓇᕐᓂᖏᓐᓄᑦ. 
ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ ᒪᒃᓖᓐ. ᐱᒋᐊᕈᑕᐅᔪᒧᑦ. ᓈᒻᒪᓴᖅᑐᓕᒫᑦ. ᐊᖏᓐᖏᑦᑐᓕᒫᑦ. ᐱᒋᐊᖅᑎᑕᖅ ᑲᔪᓯᕗᖅ ᐊᒻᒪ 
ᒥᓂᔅᑕᐃᑦ ᐅᖃᐅᓯᖓᑦ 164-1(6) ᐱᓕᕆᐊᖑᓂᐊᖅᐳᖅ ᑲᑎᒪᔨᕋᓛᓄᑦ ᑲᑎᒪᑐᐃᓐᓇᑎᓪᓗᒋᑦ. ᒥᓂᔅᑕᐃᑦ 
ᐅᖃᐅᓯᒃᓴᖏᑦ. ᒥᓂᔅᑕ ᐊᑭᓱᒃ. 
 
 

ᒥᓂᔅᑕᐃᑦ ᐅᖃᐅᓯᖏᑦ 165-1(6): ᓄᓇᕗᒻᒥ ᐳᓚᕋᖅᑐᓕᕆᓂᕐᒧᑦ ᐸᕐᓇᒍᑎ 
 

ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐲᒥᒃ ᑕᕝᕙᐅᕗᑏᕈᒪᕙᒃᑲ ᓄᓕᐊᕋ 
ᕿᑐᕐᖓᕗᓪᓗ. (ᑐᓵᔨ ᓄᖅᑲᖅᐳᖅ) ᖁᕕᐊᓱᓪᓚᕆᒃᑐᖓ ᑐᓴᖅᑎᑦᑎᔭᕆᐊᕐᓴᖅ ᒪᓕᐸᒐᓕᐅᖅᑎᓂᒃ ᓄᓇᕗᒻᒥ 
ᐳᓚᕋᑦᑐᓕᕆᔨᒃᑯᑦ ᐊᒻᒪᓗ ᐃᑯᐱᑦᑐᓕᕆᔨᒃᑯᑦ ᓴᖅᑮᓯᒪᕗᑦ "ᐳᓚᕋᑦᑐᓕᕆᓂᕐᒧᑦ ᐸᕐᓇᒍᑎᑦ ᓄᓇᕗᒻᒧᑦ" 
ᓴᖅᑭᓂᐊᖅᑕᕋ ᐅᓪᓗᒥᒃᑲᓐᓂᖅ. 
 

ᐸᕐᓇᒍᑎ, “ᐊᑕᖐᔪᒥᒃ ᐸᕐᓇᒍᑕᐅᔪᖅ ᐳᓚᕋᖅᑐᓕᕆᓂᐅᕐ ᐱᕙᓪᓕᐊᓂᖓᓄᑦ ᓄᓇᕗᒻᒥ”, ᓇᓗᓇᐃᖅᓯᓯᒪᔪᖅ 
ᖃᓄᖅ ᐊᒻᒪᓗ ᓇᐅᒃᑯᑦ ᑮᓇᐅᔭᓕᐅᓪᓗᐊᑕᕈᑎᖃᕆᐊᖃᒻᒪᖔᑕ. ᑕᒪᒃᑯᐊᑎᒍᑦ ᐃᓚᖃᑦᑐᓂ ᐱᔪᒥᓇᖅᑐᐃᑦ, 
ᑕᒃᑯᓴᐅᑎᑦᑎᓂᒃᑯᑦ, ᐃᓂᖃᑦᑎᑕᐅᓂᖅ, ᓴᓇᔭᐅᔪᓄᑦ ᐱᕙᓪᓕᐊᓂᖓᓄᑦ, ᓂᐅᕐᕈᑎᖃᑦᑎᑦᑎᓂᕐᒥᒃ, 
ᐃᓕᓐᓂᐊᕐᑎᑦᑎᓂᖅ ᐊᒻᒪᓗ ᐱᕙᓪᓕᐊᓂᖓᓄᑦ ᐃᖅᑲᓇᐃᔭᑦᑎᑖᕐᓂᕐᒧᑦ. 
 

ᓴᖅᑮᓯᕙᓪᓕᐊᑎᓪᓗᑕ ᑕᒪᑐᒥᖓ ᐊᑕᒌᔪᒥᒃ ᐸᕐᓇᒍᑕᐅᔪᒥᒃ, ᐅᓪᓗᒥᐅᔪᖅ ᖃᓄᐃᓐᓂᐅᔪᑦ ᖃᐅᔨᓴᖅᑕᐅᓚᐅᖅᑐᑦ 
ᐊᒻᒪᓗ ᓴᓇᔭᐅᓯᒪᔪ, ᒐᕙᒪᒃᑯᑦ ᐊᒻᒪᓗ ᐳᓚᕋᑦᑐᓕᕆᓂᐅᑉ ᐱᔨᖏᑦ ᖃᐅᔨᒃᑲᑦᑕᐅᓚᐅᖅᑐᑦ ᕿᓱᒥᒃ 
ᓴᖅᑮᒋᐊᖃᒻᒪᖔᑦᑕ ᓄᓇᕗᒻᒧᑦ ᐊᖑᒻᒪᑎᖃᑦᑕᐅᑎᓇᓱᐊᕐᓗᑎᒃ ᐊᓯᖏᓐᓂ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᑦ. 
ᑐᓐᖓᓂᖃᑦᑐᓂ ᖃᐅᔨᓴᐅᑎᒋᔭᐅᓚᐅᖅᑐᓕᒫᓄᑦ ᐊᒻᒪᓗ ᐅᖃᕈᑎᐅᓂᒃᑯᑦ, ᐊᑕᖐᔪᒥᒃ ᐸᕐᓇᒍᑕᐅᔪᒥᒃ 
ᓴᖅᑮᔪᖃᓚᐅᖅᐳᖅ. ᐸᕐᓇᒍᑎᐅᔪᖅ ᐱᑕᖃᑦᑐᖅ ᐊᑐᓕᖁᔭᐅᔪᓂᒃ ᓇᓪᓕᐊᑐᐃᓐᓇᖅ ᐱᓕᕆᐊᖑᔪᓄᑦ ᐊᒻᒪᓗ 
ᖃᓄᐃᓕᐅᕐᓂᐅᔪᓄᑦ, ᐱᕕᒃᓴᖃᕝᕕᐅᓂᖏᑦ, ᑲᒪᒋᔭᐅᒋᐊᓕᑦ ᑲᑐᔾᔨᖃᑎᒌᓄᑦ, ᐊᑭᖓᓄᑦ ᓇᓚᐅᖅᑖᕈᑎᑦ ᐊᒻᒪᓗ 
ᑮᓇᐅᔭᖅᑖᖅᕕᐅᒍᓐᓇᖅᑐᑦ. 
 
ᐸᕐᓇᒍᑎ ᓇᓗᓇᐃᖅᓯᔪᖅ ᐊᑐᖅᑕᐅᑦᑎᐊᕈᓐᓇᕐᓂᖓᓂᒃ ᖃᐅᔨᒪᔭᐅᓂᒃᑯᑦ ᑕᒪᑐᒧᖓ ᐱᕈᑉᐸᓪᓕᐊᓂᒃᑯᑦ 
ᐱᖃᖃᑕᐅᔪᓄᑦ ᐊᒻᒪᓗ ᑮᓇᐅᔭᖅᑖᕈᑕᐅᒍᓐᓇᕐᓗᓂ ᐅᓪᓗᒥᐅᔪᖅ ᐊᒻᒪᓗ ᓯᕗᓂᒃᑎᓐᓂ ᑭᖑᕚᕆᓂᐊᖅᑕᑎᓐᓄᑦ. 
ᐅᑉᐱᕈᓱᑉᐳᖓ ᓄᓇᕗᑦ ᐃᓚᒋᔭᐅᒻᒪᑦ ᑲᓇᑕᐅᑉ ᐊᑦᔨᐅᖏᒻᒪᕆᒃᑐᒥᒃ ᐳᓚᕋᑐᓕᕆᓂᕐᒧᑦ ᐅᐸᑦᑕᖅᑕᐅᓂᖃᒻᒪᑦ 
ᐊᒻᒪᓗ ᐱᕈᑉᐹᓕᑎᓐᓇᓱᐊᕈᒪᓪᓗᒍ ᑮᓇᐅᔭᓕᐅᕋᓱᐊᕐᕈᑎᐅᒍᓐᓇᖅᑐᑦ. 
 
(ᑐᓵᔨᑎᒍᑦ) ᐅᖃᖅᑏ, ᑐᓴᖅᑎᑦᑎᔪᒪᒻᒥᔪᖓ ᓄᓇᕗᒻᒥ ᐳᓚᕋᑦᑐᓕᕆᔨᒃᑯᑦ ᐊᖏᕈᑎᖃᓚᐅᕐᒪᑕ ᑖᒃᓱᒥᖓ 
ᐊᑕᖐᔪᒥᒃ ᐸᕐᓇᒍᑕᐅᔪᑦ ᐊᕐᕌᒎᑕᒫᖅᓯᐅᑎᒥᒃ ᑲᑎᒪᓂᖃᑦᑎᓪᓗᒋᑦ ᖃᖏᖅᖠᓂᕐᒥ ᓄᕕᐱᕆ 2002-ᒥ. 
 
ᐅᖃᖅᑎ, ᑲᑎᒪᓂᕐᒧᑦ ᑲᑎᒪᔩᑦ ᑲᓇᑕᒥ ᓇᓗᓇᐃᖅᓯᓯᒪᒻᒪᑕ ᐳᓚᕋᑦᑐᓕᕆᓂᖅ ᐊᑐᕐᓗᐊᑕᖅᑕᐅᕙᑉᐳᖅ 
ᓴᖅᑭᖅᓯᔾᔪᑎᐅᓪᓗᓂ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᓯᕗᓂᒧᑦ. ᐅᖃᐅᑕᐅᓯᒪᔪᖅ ᐃᓚᒋᔭᐅᓂᕋᑦᑕᐅᓪᓗᓂ 
“ᑎᓴᒪᐃᑦ ᓂᑯᕕᖓᐅᑎᓄᑦ” ᑮᓇᐅᔭᓕᐅᕋᓱᐊᕐᓂᕐᒧᑦ ᐱᕈᑉᐸᓪᓕᐊᓂᒃᑯᑦ.. 
 
(ᑐᓵᔨ ᓄᖅᑲᖅᐳᖅ) ᐅᖃᖅᑎ, ᐃᓕᑕᖅᓯᓯᒪᕗᖓ ᐱᕈᓐᓂᐊᕐᒪᑦ ᑭᓯᐊᓂ ᑭᒃᑯᑐᐃᓐᓇᐃᑦ ᐊᑐᕐᓗᒋᑦ 
ᑮᓇᐅᔭᓕᐅᕈᓐᓇᖅᓯᓂᐊᕐᒪᑦ ᐳᓚᕋᑦᑐᓕᕆᓂᖅ. ᓱᓕᔪᖅᓴᖅᑎᓂᐊᕈᑦᑎᒍ ᒐᕙᒪᑐᖃᒃᑯᑦ ᐱᒻᒪᕆᒋᔭᖓᓂᒃ 
ᑮᓇᐅᔭᓕᐅᕋᓱᐊᕐᓂᕐᒧᑦ, ᑕᑯᑎᒋᐊᖃᑦᑕᕗᑦ ᐱᕕᐅᒍᓐᓇᖅᑐᒥᒃ ᐊᒻᒪᓗ ᓴᓐᖏᔪᒥᒃ ᑐᓐᖓᕕᖓᓂᒃ ᐱᑕᖃᕐᓂᖓᓄᑦ 
ᑕᒫᓂ ᑮᓇᐅᔭᓕᐅᕋᓱᐊᕐᓂᕐᒧᑦ. ᖃᐅᔨᑎᒋᐊᖃᑦᑕᕗᑦ ᐱᓕᕆᔪᒪᒐᑦᑕ ᐱᕈᑉᐹᓕᖅᑎᓪᓗᒍ ᐳᓚᕋᑦᑐᓕᕆᓂᖅ. 
"ᓄᓇᕗᒻᒥ ᐳᓚᕋᑦᑐᓕᕆᓂᕐᒧᑦ ᐸᕐᓇᒍᑎ" ᐊᑕᖐᕗᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑖᒻᓴᓐ. 

ᒥᓂᔅᑕᐃᑦ ᐅᖃᐅᓯᖏᑦ 166-1(6): ᐃᓕᓐᓂᐊᖅᑕᖏᑦ ᐊᑦᔨᒌᒃᑲᓗᐊᕐᒪᖔᑕ ᖃᐅᔨᓴᖅᑕᐅᓂᖅ ᓄᓇᕗᒻᒥ 
 
ᒥᓂᔅᑕ ᒪᓃᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓂᑯᕕᑉᐳᖓ ᐅᓪᓗᒥ ᐅᖃᐅᓯᖃᕈᒪᓪᓗᖓ 
ᐱᓕᕆᐊᖑᔪᒥᒃ ᐊᐱᖅᓱᕈᑎᐅᓯᒪᒻᒪᕆᑦᑐᒥᒃ. ᑕᐃᒪᖓᓂᒃ ᒥᓂᔅᑕᐅᓕᓚᐅᕋᒪ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐊᐱᕆᔭᐅᖃᑦᑕᖅᓯᒪᒐᒪ ᖃᓄᐃᓕᐅᕆᒻᒪᖔᒻᒪ ᑕᒪᑐᒥᖓ ᐃᓕᓐᓂᐊᖅᑕᖏᑦ ᐊᑦᔨᒌᒃᑲᓗᐊᕐᒪᖔᑕ 
ᖃᐅᔨᓴᖅᑕᐅᓂᖏᓐᓂᒃ ᐊᒻᒪᓗ ᐃᑲᔪᖅᑐᐃᒻᒪᖔᒻᒪ ᐃᑲᔪᖅᑐᐃᖏᒻᒪᖔᒻᒪᓘᓐᓃᑦ. 
 
ᐅᖃᖅᑎ, ᒫᓐᓇᐅᔪᕐᓕ ᑕᐃᒪᓐᓇ ᖃᐅᔨᓇᖏᑎᐊᕐᒪᑦ ᒍᕋᐃᑦ 3-ᒥᐅᑕᖅ ᐊᑦᔨᒌᒻᒪᖔᑕ ᓄᓇᕗᒻᒥ ᓄᓇᓕᐅᔪᓂ. 
ᐅᖃᕈᓐᓇᖅᑐᒎᒐᓗᐊᖅ ᑕᐃᒫᑦᓴᐃᓐᓇᖅ ᐃᓘᓇᖏᓐᓄᑦ ᒍᕋᐃᖃᓐᓂᐅᔪᓄᑦ. 
 
ᖃᐅᔨᒪᔪᒍᑦ ᐃᓕᓴᐃᔩᑦ ᐱᓇᓱᐊᖅᑎᐊᖅᑐᑦ ᐃᓕᓐᓂᐊᖅᑎᖏᑦ ᐃᓕᓐᓂᐊᖅᑎᑕᐅᑦᑎᐊᕋᓱᐊᖅᑐᑎᒃ ᐱᐅᓂᖅᐹᒥᒃ. 
ᑭᓯᐊᓂᓕ, ᐊᑐᐃᓐᓇᖃᕆᐊᖃᒻᒥᒻᒪᑕ ᐊᑐᕈᓐᓇᖅᑕᖏᓐᓂᒃ ᐃᓕᓐᓂᐊᖅᑕᖓ ᑲᔪᓰᓐᓇᕐᕆᐊᖃᕐᓂᖓᓄᑦ 
ᓄᓇᓕᓕᒫᓂ. 
 
ᐅᖃᖅᑎ, ᐃᓱᒪᒋᓪᓗᒍ ᐊᑲᐅᓈᖅᓯᒪᖏᑦᑑᕗᖅ ᐃᓱᒪᒋᔭᐅᑦᑎᐊᖅᑐᐃᑦ ᐊᒻᒪ ᑐᓴᕈᑎᒃᓴᐅᔪᑦ ᔭᒐᑕᐅᕙᒻᒪᑕ 
ᐅᖃᕈᑎᒋᔭᐅᓂᖃᑦᑎᓪᓗᒍ ᐱᓕᕆᐊᖑᔪᖅ, ᐱᓗᐊᖅᑐᒥᒃ ᐅᖃᖃᑎᒌᓐᓂᖃᖏᓗᐊᖅᑎᓪᓗᒋᑦ, ᐅᖃᕈᑎᖃᕐᓂᒃᑯᑦ 
ᐊᒻᒪᓗ ᑐᓂᐅᖅᑲᑦᑕᐅᓂᖏᒍᑦ ᑐᓴᐅᒪᔾᔪᑎᒃᓴᐃᑦ. 
 
ᓇᓗᓇᐃᖅᓯᒋᐊᒃᑲᓐᓂᕈᒪᕗᖓ ᐊᑕᐅᓯᐅᖏᑦᑐᒥᒃ ᐅᑉᐱᕆᔭᓐᓂᒃ ᑕᒪᑐᒧᖓ ᐃᓕᓐᓂᐊᖅᑕᖏᑦ ᐊᑦᔨᒌᒃᑲᓗᐊᕐᒪᖔᑕ 
ᖃᐅᔨᓴᖅᑕᐅᓂᖏᓐᓄᑦ. ᐃᓕᓴᐃᔨᓄᑦ ᐊᒻᒪᓗ ᐃᓕᓐᓂᐊᕐᓂᕐᒧᑦ ᖃᐅᔨᒪᑕᐅᓂᑰᓪᓗᖓ ᐅᑉᐱᕆᕙᕋ 
ᐱᑕᖃᕆᐊᖃᒻᒪᑦ ᖃᐅᔨᓴᕈᑕᐅᒍᓐᓇᖅᑐᓂᒃ ᐱᕙᓪᓕᐊᓂᕆᔭᖏᓐᓄᑦ ᐃᓕᓐᓂᐊᖅᑏᑦ. ᐊᖏᔪᖅᑳᖑᔪᑦ, ᐃᓕᓴᐃᔩᑦ, 
ᐃᓕᓐᓂᐊᖅᑐᓕᕆᔨᒃᑯᓐᓂ ᐊᐅᓚᑦᑎᔨᐅᔪᑦ ᐊᒻᒪᓗ ᐱᓕᕆᕕᐅᔫᑦ ᐃᖅᑲᓇᐃᔭᖃᑎᒌᒋᐊᖃᖅᑯᑦ ᐋᖅᑮᒐᓱᓪᓗᑎ 
ᐊᑐᖅᑕᐅᒐᔭᖅᑐᒥᑦ ᖃᐅᔨᓴᕐᓂᐅᔪᒧᑦ ᐱᓕᖅᐸᓪᓕᐊᓂᖏᓐᓂ ᐃᓕᓐᓂᐊᕕᓐᓂ. ᐃᓕᓐᓂᐊᓂᕐᒥᑦ ᐱᑕᖃᖁᔨᕗᒍᑦ 
ᕿᑐᕐᖓᑎᓐᓄᑦ ᐱᐅᓂᖅᐹᖑᖁᒐᑦᑎᒍ ᐱᐅᖏᓂᖅᓴᐅᖏᑦᑐᒥᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂ ᐊᒻᒪᓗ ᑲᓇᑕᒥ 
ᑕᒪᓐᓇ ᕿᑐᕐᖓᑦᑕ ᓯᕗᓂᒃᓴᖓᓄᑦ. ᐃᓕᓐᓂᐊᕐᑕᖏᑦ ᐊᔾᔨᒌᒃᑲᓗᐊᕐᒪᖔᑕ ᖃᐅᔨᓴᖅᑕᐅᓂᖏᑦ 
ᐋᖅᑭᑦᑕᐅᔪᓐᓇᖅᑯᑦ ᐊᒻᒪᓗ ᐱᒋᐊᖅᑎᑕᐅᔪᓐᓇᖅᑯᑦ ᐱᔭᐅᔭᕆᐊᓖᑦ ᐃᓱᒪᒋᓗᒋᑦ. 
 
ᐅᖃᖅᑏ, ᐃᓕᓐᓂᐊᕐᑐᓕᕆᓂᕐᒥᑦ ᐱᖃᕆᐊᖃᖅᑯᒍᑦ ᕿᑐᕐᖓᑎᓐᓄᑦ ᐊᑐᕋᔭᖅᑐᒥᑦ, ᓯᕗᓂᒃᓴᖏᓐᓄᑦ ᐊᒻᒪᓗ 
ᓯᕗᓂᒃᓴᒧᑦ ᓄᓇᕗᒻᒧᑦ. 
 
ᐃᓕᓐᓂᐊᖅᑎᖁᑎᕗᑦ ᐱᖁᕙᕗᑦ ᐃᓕᓐᓂᐊᕐᓂᕐᒥᑦ ᐊᖑᒻᒪᑎᖃᑕᐅᑎᓇᓱᐊᕐᓇᖅᑐᒥᑦ ᐊᒻᒪᓗ ᐱᑕᖃᕐᑎᑦᑎᓗᓂ 
ᐃᓕᓐᓂᐊᖅᑕᖏᓐᓂ ᐊᑐᑦᑎᐊᕈᓐᓇᓂᐊᕐᑕᖏᓐᓄᑦ ᓇᒥᑐᐃᓐᓇᖅ ᑲᓇᑕᒥ. 
 
ᐋᖅᑮᔪᓐᓇᖅᑯᒍᑦ ᐃᓕᓐᓂᐊᖅᑕᐅᔪᔅᓴᓂᑦ ᐅᕙᒍᑦ ᓇᒻᒥᓂᖅ ᐅᑉᐱᕆᔭᑦᑎᓐᓂ ᐊᒻᒪᓗ ᐱᖅᑯᓯᑐᖃᕆᔭᑦᑎᓐᓂ 
ᓱᕋᐃᓂᐊᓐᖏᑦᑐᒥᑦ ᐃᓕᓐᓂᐊᖅᑕᐅᔪᔅᓴᓂᑦ ᓱᕈᓯᕐᓄᑦ ᐱᒋᐅᖅᐸᓪᓕᐊᓂᐊᕐᓂᖏᓐᓄᑦ. 
 
ᐅᖃᖅᑎ, ᐅᒃᐱᕈᓱᑉᐳᖓᓕ ᐊᖏᔪᖅᑳᓕᒫᑦ, ᐃᓕᓴᐃᔩᑦ, ᐊᒻᒪᓗ ᑲᑎᒪᔨᐅᔪᑦ ᒪᓕᒐᓕᐅᕐᕕᒻᒥ ᐱᐅᓂᖅᐹᖑᔪᒥᑦ 
ᐃᓕᓐᓂᐊᕐᓂᕐᒥᑦ ᐱᑕᖃᖁᔨᕗᒍᑦ ᓱᕈᓯᑦᑎᓐᓄ. 
 
ᖁᕕᐊᑉᐳᖓᓗ ᐅᖃᕈᓐᓇᕋᒪ ᑕᒪᓐᓇ ᐃᖅᑲᓇᐃᔮᕆᔭᐅᔪᖅ ᐱᒋᐊᖅᐸᓪᓕᐊᓯᒪᓕᕐᖓᑦ ᐃᓕᓐᓂᐊᕐᑐᓕᕆᔨᒃᑯᓐᓄᑦ. 
ᑕᒫᓂ ᐊᕐᕌᒍᒥ ᖃᐅᔨᓇᓱᐊᕐᓂᖅ ᐱᒋᐊᕐᓂᐊᕐᖓᑦ ᐃᖅᑲᓇᐃᔭᖃᑎᒌᑦᑎᐊᕋᓗᐊᕐᒪᖔᑦᑕ ᐊᑐᕐᓗᒋᑦ ᓴᓇᔾᔪᑎᐅᔪᑦ 
ᐃᓕᓐᓂᐊᓂᕐᒧᑦ ᐊᒻᒪᓗ ᐊᖅᑮᓗᒌᑦ ᓴᓐᖏᓂᐅᔪᑦ ᓄᓇᕗᒻᒥᐅᓄᑦ. ᐱᔪᒪᓂᖃᖅᑯᖓ ᐃᖅᑲᓇᐃᔭᖃᑎᖃᕐᓂᕐᒥᑦ 
ᐃᓄᓐᓂᑦ, ᐊᖏᔪᖅᑳᖑᔪᓂᑦ, ᐃᓕᓐᓂᐊᕐᑎᐅᔪᓂᑦ, ᐃᓕᓴᐃᔨᐅᔪᓂᑦ, ᐃᓕᓐᓂᐊᕕᓐᓂ ᐊᐅᓚᑦᑎᔨᐅᔪᓂᑦ ᐊᒻᒪᓗ 
ᓄᓇᓕᓐᓂ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂ ᐱᓇᓱᐊᖅᑎᓪᓗᑕ ᐱᐅᓂᖅᐹᖑᔪᒥᑦ ᐃᓕᓐᓂᐊᓂᕐᒥᑦ 
ᐊᑐᖅᑕᐅᔪᔅᓴᒥᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᒥᓂᔅᑕᐃ ᐅᖃᐅᓯᖏᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕᐃ ᐅᖃᐅᓯᖏᑦ 167–1(6): ᐃᓕᖅᑯᓯᓕᕆᔨᒃᑯᓂᑦ ᑐᓴᕋᔅᓴᐃᑦ 
 
ᒥᓂᔅᑕ ᐲᑕ ᕿᓚᕝᕙ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎ, ᓄᑖᖑᓪᓗᖓ ᒥᓂᔅᑕᐅᓪᓗᖓ 
ᐃᓕᖅᑯᓯᓕᕆᔨᒃᑯᓐᓄᑦ, ᖁᕕᐊᑉᐳᖓ ᑐᓴᕋᔅᓴᐅᔪᓂᑦ ᐅᖃᕆᐊᔅᓴᖅ ᒪᓕᒐᓕᐅᕐᕕᑎᓐᓄᑦ 
ᖃᓄᐃᓕᐅᕐᓂᐅᕋᑖᓚᐅᖅᑐᓂᑦ ᐊᒻᒪᓗ ᓄᑖᖑᔪᓂᑦ ᐱᒋᐊᖅᑕᐅᐸᓪᓕᐊᔪᓂᑦ ᒐᕙᒪᒃᑯᑦ ᓄᓇᕗᒻᒥ 
ᖃᓄᐃᓕᐅᕐᓂᖏᑦ ᐃᓕᖅᑯᓯᓕᕆᔨᒃᑯᓐᓂᑦ. 
 
ᒫᑦᓯᐅᑎᓪᓗᒍ ᑲᑎᒪᑎᓪᓗᑕ, ᑐᓴᓚᐅᖅᑯᒍᑦ ᐊᒥᓱᒻᒪᕇᑦ ᖃᓄᐃᓕᐅᕐᓂᐅᔪᑦ ᐋᖅᑮᐸᓪᓕᐊᓂᑦᑎᓐᓄ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ ᒐᕙᒪᒃᑯᓐᓄᑦ; ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔩᑦ ᐅᖃᐅᓯᐅᓚᐅᖅᑯ. ᑕᐃᒪᓐᖓᓂᑦ, 
ᐱᖃᑦᑕᖅᑯᖓ ᑲᑎᒪᔨᐅᔪᒪᔪᓂᑦ ᐊᒻᒪᓗ ᐱᓕᕆᔨᑯᐅᔪᖅ ᐃᖅᑲᓇᐃᔭᖅᑎᑖᖃᑦᑕᖅᑯᒍᑦ ᐱᖃᑕᐅᓂᐊᖅᑐᓂ 
ᐊᓯᖏᓐᓂ ᒐᕙᒪᐅᔪᓂᑦ ᐃᑲᔪᖅᑎᐅᔪᓂᑦ ᑲᑎᒪᔨᐅᔪᑦ, ᑐᑦᑕᕐᕖᑦ. ᐅᖃᐅᓯᖃᓛᖅᑯᖓ ᐋᖅᑭᑦᑕᐅᔪᓂᑦ ᑲᑎᒪᔨᓂᑦ 
ᑕᖅᑭᑎᓐᓂ. 
 
ᒫᑦᓯᐅᑎᓪᓗᒍ ᑐᓴᓚᐅᖅᑯᒍᑦ ᒪᕐᕉᓐᓂᒃ ᓄᑖᓂᑦ ᒐᕙᒪᒃᑯᓐᓂ ᐃᖅᑲᓇᐃᔭᖃᑎᒌᓐᓂᐊᖅᑐᓂᑦ ᐱᓕᕆᐊᖃᕐᓗᑎᑦ 
ᐅᖃᐅᓯᓕᕆᓂᕐᒥᑦ ᐱᕙᓪᓕᐊᒐᓗᐊᕐᒪᖔᑕ ᒐᕙᒪᒃᑯᑦ ᐱᖁᔭᐅᓯᒪᔪᖅ ᕿᖓᐅᒻᒥ ᐊᖏᖃᑎᒌᒍᑕᐅᓚᐅᖅᓯᒪᔪᒥᑦ  
 
ᐱᓇᓱᐊᖅᑕᕗᑦ ᐊᒻᒪᓗ ᒪᓕᒐᑎᒍᑦ ᐱᔭᐅᔭᕆᓖᑦ ᐃᓄᑦᑎᑐ/ᐃᓄᐃᓐᓇᖅᑐᓐ. ᑖᒃᑯᐊ ᒪᕐᕉᒃ ᐃᖅᑲᓇᐃᔭᖃᑎᒌᑦᑑᒃ 
ᐋᖅᑭᔅᓯᒪᓕᖅᑯᑦ ᐊᒻᒪᓗ ᐸᕐᓇᐸᓪᓕᐊᕗᑦ ᓯᕗᓕᖅᐹᕆᓂᐊᖅᑕᖏᓐᓂ ᑲᑎᒪᓂᕐᒥᑦ. 
 
ᓴᓇᕙᓪᓕᓗᒋᑦ ᐊᕐᕌᓂ ᖃᒻᒪᒥᓂᕐᒥᑦ ᖃᐅᔨᓴᕐᓂᐅᓚᐅᖅᑐᖅ, ᐱᑐᖃᕐᓂᖅ ᕿᓂᕐᓂᐅᔪᖅ ᐃᓪᓗᓕᒻᒧᑦ ᐊᒻᒪᓗ 
ᕿᑭᖅᑕᖓᓄᑦ ᓴᓪᓖᑦ, ᐃᑲᔪᕆᐊᕐᓗᑎᑦ ᓄᓇᓕᐅᔪᓂᑦ ᓱᕋᑦᑕᐃᓕᒪᑎᑦᑎᓂᕐᒥᑦ ᐊᒻᒪᓗ ᓴᐳᔾᔨᓂᕐᒥᑦ 
ᐅᐊᑦᑎᐊᕈᕐᓂᓴᕐᓂᑦ ᐱᓯᒪᔭᐅᔪᓂᑦ. ᔪᓚᐃᖑᓕᖅᑲᑦ, ᐃᖅᑲᓇᐃᔭᖅᑎᐅᔪᑦ ᐊᐅᓪᓚᓛᖅᑯᑦ ᓴᓪᓕᓄᑦ, ᐱᔭᐅᔪᒪᓯᒪᔪᒧᑦ 
ᓄᓇᓕᓐᓂ ᖃᓄᐃᓕᐅᕈᓐᓇᕐᓂᖏᓐᓂ ᐋᖅᑮᓂᕐᒥᑦ ᓄᑖᕐᒥᑦ ᒥᓐᖑᐃᕕᔅᓴᒥᑦ ᑕᒫᓂ ᖃᓂᒋᔮᓂ. ᖃᐅᔨᓴᕐᓂᐅᔪᑦ 
ᐊᓯᖏᓐᓂ ᐱᒻᒪᕆᐅᔪᓂᑦ ᐱᑐᖃᕐᓂᑦ ᓇᓂᓯᕕᐅᓯᒪᔪᓂᑦ ᓄᓇᕗᒻᒥ ᐋᖅᑭᑦᑕᐅᓯᒪᒋᕗᑦ ᑕᒫᓂ ᐊᐅᔭᒥ. 
 
ᐃᑲᔪᖅᓱᕐᓗᒋᑦ ᐃᓅᓱᑦᑑᔪᑦ, ᐃᓕᖅᑯᓯᓕᕆᔨᒃᑯᑦ ᐱᒋᐊᖅᑎᑦᑎᓯᒪᓕᕆᕗᑦ ᑲᑎᒪᓂᐅᓂᐊᖅᑐᓂᑦ ᓄᓇᕗᒻᒥ 
ᐅᖃᖃᑎᒌᓪᓗᑎᑦ ᑭᒃᑰᓂᖏᓐᓄ. ᑖᒃᑯᐊ ᑲᑎᒪᓂᐅᔪᑦ ᐸᕐᓇᐅᑕᐅᓯᒪᕗᑦ ᒪᒃᑯᑦᑐᓄᑦ ᑭᒃᑰᓂᖏᓐᓄᑦ 
ᐋᖅᑭᑦᑕᐅᓂᐅᔪᖅ ᑐᕌᖅᓯᒪᔪᒥᑦ ᐅᐱᒍᓱᓐᓂᕐᒥᑦ ᐊᒻᒪᓗ ᓇᒻᒥᓂᖅ ᐊᑲᐅᔅᓴᓂᕐᒥᑦ ᑕᕝᕘᓇ ᐃᓕᖅᑯᓯᒃᑯᑦ ᐊᒻᒪᓗ 
ᐅᖃᐅᓯᒃᑯᑦ. 
 
ᐱᕙᓪᓕᐊᒋᕗᒍᑦ ᓄᑖᕐᒥᑦ ᐱᓕᕆᐊᖑᔪᒥᑦ ᓄᐊᑦᑎᓂᕐᒥᑦ ᐊᒻᒪᓗ ᔭᒐᑦᑕᐃᓕᓂᕐᒥᑦ ᐅᖃᐅᓯᒃᑯᑦ ᐊᐱᖅᓱᕐᓗᑎᑦ 
ᐃᓄᑐᖄᕐᓂᑦ ᓄᓇᕗᒻᒥ. ᑕᒪᓐᓇ ᐱᓕᕆᐊᖑᔪᖅ ᐱᒋᐊᓛᖅᑯ ᐅᖅᓱᖅᑑᒥ, ᑭᓐᖓᕐᓂ ᐊᒻᒪᓗ ᑎᑭᕋᕐᔪᐊᕐᒥ. ᑕᒪᒃᑯᐊ 
ᓄᓇᓕᐅᔪᑦ ᓂᕈᐊᖅᑕᐅᓯᒪᕗᑦ ᓯᕗᓕᐅᑎᑕᐅᓗᑎᑦ ᖃᑦᑏᓐᓇᐅᓛᓂᑦ ᐱᖃᕐᓂᖏᓐᓄᑦ ᐅᖃᐅᓯᒃᑯᑦ 
ᐅᐊᑦᑎᐊᕈᕐᓂᓴᕐᓂᑦ ᔭᒐᑦᑕᐃᓕᓂᕐᒥᑦ ᐅᓪᓗᒥᒧᑦ. ᑕᒪᓐᓇ ᐱᖓᓲᔪᖅᑐᓄᑦ ᓄᓇᕗᒻᒥ ᓄᓇᓕᓐᓄᑦ 
ᐱᖃᕐᑎᑕᐅᓂᐊᖅᑯ ᑕᒫᓂ ᐊᕐᕌᒍᒥ. 
 
ᐊᒻᒪᓗᑦᑕᐅᖅ ᓄᑖᖑᔪᖅ ᖃᓄᐃᓕᐅᕐᓂᐅᔪᖅ, ᐃᓕᖅᑯᓯᓕᕆᔨᒃᑯᓐᓄᑦ ᑲᔪᓯᓂᖃᕐᓂᐊᖅᑯ ᐃᑲᔪᖃᑦᑕᓂᕐᒥᑦ 
ᐃᓄᓐᓄᑦ ᐊᒻᒪᓗ ᓄᓇᓕᓐᓂ ᑲᑐᔾᔨᔨᐅᔪᓄᑦ ᐱᑕᖃᕐᑎᑦᑎᓗᑎᑦ ᑮᓇᐅᔭᓂᑦ ᐃᑲᔫᑎᐅᔪᓂᑦ. 
 
ᐅᖃᖅᑏ, ᒐᕙᒪᒃᑯᑦ ᓄᓇᕗᒻᒥ ᐊᒻᒪᓗ ᐃᓕᖅᑯᓯᓕᕆᔨᒃᑯᑦ ᐊᐅᔭᖃᑦᑎᐊᖁᔨᕗᑦ ᐱᓕᕆᐊᕆᓂᐊᖅᑕᖏᓐᓂ 
ᑲᔪᓯᓂᖃᑦᑎᐊᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃ ᐅᖃᐅᓯᖏᑦ. ᐱᑕᖃᒃᑲᓂᖅᑳ ᒥᓂᔅᑕᐃ ᐅᖃᐅᓯᖏᓐᓂ? ᑲᑎᒪᔾᔪᑎᔅᓴᖅ 3. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᕼᐊᕕᐅᔭᖅ. 
 

ᑲᑎᒪᔾᔪᑎᔅᓴᖅ 3: ᑲᑎᒪᔩᑦ ᐅᖃᐅᓯᖏᑦ 
 

ᒪᓕᒐᓕᐅᖅᑏᑦ ᐅᖃᐅᓯᖏᑦ 539-1(6): ᓖᓇ ᐲᑐᓴᓐ ᐋᓐᓂᐊᕕᓕᐊᓯᒪᔪᓄᑦ ᐊᖏᕐᕋᕆᔭᐅᔪᖅ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᔾᔪᑎᖃᖅᑐᖅ ᓖᓇ ᐲᑐᓴᓐ ᐋᓐᓂᐊᕕᓕᐊᖅᐸᒃᑐᓄᑦ 
ᐊᖏᕐᕋᕆᔭᐅᔪᖅ ᔭᓗᓇᐃᕝᒥ, ᑕᐃᓐᓇ ᓇᒻᒪᒋᔭᐅᖃᑦᑕᖏᒻᒪᑦ ᐃᓄᖁᑎᒋᔭᑦᑕ ᐱᔪᒪᔭᖏᓐᓂᑦ. ᐃᓄᐃᑦ 
ᐅᖃᖅᐸᒻᒪᑕ ᑕᐃᓐᓇ ᒥᑭᓗᐊᕐᓂᖓᓄᑦ ᕿᑎᕐᒥᐅᓃᖔᖅᓯᒪᔪᓂᑦ ᓄᓇᓕᐅᔪᓂ. 
 
ᐃᓛᓂᒃᑯᑦ ᐃᓄᐃᑦ ᕿᑎᕐᒥᐅᑕᐅᔪᑦ ᓄᓇᓕᓐᓂᖔᕐᓯᒪᔪᑦᒃ ᖃᐅᔨᖃᑦᑕᕐᒪᑕ ᐃᓂᖃᓐᖏᒋᐊᒃᓴᖅ, 
ᑐᔪᕐᒥᕕᒻᒧᖅᑕᐅᔭᕆᐊᖃᖅᐸᒃᐳᑦ ᐃᓛᓐᓂᑯᓪᓗ ᑐᔪᕐᒥᕕᒻᒧᕆᐊᖃᖅᐸᒃᑐᑦ ᐊᓯᐊᑦᑕᐅᖅ ᐊᓪᓚᓄᑦ 
ᐊᓐᓂᐊᕐᕕᓕᐊᖅᑐᓄᑦ ᓇᔪᖅᑕᐅᕙᒃᑐᖅ ᔭᓗᓇᐃᕝᒥ ᐱᑐᖃᐅᓂᕐᓴᐅᔪᒥ. 
 
ᖃᐅᔨᒪᔪᒍᑦ ᓄᑖᒥ ᐋᓐᓂᐊᕕᓕᐅᓚᖅᑐᑦ ᐃᖃᓗᑦᑑᑦᑎᐊᒥ ᐊᒻᒪᓗ ᑕᐃᓐᓇ ᐱᔭᕇᖅᑕᐅᒐᔭᖅᑐᒃᓴᐅᕗᖅ 
ᐊᕐᕌᒍᓛᖅᑐᖅ. 
 
ᑕᐃᒪᓕ ᐅᒃᐱᕈᓱᒃᑲᒻᒪ ᑕᐃᓐᓇ ᐋᓐᓂᐊᕐᕕᐅᔪᖅ ᓴᓇᔭᐅᓚᐅᓐᖏᓐᓂᖓᓂ, ᑕᐃᓐᓇ ᐋᓐᓂᐊᕐᕕᓕᐊᕐᓯᒪᔪᓄᑦ 
ᓇᔪᖅᑕᐅᕙᒃᑐᖅ ᐊᑐᖅᑕᐅᖏᓐᓇᕐᓂᐊᖅᑐᖅ ᓄᓇᑦᑎᓐᓂᒃ ᐋᓐᓂᐊᕐᕕᖃᓚᐅᓐᖏᓐᓂᑦᑎᓐᓂ, ᕿᑎᕐᒥᐅᓂ, 
ᑭᓯᐊᓂᓕ ᐊᒥᓱᑦ ᐃᓄᐃᑦ ᐊᑐᖃᑦᑕᕐᓂᐊᕐᒥᔪᑦ ᐋᓐᓂᐊᕐᕕᓕᐊᕐᓯᒪᔪᓄᑦ ᐊᖏᕐᕋᕆᔭᐅᔪᒥᒃ ᓘᒃᑖᓂ 
ᑕᑯᓂᐊᖅᑎᓪᓗᒋ ᐊᓯᖏᓐᓄᓪᓗ. 
 
ᐃᓚᖏᑦ ᐋᓐᓂᐊᕐᕕᓕᐊᕐᓯᒪᔪᑦ ᑕᐃᑲᓂᒋᐊᖃᖅᐸᖕᒪᑕ ᐊᑯᓂᑲᓪᓚᒻᒪᕆᐅᔪᖅ ᓱᔭᒃᓴᖃᓗᐊᖅᐸᒐᑎᓪᓗ. 
ᐃᕿᐊᓐᖑᖃᑦᑕᕐᒪᑕ ᐊᑯᓂᒃ ᑕᐃᑲᓃᑦᑐᑎᒃ. 
 
ᑕᐃᒃᑯᐊ ᐱᖁᑎᖃᓐᖏᒻᒪᑕ ᐱᓐᖑᐊᕐᕕᐅᔪᓐᓇᖅᑐᒥᓪᓘᓐᓃᑦ ᑕᒪᒃᑯᓄᖓ ᐋᓐᓂᐊᕐᕕᓕᐊᕐᓯᒪᔪᓄᑦ ᐊᑯᓂᒃ 
ᑕᐅᕙᓂᒋᐊᖃᖅᑐᓄᑦ. ᖃᐅᔨᒪᔪᐃᓐᓇᐅᔪᒍ ᖃᓄᖅ ᐊᒃᓱᕈᕐᓇᕐᓂᖓᓂᒃ ᐊᖏᕐᕋᒥᒃ ᕿᒪᐃᓯᒪᓪᓗᓂ ᐊᒻᒪᓗ 
ᐱᔭᕆᐊᑐᓂᕐᓴᑲᓐᓂᐅᓪᓗᓂ ᖃᓂᒪᓪᓗᓂ, ᑭᓯᐊᓂᓕ ᑕᐃᓐᓇ ᐃᖃᓗᑦᑐᑦᑎᐊᕐᒥ ᐋᓐᓂᐊᕐᕕᐅᔪᖅ 
ᓴᓇᔭᐅᓚᐅᓐᖏᓐᓂᖓᓂ, ᑕᐃᓐᓇ ᐱᔭᕆᓴᖁᔪᒥᓇᖅᐳᖅ. 
 
ᑭᓯᐊᓂᓕ, ᒫᓐᓇᐅᔪᖅ, ᑕᐃᓐᓇ ᑐᔪᕐᒥᕕᐅᔪᖅ ᐊᑐᖅᑕᐅᖃᑦᑕᕐᓂᐊᕐᒪᑦ ᓱᓕ ᐊᑯᓂᒃ ᐊᒥᓱᑦ ᓗᒃᑖᓄᑦ 
ᑕᑯᔭᐅᔭᕆᐊᖃᖅᐸᒻᒪᑕ ᔭᓗᓇᐃᕝᒥ ᑭᖑᓂᐊᒍᓪᓗ ᑕᒪᓐᓇ ᑲᑎᒪᓂᑦᑎᓐᓂᒃ ᓴᖅᑭᑲᓐᓂᕐᓂᐊᖅᑕᕋ. ᖁᔭᓐᓇᒦᒃ. 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᖅᑲᐃᑎᑦᑎᒋᐊᒃᑲᓐᓂᑐᐃᓐᓇᖅᑐᖓ ᒪᓕᒐᓕᐅᖅᑎᓂᒃ ᐱᕕᖃᕋᑦᓯ 2.5 ᒥᓂᓯᒥᒃ ᐅᖃᕐᓂᐊᕐᓗᓯ, 
ᑕᑭᓂᕐᓴᐅᔭᕆᐊᖃᖅᐸᑦ, ᒪᓕᒐᕗᑦ ᓇᓗᓇᐃᕐᓯᓯᒪᒻᒪᑦ, ᐊᖏᖅᑕᐅᔪᒪᔭᕆᐊᖃᖅᑐᑦ ᐱᔭᕇᕐᓂᐊᕐᓗᒍ ᐅᖃᐅᓯᕆᔭᖓ. 
ᒪᓕᒐᓕᐅᖅᑎᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓇᕈᐊᖅ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ 540-1(6): ᑐᖅᑯᖅᑕᐅᓯᒪᓂᖏᑦ ᐅᓯᒃᓴᐃᑦ ᑰᔾᔪᐊᕋᓗᒻᒥ ᓯᕐᓗᐊᖓᓂ 
 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᕙᓪᓕᕐᒥ ᐅᑭᐅᖑᓚᐅᖅᑐᖅ, ᐋᖅᑭᒃᓱᐃᓚᐅᕐᒪᑕ 
ᐅᓯᔭᐅᕕᒃᓴᖏᓐᓂᒃ ᑭᕙᓪᓕᕐᒥ ᓄᓇᓕᐅᔪᓄᑦ ᒪᓐᑐᐊᒥᑦ ᐅᖅᓱᐊᓗᒃᑕᐅᒧᓪᓗ ᖁᕕᐊᓱᒃᑐᑕᓗ ᑭᕙᓪᓕᕐᒥᐅᑎᒍᑦ 
ᑕᒪᒃᓱᒥᖓ. ᑭᓯᐊᓂᓕ, ᑕᐃᒃᑯᐊ ᐃᓚᖏᑦ ᐅᓯᔭᒃᓴᐅᔪᑦ ᒪᓐᑐᕆᐊᒥᑦ ᑕᐃᑯᖓ ᑐᓚᒃᑕᕐᕕᖓᓄᑦ ᑯᔾᔪᐊᕋᓘᑉ 
ᑕᐃᑯᓐᖓᐅᔾᔭᐅᖃᕆᐊᖃᕐᒪᑕ ᓄᓇᓕᓐᓄᖅᑕᐅᓚᐅᓐᖏᓐᓂᖏᓐᓂ. ᓯᕐᓗᐊᖅᑕᖃᕐᒪᑦ ᑰᔾᔪᐊᕋᓗᒻᒥ ᐊᒻᒪᓗ ᑕᐃᒃᑯᐊ 
ᐅᓯᔭᐅᔭᕆᐊᖃᓚᖅᑐᑦ ᐅᒥᐊᕐᔪᐊᒃᑯᑦ ᑕᐃᑲᓂᑎᑕᐅᓱᖑᔪᑦ ᓯᕐᓗᐊᒥ. 
 
ᐊᒃᑕᕐᓇᕈᑎᒋᔭᖓ ᑕᑯᔭᕋ ᖃᐅᔨᑦᑕᐅᑎᒋᓚᐅᖅᑕᕋ ᑕᐃᓐᓇ ᐊᐅᓚᑦᓯᔪᖅ ᓯᕐᓗᐊᖁᑎᖃᖅᑐᑦ, 
ᐊᒥᓱᓗᐊᓐᖏᑦᑐᓂᒡᒍᖅ ᑐᖅᑯᐃᓯᒪᒐᒥ ᓯᕐᓗᐊᖓᓂ, ᐃᓱᒪᔪᒍ ᑕᐃᓐᓇ ᐃᓗᓕᖃᓐᖏᓗᐊᕐᒪᑦ, 
ᓯᕐᓗᐊᒥᑎᑕᐅᓂᖏᓐᓄᑦ ᐊᑭᑦᑐᕆᐊᒃᑲᓐᓂᑐᐃᓐᓇᕆᐊᖃᖅᑐᖅ. 
 
ᑕᐃᒪᓕ ᐊᑭᑦᑐᕆᐊᖅᑎᑦᑎᕙᒻᒪᑕ ᑕᒪᒃᑯᓂᖓ ᓂᐅᕕᐊᒃᓴᐅᔪᓂᒃ ᓄᓇᓕᓐᓄᕋᐃᒻᒪᑕ. ᖃᐅᔨᒪᖁᑐᐃᓐᓇᖅᑕᒃᑲ 
ᓴᓇᔪᓕᕆᔨᒃᑯᑦ ᑕᒪᒃᑯᐊ ᑭᓱᑐᐃᓐᓇᐃᑦ ᐊᑭᑦᑐᕆᐊᒃᑲᓐᓂᑐᐃᓐᓇᕆᐊᖃᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ 
ᖃᑦᓯᓐᓇᐅᓗᐊᕐᓂᖏᓐᓄᑦ ᑕᐃᒃᑯᐊ ᓯᕐᓗᐊᒥᑎᑕᐅᔪᑦ ᑰᔾᔪᐊᕋᓘᑉ ᑐᓚᒃᑕᕐᕕᖓᓂ. 
 
ᖃᐅᔨᒪᑦᑎᐊᕆᐊᖃᖅᑐᒍᑦ ᑕᒪᒃᑯᐊ ᑭᓱᑐᐃᓐᓇᐃᑦ ᐊᑭᑦᑐᕆᐊᕐᓂᐊᖏᒃᑲᓗᐊᕐᒪᖔᑕ ᐅᖅᓱᐊᓗᐃᓪᓗᓐᓂᑦ ᐊᑭᖏ 
ᐊᑭᑦᑐᕆᐊᕐᓂᐊᖏᒃᑲᓗᐊᕐᒪᖔᑕ ᑭᕙᓪᓕᕐᒥᐅᓄᑦ. ᐅᐊᑦᑎᐊᕈᒃᑲᓐᓂᖅ, ᐊᐱᕐᓱᓂᐊᕐᒥᔪᖓ ᑕᒪᒃᓱᒧᖓ. ᖁᔭᓐᓇᒦᒃ. 
ᐅᖃᖅᑎ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐳᑭᕐᓇᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 541-1(6): ᐸᕐᓇᑕᐅᓯᒪᔪᖅ ᓴᓇᒋᐊᖅᑕᐅᓂᐊᕐᓂᖓ ᐅᖅᓱᖅᑑᒥ 
ᖃᖓᑕᓲᒃᑯᕕᒃ 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᓲᔪᓯ ᖃᒪᓂᑦᑐᐊᕐᒥᐅ. ᐃᒃᐸᒃᓴᖅ ᑎᑭᑕᐃᓐᓇᓚᐅᕋᒪ 
ᖁᕕᐊᓱᒃᑐᖓᓗ ᐃᓚᒃᑲᓂᒃ ᑕᑯᔪᓐᓇᕋᔭᒪ ᑕᒫᓂ. ᐊᓲᔪᓯᕈᒪᒻᒥᔭᒃᑲ ᐅᖅᓱᖅᑑᕐᒥᐅᑦ. 
 
ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᐅᖃᐅᓯᖃᕐᓂᐊᕐᓗᖓ ᐸᕐᓇᒃᑕᐅᓯᒪᔪᒥ ᓴᓇᒋᐊᕐᓂᐅᓂᐊᖅᑐᒥᒃ ᐅᖅᓱᖅᑐᒥ 
ᖃᖓᑕᓲᒃᑯᕕᐅᔪᒥᒃ. ᑕᒪᓐᓇ ᐱᓕᕆᐊᖑᔪᖅ ᐊᒃᓱᐊᓗᒃ ᐊᑑᑎᖃᕐᒪᑦ ᐅᕙᖓ ᓄᓇᖓᓄᑦ ᑕᐃᒃᑯᓄᖓᓗ ᐃᓄᓐᓄᑦ 
ᓄᓇᑦᑎᓐᓅᖃᑦᑕᕐᓯᒪᔪᓄᑦ ᑐᑭᓯᕙᓪᓚᐃᔪᑦ ᑕᐃᓐᓇ ᐊᖏᓪᓕᒋᐊᖅᑕᐅᔭᕆᐊᖃᕐᓂᖓᓂᒃ. 
 
ᐅᖃᖅᑎ, ᖁᕕᐊᓱᒃᐳᖓ 2003-2004 ᐊᑭᑐᔪᑎᓄᑦ ᐊᑐᖅᑐᒃᓴᐅᔪᒧᑦ ᐱᖃᓯᐅᔾᔨᒻᒪᑕ ᑮᓇᐅᔭᖃᖅᑎᑦᑎᓂᕐᒥᒃ 
ᓴᓇᒋᐊᕐᓂᐊᕐᓗᑎᒃ ᐊᐅᔭᐅᓂᐊᖅᑐᖅ. ᑭᓯᐊᓂᓕ, ᑐᑭᓯᐅᒪᔪᖓ ᑕᒪᓐᓇ ᐱᓕᕆᐊᖑᔪᖅ ᐊᒥᒐᕐᓯᒪᒻᒪᑕ 200,000-
ᓂᒃ. 
 
ᐅᖃᖅᑎ, ᒪᐃ 22, 2003-ᒥ, ᑎᑎᕋᐅᔭᕐᓯᒪᔪᖅ ᑐᓂᔭᐅᓚᐅᖅᑐᑦ ᕼᐊᒻᓚᒃᑯᑦ ᑲᑎᒪᔨᖏᓐᓄᑦ. ᕼᐊᒻᓚᒃᑯᑦ 
ᑲᑎᒪᔨᖏᑦ ᓂᕆᐅᓐᓂᖃᑦᑎᐊᖅᐳᑦ ᐱᔭᕇᖅᑕᐅᓂᒃᓴᖓᓄᑦ ᑕᐃᓐᓇ ᐱᓕᕆᐊᖑᔪᖅ, ᑭᓯᐊᓂᓕ ᐃᓱᒫᓗᒍᑎᖃᖅᐳᑦ 
ᑕᒪᒃᑯᐊ ᐊᑭᑦᑐᕆᐊᕈᑕᐅᓂᐊᖅᑐᑦ ᑐᑭᓕᐅᕆᔪᓐᓇᕐᒪᑕ ᑕᒪᓐᓇ ᑲᔪᓯᓐᖏᑐᐃᓐᓇᕆᐊᖃᕐᓂᖓᓂᒃ. 

ᐅᖃᖅᑎ, ᕼᐊᒻᓚᒃᑯᑦ ᑲᑎᒪᔨᖏᑦ ᐅᖅᓱᖅᑑᕐᒥᐅᑦ ᑐᓂᓯᔪᒪᔪᑦ ᑮᓇᐅᔭᑎᒍᑦ ᑕᒪᒃᑯᓱᒧᖓ ᐱᓕᕆᐊᒧᑦ 
ᐊᐱᕆᓯᒪᓪᓗᑎᓪᓗ ᐅᕙᓐᓂᒃ ᑐᓂᓯᖁᔨᓪᓗᑎᒃ ᒥᓂᔅᑕᒧᑦ. ᐅᖃᖅᑎ, ᑕᐃᒪᓕ ᓂᕆᐅᒃᐳᒐ ᕼᐊᒻᓚᒃᑯᑦ, ᓄᓇᓕᓐᓂ 
ᒐᕙᒪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐃᑲᔪᕈᓐᓇᕐᓂᐊᕐᓗᑎᒃ ᑕᒪᓐᓇ 
ᑲᔪᓯᑦᑎᐊᕈᓐᓇᖁᓪᓗᒍ ᑕᒫᓂ ᐊᐅᔭᒥ. 
 
ᐅᖃᖅᑎ, ᐊᐱᕐᓱᕐᓂᐊᖅᑐᖓ ᒥᓂᔅᑕᐅᔪᒥᒃ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ ᑕᒪᒃᓱᒧᖓ 
ᐱᓕᕆᐊᒧᑦ ᓈᒻᒪᒃᓯᒃᐸᑦ. ᖁᔭᓐᓇᒦᒃ. ᐅᖃᖅᑎ. 
  
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᐅᖅᑏᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 542-1(6): ᑮᓇᐅᔭᖃᑦᑎᑦᑎᓂᖅ ᐃᓕᓴᐃᔨᓄᑦ ᐃᓂᐅᔪᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓂᑯᕕᑉᐳᖓ ᐅᓪᓗᒥ ᐅᖃᐅᓯᖃᕈᒪᓪᓗᖓ ᒐᕙᒪᒃᑯᑦ 
ᐱᓕᕆᐊᖃᕆᐊᖃᕐᓂᖓᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᑲᔪᓯᒋᐊᓚᐅᖏᓂᓐᓂ ᐅᐱᒋᔪᒪᔭᕋ ᒥᓂᔅᑕ 
ᐅᖃᐅᓯᖏᓐᓄᑦ ᐊᒻᒪᓗ ᑕᑯᔪᒪᑦᑎᐊᓛᕆᕗᖓ ᐱᕙᓪᓕᐊᓂᐅᔪᒥᒃ ᑕᒪᑐᒧᖓ ᐊᒻᒪᓗ ᐊᓯᖏᑎᒍᑦ 
ᐅᖃᐅᓯᐅᕋᑖᖅᑐᓄᑦ ᑕᕝᕙᓂ, ᐅᖃᖅᑎ. 
 
ᐅᖃᖅᑏ, ᑲᑎᒪᔨᐅᓪᓗᖓ ᒪᓕᒐᓕᐅᖅᕕᒻᒧᑦ, ᖁᕕᐊᓱᓚᐅᕋᒪ ᐃᓇᖓᒎᖅ ᓇᓗᓇᐃᖅᑕᐅᓯᒪᔪᓂ ᑎᓴᒪᐅᔪᓂ 
ᓯᕗᓪᓕᐅᔾᔭᐅᔪᒪᔪᓂᒃ ᒐᕙᒪᒃᑯᑎᒍᑦ, ᓇᓗᓇᐃᖅᑕᐅᓯᒪᒻᒪᖅ ᑕᕝᕙᓂ ᕿᖓᐅᒥ ᐊᖏᖃᑎᒌᒍᑦ, 
ᐃᓕᓐᓂᐊᕈᑕᐅᕙᓕᐊᒻᒪᑦ. ᐃᓚᒋᔭᖓ ᑐᕌᖅᑕᐅᓇᓱᐊᖅᑐᖅ ᑕᒪᐅᓇᑎᒍᑦ ᐱᐅᓯᕚᓪᓕᕐᓗᒍ 
ᐃᓕᓐᓂᐊᖅᑎ/ᐃᓕᓴᐃᔨ ᐊᒥᓲᓂᖓ ᓄᓇᕗᒻᒥᓗᑦᑖᖅ. ᑕᒪᓐᓇ ᐊᑑᑎᖃᓪᓚᕆᑦᑐᒥᒃ ᐱᓕᕆᐊᖑᓇᓱᐊᖅᐳᖅ, 
ᐃᑲᔪᖅᑐᓪᓚᕆᑦᑕᕋ. 
 
ᐃᓕᓐᓂᐊᕐᓇᐅᑉ ᐊᕐᕌᒍᐊ ᐃᓱᓕᑦᑕᖅᑐᓕᕐᒥᒻᒪᑦ ᐊᒻᒪᓗ ᐃᓚᖏᓐᓂ ᓄᓇᓕᐅᔪᓂ, ᐸᕐᓇᐸᓪᓕᐊᓕᖃᑦᑕᕐᒪᑕ 2002-
2004 ᐃᓕᓐᓂᐊᕐᓇᐅᑉ ᐊᕐᕌᒍᐊᓄᑦ, ᑐᓴᖃᑦᑕᕋᑦᑕ ᐃᓱᒫᓘᑎᐅᔪᓂᒃ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᒃ ᓄᓇᕗᒻᒥ ᐱᖓᓐᓇᖓᓃᑦᑐᑦ ᓄᓇᓖᑦ, ᖁᓪᓗᖅᑐᖅ, ᐱᖓᓐᓇᖓᓃᕐᓂᖅᐹᖑᔪᖅ ᓄᓇᓕᐅᔪᓂᒃ 
ᐃᖃᓗᓐᓂ, ᐊᒥᓲᓂᖏᑦ ᐃᓕᓴᐃᔨᓄᑦ ᐃᓂᐅᔪᑦ ᒥᑭᓪᓕᒋᐊᖅᑕᐅᑐᐃᓐᓇᕆᐊᖃᒻᒪᑕ ᐊᕐᕌᒍᓂᐊᖅᑐᒥ. 
 
ᐃᒃᐸᒃᓴᖅ, ᒥᓂᔅᑕᖓ ᐃᓕᓐᓂᐊᖅᑐᓕᕆᔨᒃᑯᑦ ᐃᓚᖓᖅᑎᕆᓂᖃᒪᐅᖏᒻᒪᑦ ᐊᒻᒪᓗ ᐸᑦᑕᑐᖅᐸᕋ ᑕᒪᑐᒧᖓ. 
ᑭᓯᐊᓂ, ᐊᑯᓂᐅᔪᒧᑦ ᐊᒃᓱᕉᑎᐅᓂᐊᖅᑐᑦ ᓱᕐᕋᖏᒻᒪᑕ. 
 
ᐅᖃᖅᑎ, ᑐᑭᓯᒋᐊᕈᑎᐅᓯᒪᔪᑦ ᓴᖅᑭᑕᐅᔪᑦ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᒪᑐᒧᖓ ᑎᑎᕋᖅᓯᒪᔪᒃᑯᑦ 
ᐊᐱᖅᑯᑎᓐᓄᑦ ᒫᑦᓯ 19-ᖑᑎᓪᓗᒍ, ᓇᓗᓇᐃᖅᓯᕗᖅ ᐊᒥᓲᓂᖏᑦ ᐃᓕᓐᓂᐊᖅᑏᑦ ᐃᓕᓐᓂᐊᖅᑐᐃᑦ ᓄᓇᕗᒻᒥ 
ᐃᓕᓐᓂᐊᖅᕕᐅᔪᓂ ᐊᒥᓱᕈᑉᐹᓕᖅᓯᒪᕗᑦ ᐃᒪᓐᓇᓂᒃ 588 ᐃᓕᓐᓂᐊᖅᑎᓂᒃ ᑎᓴᒪᐃᑦ ᐊᕐᕌᒍᓂᒃ. 
 
ᑕᒪᓐᓇ ᐊᖏᕚᓪᓕᕈᑎᐅᕗᖅ 6-ᐳᓴᓐᒥᑦ ᐊᒥᓲᓂᖏᓐᓄᑦ ᐃᓕᓐᓂᐊᖅᑏᑦ ᑕᐃᒪᖓᓂᒃ 1999-2000 ᐊᒻᒪᓗ ᓱᓕ, 
ᑕᕝᕙᓂᑦᓴᐃᓐᓇᖅ 3-ᐳᓴᓐᒥᒃ ᐊᖏᓪᓕᒋᐊᖅᓯᒪᒻᒥᔪᖅ ᐊᒥᓲᓂᖏᓐᓄᑦ ᑮᓇᐅᔭᖃᑦᑎᑕᐅᔪᓄᑦ ᐃᓕᓴᐃᔨᓄᑦ 
ᐃᓂᐅᔪᓂᒃ, 19-ᑐᐃᓐᓇᐃᑦ ᐃᓕᓴᐃᓂᕐᒧᑦ ᐃᓂᐅᔪᑦ ᑕᐃᒪᖓᓂᒃ 1999-2000-ᒥᓂᑦ, 600-ᓚᑲᓴᐅᑎᓪᓗᒋᑦ 
ᐃᓕᓐᓂᐊᖅᑏᑦ ᐃᓕᓐᓂᐊᕐᕕᑦᑎᓐᓃᑦᑐᑦ. 
 
ᐅᖃᖅᑎ, ᐊᕐᕌᒍᓚᐅᖅᑐᒥ, ᒥᓂᔅᑕᖓ ᐃᓕᓐᓂᐊᖅᑐᓕᕆᔨᒃᑯᑦ ᓴᖅᑭᖅᓯᓚᐅᖅᓯᒪᒻᒪᑦ ᐅᖃᕈᑎᐅᓂᐊᖅᑐᒥᒃ 
ᑮᓇᐅᔭᖃᐅᑎᐅᓂᐊᖅᑐᓂᒃ ᓄᓇᕗᒻᒥ ᐃᓕᓐᓂᐊᕐᕕᐅᔪᓄᑦ. ᐃᓱᒪᒋᔭᐅᓚᐅᖅᑐᖅ ᐊᑐᖁᔭᐅᓪᓗᑎᒃ  

ᐋᖅᑭᒋᐊᖅᑕᐅᓗᓂ ᐃᓕᓐᓂᐊᖅᑎᓄᑦ ᑮᓇᐅᔭᖅᑖᖑᕙᑦᑑᑉ ᐋᖅᑭᒃᓯᒪᓂᖓ ᓇᓗᓇᐃᖅᓯᒪᔪᒃᑯᑦ 
ᐊᑦᑎᔅᓯᕙᓪᓕᐊᑎᓪᓗᒍ..ᐅᖃᖅᑎ, ᐃᓘᓇᖏᓐᓄᑦ ᐊᖏᖅᑕᐅᔪᒪᔪᖓ ᐱᐊᓂᒍᒪᓪᓗᒍ ᐅᖃᐅᓯᕆᔭᒃᑲ, 
ᐊᑕᐅᓯᑐᐃᓐᓇᖅ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᒥᓂᒃ, ᐋᒡᒑᖅᑐᖃᑉᐹ? 
ᐱᑕᖃᖏᑦᑐᖅ, ᐊᑏ ᑲᔪᓯᓕᕆᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ…ᓇᓪᓕᐊᒃ ᐊᑐᓕᖁᔭᐅᓯᒪᔪᖅ ᐋᖅᑭᒋᐊᖅᓯᓂᕐᒧᑦ ᐃᓕᓐᓂᐊᖅᑎᓄ ᑮᓇᐅᔭᖅᑖᖑᕙᑦᑐᑦ 
ᐋᖅᑭᒃᓯᒪᓂᖓ ᓇᓗᓇᐃᖅᓯᒪᓪᓗᑎᒃ ᐊᑐᖅᑕᐅᒍᓐᓇᖅᑐᑦ ᐊᑦᑎᔅᓯᕙᓪᓕᐊᑎᑦᑎᓂᕐᒥᒃ ᐃᓕᓐᓂᐊᖅᑎ/ᐃᓕᓴᐃᔨ 
ᐊᒥᓲᓂᖏᒍᑦ, ᑐᕌᖅᑕᐅᓇᓱᐊᖅᑐᖅ ᓇᓗᓇᐃᖅᑕᐅᓯᒪᑦᑎᐊᖅᑐᖅ ᐅᕙᓂ ᕿᖓᐅᑦ ᐊᖏᕈᑎᖓᓂ. 
 
ᐅᓂᒃᑳᒥ ᐅᖃᐅᓯᐅᓯᒪᔪᑦ ᐊᑐᖅᑕᐅᒍᓐᓇᖅᑐᖅ ᒥᑭᓂᖅᐹᖓ 25 ᓄᑖᑦ ᐃᓕᓴᐃᔨᓄᑦ ᐃᓚᔭᐅᓗᓂ 2003-2004-ᒥ 
ᐃᓕᓐᓂᐊᕐᓇᐅᑉ ᐊᕐᕌᒍᐊᓄᑦ, ᐊᐃᑉᐸᕆᔭᖓ ᐊᑐᖅᑕᐅᒍᓐᓇᖅᑐᖅ 60-ᖑᔪᑦ ᓄᑖᑦ ᐃᓂᐅᔪᑦ ᑐᓂᔭᐅᒃᑲᓂᕐᓗᑎᒃ. 
 
ᐅᖃᖅᑎ, ᓇᓗᓇᐃᕈᑎᑕᖃᖏᒻᒪᑦ ᐊᒥᓲᓂᖏᑦ ᐃᓕᓐᓂᐊᖅᑏᑦ ᐃᓪᓗᓯᕐᒥ ᒥᑭᓪᓕᕚᓪᓕᓂᐊᖅᑐᑦ ᐃᓕᓐᓂᐊᕐᓇᐅᑉ 
ᐊᕐᕌᒍᒋᓂᐊᖅᑕᖓᓂ. ᓇᓗᖏᓚᖓ, ᐊᒥᓲᓂᖅᓴᐅᓂᐊᖅᑐᑦ. ᓇᓗᓇᐃᖅᑕᐅᓯᒪᔪᖃᖏᑦᑐᖅ ᐊᑐᓕᖁᔭᐅᔪᑦ 
ᐋᖅᑭᒋᐊᖅᓯᓂᕐᒧᑦ ᐃᓕᓐᓂᐊᕐᕕᐅᑉ ᑮᓇᐅᔭᖅᑖᖑᕙᑦᑐᑦ ᐋᖅᑭᒃᓯᒪᓂᖓ ᐃᓱᒪᒋᔭᐅᒋᐊᖅᓯᒪᒻᒪᖔᖅ. 
 
ᓇᓗᓇᖏᑦᑐᖅ ᐅᕙᓐᓄᑦ, ᐅᖃᖅᑎ, ᓄᓇᕗᒻᒥ ᐃᓕᓐᓂᐊᕐᕕᐅᔪᑦ ᐱᔪᒪᕙᑦᑕᖏᓐᓄᑦ ᑭᖑᕝᕕᐅᑎᑲᒻᒪᓐᓂᐅᕗᖅ 
ᑕᒪᓐᓇᓗ ᓱᓕᔪᓐᓇᖅᑐᓂ. ᐅᖃᖅᑎ, ᓈᒻᒪᓈᑦᑎᐊᕐᓕᖅᑲᑦ, ᐊᐱᕆᓛᕐᕋᓚ ᒥᓂᔅᑕᒥᒃ ᑲᒪᒋᔭᖃᑦᑐᒥᒃ ᑖᒃᑯᓂᖓ 
ᐊᐱᖅᓱᓂᐊᖅᑕᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᒃᑲᕐᕆᐊᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 543-1(6): ᑎᓕᐅᕆᓂᖅ ᓄᓇᕗᒻᒥᐅᓂᒃ ᐊᐅᓚᑦᑎᓕᕐᓗᑎᒃ 
 
ᐃᒃᑲᕐᕈᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᖃᕈᒪᔪᖓ ᓄᓇᕗᒻᒥᐅᓄᑦ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒋᔭᓐᓄᑦ ᑕᕝᕙᓂ ᑲᑎᒪᕕᒻᒥ. ᐅᖃᐅᓯᕆᔭᕆᐊᖃᕋᒃᑭᑦ ᑕᒪᒃᑯᐊ ᐃᓱᒫᓗᒋᔭᐅᔪᑦ ᓄᓇᕗᒻᒥᐅᓄᑦ, 
ᐱᓗᐊᖅᑐᒥᒃ ᑕᒪᒃᑯᓄᖓ ᓄᓇᕗᒻᒥ ᐊᑯᓂᒃ ᓄᓇᖃᕐᓯᒪᔪᓄᑦ ᐊᐅᓚᑦᓯᔪᓐᓇᖏᑦᑐᑦ ᖃᓄᐃᑦᑐᓂᒃ ᑭᓐᖑᒪᔭᒥᓐᓂᒃ. 
 
ᖃᖓᑐᐃᓐᓇᖅ ᓄᓇᕗᒻᒥᐅᑕᐅᓐᖏᑦᑐᓂᒃ ᒪᐅᓐᖓᖅᑐᖃᕋᐃᒻᒪᑦ, ᑕᒪᐅᓐᖓᕋᐃᒻᒪᑕ ᐊᐅᓚᑦᓯᓇᓱᐊᓕᖅᐸᒻᒪᑕ 
ᖃᓄᐃᓕᐅᕆᐊᖃᕐᓂᑎᓐᓂᒃ. ᑕᒪᓐᓇ ᐅᖃᐅᓯᕆᔪᒪᔭᕋ ᓄᓇᕗᒻᒥᐅᑕᐅᔪᓄᑦ, ᐃᓐᓇᕐᓄᑦ ᐃᓐᓇᑐᖃᐅᔪᓄᑦ 
ᐅᕕᒃᑲᐅᔪᓄᓪᓗ. 
 
ᓇᒻᒥᓂᖅ ᒐᕙᒪᖃᓕᕋᑦᑕ ᓄᓇᕗᒻᒥ ᐊᐅᓚᑦᓯᔪᓐᓇᕐᓯᓪᓗᐊᕋᓗᐊᕋᑦᑕ ᖃᓄᐃᓕᐅᕈᒪᓂᑦᑎᓐᓂᒃ. ᑕᐃᒃᑯᐊᓕ 
ᓄᓇᕗᒻᒥᐅᑕᐅᓐᖏᑦᑐᑦ, ᐅᕙᑦᑎᓐᓂᒃ ᐊᐅᓚᑦᓯᖁᓐᖏᒃᑲᓗᐊᕋᒃᑭ ᐅᕙᑦᑎᓐᓂᒃ ᑲᒪᒋᔪᓐᓇᕋᑦᑕ. 
 
ᖃᓄᑐᐃᓐᓇᖅ ᐱᔪᓐᓇᕋᓗᐊᕋᑦᑕ ᖃᐅᔨᒪᓪᓗᑕᓗ ᖃᓄᐃᓕᐅᖅᐸᓪᓕᐊᔪᓂᒃ ᓄᓇᑦᑎᓐᓂ. ᓄᓇᕗᒻᒥᐅᑕᐅᓐᖏᑦᑐᓂᒃ 
ᑎᑭᑦᑐᖃᕋᐃᒻᒪᑦ ᓄᓇᕗᒻᒧᑦ, ᐃᖅᑲᓇᐃᔮᖅᑕᓱᖑᒻᒪᑕ ᐱᒻᒪᕆᐅᓂᖏᓐᓂᒃ. 
 
ᐊᐅᓚᑦᓯᔪᓐᓇᕐᓯᒍᑦᑕ ᓄᓇᕗᒻᒥᐅᑕᐅᔪᓪᓗ ᓯᕗᓕᖅᑎᕈᖅᐸᓪᓕᐊᑎᓪᓗᒋᑦ ᐅᕙᒍᑦ ᓄᓇᖓᓐᓂ, ᑲᔪᓯᔪᒪᒐᑦᑎᒍᑦ 
ᐃᓕᖅᑯᓯᖅᑎᒍᑦ, ᐊᑐᕐᓗᒋᓪᓗ ᒫᓐᓇᐅᓕᖅᑐᑦ ᐊᑐᖅᑕᐅᕙᒃᑐ, ᐊᐅᓚᔪᓐᓇᕐᓗᒋᑦ ᐱᓕᕆᐊᕗᑦ ᓄᓇᑦᑎᓐᓂᒃ.  

ᓇᒻᒥᓂᖅ ᒐᕙᒪᖃᓕᕋᑦᑕ ᐅᑭᐅᓂᒃ ᑎᓴᒪᓂᒃ. ᑕᒪᒃᑯᐊ ᐱᑦᑕᐅᑎᒋᔪᒪᓐᖏᓐᓇᑦᑎᒍᑦ ᐊᑐᖅᑕᐅᕙᓕᖅᑐᑦ 
ᓄᓇᑎᓐᓄᒃ, ᐊᐅᓚᑦᓯᔪᒪᒐᑦᑕ ᐊᑐᕐᓂᐊᑕᖅᑎᓐᓂᒃ. 
 
ᐅᑭᐅᒐᓴᐅᒻᒪᑦ ᓯᕗᓂᑦᑎᓐᓂ ᐅᕙᑦᑎᓐᓂᒃ ᒪᓕᒐᓕᐅᕈᓐᓇᕋᑦᒃᑕ ᐊᑐᕐᓂᐊᖅᑕᑦᑎᓐᓂᒃ ᓄᓇᕗᒻᒥ 
ᑎᓕᐅᕆᐊᒃᑲᓂᕈᒪᕙᒃᑲ ᐅᕕᒃᑲᐅᔪᑦ ᐱᓕᒻᒪᒃᓴᒍᓐᓇᕐᓗᑎᒃ ᐊᐅᓚᑦᑎᓂᕐᒧᑦ ᒐᕙᒪᒃᑯᖏᓐᓂᑦ ᓄᓇᕗᑦ 
ᓄᓇᒋᔭᖏᓐᓂᓗ. ᑎᓕᐅᒃᑲᓐᓂᕈᒪᕙᒃᑲ, ᖃᐅᔨᒪᓪᓗᖓᓗ ᐊᔪᓐᖏᒻᒪᑕ ᐱᓕᕆᔾᔪᑎᒃᓴᖃᑦᑎᐊᑐᐊᕈᑎᒃ 
ᒪᓕᒐᓕᐅᕈᓐᓇᕋᑦᑕᓗ ᐅᕙᑦᑎᓐᓂᒃ ᑎᑭᑎᑕᐅᓐᖏᑦᑐᓂᒃ ᖃᓪᓗᓈᑦ ᓄᓇᖓᓐᓂᒃ. 
 
ᑕᒪᓐᓇ ᓄᓇᕗᒻᒥᐅᑕᐅᓗᑕ ᐱᔪᓐᓇᖅᑕᕗᑦ. ᐃᓄᓪᓗᑕ ᒫᓂᒥᐅᑕᐅᓐᓂᖏᒃᑯᑦᑕ, ᓄᓇᕗᑦ ᒐᕙᒪᖃᕋᔭᓐᖏᒻᒪᑦ. 
 
ᐅᖃᖅᑎ: ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᐊᖏᖅᑕᐅᔪᒪᔪᖓ ᐅᖃᐅᓯᕆᔭᕋ ᐱᔭᕇᕈᒪᓪᓗᒍ. 
 
ᐅᖃᖅᑎ: ᒪᓕᒐᓕᐅᖅᑎᐅᔪᖅ ᐊᖏᖅᑕᐅᔪᒪᔪᖅ ᐅᖃᐅᓯᕆᔭᓂ ᐱᔭᕇᕈᒪᓪᓗᓂᐅᒃ. ᐊᒃᑳᖅᑐᖃᖅᐸ? 
ᐊᒃᑳᖅᑐᖃᓐᖏᑦᑐᖅ, ᐊᑏ ᑲᔪᓯᒋᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᓄᓇᕗᒻᒥᐅᑕᐅᔪᑦ ᐊᖏᑐᐃᓐᓇᖃᑦᑕᕆᐊᖃᓐᖏᒻᒪᑕ, 
ᐊᐅᓚᑦᑎᔪᓐᓇᕆᐊᖃᕋᓗᐊᓗᕐᒪᑕ ᐱᔪᒪᔭᒥᓂᒃ. ᑲᒪᒋᔭᐅᔭᕆᐊᖃᕈᓐᓂᕋᑦᑕ ᓱᕐᓗ ᐱᔪᓐᓇᖏᑦᑐᑎᒍᑦ. 
 
ᑕᒪᓐᓇ ᐱᔾᔪᑎᒋᓪᓗᒍ, ᑕᒪᓐᓇ ᐅᖃᐅᓯᕆᔪᒪᕙᕋ ᐃᓱᒪᓗᒋᓪᓗᒍᓗ ᓄᓇᕗᒻᒥᐅᑕᐅᔪᓄᓪᓗ 
ᒪᓕᒐᓕᐅᖅᑎᓐᖑᓚᐅᕐᓯᒪᒐᒪ ᐃᑲᔪᕈᒪᓪᓗᖓ ᐃᑲᔪᖅᑐᕈᒪᓪᓗᒋᑦ ᓄᓇᕗᒻᒥᐅᑕᐅᔪᑦ. 
 
ᐅᖃᕈᒪᔪᖓ ᑲᖏᖅᑐᒑᐱᒻᒥᐅᑕᐅᔪᐅᓄᑦ ᕿᑭᖅᑕᕐᔪᐊᕐᒥᐅᑕᐅᔪᓄᓪᓗ, ᖁᔭᓇᒦᕈᒪᔭᒃᑲ ᑕᐃᒃᑯᐊ 
ᑭᒡᒐᖅᑐᕈᓐᓇᖑᐊᑕᕐᓯᓐᓇᕋᒃᑭᑦ ᑕᕝᕙᓂ ᒪᓕᒐᓕᐅᕐᕕᒻᒥ ᐃᓱᒫᓗᒋᔭᕐᓂᓪᓗ ᐅᖃᕈᓐᓇᖅᐸᒃᑐᖓ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᒃᑲᕐᕆᐊᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 544-1(6): ᐊᔾᔨᒌᒥᒃ ᐃᓕᓐᓂᐊᕐᓂᕐᒧᑦ ᖃᐅᔨᓴᖅᑕᐅᓂᐅᔪᖅ ᓄᓇᕗᒻᒥ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᓪᓗᒥᖃᐃ ᐱᕕᔾᔪᐊᕐᓇᐅᕗᖅ. ᖃᐅᔨᒪᓐᖏᑦᑐᖓ. ᐅᓪᓗᒥ 
ᓇᖏᕐᓯᕗᖓ ᓴᒃᓯᓐᓂ ᖁᕕᐊᓱᒃᑎᐊᖅᑐᖓᓗ ᒥᓂᔅᑕᐅᔪᑉ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᐅᓯᕆᖃᐅᔭᖏᓐᓂᒃ 
ᐅᐊᑦᑎᐊᕈ ᑕᒪᒃᑯᐊ ᐃᓕᓐᓂᐊᖅᑎᖁᑎᕗᑦ ᓯᕗᓪᓕᐅᔾᔭᐅᔭᕆᐊᖃᕐᒪᑕ ᐅᐱᓐᓇᕋᓂ ᑲᓇᑕᒧᑦ ᐃᓚᒋᔭᐅᒐᑦᑕ. 
 
ᐅᖃᖅᑎ, ᐃᓕᓐᓂᐊᖅᑎᖁᑎᕗᑦ ᐊᔾᔨᐅᓐᖏᒻᒪᑕ ᑕᐃᒃᑯᐊ ᖃᓪᓗᓇᐅᔭᕈᓐᓇᕐᓂᕐᓴᐅᓪᓗᑎᒃ ᐅᕙᑦᑎᓐᓂᒃ, ᑕᒪᓐᓇ 
ᐃᓕᓐᓂᐊᕐᓂᐅᔪᖅ ᐱᑕᖃᕆᐊᖃᕐᒪᑦ ᑭᓐᖑᒪᔭᐅᓪᓗᓂᓗ ᖁᕕᐊᓱᒃᑐᖓᐊᓗ ᑕᒪᒃᑯᐊ 
ᖃᐅᔨᓴᖅᑕᐅᖃᑦᑕᕐᓂᐊᓕᕐᒪᑕ. 

ᐊᒥᓱᐊᓗᒻᒪᑕ ᑕᒪᒃᑯᐊ ᐃᓕᓐᓂᐊᖅᑎᐅᔪᑦ ᓄᖅᑲᖃᑦᑕᕐᓯᒪᔪᑦ. ᓄᖅᑲᖅᐸᓐᖏᑉᐸᑕ, ᐃᑲᔪᕈᓐᓇᕐᓯᓯᒪᒐᓗᐊᕐᒪᑕ 
ᓄᓇᕗᒻᒥᐅᑕᐅᔪᓄᑦ. ᐃᓕᓐᓂᐊᕆᐊᖅᐸᒃᑲᓗᐊᖅᑎᓪᓗᒋᑦ, ᐃᓚᓐᓂᒃᑯᑦ ᐃᓕᑉᐸᓪᓕᐊᓗᐊᖃᑦᑕᖏᒻᒪᑕ. 
 
ᑕᒪᓐᓇ ᐅᖃᐅᓯᕆᔭᕋ ᓱᓕᔪᒃᓴᐅᓐᖏᑦᑐᒐᓗᐊᖅ, ᑭᓯᐊᓂᓕ ᖃᐅᔨᒪᔪᖓ ᐃᓚᖏᓐᓂ ᓄᓇᓕᐅᔪᓂ ᓱᓕᔪᖅ, 
ᐊᔾᔨᒌᓐᖏᑦᑐᓂᒃ ᐃᓕᓴᐃᔾᔪᓯᖃᖅᑎᑦᑎᒻᒪᑕ. ᑕᒪᒃᑯᐊ ᐃᓕᓐᓂᐊᖅᑕᐅᔭᕆᐊᖃᖅᐸᒃᑐᑦ ᐊᔾᔨᒌᒋᐊᖃᕋᓗᐊᕐᒪᑕ 
ᑲᓇᑕᒥᑎᑐᑦ ᐅᐱᓐᓇᕋᓂ ᑕᒪᒃᑯᐊ ᐃᓕᓐᓂᐊᕈᑕᐅᕙᒃᑐᑦ ᖃᐅᔨᓴᖅᑕᐅᓂᖏᑦ ᐊᔾᔨᒌᖃᒃᑕᖏᑦᑐᑦᒃ ᓄᓇᓕᐅᔪᓂ, 
ᑕᐃᓐᓇ ᐊᑐᖅᑕᐅᖃᑦᑕᕐᒪᑦ ᐊᓪᐳᑕᒥ ᐃᓕᓐᓂᐊᕈᑕᐅᕙᒃᑐᖅ. 
 
ᐊᓪᐳᕐᑕᒥ ᖃᐅᔨᓴᕈᑕᐅᕙᒃᑐᖅ ᐊᑐᖅᑕᐅᒻᒪᑦ ᓴᓐᖏᓗᐊᕋᓂᓗ, ᓴᓐᖐᓗᐊᕋᓂᕐᓗ ᐅᖃᐅᑎᒃᑲᓐᓂᕈᒪᓪᓗᒋᓪᓗ 
ᐃᓕᓐᓂᐊᖅᑎᖁᑎᕗᑦ ᐃᓕᓐᓂᐊᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅ ᑖᒻᓴᓐ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 545-1(6): ᐃᑲᔪᖅᑐᐃᓂᖅ ᓄᐊᑦᑎᓂᖏᓐᓄᒃ ᐅᓂᒃᑳᖑᔪᓂ ᐃᓐᓇᑐᖃᐅᔪᓂᑦ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᒥᓂᔅᑕ ᐲᑕ ᕿᓚᕝᕙᐅᑉ 
ᐅᖃᐅᓯᕆᖅᑲᐅᔭᖓ ᐅᐊᑦᑎᐊᕈ ᑕᕝᕙᓐᖓᑦ ᐃᓕᖅᑯᓯᓕᕆᔨᒃᑯᓐᓂᑦ ᑕᐃᓐᓇ ᒥᓂᔅᑕᕈᓚᐅᕐᒪᑦ 
ᐃᓕᖅᑯᓯᓕᕆᔨᒃᑯᓐᓄᑦ ᖃᓄᕐᓗ ᓂᕆᐅᓐᓂᖃᕐᒪᖓᑕ ᓄᓇᕗᒻᒥᐅᑕᐅᔪᑦ, ᖁᓚᓐᖏᑦᑐᖓ ᐊᒃᓱᕈᑦᑎᐊᕐᓂᐊᕐᒪᑦ 
ᐱᓕᕆᐊᕆᓂᐊᖅᑕᒥᓄᑦ ᐃᓕᖅᑯᓯᓕᕆᔨᒃᑯᓐᓄᑦ ᐱᔪᒪᔭᖏᓐᓂᒃ. 
 
ᐅᖃᖅᑎ, ᑕᒪᓐᓇ ᓇᓗᓇᐃᕆᐊᒃᑲᓂᕐᓗᒍ, ᐊᒥᓱᐊᖅᑎᖅᑐᓂ ᐅᖃᐅᓯᕆᔭᐅᖃᑦᑕᕐᒪᑦ, ᑕᒪᒃᑯᐊ ᐃᓐᓇᑐᖃᕆᔭᕗᑦ 
ᓄᖑᑉᐸᓪᓕᐊᑐᐃᓐᓇᕐᒪᑕ ᓂᐱᓕᐅᖅᑕᐅᖃᑦᑕᕐᓯᒪᓐᖏᒻᒪᑕ ᐊᔾᔨᓕᐅᖅᑕᐅᖃᑦᑕᕐᓯᒪᓇᑎᓪᓗ. ᑕᐃᒪᓕ, 
ᐃᓐᓇᑐᖃᖃᐃᓐᓇᕐᓂᐊᕋᓗᐊᖅᑐᒍᑦ ᐅᕙᒍᑦᑕᐅᖅ ᐃᓐᓇᑐᖃᐅᓛᕐᒥᒐᑦᑕ, ᐊᑖᑕᒐ 82-ᓂᒃ ᐅᑭᐅᖃᓕᖅᑐᖅ ᐊᒻᒪᓗ 
ᐊᒃᓱᐊᓗᒃ ᖁᕕᐊᒋᓪᓗᒍ ᖃᐅᔨᒪᑦᑎᐊᖅᑐᓂᓗ ᐃᓕᖅᑯᓯᑐᖃᕆᕙᓚᐅᖅᑕᒥᓐᓂᒃ ᐅᕙᒍᑦ ᖃᐅᔨᒪᓐᖏᑕᖓᓂᒃ. 
 
ᖁᓚᓐᖏᑦᑐᖓ, ᓯᓚᑐᓂᖓᓗ, 82-ᓂᒃ ᐅᑭᐅᖃᓕᕐᒪᑦ ᓄᐊᑦᑎᕕᒋᓯᒪᓇᒍᓗ ᖃᓄᐃᑦᑐᑐᐃᓐᓇᕐᓂ, 
ᖃᐅᔨᒪᓂᖃᑦᑎᐊᖅᑐᒐᓗᐊᖅ ᐊᒃᓱᐊᓗᒃ ᓯᓚᑐᒻᒪᑦ. 
 
ᑭᓯᐊᓂᓕ, ᐲᑕ ᕿᓚᕝᕙᐅᑉ ᐅᖃᐅᓯᕆᖅᑲᐅᔭᖓ, ᖁᕕᐊᓱᑦᑎᐊᖅᐳᖓ ᑎᑭᕋᕐᔪᐊᕐᒥᐅᑕᐅᔪᑦ 
ᐊᐱᖅᓱᖅᑕᐅᖃᑦᑕᓛᕐᒪᑦ, ᐃᓐᓇᑐᖃᐅᔪᑦ ᐊᐱᖅᓱᖅᑕᐅᖃᑦᑕᓛᕐᒪᑕ ᑎᑭᕋᕐᔪᐊᒥᐅᑕᐅᔪᑦ, ᑕᐃᒃᑯᐊ ᐊᑐᐊᑦ 
ᖃᑕᓐᖑᑎᖏᑦ, ᐊᓕᐊᖅᑐᒑᑦ, ᑎᑭᕋᕐᔪᐊᒥᐅᑕᐅᓐᖏᑦᑐᒐᓗᐊᑦ, ᑕᐃᒃᑯᐊ ᐳᐃᒍᖅᑕᐅᖁᓐᖏᓇᒃᑭᑦ ᐊᓯᖏᑦᑕᐅᖅ 
ᐃᓚᒋᖑᔪᑦ ᐃᖅᑲᐅᒪᔭᐅᔭᕆᐊᖃᕐᓂᐊᖅᑐᑦ ᑕᐃᑲᓂ ᓄᓇᖃᓐᖏᒃᑲᓗᐊᖅᑎᓪᓗᓄᒋᑦ. ᑕᒪᒃᓱᒧᖓ 
ᖁᕕᐊᓱᒃᑎᐊᖅᑐᖓ ᓂᕆᐅᑦᑐᖓᓗ ᑕᐃᓐᓇ ᓯᕕᐊᖅ ᐅᐃᖓᓗ ᐊᐱᖅᓱᖅᑕᐅᓚᕐᒪᑎᒃ ᑎᑭᕋᕐᔪᐊᒥ. 
 
ᑕᒪᓐᓇ ᐱᒋᐊᕈᑎᑦᑎᐊᕙᐅᓪᓗᓂ ᖁᕕᐊᓱᑦᑎᐊᖅᑐᖓᓗ ᑎᑭᕋᕐᔪᐊᑦ ᐱᖃᑕᐅᑎᑕᐅᒻᒪᖅ. ᑕᐃᒪᓕ 
ᑐᓐᖓᓱᑦᑎᑦᑐᒪᓪᓗᒋᑦ ᐲᑕ ᕿᓚᕝᕙᐅᑉ ᐃᖅᑲᓇᐃᔭᖅᑎᖏᑦ ᑐᓐᖓᓱᕈᕙᕗᑦ ᑎᑭᕋᕐᔪᐊᒨᖅᑲᑕ ᐊᒻᒪᓗ 
ᐊᔅᓱᑦᑎᐊᖁᓪᓗᒋᑦ ᐊᐱᖅᓱᓕᖅᑲᑕ ᐊᒻᒪᓗ ᐅᖃᕈᒪᑐᐃᓐᓇᖅᑯᖓ ᖁᔭᓐᓇᒦᒃ ᒥᔅᑕ ᕿᓚᕝᕙᕐᒧᑦ, ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖏᑦ. ᒥᔅᑕ ᒪᒃᓖᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 546–1(6): ᐱᕙᓪᓕᐊᔪᓕᕆᓂᖅ ᐸᕐᓇᐅᑕᐅᓯᒪᔪᖅ 
 
ᒪᒃᓖᓐ: ᒪᑦᓇ, ᐅᖃᖅᑏ. ᐅᖃᖅᑏ, ᐅᖃᐅᓯᕆᓂᐊᖅᑕᕋ ᓇᐃᓐᓂᖅᓴᐅᔪᖅ ᐅᓪᓗᒥ, ᖁᔭᓐᓇᒦᒃ. ᐅᖃᖅᑏ, 
ᐅᓪᓗᑦᑎᐊᕙᒻᒪᕆᐅᒋᕗᖔᓯᑦ. ᐅᖃᖅᑏ, ᐅᓪᓗᑦᑎᐊᕙᐅᕗᖅ, ᖃᒪᓂᑦᑐᐊᕐᒥ, ᓯᕿᓂᖅᑐᓂ ᐊᒻᒪᓗ 
ᐅᖃᐅᓯᖃᕐᓂᐊᕐᓗᖓ ᐱᓐᓇᕆᔭᓐᓂ, ᐱᕙᓪᓕᐊᔪᓕᕆᓂᕐᒥᑦ. ᐅᖃᖅᑎ, ᐅᖅᑰᓯᕙᓪᓕᐊᓕᖅᑎᓪᓗᒍ ᐊᒻᒪᓗ  

ᐅᓪᓗᑯᑖᕈᖅᐸᓪᓕᐊᓕᖅᑎᓪᓗᖑ, ᐃᓱᒪᓕᖅᐸᑉᐳᒍᑦ ᓄᓇᒥᑦ, ᐱᔪᓐᓇᑎᑦᑎᓂᖓᓂᑦ ᐅᕙᑦᑎᓐᓂ ᐊᒻᒪᓗ 
ᖃᓄᐃᓐᖏᓂᑦᑎᓐᓂ. 
 
ᐅᖃᖅᑎ, ᐃᑉᐸᔅᓴᖅ ᐅᖃᓚᐅᖅᑯᖓ ᐱᔭᐅᔭᕆᐊᓕᓐᓂ ᑕᕝᕙᓂ ᐱᕙᓪᓕᐊᔪᓕᕆᓂᕐᒥᑦ. ᐅᖃᓚᐅᖅᑯᖓ ᒐᕙᒪᒃᑯᑦ 
ᐱᔭᕆᐊᖃᕐᓂᖓᓂᑦ ᓯᕗᒧᑦ ᓴᖅᑮᓗᑎᑦ ᐅᔭᕋᓐᓂᐊᓂᕐᒥᑦ ᐸᕐᓇᐅᑎᔅᓴᒥᑦ ᐊᒻᒪᓗ ᐊᑐᖅᑕᐅᔪᓐᓇᖅᑐᒥᑦ 
ᐳᓚᕋᑦᑐᓕᕆᓂᕐᒧᑦ ᐸᕐᓇᐅᑎᐅᔪᒥᑦ ᐅᓪᓗᒥ ᐊᒻᒪᓗ ᑕᑯᔪᒪᕗᖓ ᓇᒻᒪᑎᐊᖅᑐᒥᑦ ᐱᕙᓪᓕᐊᔪᓕᕆᓂᕐᒧᑦ 
ᐸᕐᓇᐅᑎᒥᑦ. 
 
ᐅᖃᖅᑏ, ᒪᕐᕉᒃ ᐊᕐᕌᒎᓕᖅᑰ, ᒪᓕᒐᓕᐅᕐᕕᐅᑉ ᑲᑎᒪᔨᕋᓛᖑᐃᓐᓇᕐᑐᑦ ᓄᓇᓕᓐᓂ ᐊᐅᓚᑦᑎᓂᖅ ᐊᒻᒪᓗ 
ᐃᑯᐱᕝᕕᓕᕆᔨᒃᑯᑦ, ᐃᒃᓯᕙᐅᑕᐅᓪᓗᖓ, ᓄᓇᓕᓐᓂ ᐊᐱᖅᓱᓚᐅᖅᓯᒪᕗᑦ ᓯᕗᓂᒃᓴᖓᓂᑦ ᐳᓚᕋᑦᑐᓕᕆᓂᖅ 
ᓄᓇᕗᒻᒥ. ᐅᖃᖅᑏ, ᐳᓚᕋᓚᐅᖅᑯᒍᑦ ᓄᓇᓕᓐᓂ ᖁᕐᓗᖅᑑᒥᑦ ᐅᖅᓱᖅᑑᒧᑦ ᖃᒪᓂᑦᑐᐊᕐᒧᑦ ᒥᑦᑎᒪᑕᓕᒻᒧᑦ 
ᓴᓂᕋᔭᒻᒧᑦ ᐃᖃᓗᓐᓄ. 
 
ᐅᖃᖅᑏ, ᑲᑎᒪᓂᕗᑦ ᖃᒪᓂᑦᑐᐊᕐᒥ ᐋᒌᓯᐅᑎᓪᓗᒍ 23, 2001. ᑐᓴᓚᐅᖅᑯᒍᑦ ᐃᓄᖏᓐᓂ ᐅᕙᓂ 
ᐳᓚᕋᑦᑐᓕᕆᓂᖅ ᐊᒻᒪᓗ ᐅᔭᕋᓐᓂᐊᕐᓂᖅ ᐊᑑᑕᐅᒻᒪᕆᑉᐳᑦ ᐱᕙᓪᓕᐊᔪᓕᕆᓂᕐᒧᑦ. ᑐᓴᓚᐅᖅᑯᒍᑦ 
ᐃᓱᒫᓘᑎᐅᔪᓂᑦ ᓄᓇᕗᒻᒥ ᐳᓚᕋᓐᓂᐅᔪᖅ ᑕᑯᓐᓇᖅᑕᐅᓂᖓᓄᑦ ᐊᖏᓂᖅᓴᓄᑦ ᓄᓇᓕᐅᔪᑦ, ᒥᑭᓂᖅᓴᐅᖏᑦᑐᓄᑦ 
ᓄᓇᓕᓐᓄᑦ. 
 
ᐅᖃᖅᑏ, ᖃᐅᔨᒪᕗᖓ ᒐᕙᒪᒃᑯᑦ ᐃᖅᑲᓇᐃᔮᖃᕐᖓᑕ ᐱᕙᓪᓕᐊᔪᓕᕆᓂᕐᒧᑦ ᐸᕐᓇᐅᑕᐅᔪᓂᑦ. 
ᑐᑭᓯᑎᑦᑎᑎᐊᕈᒪᕗᖓ, ᑭᓯᐊᓂᓕ ᑕᒪᒃᑯᐊ ᒥᑭᓂᖅᓴᐅᔪᑦ ᓇᒻᒥᓂᕆᔭᐅᔪᑦ ᐊᒻᒪᓗ ᐳᓚᕋᑦᑐᓄᑦ ᐊᐅᓚᐅᔾᔨᕙᑦᑐᑦ 
ᐃᑲᔪᖅᑕᐅᔭᕆᐊᖃᓪᓚᕆᒻᒪᑕ. 
 
ᑐᑭᓯᑎᑦᑎᑎᐊᕈᒪᕗᖓ ᓈᒻᒪᓈᖅᓯᓐᖏᑐᐃᓐᓇᕿᐊᖃᕐᓂᖓᓄᑦ ᐸᕐᓇᐅᑎᒋᓗᒍ ᑭᒡᒐᑐᖅᑕᕗᑦ ᐃᖅᑲᓇᐃᔮᔅᓴᐃᑦ 
ᐅᔭᕋᓐᓂᐊᓂᕐᒥᑦ, ᐅᑉᐱᕆᓪᓗᒍ ᐱᔪᓐᓇᕐᓂᖓᖅᑐᒋᓪᓗᒍ ᓄᓇᕗᖃᕐᓂᑎᓐᓂ ᐊᒻᒪᓗ ᐱᔪᓐᓇᑎᑎᔪᓐᓇᕐᓗᓂ ᓇᒻᒥᓂ 
ᓇᖏᕈᓐᓇᑎᑦᑎᓗᑎ ᐅᕙᑦᑎᓐᓂ. 
 
ᐅᖃᖅᑏ, ᐱᔪᓐᓇᕐᓂᕗᑦ ᓄᖑᓐᓂᖃᕐᑑᔮᓐᖏᓚᖅ. ᑲᑎᒪᔨᕋᓛᖑᔪᑦ ᐅᖃᖅᓯᒪᒻᒪᑕ ᐅᓂᒃᑳᓕᐊᖏᓐᓂ ᒪᕐᕉᒃ 
ᐊᕐᕌᒍᓐᓂ ᐱᑕᖃᕆᐊᖃᕋᑦᑕ ᐱᔪᓐᓇᕐᓂᑎᓐᓂ ᐱᑕᖃᕈᓇᖅᓯᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖏᑦ. ᐊᕐᕚᕐᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 547–1(6): ᐊᐅᓪᓚᖅᑎᑕᐅᓂᖅ ᐋᓐᓂᐊᕕᒻᒧᑦ ᐊᒻᒪᓗ ᖃᖓᑕᓲᒃᑯᑦ ᑳᓐᑐᕌᖏᑦ 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑐᑭᓯᑎᑕᐅᔪᒪᑐᐃᓐᓇᖅᑯᖓ ᐅᓪᓗᒥ ᐅᖃᐅᓯᒃᑯᑦ ᒪᒃᓖᓐ ᐊᒻᒪᓗ ᐊᓇᕈᐊᖅ 
ᐊᐱᕆᖅᑲᐅᒻᒪᑎᒃ ᑕᒪᔅᓱᒪ ᒥᔅᓵᓄᑦ ᖃᖓᑕᓲᒃᑯᑦ ᑳᓐᑐᕌᖑᔪᖅ, ᑕᒪᒃᑮ ᐊᐅᓪᓚᖅᑎᑕᐅᓂᐅᔪᖅ ᐊᒻᒪᓗ 
ᐊᐅᓪᓚᐸᑦᑐᑦ ᒥᓂᔅᑕᐅᔪᖅ ᑭᐅᖅᑲᐅᒻᒪᑦ ᖃᓄᖅ ᐊᑐᕐᓂᖃᕐᑑᔮᕐᓇᓂ ᐃᓚᖏᓐᓂ ᐊᐅᓚᑕᐅᔪᓂᑦ ᒐᕙᒪᒃᑯᓐᓂ. 
 
ᐅᖃᕋᓱᑉᐳᖓ ᒥᓂᔅᑕᐅᔪᖅ ᐅᖃᓚᐅᖅᓯᒪᒻᒪᑦ ᐊᕐᕌᓂ 20-ᒥᓕᐊᓐ ᑮᓇᐅᔭᐃᑦ, ᑕᐃᒪᓐᓇᐸᓗᐃᑦ 20-ᒥᓕᐊᓐ 
ᐊᑐᖅᑕᐅᓚᐅᖅᑯᑦ ᐋᓐᓂᐊᕕᓕᐊᖅᑐᓄᑦ. ᐊᖏᔫᓂᖏᑦ ᖃᖓᑕᓲᑦ ᐊᒻᒪᓗ ᓈᒦᓐᓂᖏᑦ ᓱᕐᓗ ᑭᕙᓪᓕᖅ, ᓯᑲᐃᕗᑦ,  

ᑳᓪᒪ ᐃᐅ, ᕘᔅ ᐃᐅ, ᐊᒻᒪᓗ ᕿᑭᖅᑖᓗᒻᒥ ᑭᐊᓐ ᐳᐊᕆᒃ, ᐊᐅᓪᓚᖃᑦᑕᖅᑐᑎᑦ ᓄᓇᓕᓐᓄᑦ ᑭᕙᓪᓕᕐᒥ ᐊᒻᒪᓗ 
ᕿᑭᖅᑖᓗᒻᒥ, ᐱᓗᐊᖅᑐᒥ. 
 
ᑮᓇᐅᔭᓕᐅᕐᓂᖏᑦ ᐊᒥᓲᔪᑦ ᑕᕝᕙᓐᖓᐅᓲᖑᕗᑦ ᐋᓐᓂᐊᕕᓕᐊᖅᑐᓄᑦ. ᑕᒪᓐᓇ ᐋᓐᓂᐊᕕᓕᐊᕐᓂᖅ ᑲᑐᔾᔭᐅᖏᑉᐸᑦ 
ᖃᖓᑕᓲᓕᕆᔨᒃᑯᓐᓄᑦ, ᑕᒪᓐᓇ ᐊᖏᓛᖑᔪᖅ ᑮᓇᐅᔭᓕᐅᕐᓂᖅ ᔭᒐᒃᐳᖅ. ᖃᓄᕐᓕ ᑕᐃᒪ? ᖃᖓᑕᓲᓕᕆᔨᒃᑯᑦ 
ᓄᖅᑲᕆᐊᖃᕐᓂᐊᖅᑯᑦ. 
 
ᐊᑐᕇᖅᓯᒪᔭᕗᑦ ᑳᓪᒻ ᐃᐊ-ᒃᑯᑦ ᖃᖓᑕᓲᓕᕆᔨᑑᑎᓪᓗᒋᑦ ᓴᓪᓕᓂ, ᐊᑭᖏᑦ, ᖃᖓᑦᑕᐅᑎᖏᑦ 
ᐊᑭᑐᔪᒻᒪᕆᐅᓚᐅᖅᓯᒪᕗᑦ, ᐊᒥᓲᓪᓗᑕ ᐊᑭᓕᐅᖅᑎᖃᕈᓐᓇᖃᑦᑕᓚᐅᓐᖏᓚᒍᑦ. ᕗᔅ ᐃᐅ-ᒃᑯᑦ ᖃᖓᑕᖃᑦᑕᑎᓪᓗᒋᑦ 
ᐃᓪᓗᓕᒻᒧᑦ ᐊᒻᒪᓗ ᒥᑦᑎᒪᑕᓕᒻᒧᑦ, ᑭᐊᓐ ᐳᐊᕆᒃ ᑕᕝᕗᓐᖓᖃᑦᑕᓚᐅᖅᑎᓐᓇᒋᑦ, 
ᐊᑭᓕᐅᑎᖃᕈᓐᓇᖅᐸᓚᐅᓐᖏᓐᓂᕗᑦ. 
 
ᐃᓱᒪᓕᐅᕈᑎᐅᔪᑦ ᐱᓕᕆᕕᐅᔪᒥᑦ ᐋᓐᓂᐊᖃᓐᖏᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᓴᓇᔭᐅᔪᑦ 
ᓂᕈᐊᕐᓂᖏᓐᓂ ᑳᓐᑐᕌᖑᔪᓂᑦ ᐊᓯᖏᓐᓂ ᖃᖓᑦᑕᐅᑎᐅᔪᓂᑦ ᐊᑦᑐᐃᒋᕗᑦ. 
 
ᑕᐃᒪ, ᑎᓕᐅᕆᒐᔭᖅᐳᖓ ᒐᕙᒪᒃᑯᑦᓂᑦ, ᑐᓂᓯᓚᐅᖏᓂᕐᒥᓂᒃ ᐃᓄᓕᕆᓂᕐᒧᑦ ᐱᓕᕆᓂᕐᒧᑦ ᐊᖏᖃᑎᒌᒍᑎᓂᒃ 
ᐋᓐᓂᐊᕕᓕᐊᖅᐸᑦᑐᓄᑦ ᐊᐅᓚᖃᑦᑕᓂᕐᒧᑦ, ᕿᒥᕐᕈᖃᑦᑕᕐᓗᑎᒃ ᐊᓯᖏᓐᓄᑦ ᖃᓄᖅ ᐊᑦᑐᐃᓂᖃᓂᐊᕐᒪᖔᖅ 
ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ, ᖃᖓᑦᑕᐅᑎᐅᔪᑦ ᐃᓄᑐᐃᓐᓇᕐᓄᑦ ᓄᓇᕗᒻᒥ, ᑭᒃᑯᑦ ᐊᑭᓖᓂᐊᕐᒪᑕ 
ᐃᒃᐱᐊᕐᔪᒥᓂᒃ ᐳᓛᕆᐊᕐᓂᐊᕐᕈᑎᒃ ᐃᓚᒥᓂᒃ, ᐱᓗᐊᖅᑐᒥᒃ ᑐᖁᔪᖃᑦᑎᓪᓗᒍ ᐋᓐᓂᐊᓕᖅᑐᖃᕈᓂᓘᓐᓃᑦ, 
ᑕᑯᔭᖅᑐᖅᑕᐅᒋᐊᖃᓕᖅᑐᓄᑦ. 
 
ᑎᓕᐅᖅᐸᒃᑲ ᒐᕙᒪᒃᑯᑦ, ᑕᑯᒋᑦ, ᐊᓯᖏᑎᒍᑦ ᐊᑦᑐᖅᑕᐅᒥᔪᑦ ᑕᐃᒪᓐᓇᐃᑦᑐᓂᒃ ᐱᓕᕆᐊᖃᕐᓂᕐᒧᑦ ᐊᖏᖃᑎᒌᒍᒥᒃ 
ᑐᓂᓯᒍᕕᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 548-1(6): ᐃᓕᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᑉᐳᖓ ᐃᓚᐅᖃᑕᐅᒍᓐᓇᕋᒪ ᖃᒪᓂᖅᑐᐊᒧᑦ. ᐅᓪᓗᒥ, 
ᓂᑯᕕᑉᐳᖓ ᐃᓕᒃᓯ ᓵᖓᓄᑦ, ᐅᖃᒃᑲᓐᓂᕋᓱᓐᖏᒃᑲᓗᐊᖅᑐᖓ ᐅᖃᕇᓚᐅᖅᑕᓐᓂᒃ, ᑭᓯᐊᓂ ᖃᐅᔨᒪᖏᓐᓇᓚ 
ᐃᓕᓐᓂᐊᖅᑐᓕᕆᓂᕐᒥᒃ ᐅᓪᓗᒥ ᐊᒻᒪᓗ ᖃᐅᔨᒪᓇᖓ ᖃᓄᖅ ᐃᓕᓐᓂᐊᖅᑎᕗᑦ ᐃᓕᓐᓂᐊᐸᓪᓕᐊᒻᒪᖔᑕ. 
ᓇᓗᖏᓚᖓ ᐱᐅᓯᕚᓕᕈᓐᓇᑎᐊᖅᑐᑦ. 
 
ᖁᕕᐊᓱᒃᐳᖓ ᒪᓕᒐᓕᐅᖅᑎᐅᖃᑦᑎᒃᑲ ᐅᖃᖅᓯᒪᒻᒪᑕ ᑎᓕᐅᕆᖃᑦᑕᕋᑦᑕ ᐃᓕᓐᓂᐊᖅᑎᖁᑎᑦᑎᓐᓂᒃ 
ᐃᓕᓐᓂᐊᖁᔨᓪᓗᑕ ᐃᖅᑲᓇᐃᔮᖅᑎᐊᕆᓛᕐᒪᑕ ᐱᐊᓂᒃᑯᑎᒃ. ᖃᐅᔨᒪᕗᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᓄᓇᒋᔭᓐᓂᒃ ᐊᐅᓚᓂᖃᑦᑎᐊᖅᑐᒻᒪᕆᐅᒻᒪᑕ. 
 
ᕿᑎᕐᒥᓂᓕ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐊᖅᓱᕈᖅᓯᒪᐃᓐᓇᕐᒪᑕ ᐃᓕᓐᓂᐊᖅᑐᓕᕆᓂᕐᒥᒃ ᓄᓇᒋᔭᑦᑎᓐᓂ, 
ᐃᑲᔫᑎᖃᒻᒪᕆᓚᐅᕐᒪᑦ ᐅᕙᑦᑎᓐᓄᑦ. ᒫᓐᓇᕋᑖᕐᓕ, ᑭᓯᐊᓂ, ᐊᓯᔾᔨᐅᑎᓄᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᑎᒍᑦ, 
ᐊᓯᔾᔨᐸᓪᓕᐊᓕᕐᒪᑕ. ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᖃᐅᔨᒪᓪᓚᕆᑉᐸᒻᒪᑕ ᖃᓄᐃᓕᐅᕐᓂᕐᒥᓂᒃ, 
ᐊᒃᓱᕉᑎᖃᑦᑎᐊᖅᑑᔮᖏᒻᒪᑕ ᐃᓕᓐᓂᐊᖅᑐᓕᕆᓂᕐᒧᑦ. 
 
ᐅᖃᐅᓯᖃᕋᐃᒐᒪ ᐃᓕᓐᓂᐊᖅᑐᓕᕆᓂᕐᒥᒃ, ᐃᓕᓐᓂᐊᕐᓂᖅ ᐱᑕᖃᕆᐊᖃᒻᒪᑦ ᐃᓅᓱᒃᑐᖁᑎᑦᑎᓐᓄᑦ ᐅᓪᓗᒥᐅᔪᖅ 
ᐊᒻᒪᓗ ᐊᐱᖅᑯᑎᖃᕐᓂᐊᕐᕋᒪ ᐅᐊᑦᑎᐊᕈᒃᑲᓐᓂᖅ ᑕᒪᑐᒧᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓄᑕᕋᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 549-1(6): ᐃᓚᒌᓄᑦ ᐃᑲᔪᕈᑎᑦ ᐱᑕᖃᕆᐊᖃᕐᓂᖏᑦ ᓄᓇᓕᓐᓂ 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓇᐃᑦᑐᑯᓗᒻᒥᒃ, ᐃᓄᓕᕆᔨᒃᑯᑎᒍᑦ ᐃᑲᔪᕈᑎᑦ ᓄᓇᑦᑎᓐᓂ, ᐊᐱᖅᑯᑎᒐ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐱᑕᖃᕆᐊᖃᒻᒪᑕ ᐃᓚᖏᓐᓂᒃ ᓄᓇᓕᓐᓂ ᐱᑕᖃᕆᐊᖃᕋᑦᑕ 
ᐃᑲᔪᖅᑎᐅᔪᓂᒃ ᐅᖃᖃᑎᒌᓐᓂᒃᑯ ᓄᓇᒋᔭᑦᑎᓐᓂ. 
 
ᐅᖃᖃᑎᒌᓂᒃᑯᑦ ᐃᑲᔪᖅᑎᑕᖃᑉᐸᑦ ᐃᓚᒌᓄᑦ ᐊᒻᒪᓗ ᑲᑎᒪᖃᑎᖃᑉᐸᓪᓗᓂ ᐃᓚᒌᓐᓂᒃ, ᐃᑲᔫᑎᖃᒻᒪᕆᒃᑲᔭᖅᑐᖅ 
ᐊᒥᓱᓄᑦ ᐊᕐᓇᓄᑦ ᐊᐅᓚᖃᑦᑕᕐᒪᑕ ᐃᖃᓗᓐᓄᑦ ᕿᒫᕕᒻᒧᑦ. ᑕᓪᓕᒪᐅᒻᒪᑕ ᐃᓄᓕᕆᔨᐅᔪᑦ ᑕᐃᑲᓂ ᐃᓅᖏᑦᑐᑦ 
ᐊᒻᒪᓗ ᒪᕐᕈᐃᓐᓇᐅᓪᓗᑎᒃ ᐃᓅᒃ ᐃᖃᓗᓐᓃᑐᑦ. 
 
ᕿᑲᕆᐊᓚᐅᕐᒪᑕ ᑕᖃᓗᐊᕐᓂᑯᒧᑦ ᐱᓕᕆᐊᒃᓴᖃᓗᐊᕐᓂᑯᒥᓄᑦ. ᐱᑕᖃᕋᔭᓐᓂᖅᑲᑦ ᓄᓇᓕᓐᓂ ᐃᑲᔪᖅᑎᒥᒃ 
ᐅᖃᖃᑎᒌᓐᓂᒃᑯᑦ ᐊᑐᓂᒃ ᓄᓇᓕᓐᓂ ᐃᓄᒃᑎᑐᑦ ᖃᐅᔨᒪᓂᖃᑦᑐᓂᒃ, ᖃᐅᔨᒪᖏᑦᑐᖓ, ᐃᒻᒪᖃ ᖃᖓᑭᐊᖅ 
ᑕᐃᒪᐃᓛᖅᑐᖅ. 
 
ᐱᑕᖃᕋᔭᓐᓂᖅᑲᑦ ᐃᑲᔪᖅᑎᓂᒃ ᐅᖃᖃᑎᖃᕐᓂᒃᑯᑦ ᓄᓇᕗᒻᒥ, ᐃᓘᓇᖏᓐᓂᐅᖏᑦᑐᖅ ᓄᓇᓕᐅᔪᓂᒃ, 
ᐃᑲᔫᑎᖃᒻᒪᕆᒃᑲᔭᖅᑐᖅ, ᕿᒫᕕᒃ ᐃᖃᓗᓐᓃᑎᓪᓗᒍ, ᐊᒃᓱᕈᓐᓇᓕᖅᐸᒻᒪᑦ ᓄᓇᓕᐅᔪᒧᑦ. 
 
ᐊᐱᖅᓱᕈᓐᓇᖅᓯᒍᒪ, ᐅᖃᐅᓯᕆᒃᑲᓂᕐᓂᐊᖅᐸᕋ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐱᑕᖃᖅᑲ ᓱᓕ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᒃ. ᐱᑕᖃᖏᑉᐸᑦ, 
ᑲᔪᓯᒋᐊᕐᓂᐊᕐᕋᑦᑕ ᑲᑎᒪᔾᔪᑎᒃᓴᒧᑦ 4, ᐅᑎᕐᓗᓂ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᐅᑎᕐᓗᓂ ᐅᖃᐅᓯᒃᑯᑦ ᐊᐱᖅᑯᑎᓄᑦ. 
 
ᑲᑎᒪᔾᔪᑎᒃᓴᖅ 5, ᐃᓕᑕᖅᓯᓂᒃ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑲᑎᒪᔾᔪᑎᒃᓴᖅ 6, ᐅᖃᐅᓯᒃᑯᑦ ᐊᐱᖅᑐᑎᑦ. 
ᐃᒃᑲᕐᕆᐊᓗᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑏᑦ 
 
ᐊᐱᖅᑯᑦ 545-1(6): ᐃᓪᓗᒧᑦ ᐊᑭᓕᖅᓲᑕᐅᕙᑦᑐᓄᑦ ᐊᑐᓕᖁᔭᐅᔪᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑐᕌᖅᑎᓂᐊᖅᑕᕋ ᐃᓪᓗᓕᕆᔨᔾᔪᐊᑯᓐᓄᑦ. 
 
ᓄᑖᓄᑦ ᐊᑭᐅᔪᓄᑦ, ᐊᒥᓱᐊᓘᔮᕐᒪᑕ ᐊᑲᐅᖏᓕᐅᕈᑎᐅᔪᑦ ᓄᓇᓕᓐᓂ ᐊᒻᒪᓗ ᐅᕙᒍᑦ ᑲᑎᒪᔨᕋᓛᖑᔪᒍᑦ, 
ᐅᖃᖅᓯᒪᒐᑦᑕ, ᐊᑦᔨᒋᖏᑎᐊᒻᒪᕆᑦᑕᖓᓂᒃ ᑖᒃᑯᐊ ᐃᓪᓗᓕᕆᔨᔾᔪᐊᒃᑯᑦ ᐊᑐᓕᖅᓯᒪᔭᖓᓂᒃ. ᖃᐅᔨᒪᖏᑦᑐᖓ 
ᐊᑐᕐᓚᐅᕐᒪᖔᑕ ᐃᓪᓗᓕᕆᔨᔾᔪᐊᒃᑯᓐᓂᑦ ᐅᕝᕙᓘᓐᓃᒃ ᐃᓪᓗᓕᕆᔨᒃᑯᑎᒍᑦ. 
 
ᑭᐊᖑᓇ ᓴᖅᑭᓯᒪᔭᖓ. ᐱᓕᕆᐊᕆᓚᐅᖅᓯᒪᔭᕗᑦ ᐊᑲᐅᖏᓕᐅᕈᑎᐅᔪᑦ ᐋᖅᑭᒐᓱᐊᖅᑐᒋᒃ ᑕᒪᑐᒥᖓ 
ᐃᓪᓗᒨᓯᖃᑦᑕᕐᓂᕐᒧᑦ, 32-ᑖᓚᔅ ᐊᑭᓕᖅᑕᐅᖃᑦᑕᓚᐅᕐᒪᑦ ᐃᓄᓕᕆᔨᒃᑯᑎᒍᑦ ᐃᑲᔪᖅᑕᐅᕙᑦᑐᓄᑦ, ᐃᓄᖏᑦ 
ᐃᓪᓗᖃᑦᑎᐅᔪᑦ ᐊᒥᓲᒐᓗᐊᕈᑎᒃ. 
 

 



ᐊᐃᕝᕕᖅ, ᔫᓂ 3, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

3618 

ᐊᑭᑦᑐᕆᐊᖁᔨᓯᒪᒐᑦᑕ ᐃᓪᓗᒨᖅᑕᐅᖃᑦᑕᖅᑐᒥᒃ 60-ᑖᓚᔅᖑᓕᕐᓗᓂ ᑕᖅᑭᑕᒫᑦ ᐊᒻᒪᓗ ᑖᓐᓇ 60-ᑕᓚᔅ 
ᐊᑭᓕᖅᑕᐅᕙᓪᓗᓂ. ᐊᒥᓲᓂᖅᓴᐅᖏᑦᑐᒥᒃ, ᖃᑦᑏᓇᐅᓂᖅᓴᐅᖏᑦᑐᒥᒃ. ᑖᓐᓇ 60-ᑖᓚᔅ ᑕᐃᒪᓐᓇᐅᓗᓂ. 
ᐃᖅᑲᓇᐃᔭᖅᑐᓄᑦ, ᐃᓪᓗᒨᖃᑦᑕᖅᑕᖏᑦ ᒥᑭᓪᓕᒋᐊᖔᕐᓗᑎᒃ. 
 
ᑕᒪᓐᓇ ᐊᒃᓱᐊᓗᒃ ᐃᑲᔪᕋᔭᓚᐅᖅᑐᖅ. ᑭᓯᐊᓂᓕ, ᐃᓪᓗᓕᕆᔨᔾᔪᐊᒃᑯᑦ ᒪᓕᓚᐅᖏᒻᒪᑕ ᐊᑐᖅᑕᐅᖁᔭᑦᑎᓐᓂᒃ. 
ᒪᒥᐊᓇᖅ, ᐅᖃᖅᑎ. ᐊᐱᖅᑯᑎᒋᓇᓱᐊᖅᑕᕋ ᖃᓄᐃᒻᒪᑦ ᐊᑐᓕᖁᓯᒪᔭᕗᑦ ᐊᑐᖅᑕᐅᖏᓚᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᒥᓱᐊᓗᐃᑦ ᐊᑐᓕᖅᑕᐅᖁᔭᐅᓯᒪᔪᑦ ᑖᒃᑯᓇᖓᑦ 
ᐱᓕᕆᐊᖃᑦᑎᑕᐅᔪᓂᒃ ᓴᖅᑭᑕᐅᓚᐅᖅᑐᑦ ᐊᒻᒪᓗ ᓄᓇᓕᓐᓂ ᐃᓪᓗᓕᕆᔨᒃᑯᑦ ᐃᓱᒪᒋᔭᐅᓂᖃᓚᐅᕐᒥᔪᑦ 
ᐋᖅᑭᑦᑎᕆᑎᓪᓗᑕ ᓄᑖᒥᒃ ᐃᓪᓗᒧᖃᐃᒍᑎᒥᒃ ᐊᑐᓕᖅᑐᖅ ᒫᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᕙᖓᑑᖏᑦᑐᖅ ᓇᓗᓇᐃᖅᓯᕈᔨᔪᖓ ᑕᒪᑐᒥᖓ. ᐃᓄᐃᑦ 
ᓄᓇᕗᒻᒥ ᑐᓴᕈᒪᒻᒥᔪᑦ. ᐅᕙᖓᑑᖏᑦᑐᖅ. 
 
ᖃᓄᐃᒻᒪᑦ ᐊᑐᓕᖅᑕᐅᖁᓚᐅᖅᑕᕗᑦ ᐊᑐᓕᖅᑕᐅᓯᒪᖏᓚᑦ. ᖃᓄᐃᒻᒪᑦ ᐋᖅᑭᒃᓯᓯᒪᕕᓯ ᐃᓪᓗᒨᖅᓯᔾᔪᑎᓂᒃ 
ᐃᓕᒃᓰᓐᓇᖅ. ᐊᒃᓱᕉᑕᐅᓕᖑᓱᒻᒪᑦ ᐃᓄᓐᓄᑦ ᐃᓪᓗᖃᑦᑎᐅᔪᓄᑦ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᓐᓂ. 
 
ᑕᒪᑐᒥᖓ ᕿᒥᕐᕈᑲᓐᓂᕈᓐᓇᖅᑭᓰ. ᕿᒥᕐᕈᑲᓐᓂᕈᓐᓇᖅᑭᓯ ᐃᓪᓗᒨᖅᓯᔾᔪᑎᓂᒃ ᐊᕗᖓᑰᔨᓗᐊᓚᐅᖏᓐᓂᖓᓂ. 
ᐊᒻᒪᓗ ᕿᒥᕐᕈᑲᓐᓂᖁᓪᓗᓯ ᐃᓪᓗᒨᖃᐃᔾᔪᑎᓂᒃ. ᐊᖏᕈᓐᓇᕈᕕᓐᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓇᓗᓇᐃᖅᓯᒐᓱᑉᐸᓪᓚᐃᖃᐅᒐᓗᐊᖅᑐᖓ ᓱᓕ 
ᓇᓗᓇᐃᖅᓯᒐᓱᐊᕐᓂᐊᕆᕗᖓ, ᓄᓇᕗᒻᒥ ᐃᓪᓗᓕᕆᔨᔾᔪᐊᒃᑯᑦ ᐊᒻᒪᓗ ᑖᓐᓇ ᒐᕙᒪᒃᑯᑦ ᐋᖅᑭᒃᓯᓚᐅᖏᑦᑐᑦ 
ᑖᒃᓱᒥᖓ ᓄᑖᒥᒃ ᐃᓪᓗᒨᖅᑲᐃᔾᔪᑎᒥᒃ ᑕᒫᖓᑐᐃᓐᓇᖅ. 
 
ᐋᖅᑭᒃᑕᐅᓚᐅᖅᑐᖅ ᐅᖃᖃᑎᒌᓐᓂᒃᑯᑦ ᑎᒍᒥᐊᖅᑎᐅᖃᑕᐅᔪᓂᒃ, ᓄᓇᓕᓐᓂ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᒃ. 
ᐊᖓᔪᖅᑳᖑᔪᑦ ᓱᓕᒍᒪ ᐱᖓᓱᐊᖅᑎᖅᑐᑎᒃ ᑲᑎᒪᓂᖃᓚᐅᖅᑐᑦ ᐊᒻᒪᓗ, ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᑐᓂᒃ 
ᓄᓇᓕᐅᔪᓂᒃ ᐱᓕᕆᕙᓪᓕᐊᓂᖃᑦᑎᓪᓗᑕ ᑭᖑᓪᓕᖅᐹᒥ ᐋᖅᑭᑕᐅᕙᓪᓕᐊᓂᖓᓂᒃ ᓄᑖᒧᑦ ᐃᓪᓗᒨᖅᑲᐃᔾᔪᑎᒥᒃ 
ᐱᓕᕆᐊᕆᔭᑦᑎᓐᓄᑦ. 
 
ᑕᒪᓐᓇ ᐅᖃᓚᐅᖅᑐᒍ, ᖃᐅᔨᒪᓕᖅᑐᒍᑦ, ᐊᑲᐅᓐᖏᓕᐅᕈᑕᐅᓗᐊᖅᑐᖅ ᑕᒪᒃᑯᐊ ᐊᒥᓲᓂᖏᑦ 
ᑮᓇᐅᔭᓕᐊᕆᔭᐅᕙᒃᑐᑦ. ᐊᒥᓱᓂᕐᓴᐅᖃᑦᑕᓕᕐᖓᑕ ᐊᑐᖅᑐᒋᑦ ᑲᓇᑕᒥ ᑖᒃᓯᔭᐃᔨᒃᑯᓐᓂᑦ ᑕᒪᒃᑯᐊ 
ᑮᓇᐅᔭᓕᐊᒥᓂᓪᓚᕆᐅᔪᑦ ᐊᑐᖅᑕᐅᒻᒪᑕ ᐃᓐᑲᒻᓴᒃᓯᓄᑦ ᐅᖃᖃᑦᑕᕆᐊᖃᓐᖏᓐᓄᑦ ᑮᓇᐅᔭᓕᐊᖏᓐᓂᒃ 
ᐃᓪᓗᒧᖅᑐᒃᓴᓄᑦ ᐋᖅᑭᒃᓯᒪᔾᔪᑕᐅᓂᐊᕐᒪᑕ ᑮᓇᐅᔭᓕᐊᒥᓂᕆᓗᒋᑦ. 

ᑕᒪᒃᑯᐊ ᐃᓱᒪᒋᔭᐅᖃᑦᑕᖅᐸᓚᐅᓐᖏᑦᑐᑦ ᐃᒪᐃᑦᑐ ᓱᕐᓗ ᐅᕙᑕᐃᖑᔪᑦ, ᐅᑭᐅᖅᑕᖅᑐᒥᒍᑕᐅᔪᑦ, 
ᖃᐃᖁᔭᐅᑦᑎᓂᕐᒧᑦ, ᓱᒃᑯᐊᕿᕙᒃᑐᓂᒃ ᑕᐃᒃᑯᐊ ᐃᖅᑲᓇᐃᔭᕐᓂᖏᑉᐸᑕ. 
 
ᑕᐃᒪᐃᑦᑐᕈᔪᐃᑦ ᐱᔭᐅᖃᑦᑕᕐᓯᒪᓕᖅᑐᑦ ᑕᐃᒃᑯᓂᖓ ᐊᑐᓕᖅᑎᓪᓗᒋᑦ ᐃᓐᑲᒻᑕᒃᓯᔭᕐᓂᕐᒧᑦ ᑕᒪᓐᓇᓗ 
ᐅᖃᓚᐅᖅᑐᒍ, ᐅᖃᖅᑎ, ᐅᖃᖃᑦᑕᕐᓯᒪᒐᑦᑕ ᑕᒪᓐᓇ ᐃᓪᓗᒧᕐᓯᖃᑦᑕᕐᓂᐅᔪᖅ ᐊᔾᔨᒌᔾᔪᒥᑎᒋᐊᕈᒪᓪᓗᒍ. 
ᐊᑲᐅᓐᖏᓕᐅᕈᑎᑕᖅᑲᖅᐸᑦ ᑕᒪᒃᑯᓇᓐᖓᑦ, ᕿᒥᕐᕈᓇᒋᐊᕈᓐᓇᕋᑦᑐᑎᒍᑦ. 
 
ᒫᓐᓇᐅᔪᖅ, ᑕᒪᓐᓇ ᐊᑐᓕᖅᑎᒋᐊᕋᑖᕐᓯᒪᒐᑦᑎᒍᑦ, ᓄᑖᖑᔪᖅ ᐃᓪᓗᒧᕐᓯᖃᑦᑕᕈᓯᐅᔪᖅ, ᐱᕕᖃᖅᑎᒋᐊᖃᕋᑦᑎᒍᑦ 
ᐃᓕᑕᕆᕙᓪᓕᐊᓗᒍ ᖃᐅᔨᓇᓱᐊᕐᓗᑕᓗ ᓇᐅᒃᑯᑦ ᐊᑲᐅᓐᖏᓕᐅᕈᑕᐅᔪᓂᒃ ᐊᖏᓗᐊᖅᑐᔭᓐᖏᑉᐸᑕ, 
ᐊᖅᑭᒋᐊᕐᓯᔪᓐᓇᕋᔭᖅᑐᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐃ, ᐊᒃᓱᐊᓗᒃ ᖁᕕᐊᓱᒃᑐᖓ ᐃᕝᕕᑦ ᑭᒡᒍᓯᖓᓂᒃ 
ᐅᖃᐅᑎᒃᑲᓐᓂᕈᒪᓪᓗᑎᓪᓗ ᐊᒃᓱᐊᓗᒃ ᐱᓕᕆᑦᑎᐊᕋᕕᑦ. ᐊᐱᕆᒃᑲᓐᓂᕈᒪᔭᕋ ᓄᓇᕗᒻᒥᐅᓄᑦ ᐃᓄᓐᓄᑦ, 
ᐃᒪᐃᓐᓇᓱᒃᑯᒪ ᐅᕙᖓᑦᑕᐅᖅ ᓱᒃᑯᐊᕿᖃᑦᑕᕐᓯᒪᓂᑯᒐᒪ ᐊᑭᓖᖃᑦᑕᕐᓯᒪᓪᓗᖓ $32.00 ᑕᖅᑭ ᐊᑕᐅᓯᖅ 
ᐊᖏᓂᕐᓴᐅᖏᑦᑐᓂᒃ ᖃᑦᓯᓐᓇᐅᓂᕐᓴᐅᓐᖏᑦᑐᓂᒃ. 
 
ᑭᓯᐊᓂᓕ ᐅᓪᓗᒥᐅᔪᖅ, ᑕᒪᒃᑯᐊ ᐃᓄᐃᑦ ᓱᒃᑯᐊᕿᕙᒃᑐᑦ ᑕᐃᒃᑯᐊᓗ ᑮᓇᐅᔭᓕᐅᕈᑎᖃᓐᖏᑦᑐᑦ, ᐃᓚᒥᓐᓂᒃ 
ᓂᕆᑎᑦᑎᖃᑦᑕᕆᐊᖃᕋᓗᐊᖅᑎᓪᓗᒋᑦ, ᑮᓇᐅᔭᖅᑕᖃᓐᖏᒻᒪᑦ, ᑕᒪᒃᑯᐊ ᐃᓪᓗᒨᖃᖅᑕᐅᑐᐃᓐᓇᖃᑦᑕᕐᓂᐊᓕᖅᐳᑦ. 
 
ᐃᓄᒃ $1,000-ᖃᕈᓂ, ᐊᑭᓖᔭᕆᐊᖃᕋᔭᖅᐳᖅ $300.00. ᑕᒪᓐᓇ ᓱᓕᕙ ᓱᓕᓐᖏᓚᕐᓗᕙ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑕᒪᓐᓇ ᓱᓕᓐᖏᑦᑐᖅ. ᒪᓕᒐᓕᐅᖅᑎᐅᔪᖅ ᑕᒻᒪᖅᑐᖅ 
ᑕᒪᒃᑯᓄᖓ ᓱᒃᑯᐊᕿᕙᒃᑐᓄᑦ. ᐄ ᓱᓕᔪᖅ ᑕᒪᒃᑯᐊ ᐃᓪᓗᒨᖅᑲᖅᑕᖏᑦ ᐊᑭᑦᑐᕆᐊᓚᐅᖅᑐᑦ 32-ᒥ 60-ᒧᑦ, 
ᒪᓕᓪᓗᒋ ᐊᑐᓕᖁᔭᐅᓚᐅᖅᑐᑦ ᓄᓇᓕᐅᔪᓂ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᑕᒪᒃᑯᐊ ᐊᑭᓕᐅᑦᔭᐅᖃᑦᑕᕐᓂᐊᖅᑐᑦ 
ᒪᓕᓐᓂᕐᓴᐅᓂᐊᕐᒪᑕ ᓱᒃᑯᐊᕿᕙᒃᑐᓄᑦ ᐊᑭᓕᖅᑕᐅᕙᒃᑐᓂᒃ ᐃᓪᓗᒧ. 
 
ᑕᒪᓐᓇ ᐅᖃᓚᐅᖅᑐᒍ, ᐊᒥᓱᕈᕆᐊᕐᓂᐅᔪᖅ ᐃᑲᔪᖅᑕᐅᑲᓐᓂᕈᓐᓇᕐᒥᔪᖅ ᓱᒃᑯᐊᕿᕙᒃᑐᓄᑦ ᐊᑭᓕᕐᓱᑕᐅᔪᓄᑦ 
ᐃᓕᓐᓂᐊᖅᑐᓕᕆᔨᒃᑯᓐᓂᖔᖅᑐᓂᒃ. ᑕᐃᒪᓕ, ᑕᒪᓐᓇ ᐃᒃᐱᓐᓇᕐᓂᖃᓗᐊᓐᖏᑦᑐᖅ ᓱᒃᑯᐊᕿᕙᒃᑐᓄᑦ 
ᖃᑦᑎᓐᓇᐅᓂᕐᓴᐅᖃᑦᑕᔭᓐᖏᒻᒪᑕ ᑮᓇᐅᔭᐃᑦ ᐃᓪᓗᒧᖅᑲᖅᑕᖏᑦ ᐊᑭᑦᑐᕆᐊᕐᓂᖏᓐᓄᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎ ᐃᓚᒋᐊᕈᑦ. ᑭᖑᓪᓕᖅᐹᒥᒃ ᐃᓚᒋᐊᕈᑕᐅᔪᖅ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᓱᓕᓐᖏᒻᒥᔪᖅ. ᒪᒥᐊᓇᖅ. ᑕᑯᔭᖅᑐᕐᓚᕆᒍᓐᓇᖅᐱᑦ 
ᐃᓄᒻᒥᒃ ᓄᓇᑦᑎᓐᓄᑦ, ᖃᐅᔨᓗᑎᒃ ᖃᓄᑎᒋᓪᓚᕆᒃ ᐊᑭᓕᖅᑕᐅᕙᒻᒪᖔᑕ ᑕᒪᒃᑯᐊ ᓱᒃᑯᐊᕿᕙᒃᑐᑦ? ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ: ᐃᒃᑲᕐᕆᐊᓗᒃ, ᒪᓕᒐᓕᐅᖅᑎᐅᔪᑦ ᖃᐅᔨᒪᖅᑯᓕᕐᒪᑕ ᒪᓕᒐᕆᔭᖓᓐᓂᒃ ᒪᓕᒐᓕᐅᕐᕕᐅᑉ 
ᖃᐅᔨᒪᓐᓂᖏᒃᑯᕕᑦ, ᖃᐅᔨᒪᔭᕆᐊᖃᕋᓗᐊᖅᑐᑎᒃ ᐃᒪᐃᓐᖏᒻᒪᑦ, ᒪᓕᓪᓗᒋᑦ ᒪᓕᒐᕆᔭᐅᕗᑦ, 
ᓴᓪᓗᓂᕋᐃᔭᕆᐊᖃᓐᖏᓇᑦᑕ, ᒪᖓᑦᑎᔪᓂᓪᓗᓐᓂᑦ ᐅᖃᕆᐊᖃᓐᖏᓇᑦᑕ. ᒥᓂᔅᑕ ᐃᖕ. 
 

ᐱᔪᓐᓇᐅᑎᒥᒃ ᐊᑐᕈᒪᓂᖅ 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ ᐅᖃᕈᓐᓇᕋᕕᐅᒃ ᓯᕗᓂᓐᓂ. ᐅᖃᖅᑎ, ᑕᒪᓐᓇ ᐅᖃᐅᓯᕆᓂᐊᖅᑲᐅᔭᕋ 
ᐃᖅᑲᐃᑎᑦᑎᒋᐊᕈᑎᒋᓗᒍ. ᐅᖃᖅᑎ, ᒪᓕᒐᓕᐅᖅᑎᐅᔪᑦ ᐅᖃᕐᒪᑦ ᓱᓕᓐᖏᑦᑐᓂᒃ ᐅᖃᕐᓂᕋᐃᓪᓗᓂ ᑕᐃᒃᑯᐊᓗ 
ᐅᖃᐅᓯᕆᕋᑖᖅᑕᖏᑦ ᖁᔭᓐᓈᖅᑕᐅᖁᓪᓗᒋᑦ ᑕᐃᒪᐃᒃᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᑉᐱᕈᓱᑉᐳᖓ ᒥᓂᔅᑕ ᐃᖕ ᐅᖃᐅᓯᖃᖅᑳᕋᑖᕐᖓᑦ ᐅᖃᐅᓯᕆᒍᒪᔭᖓᓂᑦ ᐱᕕᖃᕐᑎᑕᐅᓂᖓᓄᑦ 
ᓯᕗᓪᓕᐅᓪᓗᓂ ᑕᒪᓐᓇ ᑲᒪᒋᖅᑳᓂᐊᖅᑲᕗᑦ ᐊᒻᒪᓗ ᑕᒪᓐᓇ ᐅᖃᐅᓯᕆᒍᒪᔭᖓᓂᑦ ᐱᕕᖃᕐᑎᑕᐅᓂᖓᓄᑦ ᐊᒻᒪᓗ 
ᐊᐱᕆᕋᑖᕐᖓᑦ ᑲᑎᒪᔨᐅᔪᒥᑦ ᖁᔭᓈᖅᑕᐅᖁᓪᓗᒍ ᐅᖃᐅᓯᕆᔭᖓ, ᑕᒪᔅᓱᒥᖓ ᐅᖃᐅᓯᖃᖅᑐᓂᑦ ᒥᔅᑕ ᐃᖕ 
ᐅᖃᕐᑕᖏᑦ ᓱᓕᓐᖏᓐᓂᕋᖅᑐᒋᑦ. 
 
ᑕᐃᒪ, ᑲᑎᒪᔨᐅᔪᖅ ᐊᐱᕆᕙᕋ ᖁᔭᓈᖅᑕᐅᖁᓪᓗᒋᑦ ᐅᖃᐅᓯᖏᓐᓂ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒫᒃ ᐅᖃᕐᓂᐊᕋᑖᓐᖏᒃᑲᓗᐊᖅᑐᖓᑦᑕᐅᖅ ᐅᖃᕋᑖᓐᖏᑉᐸᑦ 
ᑕᐃᒫᒃ ᑐᓵᔨᑎᒍᑦᑕᐅᖅ. 
 
ᑐᑭᓯᕋᑖᖅᕋᒃᑯᓕ ᑐᓵᔨᑎᒍᑦ, ᑕᐃᒫᒃ ᐅᖃᖅᑑᔮᕋᑖᕐᖓᑦ ᑕᒻᒪᕐᓂᕋᖅᑐᓂᖓ. ᑕᐃᒪ, ᖁᔭᓈᕆᐊᖃᕐᑐᒋᓐᖏᓚᖓ 
ᐅᖃᐅᓯᕆᕋᑖᖅᑕᓐᓂ ᓱᓕᔪᓂᑦ ᐅᖃᐅᓯᖃᕋᒪ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᐅᖃᐅᓯᐅᕋᑖᖅᑑᒃ ᑕᒪᒃᑮᓐᓄᑦ, ᖃᐅᔨᒋᐊᓛᖅᑯᖓ ᑲᑎᒪᔾᔪᑎᒥᓂᕐᓂᑦ, 
ᖃᐅᔨᑎᒋᐊᕐᓗᒋᑦ ᑕᒪᔅᓱᒪ ᒥᔅᓵᓄᑦ ᑲᑎᒪᔨᐅᔫᒃ ᐊᒻᒪᓗ ᑕᐃᒪᐃᒐᓱᓐᓂᑎᓐᓂ, ᑐᓵᔪᒪᓐᖏᓚᖓ ᐅᖃᐅᓯᒍᒪᔪᓂᑦ 
ᐱᕕᖃᕐᑎᑕᐅᓂᕐᒥᑦ ᑕᒪᔅᓱᒪ ᒥᔅᓵᓄᑦ. ᖁᔭᓐᓇᒦᒃ. 
 
ᐅᑎᕆᐊᕐᓗᑕ ᐅᖃᐅᓯᒃᑯᑦ ᐊᐱᖅᑯᓰᑦ. ᐅᖃᐅᓯᒃᑯᑦ ᐊᐱᖅᑯᓰᑦ. ᒪᒃᓖᓐ. 
 
ᐊᐱᖅᑯᑦ 546 -1(6): ᖃᒪᓂᑦᑐᐊᕐᒥ ᓱᕈᓯᕐᓄᑦ/ᒪᒃᑯᑦᑐᓄᑦ ᐃᖅᑲᓇᐃᔮᔅᓴᖅ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐅᖃᐅᓯᕆᓂᐊᖅᑕᕋ ᑐᑭᓯᓇᖅᑎᒐᓱᓐᓂᐊᖅᑲᕋ. 
 
ᐅᖃᖅᑎ, ᐅᓪᓗᒥ ᐊᐱᖅᑯᓯᕋ ᒥᓂᔅᑕᒧᑦ ᐋᓐᓂᐊᖃᓐᖏᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ. ᐅᖃᖅᑎ, 
ᑐᓴᐅᑎᒃᑯᑦ ᑕᑯᔅᓴᐅᔪᖅᑕᖃᓚᐅᕐᖓᑦ ᐃᖅᑲᓇᐃᔮᔅᓴᒥᑦ ᒪᒃᑯᑦᑐᓄᑦ ᐅᐃᕆᓯᒪᔪᓄᑦ ᐃᖅᑲᓇᐃᔭᖅᑎᒥᑦ 
ᖃᒪᓂᑦᑐᐊᕐᒧᑦ. 
 
ᑕᖅᑭᐅᓕᖅᑯᑦ ᐱᖓᓲᔪᖅᑐᑦ ᐊᒻᒪᓗ ᖃᐅᔨᒪᕗᖓ ᑕᒪᒃᑯᐊ ᐃᖅᑲᓇᐃᔮᔅᓴᐅᔪᑦ ᐃᓐᓄᒐᓱᑦᑐᒋᑦ ᐱᒡᒐᓇᕐᖓᑕ 
ᐊᒻᒪᓗ ᓇᓂᓯᒐᓱᑦᑐᓂ ᐱᔪᓐᓇᕐᓂᖃᑦᑎᐊᖅᑐᒥᑦ ᑭᓯᐊᓂᓕ ᒥᓂᔅᑕᐅᔪᖅ ᐅᖃᐅᔾᔨᒍᓐᓇᖅᑳ ᐅᕙᓐᓂᑦ ᐊᒻᒪᓗ 
ᓄᓇᖃᕐᑐᓂᑦ ᖃᒪᓂᑦᑐᐊᕐᒥᑦ ᑖᓐᓇ ᐃᖅᑲᓇᐃᔮᔅᓴᐅᔪᖅ ᐃᓄᑦᑕᐅᓂᐊᕐᒪᖔᖅ ᐊᒻᒪᓗ ᖃᖓ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕᐅᔪᖅ ᑲᒪᔪᖅ ᐋᓐᓂᐊᖃᓐᖏᑐᓕᕆᔨᒃᑯᓐᓂ ᐊᒻᒪᓗ ᐃᓄᓕᕆᔨᒃᑯᓐᓂ. ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑕᒪᓐᓇ ᐊᑕᐅᓯᐅᖃᑕᐅᕗᖅ ᐃᖅᑲᓇᐃᔮᔅᓴᐅᔪᓂᑦ 
ᖃᐅᔨᓯᒪᔭᕗᑦ ᓄᓇᕗᒻᒥ, ᓱᕈᓱᕐᓄᑦ ᐊᒻᒪᓗ ᒪᒃᑯᑦᑐᓄᑦ ᐃᖅᑲᓇᐃᔭᖅᑎᐅᔪᖅ ᐃᖅᑲᓇᐃᔮᖃᕋᔭᖅᑐ ᒪᒃᑯᑦᑐᓂᑦ 
ᐅᐃᕆᔅᓯᒪᔪᓄᑦ ᑕᕝᕚᑲᒥᑦ, ᐃᒥᐊᓗᒻᒧᑦ ᐊᒻᒪᓗ ᐊᖓᔮᕐᓇᖅᑐᒧᑦ ᐊᒻᒪᓗᑦᑕᐅᖅ ᑕᐃᒪᐃᓪᓗᐊᖃᑦᑎᖏᓐᓄᑦ 
ᐅᖃᐅᓯᖃᕐᓂᕐᒧᑦ ᐃᑲᔪᖅᕕᐅᔪᓐᓇᖅᑐᒥ ᒪᒃᑯᑦᑐᓄᑦ ᓄᓇᓕᓐᓂ. 

ᐅᖃᖅᑎ, ᑕᒪᓐᓇ ᐱᖃᑕᐅᕗᑦ ᐱᐅᓂᖅᓴᐅᔪᓂᑦ ᐋᖅᑮᒐᓱᓐᓂᕐᒥᑦ ᒐᕙᒪᒃᑯᓐᓂ ᑕᒫᓂ ᐊᕐᕌᒍᒥ. ᐃᖅᑲᓇᐃᔮᔅᓴᐅᔪᖅ 
ᑲᑎᒪᔨᐅᔫᑉ ᐅᖃᐅᓯᕆᔭᖓ ᐃᓐᓄᑦᑕᐅᓯᒪᓕᖅᑯ ᐅᕝᕙᓘᓐᓃᑦ ᐱᔭᕇᖅᐸᓪᓕᐊᓕᖅᑯ ᐃᖅᑲᓇᐃᔮᑖᕋᓱᐊᕐᓂᕐᒥᑦ 
ᐊᑐᖅᑕᐅᕙᑦᑐᒥ. 
 
ᑐᑭᓯᓯᒪᔭᒃᑯᓪᓕ ᑕᒪᓐᓇ ᐱᓇᓱᐊᕐᓂᖅ ᐃᖅᑲᓇᐃᔭᖅᑎᔅᓴᒥᑦ ᐱᔭᕇᖅᓯᒪᓕᕐᖓᑦ ᐊᒻᒪᓗ ᖃᐅᔨᒋᐊᖅᐸᓕᐊᓪᓗᑎᑦ 
ᐃᖅᑲᓇᐃᔮᒥᓂᖏᓐᓂ ᖃᓄᐃᓐᓂᖏᓐᓄᑦ ᐅᕝᕙᓘᓐᓃᑦ ᑐᓂᔭᐅᒐᓱᔅᓯᒪᓕᖅᑯ. ᑕᒪᓐᓇ ᑐᑭᓯᓯᒪᔭᕋᓕ ᑕᒪᔅᓱᒧᖓ 
ᐃᖅᑲᓇᐃᔮᔅᓴᒧᒥᑦ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑎ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑕᑯᓐᓇᕋᑖᖏᓇᒃᑭᑦ, ᐃᓱᒪᒋᔪᓐᓇᐃᖅᑲᒋᑦ. 
 
ᑕᒪᓐᓇ ᑐᓴᕈᒥᓇᒻᒪᕆᑉᐳᖅ ᓄᓇᓕᓐᓄᑦ ᖃᒪᓂᑦᑐᐊᕐᒥ ᖃᐅᔨᒪᔭᐃᓐᓇᐅᕗᖅ ᑕᒪᓐᓇ ᐱᖓᔪᒋᔭᐅᓪᓗᓂ 
ᐊᖏᓂᖅᐹᖑᖃᑕᐅᓪᓗᓂ ᓄᓇᕗᒻᒥ ᐊᒥᓲᓂᖅᓴᐅᓪᓗᑎᑦ ᐃᓅᓱᑦᑐᑦ. ᐅᖃᖅᑳᕈᓐᓇᑐᔅᓴᐅᕗᖓ ᐋᖓᔮᕐᓇᖅᑐᑦ 
ᐊᑐᖅᑕᐅᒐᔪᑦᑐᑎᑦ ᑕᕝᕙᓂ ᓄᓇᖃᕐᑐᓂᑦ ᐊᒻᒪᓗᑦᑕᐅ ᐃᒥᐊᓗᐃᑦ ᐊᑐᖅᑕᐅᓪᓗᑎᑦ. 
 
ᒥᓂᔅᑕᐅᔫᑉ ᐅᖃᐅᑎᔪᓐᓇᖅᑳᖓ ᑖᓐᓇ ᐃᖅᑲᓇᐃᔮᔅᓴᐅᔪᑦ ᐃᓐᓄᑦᑕᐅᓂᐊᕐᒪᖔᖅ ᐃᓄᑦᑎᑑᕈᓐᓇᖅᑐᒧᑦ ᐊᒻᒪᓗ 
ᖃᓪᓗᓇᐅᔭᕈᓐᓇᖅᑐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐱᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᒪᐃᓕᐅᕈᐅᓇᓱᓚᐅᕐᒪ ᐃᓂᐅᔪᒧᑦ. ᐃᓅᓱᒃᑐᐃᑦ ᐊᒻᒪᓗ 
ᓄᓇᓕᓐᓂ ᐃᖅᑲᓇᐃᔮᕐᒧᑦ ᑲᒪᔨ ᖃᐅᔨᒪᖃᑎᒌᒍᓐᓇᕋᔭᕐᒪᑎᒃ ᐃᓄᖏᓪᓗ ᑕᐃᒃᓱᒪ ᐃᓅᑉ 
ᐃᖅᑲᓇᐅᔭᖃᑎᒋᒐᔭᖅᑕᖓ. 
 
ᑕᒪᓐᓇ ᐱᐅᓂᖅᐹᖑᒐᔭᖅᑐᖅ ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᖏᑦᑐᖓ ᒥᓂᔅᑕ ᐱᑦᑎᐊᕋᓱᓗᐊᖑᐊᖅᑲ ᐅᓪᓗᒥ ᑲᑎᒪᓂᑐᐃᓐᓇᒨᖑᓱᒃᑲᑦᑲ 
ᑕᒪᑐᒧᖓ ᐆᒻᒪᖅᑯᑎᒧᑦ ᐊᑭᒋᔭᖓᓄᑦ ᐊᖏᓪᓕᒋᐊᕈᑎᒥᒃ, ᑭᓯᐊᓂ ᑭᐅᔾᔪᑎᖃᖃᑦᑕᖅᑐᖅ 
ᑐᓴᕈᒪᓗᐊᖑᐊᖅᑕᖏᓐᓂᒃ ᐅᕙᖓ ᐅᓪᓗᒥ. 
 
ᐱᓐᖑᐊᖏᓪᓗᖓ, ᐅᖃᖅᑏ, ᐊᐱᕆᔭᐅᔭᕋᐃᒐᒪ ᖃᓪᓗᓈᑎᑐᑦ ᐅᖃᓲᒧᑦ ᐊᒻᒪᓗ ᓇᓗᖏᓚᖓ ᑖᓐᓇ ᐃᓄᒃ 
ᐃᓅᒐᒥ ᐊᒻᒪᓗ ᐃᖅᑲᓇᐃᔭᖅᑐᓂ ᖃᒪᓂᖅᑐᐊᒥ, ᐅᖃᖅᑎ, ᐊᐱᖅᑯᑎᒋᓂᐊᖅᑕᕋᓕ, ᐊᒥᓱᐊᖅᑎᓗᐊᖅᑐᓂ, 
ᐃᖅᑲᓇᐃᔭᖅᑎᑖᕋᐃᒐᑦᑕ ᑎᑭᑦᑐᒃᓴᓂᒃ ᓄᓇᓕᓐᓄᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᑖᓕᖅᑭᒐᐃᒐᑦᑕ ᓄᑖᓄᑦ 
ᐃᓂᐅᔪᓄᑦ ᐱᓕᕆᓂᐊᖅᑐᓂᒃ ᐃᓅᓱᒃᑐᓂᒃ ᐊᒻᒪᓗ ᐊᔪᓕᕐᕈᑎᐅᕙᑦᑐᓄᑦ ᐃᖅᑲᓇᐃᔭᕐᓂᖅ ᐊᒻᒪᓗ 
ᐱᓕᕆᐊᖑᔪᓄᑦ ᑕᐃᒪᓐᓇᐃᑦᑐᓄᑦ ᐱᕈᑉᐸᓪᓕᐊᔪᓂᒃ ᑕᕝᕙᓂ ᓄᓇᓕᒻᒥ.  

ᓇᓗᓇᐃᖅᓯᒍᓐᓇᖅᑳ ᒥᓂᔅᑕ ᐅᕙᓐᓄᑦ ᐊᒻᒪᓗ ᑭᒡᒐᑐᖅᕕᒋᔭᓐᓂ ᑕᕝᕙᓂ ᑲᑎᒪᕕᒻᒥ ᐃᖅᑲᓇᐃᔮᖑᔾᔮᖏᑐᖅ 
ᒐᕙᒪᒃᑯᑦ ᐊᓪᓚᒡᕕᐊᓂ ᑖᓐᓇ ᐃᖅᑲᓇᐃᔭᖅᐹᑦᑐᖅ ᐅᓪᓗᓕᒫᖅ ᐊᒻᒪᓗ ᐃᒃᓯᕚᖅᑐᓂ ᐅᑕᖅᑭᔪᑦ ᐃᓄᓐᓂᒃ 
ᖃᐃᔅᓰᓪᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᖃᐅᔾᔨᒍᓐᓇᖅᑐᖓ ᑕᐃᓐᓇ ᐃᓄᒃ ᐱᓕᕆᐊᖃᕋᔭᖅᑐᖅ 
ᐱᔪᓐᓇᕐᓂᓕᒫᒥᓄᑦ, ᒪᓕᓪᓗᓂ ᐃᖅᑲᓇᐃᔮᑉ ᐱᔪᓐᓇᕐᓂᕆᔭᕆᐊᖃᑦᑕᖏᓐᓄᑦ ᓇᓗᓇᐃᖅᑕᐅᓯᒪᔪᑦ, 
ᐃᖅᑲᓇᐃᔭᖅᑎᑖᖑᓂᖓᓄᑦ. 
 
ᐅᖃᕈᒪᔪᖓ, ᒪᓕᒐᓕᐅᖅᑎ ᐅᖃᕋᑖᕐᒪᑦ, ᐃᓄᒃ ᐃᓕᖓᑎᐊᖅᑐᖅ ᓄᓇᓕᐅᔪᒥᒃ, ᐃᓅᓱᒃᑐᓕᕆᕙᓪᓗᓂ, 
ᐱᓕᕆᖃᑎᖃᕋᔭᖅᑐᖅ ᓱᕈᓯᓂᒃ, ᐱᓕᕆᖃᑎᖃᓪᓗᓂ ᐃᓅᓱᒃᑐᓂᒃ ᑲᑎᒪᕕᐅᕙᑦᑐᒥ ᐃᓅᓱᒃᑐᓄᑦ. 
 
ᐅᖃᕈᒪᓪᓗᖓᓗ ᑕᐃᓇ ᐃᖅᑲᓇᐃᔮᖑᔪᖅ ᐃᒻᒪᖃ ᐊᓪᓚᒡᕕᖃᕈᒪᔪᖅ ᐅᖃᖃᑎᖃᖃᑦᑕᕋᔭᕐᓗᓂ ᐃᓄᓐᓂᒃ ᐊᒻᒪᓗ 
ᑐᓵᔭᐅᓇᖏᑦᑐᒥᒃ ᑲᖑᓇᖅᑐᓕᕆᓂᖓᓄᑦ. ᑕᐃᒪᓐᓇᐃᒍᓐᓇᖏᓐᓇᕕᑦ ᐱᓐᖑᐊᕕᒻᒥ ᐅᕝᕙᓘᓐᓃᑦ ᐊᖏᕐᕋᕆᔭᓐᓂ. 
 
 ᐃᓱᒪᕗᖓ ᐃᖅᑲᓇᐃᔭᖅᑎᑖᕆᔭᐅᔪᖅ ᖃᒪᓂᖅᑐᐊᒦᓇᐅᖏᑦᑐᖅ, ᑭᓯᐊᓂᓗ ᐊᓯᖏᑦ ᓄᓇᓕᐅᔪᓂᑦ 
ᕿᒥᕐᕈᒐᔭᖅᑐᖅ ᐱᓕᕆᐊᖏᓐᓂᒃ ᐊᒻᒪᓗ ᑲᒪᒋᔭᖏᓐᓂᒃ ᐊᒻᒪᓗ ᐱᕕᖃᕝᕕᒋᔭᖓᓂᒃ. ᐅᖃᖅᑎ, 
ᐊᓪᓚᒡᕕᖃᕈᓐᓇᕐᓂᕆᔭᖓ ᐱᖃᕆᐊᖃᑉᐸᑦ ᐱᓕᕆᓂᖓᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ 
ᐃᓚᒋᐊᕈᑎᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᖁᕕᐊᑉᐳᖓ ᒥᓂᔅᑕ ᐅᖃᐅᓯᖃᒻᒪᑦ ᑕᒪᑐᒥᖓ ᐃᓅᓱᒃᑐᐃᑦ ᒥᒃᓵᓄᑦ ᓄᓇᓕᓐᓂ 
ᐊᒻᒪᓗ ᐱᓕᕆᖃᑎᒋᔭᐅᓂᖏᓐᓂᒃ ᐱᑦᔪᑎᒋᓪᓗᒍ ᑕᒪᓐᓇᑦᑎᐊᖅ ᑕᕝᕙ ᑐᓴᕈᒪᔭᕋ ᐅᖃᑦᑎᓪᓗᒍ ᐅᓪᓗᒥ, 
ᐃᓅᓱᒃᑐᐃᑦ ᓄᓇᓕᓐᓂ. 
 
ᒥᓂᔅᑕ ᐅᖃᕈᓐᓇᖅᑳ ᐃᖅᑲᓇᐃᔭᖅᑎᑖᖑᓂᐊᖅᑐᖅ ᐊᕝᕙᖓᓂᖑᓐᓃᑦ ᐱᓕᕆᖃᑎᖃᖃᑦᑕᓂᐊᖅᑐᖅ ᐃᓅᓱᒃᑐᓂᒃ 
ᑕᕝᕙᓂ ᓄᓇᓕᓐᓂ ᐃᓕᓐᓂᐊᕐᕕᓐᓂ ᐊᓪᓚᕕᒻᒥᐅᖏᑦᑐᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᖃᐅᔾᔨᕗᖓ ᑖᓐᓇ ᐃᓄᒃ ᐃᖅᑲᓇᐃᔭᕐᓂᐊᖅᑐᖅ 
ᐅᓪᓗᑕᒫᑦ ᐃᓅᓱᒃᑐᓂᒃ ᐊᒻᒪᓗ ᐃᓅᓱᒃᑐᐃᑦ ᖃᒪᓂᖅᑐᐊᒥ ᐊᒻᒪᓗ ᑕᒪᓐᓇ ᑕᑯᔪᒪᕙᓪᓚᐃᔭᕗᑦ ᑕᒪᑐᒧᖓ 
ᐃᖅᑲᓇᐃᔮᒧᑦ. 
 
ᐊᒻᒪᓗ ᑖᓐᓇ ᐃᖅᑲᓇᐃᔮᖅ ᐊᑐᖅᑕᐅᑎᓕᕈᑦᑎᒍ ᓄᓇᕗᒻᒥ ᐊᑦᔨᒌᖏᑦᑐᓂ ᓄᓇᓕᐅᔪᓂ, ᑕᑯᔪᓐᓇᕐᓂᐊᖅᑐᒍᑦ 
ᐊᖏᔪᒥᒃ ᐊᑐᖅᑕᐅᒍᓐᓇᕐᓂᕆᔭᖓᓂᒃ ᐃᖅᑲᓇᐃᔭᖅᑎᖃᓕᕈᑦᑕ ᐱᔪᒪᑦᑎᐊᖅᑐᒥᒃ ᐱᓕᕆᖃᑎᖃᑦᑎᐊᕈᒪᔪᒥᒃ 
ᐃᓅᓱᒃᑐᓂᒃ ᐱᓕᕆᐊᖃᓪᓗᓂ ᐱᖃᑎᒌᕈᓘᔭᐃᑦ ᐊᒃᓱᕉᑎᒋᔭᐅᕙᑦᑐᓂᒃ, ᐋᖓᔮᕐᓇᖅᑐᑦ/ᐃᒥᐊᓗᒻᒧᑦ 
ᐊᔪᓕᕈᑎᐅᔪᑦ, ᐊᒻᒪᑕᐅᖅ, ᐅᖃᖅᑎ, ᐅᑉᐱᕆ.ᔭᐅᑦᑎᐊᕈᓐᓇᖅᓯᓂᕐᒥᒃ ᐱᑕᖃᑦᑎᑕᐅᓗᑎᒃ ᐃᓅᓱᒃᑐᐃᑦ 
ᐅᖃᖃᑎᖃᕈᓐᓇᖅᓯᓗᑎᒃ ᑐᑭᓯᒍᓐᓇᖅᑐᒧᑦ ᖃᓄᐃᓕᐅᓕᕐᒪᖔᑕ ᓄᓇᓕᓐᓂ, ᐅᖃᕈᓐᓇᖅᑐᖓ ᑕᐃᒫᒃ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐊᕐᕚᕐᓗᒃ. 
 
ᐊᐱᖅᑯᑦ 547-1(6): ᑎᑎᕋᖅᑕᐅᓂᖏᑦ ᐃᓐᓇᑐᖃᐃᑦ ᖃᐅᔨᒪᓂᖏᑦ ᐱᖅᑯᓯᐅᕙᑦᑐᒥᓂᕐᓂᒃ 
 
ᐊᕐᕚᕐᓗᒃ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ, ᒪᕐᕉᓐᓂᒃ ᐊᕐᕌᒎᓐᓂᒃ ᐊᐱᕆᖃᑦᑕᖅᓯᒪᓕᖅᑐᖓ ᒪᑐᒧᖓ 
ᐃᓐᓇᑐᖃᐃᑦ ᓱᑲᓕᔪᒻᒪᕆᐊᓗᒻᒥ ᕿᒪᐃᓕᖅᑐᑦ ᐅᕙᑦᑎᓐᓂᒃ ᖃᐅᔨᒪᓪᓗᑕᓗ ᖃᐅᔨᒪᓂᕐᒥᓂᒃ ᓇᒃᓴᐸᑦᑐᐃᑦ 
ᓱᖃᐃᒻᒪᑦ ᑐᓂᐅᖅᑲᐃᕙᓪᓕᐊᖏᒻᒪᑦ ᖃᐅᔨᒪᓂᕐᒥᓂᒃ ᐱᓕᕆᓂᒃᑯᑦ ᐊᒻᒪᓗ ᑎᑎᕋᕆᐊᖃᕋᓗᐊᖅᑐᑎᒍ 
ᐃᓕᖅᑯᓯᐅᕙᑦᑐᒥᓃᑦ ᐊᒻᒪᓗ ᑕᒪᒃᑯᐊ ᑕᕝᕙ ᐊᐱᖅᑯᑎᒋᕙᑦᑕᒃᑯ. 
 
ᐊᕐᕌᓂ ᐊᐱᕆᓚᐅᕐᒥᒐᒃᑯᑦ ᒥᓂᔅᑕ, ᒥᓂᔅᑕ ᐊᑭᓱᒃ, ᐱᓕᕆᕕᐊᓄᑦ ᐃᓕᖅᑯᓯᓕᕆᔨᒃᑯᑦ. ᐅᖃᓚᐅᖅᓯᒪᒻᒪᑦ 
ᐱᒋᐊᕐᓂᐊᕐᓂᕋᓕᖅᑐᑎᒃ ᐱᓕᕆᓂᐅᔪᒥᒃ. 
 
ᖃᐅᑕᒫᖅᓯᐅᑎᓂᒃ ᑎᑎᕋᖃᑦᑕᖅᑕᒥᓂᖏᑦ ᐅᓪᓗᒥᒧᑦ ᐊᒥᓱᐊᓗᓐᓄᑦ ᐊᕐᕌᒍᓄᑦ ᐊᒻᒪᓗ ᐃᓐᓇᑐᖃᐅᓪᓗᓂ. 
ᑕᐃᒪᓕ, ᐅᖃᐅᔾᔭᐅᓚᐅᖅᓯᒪᒐᑦᑕ ᑕᒪᓐᓇ ᑲᒪᒋᔭᐅᓛᖅᑐᖅ. 
 
ᒥᓂᔅᑕᐅᔪᖅ ᐃᓕᖅᑯᓯᓕᕆᔨᒃᑯᓐᓄᑦ, ᐊᐱᕆᔪᒪᔭᕋ ᑕᐃᓐᓇ ᐊᖏᕈᑎᒋᓚᐅᖅᑕᖓ ᒥᓂᔅᑕᐅᓚᐅᖅᑑᑉ ᑕᒪᒃᑯᐊ 
ᑲᔪᓯᓂᐊᕐᒪᖔᑕ ᑕᐃᒃᑯᓄᖓ ᐱᓕᕆᐊᓄᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᔪᖅ ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᐊᑦᑎᐊᕈ ᐅᖃᖅᑲᐅᒐᒪ, ᑕᒪᓐᓇ ᑲᔪᓯᓂᐊᖅᑐᖅ. 
 
ᐃᓐᓇᑐᖃᐅᔪᑦ ᐅᓂᒃᑳᖏᑦ ᑎᑎᕋᖅᑕᐅᕙᓪᓕᐊᒋᐊᕐᓂᐊᓕᒪᑕ ᐊᒻᒪᓗ ᓇᓗᓇᐃᕐᓯᑲᓐᓂᕈᒪᓪᓗᖓ ᑕᒪᓐᓇ 
ᐊᒃᓱᕈᑎᒋᒐᑦᑎᒍᑦ ᐃᑲᔪᕋᓱᐊᕐᓂᐊᖅᑐᑕ ᐃᑲᔪᖅᑐᐃᓗᑕᓗ ᐃᓐᓇᑐᖃᐅᔪᑦ ᑲᑎᒪᔨᕋᓛᒃᓴᖏᓐᓂᒃ ᑲᑎᒪᔨᐅᔪᓂᓪᓗ 
ᓄᓇᓕᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐸᕐᓇᒍᑎᒃᓴᐅᔪᓂ ᓴᓇᓚᐅᕋᑦᑕ ᒐᕙᒪᒃᑯᓪᓗᑕ, ᐃ, ᑐᑭᓯᔪᖓ 
ᐅᖃᖅᑕᖓᓂᒃ, ᑭᓯᐊᓂᓕ ᐃᓛᑎᒍᑦ ᐸᕐᓇᒃᐸᓪᓕᐊᑎᓪᓗᑕ, ᐅᖃᐅᓯᖃᖅᑎᓪᓗᑕ, ᐃᓄᔪᓐᓂᖅᑐᖃᐃᓐᓇᕐᒪᑦ 
ᖃᐅᑕᒫᑦ ᐃᓄᓐᓂᒃ., 
 
ᐃᓐᓇᑐᖃᕆᔭᕗᑦ, ᑎᑎᕋᖅᑕᐅᔪᖃᓚᐅᕐᓯᒪᓇᑎᒃ, ᑕᒪᒃᑯᐊ ᐅᓂᒃᑳᖑᔪᑦ ᐊᒻᒪᓗ ᓯᓚᑐᓂᕆᔭᖏᑦ 
ᓇᒃᑕᖅᑕᐅᑐᐃᓐᓇᖅᐸᒻᒪᑕ ᑕᒪᒃᑯᐊ ᐊᑐᖅᑕᐅᔪᓐᓇᕕᐅᑎᑦᑎᓪᓗᒋᑦ ᐃᓕᓐᓂᐊᕈᑎᒃᓴᐅᓗᑎᒃ ᐊᔾᔨᒌᓐᖏᑦᑐᓄᑦ. 
 
ᐅᑭᐅᓂᒃ ᒪᕐᕈᓐᓂᒃ ᐊᐱᕐᓱᖃᑦᑕᕐᓯᒪᓕᕋᒪ, ᑕᒪᒃᑯᐊ ᐅᓂᒃᑳᖑᔪᑦ ᐃᓐᓇᑐᖃᐅᔪᓄᑦ ᑎᑎᕋᖅᑕᐅᓯᒪᓕᕆᕐᒪᖔᑕ 
ᐆᒃᑐᑎᒋᓗᒍ ᑰᓂᓘᓯ ᓄᑕᕋᖅ, ᖃᐅᑕᒪᑦ ᑎᑎᕋᖃᑦᑕᕐᓯᒪᐃᓐᓇᖅᑐᖅ ᐃᓄᓯᕐᒥᓂ, ᑕᐃᒃᑯᐊᖃᐃ 
ᓂᐅᕕᐊᕆᔭᐅᔪᓐᓇᖅᐳᑦ ᒐᕙᒪᒃᑯᓐᓂᑦ ᒫᓐᓇᐅᔪᖅ ᐊᓯᖏᓪᓗᑦᑕᐅᖅ ᐃᓐᓇᑐᖃᐅᔪᑦ ᑎᑎᕋᖅᑕᐅᖃᑦᑕᕐᓂᑯᔪ 
ᐅᐸᓗᓗᐊᓚᐅᓐᖏᓐᓂᑦᑎᓐᓂ. 

ᐅᑕᖅᑭᑐᐃᓐᓇᖏᓪᓗᑕ ᐃᖅᑲᓇᐃᔭᖅᑎᒃᓴᐅᔪᒥᒃ ᑎᓕᓯᓗᑕ ᑲᑎᒪᔨᐅᓂᐊᖅᑐᓂᒃ ᐸᕐᓇᐃᓂᕐᒧᑦ ᑲᑎᒪᔨᕋᓛᖑᔪᓂᒃ. 
ᑕᐃᒪᓕ ᐊᐱᕆᓇᓱᐊᖅᐳᖓ ᑕᒪᓐᓇ ᒫᓐᓇᐅᔪᖅ ᖃᓄᐃᓕᖓᓕᕐᒪᖔᖅ ᐱᓕᕆᐊᖑᔪᖅ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᒍᒪᔪᖓ ᒪᓕᒐᓕᐅᖅᑎᒧᑦ ᑕᒪᒃᓱᒪ ᒫᓐᓇᐅᔪᖅ 
ᖃᓄᐃᓕᖓᓂᖓᓄᑦ, ᐊᐱᖅᑯᑎᒋᔭᖓᓄᑦ, ᑕᒪᓐᓇ ᐊᓯᐊᓄᑦ ᒥᓂᔅᑕᐅᓚᐅᖅᑐᒧᑦ ᐊᐱᖅᑯᑕᐅᓚᐅᕐᓯᒪᒻᒥᒻᒪ. 
 
ᖃᐅᔨᒋᐊᓚᖅᐳᖓ ᑕᒪᒃᑯᓄᖓ ᐊᒻᒪᓗ ᒪᓕᒐᓕᐅᖅᑎᐅᔪᖅ ᖃᐅᔨᑎᒋᐊᕈᓐᓇᓚᕐᓗᒍ ᐊᐱᖅᑯᑎᒋᔭᖓᓄᑦ 
ᑕᒪᒃᓱᒧᖓ ᐱᓕᕆᐊᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᐅᖃᕈᓐᓇᖅᐸ ᑕᒪᓐᓇ ᑲᒪᒋᒋᐊᑦᑕᐅᑎᒋᓂᐊᕋᒥᐅᒃ ᑲᑎᒪᓂᕗᑦ 
ᐱᔭᕇᑐᐊᖅᐸᑦ ᐃᖅᑲᓇᐃᔭᖅᑎᒥᓪᓗᓐᓂᑦ ᓄᖅᑲᑎᑦᑎᓗᓂ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐊᔪᓐᖓᒃᑲᓂᐊᕐᔪᕐᓗᖓ, ᑭᐅᔪᓐᓇᕐᓂᐊᖅᐸᕋ ᖃᒪᓂᑦᑐᐊᕐᒥ 
ᐊᐅᓪᓚᓚᐅᓐᖏᓐᓂᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 548-1(6): ᐊᓯᑦᔨᖅᑕᐅᓂᖏᑦ ᑮᓇᐅᔭᖅᑖᕆᔭᐅᕙᒃᑐᑦ ᐋᖅᑭᒃᓯᒪᓂᖏᑦ ᐃᓕᓐᓂᐊᕐᕕᐅᔪᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᐱᕆᔪᒪᔪᖓ ᒥᓂᔅᑕᐅᔪᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 
 
ᐅᐊᑦᑎᐊᕈ ᐅᖃᐅᓯᖃᖅᑎᓪᓗᖓ ᐅᖃᖅᑲᐅᒐᒪ ᑕᐃᓐᓇ ᒥᓂᔅᑕᐅᓚᐅᖅᑑᑉ ᓴᖅᑭᓚᐅᖅᑕᖓ ᒪᐃᖑᓚᐅᖅᑐᒥ, 
ᐅᑭᐅᖅ ᐊᑕᐅᓯᖅ ᖃᖏᕐᓯᒪᓕᖅᑐᖅ ᑮᓇᐅᔭᖃᖅᑎᑕᐅᖃᑦᑕᕐᓂᖏᓐᓄᑦ ᓄᓇᕗᒻᒥ ᐃᓕᓐᓂᐊᕐᕕᐅᔪᑦ. 
ᒪᓕᒐᓕᓕᐅᖅᑏᑦ ᐅᖃᐅᓯᖏᓐᓂ, ᑕᐃᒃᓱᒪᓂᒃᓴᐃᓐᓇᑲᓴ, ᐅᓪᓗᒥ ᑕᕝᕙᓂᒃᓴᐃᓐᓇᖅ, ᐅᖃᐅᓯᖃᓚᐅᕐᓯᒪᒻᒪᑦ 
ᐊᑐᖅᑕᐅᓂᖏᓐᓄᑦ ᐃᓕᓐᓂᐊᕐᕕᐅᔪᓄᑦ ᑮᓇᐅᔭᑕᕆᕙᒃᑲᖏᓐᓄᑦ ᕿᒥᕐᕈᔭᐅᓂᖓ ᐊᒻᒪᓗ ᑭᐅᔾᔪᑕᐅᔪᑦ 
ᐅᐸᓗᖓᐃᔭᕐᓯᔾᔪᑕᐅᓗᑎᒃ ᐊᕐᕋᒍᓄ ᐊᒡᒋᖅᐸᓪᓕᐊᔪᓄᑦ ᐅᐸᓗᖓᐃᔭᖅᑎᓪᓗᒋᑦ ᑮᓇᐅᔭᓂᒃ ᐊᑐᖅᑐᒃᓴᓂᒃ 
ᐃᓕᓐᓂᐊᕐᕕᐅᔪᓄᑦ ᖃᓄᕐᓗ ᐃᖅᑲᓇᐃᔭᖅᑎᖃᖅᑎᑕᐅᓂᖏᓐᓄᑦ. 
 
ᐊᐱᖅᑯᑎᒋᔪᒪᔭᕋ ᒥᓂᔅᑕᒧᑦ, ᓇᓗᓇᐃᕐᓯᒋᐊᕈᓐᓇᕐᒪᖔᖅ ᒪᓕᒐᓕᐅᕐᕕᒻᒥᑦ ᖃᓄᐃᑦᑐᓂᒃ ᐊᓯᑦᔨᕐᓂᐅᓯᒪᔪᓂᒃ 
ᑮᓇᐅᔭᖃᖅᑎᑕᐅᓂᖏᓐᓄᑦ ᐊᑐᖅᑕᐅᕙᒃᑐᓂᒃ ᐊᒥᓱᓂᖏᓐᓄᑦ ᐃᓕᓴᐃᔨᐅᔪᓄᑦ ᑐᓂᔭᐅᕙᒃᑐᑦ ᐃᖅᑲᓇᐃᔭᖑᔪᑦ 
ᐃᓕᓐᓂᐊᕐᕕᐅᔪᓕᒫᓄᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ ᐅᖃᖅᑎ. ᐅᓂᒃᑳᖑᔪᖅ ᓴᖅᑭᑕᐅᓚᐅᕐᓯᒪᔪᖅ ᐊᕐᕋᒍ ᒪᕐᕈᑲᓴᐅᓕᖅᑐᑦ, 
ᖃᐅᔨᒪᔪᖓ, ᓯᕗᓪᓕᖅᐹᒥᒃ ᐅᓂᒃᑳᖑᔪᖅ., 
 
ᐅᓪᓗᒥᒧᑦ, ᖃᐅᔨᓯᒪᓐᖏᑦᑐᖓ ᐊᓯᑦᔨᕆᐊᕈᑕᐅᔪᓂᒃ ᑮᓇᐅᔭᖃᖅᑎᑕᐅᖃᑦᑕᕐᓂᖏᓐᓄᒃ ᐃᓕᓴᐃᔨᐅᔪᑦ. ᖁᔭᓐᓇᒦᒃ. 
ᐅᖃᖅᑎ. 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᓂᒃᑳᓕᐊᖅᑕᖃᒃᑲᓂᕐᕙᓗᒻᒪᑦ ᓴᓇᔭᒥᓂᕐᒥᑦ ᒐᕙᒪᒃᑯᓐᓄᑦ 
ᐅᖃᓕᒫᖅᑕᐅᓚᐅᓐᖏᑦᑐᒥᑦ ᐃᓕᔭᐅᓯᒪᑐᐃᓐᓇᖅᑐᒥᑦ. ᑕᐃᒪᐃᒋᐊᖃᖅᑐᒋᓐᖏᒃᑲᓗᐊᕋᒪᓕ ᐅᓂᒃᑳᓕᐊᒥᓂᐅᔪᒧᑦ 
ᑕᒪᑐᒧᖓ. 
 
ᐅᖃᐅᓯᖃᖅᑲᐅᒐᒪ ᐅᖃᐅᓯᔅᓴᕐᓂᒃ, ᒪᕐᕉᓚᐅᕐᒪᑎᒃ ᐊᑐᕋᔅᓵᒃ ᐊᒥᓱᕈᖅᑎᑦᑎᒃᑲᓐᓂᕈᑎᔅᓵᒃ ᐃᓕᓴᐃᔨᓄᑦ. ᐊᐃᑉᐸᖓ 
25-ᖑᓪᓗᓂ ᑕᕝᕗᖓ ᐊᕐᕌᒍᒧᑦ, ᓴᖅᑭᖅᑕᐅᑐᒋᓂᐊᖅᑐᒧᑦ ᐃᓕᓴᐃᔨᓂᓪᓗ ᐱᑕᖃᕆᐊᖃᓚᐅᕐᒪᑦ ᐊᒻᒪ 
ᐊᑐᕋᔅᓴᑲᓐᓂᖅ 60-ᑲᓐᓂᕐᓂᒃ ᐃᓕᓴᐃᔨᖃᕐᓂᖅ. 
 
ᑕᒪᑐᒧᖓ ᐅᖃᖅᑏ, ᐅᖃᐅᓯᐅᖃᑦᑕᖅᓯᒪᒻᒥᔪᖅ ᐃᓕᓴᕕᓐᓂᑦ ᐃᓕᓐᓂᐊᖅᑎᓂᒃ ᐃᑲᔪᓐᖏᓗᐊᓃᑦ ᐃᓕᓴᐃᔩᑦ. 
ᑐᒃᓯᕋᖅᑐᖃᓚᐅᖅᐳᖅ ᐊᒥᓱᕈᕆᐊᖁᔭᐅᓪᓗᑎᒃ 38-ᖑᒻᒪᑕ 48-ᕈᕐᓗᑎᒃ ᐊᒻᒪ ᐃᓕᓐᓂᐊᖅᑎᓂᒃ ᐃᑲᔪᖅᑏᑦ 
ᐊᒥᓱᕈᕆᐊᖁᓪᓗᒋᑦ 53-ᓂᒃ 78-ᓄᑦ. 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᒪᒃᑯᐊ ᐅᖃᐅᔾᔨᒋᐊᕈᑎᐅᓚᐅᖅᑐᑦ ᐊᑐᓕᖅᑎᑕᐅᓂᐊᕐᒪᖔᑕ ᑕᕝᕙᓂ 
ᐊᕐᕌᒎᓂᐊᖅᑐᒧᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᑕᑯᒋᐊᕆᐊᖃᖅᐸᒃᑲ 
ᐊᑐᖅᑕᐅᔪᓐᓇᖅᑐᑦ ᐊᒻᒪ ᐅᓂᒃᑳᓕᐊᖅ ᑕᑯᓗᒍ ᓇᓗᓇᐃᖅᓱᖅᓯᒪᓂᖏᑦ. ᐅᖃᕈᓐᓇᖅᐳᖓ ᐃᖅᑲᓇᐃᔭᖅᑎᑦᑎᓂᖅ 
2003-2004-ᒧᑦ ᑮᓇᐅᔭᐃᑦ ᓇᓗᓇᐃᖅᑕᐅᓯᒪᒻᒪᑕ ᑲᔪᓯᑎᑕᐅᓂᐊᕐᓂᖏᓐᓄᑦ ᐊᕐᕌᒎᓂᐊᖅᑐᒧᑦ. 
ᐲᖅᓯᒋᐊᖅᑐᖃᔾᔮᓪᖏᓚᖅ ᐅᕙᖓ ᒥᓂᔅᑕᖃᕐᕕᖓᓐᓂᑦ ᑕᒪᑐᒧᖓ. ᑕᒪᓐᓇ ᐱᓕᕆᐊᕆᓂᐊᕋᑦᑎᒃᑯ. 
 
ᐅᖃᐅᔾᔨᒋᐊᕈᑏᑦ ᐅᓂᒃᑳᓕᐊᒦᑦᑐᑦ ᐊᒃᓱᕈᕈᑎᒋᑦᑎᐊᕐᓂᐊᖅᐸᒃᑲ ᐱᒻᒪᕆᐅᑎᓪᓗᒋᑦ ᐊᒻᒪ ᖃᐅᔨᒪᒋᐊᕐᓂᐊᖅᐳᖓ 
ᐋᖅᑭᒋᐊᖅᑕᐅᖁᓪᓗᒋᑦ ᐃᓕᓐᓂᐊᖅᑏᑦ - ᐃᓕᓴᐃᔩᑦ ᐊᒥᓲᓂᖏᑕ ᐋᖅᑭᑦᑕᐅᓯᒪᓂᖏᓐᓂᑦ ᓄᓇᕗᒻᒥ 
ᐋᖅᑭᒋᐊᕆᐊᖃᕐᓂᖅᐸᑕ, ᐅᖃᖅᑏ, ᐅᖃᖃᑎᖃᕇᖅᓯᒪᕗᖓ ᐃᖅᑲᓇᐃᔭᖅᑎᓐᓂᒃ ᐋᖅᑮᒋᐊᕐᓂᕐᒥᑦ 
ᐱᔾᔪᑎᖃᖅᑐᓂ ᒥᓂᔅᑕᖃᕐᕕᒻᒥ, ᑕᐃᒪᐃᓐᓂᐊᖅᐳᒍᑦ ᐊᒻᒪ ᖃᐅᔨᒪᒋᐊᕋᓱᐊᕐᓗᑕ ᕿᑐᕐᖓᕗᑦ 
ᐃᓕᓐᓂᐊᕆᐊᖃᑦᑕᖅᑐᑦ ᐊᑲᐅᓐᖏᓕᐅᕈᑎᖃᓐᖏᒃᑲᓗᐊᕐᒪᖔᑕ ᐃᓕᓴᐃᔨᓂᒃ ᐊᒥᒐᖅᓴᕐᓂᕐᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐅᖃᖅᑲᐅᒐᒪ ᐅᕙᖓ ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ ᑖᓐᓇ ᒐᕙᒪ ᐊᒻᒪ 
ᒪᓕᒐᓕᐅᖅᑏᑦ ᐃᓕᓐᓂᐊᖅᑐᓕᕆᓂᕐᒥᑦ ᒪᕐᕉᓐᓂᒃ ᓯᕗᓪᓕᐅᔾᔨᒐᓱᐊᖅᑐᑎᒃ ᐃᓪᓗᓕᕆᓂᕐᒥᓪᓗ. 
 
ᑕᒪᓐᓇ ᐅᕙᓐᓄᑦ ᑐᑭᖃᖅᐳᖅ ᓇᐅᒃᑯᑐᐃᓐᓇᖅ ᐊᑐᖅᑕᐅᔪᓐᓇᖅᑐᑦ ᐋᖅᑮᒋᐊᕈᓐᓇᕋᑦᑎᒃᑯ ᑕᐃᒫᑦᑕᐅᖅ 
ᐃᓪᓗᓕᕆᓂᖅᑎᑐᑦ, ᑕᐃᒪᐃᔅᓯᒪᓐᖏᓐᓇᑦᑕ ᐃᓕᓐᓂᐊᖅᑐᓕᕆᓂᕐᒥᑦ. ᒥᓂᔅᑕ ᐅᖃᖅᑲᐅᒻᒪᑦ 
ᓄᖅᑲᖅᑎᑦᑎᓂᐊᕐᓂᕋᐃᓐᓇᓂ ᐃᓕᓴᐃᔨᓂᑦ, ᐊᒥᓲᓂᖅᓴᐅᓂᐊᕐᒪᑕ ᐃᓕᓐᓂᐊᖅᑏᑦ ᐊᕐᕌᒎᓂᐊᖅᑐᓂᒃ, ᓄᑖᓂᒃ 
ᐃᓕᓴᐃᔨᔅᓴᖅᑕᖃᕋᓂᐃᒃᓯᕙᐅᑖᖅ ᖃᓄᖅ ᑕᒪᓐᓇ ᐱᓇᓱᐊᕐᓂᐅᕙ? 
 
ᑕᑯᒋᐊᕐᓗᒍ ᓇᑲᓱᒃ ᐃᓕᓐᓂᐊᕐᕕᒃ ᐃᖃᓗᓐᓂ, ᐊᕐᕌᒎᓂᐊᖅᑐᖅ ᐃᓪᓕᕈᓯᓕᒫᐸᓗᐃᑦ ᐊᒡᒍᖅᑕᐅᓯᒪᓂᐊᕐᒪᑕ. 
ᖁᑦᑎᓐᓂᕇᓕᒫᐸᓗᐃᑦ ᐊᒡᒍᖅᓯᒪᓂᐊᖅᐳᑦ ᖁᑦᑎᓐᓂᕇᖏᑦ ᒪᕐᕉᓂᐊᖅᑐᑎᒃ ᖁᑦᑎᓐᓂᕇᒃ ᐃᓕᓐᓂᐊᕈᑎᖏᓐᓂᑦ. 
ᖃᓄᖅ ᐃᓕᓴᐃᔩᑦ ᓂᕆᐅᒋᔭᐅᕙᑦ ᐱᓕᕆᐊᖃᕈᓐᓇᕐᓂᐊᕐᓂᖏᓐᓄᑦ ᐃᖅᑲᓇᐃᔮᒥᓂᑦ ᑕᐃᒪᐃᑦᑑᑎᓪᓗᒋᑦ 
ᐃᖅᑲᓇᐃᔭᕐᕕᖏᑦ? 

ᑕᐃᒪᓐᖓᓂᑦ ᑕᑯᖃᑦᑕᖅᓯᒪᔭᕗᑦ ᒪᓕᑦᑐᒋᑦ ᒐᕙᒪᒃᑯᓐᓂᑦ ᐊᐱᕆᔪᒪᕙᕋ ᒥᓂᔅᑕ ᓇᓗᓇᐃᖅᓯᖁᓪᓗᒍ 
ᐃᓕᓐᓂᐊᖅᑏᑦ - ᐃᓕᓴᐃᔩᑦ ᐊᒥᓲᓂᖏᑦ ᐃᑲᔪᖅᓱᖅᑕᐅᓂᐊᕐᒪᖔᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐋᖅᑭᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᖃᐅᔨᒪᕗᖓ ᖃᓄᐃᓕᖓᒻᒪᖔᖅ ᐃᓕᓐᓂᐊᕐᕕᕐᔪᐊᖅ 
ᐃᖃᓗᓐᓂ, ᐃᓕᓴᐃᔩᑦ ᐅᒻᒪᖃ ᒪᕐᕉᓪᓗᑎᒃ ᐊᒥᓲᓂᖅᓴᐃᓪᓘᓐᓃᑦ, ᐊᒥᓲᓗᐊᕐᒪᑕ ᐃᓕᓴᐃᔨᖏᑦ, ᐱᖓᓲᖅᑰᖅᑐᑦ 
ᐃᓕᓴᐃᔩᑦ ᐃᓕᓐᓂᐊᕐᕕᕐᔪᐊᕐᒥ, ᑭᓯᐊᓂ ᖃᐅᔨᒪᕗᖓ ᐊᑦᑎᓂᖅᓴᐃᑦ ᐃᓕᓐᓂᐊᕐᕖᑦ ᐊᒥᒐᖅᓴᕐᒪᑕ ᐃᓕᓴᐃᔨᓂᒃ. 
 
(ᑐᓵᔨᑎᒎᕈᓐᓃᖅᑐᖅ) ᐱᔾᔪᑎᒋᓪᓗᒍ ᑐᑑᑉ ᐊᐱᖅᑯᑎᖓ ᖃᐅᔨᒪᒋᐊᕐᓂᐊᖅᐳᖓ ᐃᖅᑲᓇᐃᔭᖅᑎᓂᒃ 
ᓄᖅᑲᑎᑦᑎᑦᑕᐃᓕᖁᓪᓗᑕ, ᐅᖃᐅᓯᐅᒌᖅᓯᒪᓄᖅ ᑕᒪᓐᓇ ᐃᖅᑲᓇᐃᔭᖅᑎᓄᑦ ᓄᖅᑲᑎᑦᑎᔪᖃᔾᔮᓐᖏᒋᐊᖓ 
ᒫᓐᓇᐅᔪᖅ. ᐱᔾᔪᑎᒋᓪᓗᒍ ᐃᖅᑲᓇᐃᔭᓕᖅᑎᑦᑎᓂᖅ ᓄᑖᓂᒃ, ᑕᑯᒋᐊᖅᑳᕆᐊᖃᕋᒃᑭᑦ ᓈᓴᐅᑎᒃᑲ 
ᖃᓄᐃᓕᖓᒻᒪᖔᑕ ᐊᓯᔾᔩᓚᐅᓐᖏᓂᓂᑦ ᑐᑭᒧᐊᕈᑎᔅᓴᓂᑦ. 
 
ᒫᓐᓇᐅᔪᖅ ᑕᒪᐃᒪᐃᒍᓐᓇᖅᐳᒍᑦ ᓄᖅᑲᑎᑦᑎᖏᓪᓗᑎᒃ ᐃᓕᓐᓂᐊᕐᕕᓐᓂᑦ ᐃᓕᓐᓂᐊᑦᑎᐊᖅᑎᑕᐅᔪᓐᓇᖁᓪᓗᒋᑦ 
ᐃᓕᓐᓂᐊᖅᑏᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓯᑦ. ᐃᓚᒋᐊᕈᑎ. ᑭᖑᓪᓕᖅᐹ ᐃᓚᒋᐊᕈᑕᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᒥᓂᔅᑕᐅᔪᖅ ᐅᖃᐅᑎᒋᐊᕈᒪᓪᓗᒍ ᐃᖅᑲᓇᐃᔭᖅᑎᖏᓐᓂ ᑲᑎᖃᑎᖃᕐᓗᓂ 
ᐋᖅᑮᒐᓱᓐᓂᕐᒥᑦ ᐊᒥᓱᕈᕐᓂᖏᓐᓄᑦ ᐃᓕᓐᓂᐊᕐᕕᐅᔪᓂᑦ ᐃᖃᓗᓐᓂᑑᓐᖏᑦᑐ ᑭᓯᐊᓂᓕ ᓄᓇᕗᓕᒫᒥ ᑮᓇᐅᔭᓂᑦ 
ᓴᖅᑭᑎᑦᑎᓂᕐᒥᑦ ᑕᐃᒪᐃᒐᓱᓪᓗᑎ. 
 
ᑭᖑᓕᖅᐹᒥ ᐊᐱᖅᑯᓯᕋ, ᐅᖃᖅᑎ, ᒥᓂᔅᑕ ᐅᖃᖅᓯᒪᒻᒪᑦ ᓄᖅᑲᕐᑎᑕᐅᔪᖃᔾᔮᖏᒻᒪᑦ. ᑕᒪᓐᓇ ᑐᑭᖃᖅᑳ 
ᐊᓯᔾᔩᓂᕐᒥᑦ ᐅᕝᕙᓘᓐᓃᑦ ᐅᓪᓗᓕᒫᒥᑦ ᐃᖅᑲᓇᐃᔮᖅᑐᓄᑦ ᐊᕝᕙᑐᐃᓐᓇᖓᓄᑦ ᐊᓯᔾᔨᖅᑐᖃᔾᔮᖏᓚᖅ. 
 
ᑕᒪᓐᓇ ᑕᐃᒪᐃᑐᐃᓐᓇᓂᐊᖅᑲ ᐅᕝᕙᓘᓐᓃᑦ ᐃᖅᑲᓇᐃᔮᖑᔪᑦ ᐊᓯᔾᔨᖅᑕᐅᓂᐊᖅᑳᑦ ᑕᒪᒃᑯᐊ ᒪᓕᓪᓗᒋᑦ ᑮᓇᐅᔭᐃᑦ 
ᓈᒻᒪᖏᓐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᑖᒻᓴᓐ: ᖁᔭᓐᓇᒦᒃ, ᐅᖃᖅᑎ. ᐅᖃᐅᔾᔭᐅᓯᒪᕗᑦ ᐃᖅᑲᓇᐃᔭᖅᑏᑦ ᓄᖅᑲᕐᑎᑕᐅᔪᖃᔾᔮᓐᖏᓚᑦ ᐊᒻᒪᓗ 
ᑕᒪᓐᓇ ᑐᑭᖃᖅᑯ ᐊᕐᕌᓂᑎᑐᑦ ᓂᕆᐅᒋᔭᐅᓚᐅᖅᑐᑦ ᐊᔾᔨᓴᐃᓐᓇᕆᔭᐅᓂᐊᖅᑯᑦ ᑕᒫᓂ ᐊᕐᕌᒍᒥ. 
 
ᑕᒪᓐᓇ ᑐᑭᓯᓪᓚᕆᔅᓯᒪᓐᖏᓇᒃᑯᑦ ᖃᓄᖅ ᐃᓄᐃᑦ ᐃᑲᕐᕋᖃᓐᖏᓂᖅᓴᐅᓂᐊᖅᑐᒋᔪᓂᑦ ᐊᒻᒪᓗ ᐊᓯᖏᓐᓂ. ᑕᒪᓐᓇ 
ᐱᓯᒪᓐᖏᓇᒃᑯᑦ 26-ᓂᑦ ᓄᓇᓕᓐᓂ ᑲᒪᔭᕆᐊᖃᕋᒪ. ᑭᓯᐊᓂᓕ ᐃᖅᑲᓇᐃᔭᖅᑎᒃᑲ ᐊᒻᒪᓗ ᐅᕙᖓ 
ᐅᖃᐅᓯᖃᕐᓯᒪᕗᒍᑦ ᕿᖓᐅᒻᒥ ᐊᖏᕈᑕᐅᓯᒪᔪᖅ. 

ᐅᖃᖅᓯᒪᔪᐃᓐᓇᐅᕗᒍᑦ ᑕᒪᓐᓇ ᐱᐅᓯᕚᓪᓕᕈᒪᓂᑦᑎᓐᓂ ᐃᓕᓐᓂᐊᕐᑏᑦ ᐊᒥᓲᓂᖏᑦ ᐊᑕᐅᓯᕐᒧᑦ ᐃᓕᓴᐃᔨᒧᑦ 
ᓄᓇᕗᓕᒫᒥ ᐊᒻᒪᓗ ᒥᓂᔅᑕᐅᓂᓐᓂ ᑕᒪᓐᓇ ᒪᓕᒍᒪᕙᕋ. ᐅᓂᒃᑳᖑᓚᐅᖅᑐ ᐊᕐᕌᓂ ᐱᒻᒪᕆᐅᑎᑕᐅᓂᐊᕐᖓᑦ 
ᐊᒻᒪᓗ ᑕᑯᔪᒪᕗᒍᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑕ ᐃᓕᓴᐃᔨᐅᔪᓂᑦ ᐊᒻᒪᓗ ᐃᑲᔪᖅᑎᐅᔪᓂᑦ ᐃᓕᓐᓂᕕᓐᓂ 
ᑕᒪᒃᑯᐊ ᐃᓕᓐᓂᐊᕐᑎᐅᔪᑦ ᐊᔅᓱᕈᓐᓂᖃᕐᓂᐊᖏᒻᒪᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐅᖃᐅᓯᒃᑯᑦ ᐊᐱᖅᑯᓰᑦ. ᐅᐃᓕᐊᒻᔅ. 
 
ᐊᐱᖅᑯᑦ 549-1(6): ᐃᓄᐃᑦ ᐃᓱᒫᓘᑎᖏᑦ ᐃᓪᓗᒨᖅᑲᐃᔾᔪᑎᐅᔪᑦ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐊᐱᖅᑯᓯᕆᓂᐊᖅᑕᕋ ᑐᕌᖅᑎᒍᒪᕙᕋ ᒥᓂᔅᑕᐅᔪᒧᑦ 
ᐃᓪᓗᓕᕆᔨᕐᔪᐊᒃᑯᓐᓄᑦ. 
 
ᐊᐱᖅᑯᓯᖅᑕᖃᓚᐅᕐᖓᑦ ᑲᑎᒪᔨᐅᖃᑎᓐᓂ ᐊᒻᒪᓗ ᖃᐅᔨᑎᑕᐅᒋᐊᕈᒪᕗᖓ ᐃᓱᒫᓘᑎᐅᓚᐅᖅᓯᒪᔪᑦ ᓄᓇᓕᓐᓂ 
ᑕᒪᔅᓱᒪ ᒥᔅᓲᓄᑦ ᓄᑖᖑᔪᓂᑦ ᐃᓪᓗᒨᖅᑲᐃᔾᔪᑎᐅᔪᑦ ᐊᑐᖅᑕᐅᕙᑦᑐᖅ. 
 
ᖃᐅᔨᒍᒪᑐᐃᓐᓇᖅᑯᖓ ᖃᓄᐃᓕᐅᖅᓯᓕᕐᒪᖔᑕ ᐃᓪᓗᓕᕆᔨᕐᔪᐊᒃᑯᑦ ᖃᓄᐃᓕᐅᕐᓂᒪᖔᑕ ᐃᓄᐃᑦ 
ᐅᖃᓚᐅᖅᑎᓪᓗᒋ ᐃᓱᒫᓘᑎᒋᔭᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᔪᖅ ᐃᓪᓗᓕᕆᔨᕐᔪᐊᑯᓐᓄ. 
 
ᒥᓂᔅᑕ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑭᓱᓪᓚᑦᑖᓂᑦ ᑲᑎᒪᔨᐅᔪᖅ ᐅᖃᐅᓯᖓᓂᑦ ᐅᕝᕙᓘᓐᓃᑦ 
ᓄᓇᓕᐅᔪᒥᑦ ᐃᓱᒫᓗᑎᐅᔪᖅ. ᑲᑎᒪᔨᐅᔪᑦ ᖃᐅᔨᒪᕗᑦ, ᐃᓄᓐᓂ ᖃᐅᔨᒋᐊᖅᑎᑎᓚᐅᖅᑯᑦ ᐃᓪᓗᓕᕆᔨᕐᔪᐊᒃᑯᑦ. 
 
ᑕᒪᓐᓇ ᐱᔭᕇᕐᖓᑦ ᐃᓪᓗᒨᖃᐃᔾᔪᑎᐅᔪᖅ ᐊᑐᖅᑕᐅᕙᑦᑐᑦ ᓄᓇᓕᐅᔪᑦ ᖃᐅᔨᑎᑕᐅᒋᐊᓚᐅᖅᑯᑦ 
ᑐᑭᓯᑎᑕᐅᒐᓱᑦᑐᑎᑦ ᐃᓄᐃᑦ ᑭᓱ ᐊᓯᔾᔨᑦᑕᐅᒻᒪᖔᑕ. ᐱᑕᖃᕐᓂᖅᑲᑦ ᓇᓪᓕᐊ ᐃᓄᒃ ᐊᑐᖅᑕᐅᓂᖃᕐᑐᖅ 
ᐅᕝᕙᓘᓐᓃᑦ ᑐᑭᓯᓐᓂᖏᑉᐸᑦ, ᐃᖅᑲᓇᐃᔭᖅᑏᑦ ᐃᓪᓗᓕᕆᔨᒃᑯᓐᓂ ᐅᕝᕙᓘᓐᓃᑦ ᐃᓪᓗᓕᕆᔨᕐᔪᐊᒃᑯᓐᓂ, 
ᐊᑐᐃᓐᓇᐅᑎᑕᐅᕗᑦ ᑐᑭᓯᒋᐊᖅᑎᑕᐅᒃᑲᓂᕐᓗᑎᑦ ᑭᓱᑐᐃᓐᓇᕐᒥᑦ ᐱᓕᕆᐊᕆᔭᐅᔪᒥᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑎ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐃᓱᒫᓘᑎᒻᒪᕆᐅᒻᒪᑦ ᓄᓇᓕᐅᔪᓄᑦ, ᐃᓱᒪᕗᖓᑦᑕᐅᖅ ᑕᒪᒃᑯᓄᖓ 
ᐃᓄᓐᓂ ᐊᑐᖅᑐᐊᖅᑐᓂᑦ ᐃᓪᓗᓂᑦ. 
 
ᐃᓚᖏᑦ ᐃᓄᐃᑦ ᐊᑯᓂᒻᒪᕆᒃ ᐃᖅᑲᓇᐃᔮᖃᓕᖅᑐᖅ ᓄᖅᑲᕈᒪᒻᒪᕆᓕᖅᑯᑦ ᐃᓄᓕᕆᔨᒃᑯᓐᓄᑦ 
ᐃᑲᔪᖅᑕᐅᖔᓕᕐᓗᑎᑦ ᑕᒪᓐᓇ ᐃᓪᓗᖓᓃᒍᓐᓇᓂᐊᕐᓂᖏᓐᓄᑦ. 
 
ᑕᒪᓐᓇ ᐊᑲᐅᓐᖏᓕᐅᕈᑕᐅᑦᑕᐅᑎᒋᒻᒪᑦ ᐊᒻᒪᓗ ᖃᐅᔨᒪᔪᔅᓴᐅᒐᓗᐊᕆᕗᑦ ᒥᓂᔅᑕᐅᔪᑦ ᑕᒪᔅᓱᒪᓐᖓᑦ. 
ᐃᓱᒫᓘᑎᐅᔪᑦ ᐊᒻᒪᓗ ᑐᑭᓯᒋᐊᖅᑎᑦᑎᓂᑦ ᐃᓄᓐᓄᑦ ᑕᒪᒃᑯᐊ ᐃᓄᐃᑦ ᐃᓪᓗᒨᕆᐊᖃᕐᓂᖏᑦ ᐊᒥᓲᓂᖏᓐᓂ 
ᐃᓱᒫᓖᑎᖃᕐᖓᑕ ᐊᒻᒪᓗ ᐊᑐᖅᑕᐅᓂᐊᖅᑐᑎᑦ ᑮᓇᐅᔾᔭᔅᓵᒥᓂᖏᑦ 2001-ᒥᑦ. 

ᓇᓗᓇᐃᖅᓯᒍᓐᓇᖅᑳ ᒥᓂᔅᑕ ᐱᓕᕆᐊᖑᔪᒥᒃ ᑲᑎᒪᕕᒻᒥ ᐃᓄᐃᑦ ᑐᑭᓯᐅᒪᑦᑎᐊᓂᖅᓴᐅᓂᐊᕐᒪᑕ ᐊᒻᒪᓗ 
ᐃᓪᓗᓕᕆᔨᔾᔪᐊᒃᑯᑦ ᐊᓯᔾᔩᓂᐊᕈᑎᒃ ᖃᐅᔨᓴᐅᑎᒥᓂᒃ ᐊᑐᖅᐸᑦᑕᒥᓂᒃ ᐃᓪᓗᒨᖅᓯᓂᕐᒧᑦ ᓄᓇᕗᒻᒥᐅᑕᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐄ, ᒪᓕᑦᑕᐅᓚᐅᖅᑐᖅ ᐅᓂᒃᑳᖅᑕᐅᓯᒪᔪᓂᒃ 
ᑮᓇᐅᔭᓕᐊᖑᓯᒪᔪᓂ ᐅᑯᓇᓂ ᐅᑎᖅᑐᒃᓴᑎᒍᑦ ᑎᑎᕋᖅᑕᐅᕙᑦᑐᑎᒍᑦ ᐅᖃᖅᑲᐅᒐᒪ ᖃᐅᔨᓴᖅᑕᐅᕙᓪᓕᐊᑎᓪᓗᒋᑦ 
ᑲᓇᑕᒥ ᐃᑲᒻᑖᒃᓯᓕᕆᔨᒃᑯᑦ. ᓇᓗᓇᐃᖅᓯᖅᑲᐅᒐᒪ , ᑮᓇᐅᔭᖅᑖᒥᓃᑦ ᑎᑎᕋᖅᑕᐅᓯᒪᖏᑦᑐᑦ ᐅᑯᑎᒎᓇ 
ᑮᓇᐅᔭᓕᐊᖑᓯᒪᔪᑦ ᖃᐅᔨᓴᖅᑕᐅᕙᓂᖏᑎᒍᑦ ᑎᑎᕋᖅᕕᖏᑎᒍᑦ ᓯᕗᓂᐊᒍᑦ ᒪᑐᒪ. 
 
ᐊᑐᖅᐸᓪᓕᐊᒻᒪᑦ, ᐃᓛᖃᐃ, ᐃᓚᖏᑦ ᑮᓇᐅᔭᓕᐊᖑᓯᒪᔪᑦ ᖃᐅᔨᓴᖅᑕᐅᓂᖃᕋᔭᓚᐅᖏᑦᑑᒐᓗᐊᑦ ᐊᒻᒪᓗ ᑕᒪᐅᓇ 
ᑕᕝᕙ ᐊᑲᐅᖏᓕᐅᕈᑎᖃᑉᐳᖅ ᐃᓚᖏᑦ ᖁᑦᑎᓂᖅᓴᓂᒃ ᑮᓇᐅᔭᓕᐅᓂᖃᒻᒪᑕ. 
 
ᓇᓗᓇᐃᖅᓯᖅᑲᐅᒐᒪᐃᓛᒃ ᓯᕗᓪᓕᕐᒥ, ᐊᑲᐅᖏᓕᐅᕈᑎᑕᖃᑉᐸᑦ ᑕᒪᑐᒧᖓ, ᐋᖅᑭᒋᐊᖅᓯᒍᒪᑦᑎᐊᖅᑐᒍᑦ ᒪᓕᓪᓗᑕ 
ᑕᒪᑐᒧᖓ, ᑭᓯᐊᓂ ᐱᕕᖃᑦᑎᒋᐊᖃᕋᑦᑎᒍ ᓄᑖᖅ ᐃᓪᓗᒨᖃᐃᔾᔪᑎᐅᔪᖅ ᐊᑑᑎᑦᑎᐊᕐᓂᐊᕐᕋᓗᐊᕐᒪᖔᖅ ᐊᕐᕋᒍᒥ. 
 
ᐃᓕᑕᖅᓯᓪᓗᑕ ᐊᒥᓱᒥᒃ ᐱᑦᔪᑎᐅᔪᑦ ᐃᓱᒪᒋᔭᐅᓯᒪᔪᑦ ᑕᒪᑐᒧᖓ ᐱᓕᕆᐊᖑᔪᒧᑦ ᓴᖅᑭᑕᐅᓯᒪᔪᑦ ᑭᒃᑯᑐᐃᓐᓇᕐᓄᑦ, 
ᑎᒍᒥᐊᖅᑎᐅᖃᑕᐅᔪᓂᒃ ᐊᒻᒪᓗ ᐱᓕᕆᔨᐅᑲᐃᓐᓇᖅᑐᓂᒃ ᑐᕌᖓᔪᓂᒃ ᐃᓚᒌᑦ ᐊᖏᓂᖏᑦ ᐊᒻᒪᓗ ᐃᓱᒪᒋᓪᓗᒍ 
ᐃᓗᖓᑕ ᖃᓄᐃᓂᖓ ᐊᒻᒪᓗ ᐃᓱᒪᒋᓪᓗᒍ ᐊᑭᒋᓂᐊᖅᑕᖓ ᓄᓇᓕᓐᓄᖅ, ᑕᒪᒃᑯᐊ ᐱᑦᔪᑎᐅᓯᒪᔪᑦ ᓄᑖᒥ 
ᐃᓪᓗᒨᖅᑲᐃᔾᔪᑎᒧᑦ ᐊᒻᒪᓗ ᐃᑲᔪᖅᑐᐃᓯᒪᔪᑦ ᐃᓱᒪᒋᔭᐅᓂᖓᓂᒃ. 
 
ᐊᒻᒪᓗ ᖃᓄᐃᓕᐅᓂᐅᔪᖅ ᒫᓐᓇᐅᔪᖅ ᐱᑕᖃᒻᒪᑦᑕᐃᒻ ᐃᓄᓐᓂᒃ, ᒪᓕᖏᑦᑐᑦ ᑕᒪᑐᒥᖓ ᓱᓇᒥᒃᑭᐊᖅ 
ᐱᑦᔪᑎᖃᑦᑐᑎᒃ ᐊᒻᒪᓗ ᑕᐃᒃᑯᐊ ᐃᓄᐃᑦ ᕿᒥᕐᕈᔭᐅᔭᕆᐊᖃᓐᓂᐊᖅᑐᑦ ᐋᖅᑭᒃᑎᕆᕙᓪᓕᐊᑎᓪᓗᑕ ᑕᒪᑐᒥᖓ 
ᓯᕗᓂᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᐃᓄᐃᑦ ᐃᖅᑲᓇᐃᔭᖅᑐᑦ ᐊᑯᓂᐅᓪᓗᑎᒃ ᐊᑭᓕᖅᓱᐃᔭᕆᐊᖃᖃᑦᑕᖅᑐᑦ 
ᐊᖏᔪᒻᒪᕆᐊᓗᒻᒥᑦ ᐃᓪᓗᒥᓄᑦ ᓇᔪᖅᑕᒥᓄᑦ ᐱᐅᓗᐊᖏᑦᑐᒧᑦ ᓇᔪᕆᐊᖓᓂᒃ. ᑕᒪᓐᓇᐅᒋᕗᖅ. 
 
ᐃᓚᖓᐃᓛᒃ ᐊᒥᓲᖏᑦᑐᑦ ᐃᓄᐃᑦ ᐃᖅᑲᓇᐃᔭᕐᒪᑕ ᐅᓪᓗᓕᒫᖅ, ᑭᓯᐊᓂ ᐊᐅᔭᒃᑯᑦ ᐃᖅᑲᓇᐃᔭᖅᐸᑦᑐᑦ. ᓲᕐᓗ, 
ᐃᓚᖏᑦ ᐃᓄᐃᑦ 2001-ᒥ ᐃᖅᑲᓇᐃᔭᓚᐅᖅᑐᑦ ᑭᖑᓕᕆᕕᒻᒥ ᐅᕝᕙᓘᓐᓃᑦ ᑭᖑᑦᑕᐸᑦᑐᑦ ᐅᒥᐊᔾᔪᐊᒥ, ᑭᓯᐊᓂ 
ᐃᖅᑲᓇᐃᔭᓚᐅᖏᑦᑐᖅ ᒪᕐᕉᓐᓂᒃ ᐊᕐᕌᒎᓐᓂᒃ ᐊᒻᒪᓗ ᑕᐃᓐᓇ ᑮᓇᐅᔭᓕᐊᒥᓂᖓ 2001 ᓈᓴᖅᑕᐅᔪᑎᐅᓪᓗᓂ. 
 
ᑕᐃᒪ, ᒥᓂᔅᑕ ᐅᖃᐅᑎᒍᓐᓇᖅᐱᑎᒍ ᑕᐃᒪᓐᓇᐃᓕᐅᔮᖏᑦᑐᑦ ᓱᓕᓂᖃᖏᒻᒪᑦ ᑮᓇᐅᔭᓕᐊᖑᓂᑯᐃᑦ ᒫᓐᓇᐅᔪᒧᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᒪ ᒪᓕᒃᑕᐅᔭᕆᐊᓕᓐᓂᒃ ᐱᑕᖃᑦᑐᖅ ᐃᓪᓗᒨᖅᓯᔾᔪᑎᓂ 
ᐃᓕᑕᖅᓯᔪᓂᒃ ᐊᓯᔾᔨᐸᓪᓕᐊᓂᐅᔪᓂᒃ, ᐱᓗᐊᖅᑐᒥᒃ ᒥᑭᓪᓕᑎᕆᓂᖅ ᑮᓇᐅᔭᓕᐊᒥᓂᕐᓂᒃ ᒪᓕᑦᑐᓂ ᐃᓄᒻᒧᑦ 
ᐅᕝᕙᓘᓐᓃᒃ ᐃᓚᒌᓄᑦ. 

ᐃᖅᑲᓇᐃᔭᕐᓂᖓᓄᑦ ᖃᓄᐃᓕᖓᓂᖓ ᐊᒻᒪᓗ ᑮᓇᐅᔭᓕᐅᕐᓂᖓᓄᑦ ᐊᓯᔾᔨᖅᐸᑦ ᖃᖓᑐᐃᓐᓇᒃᑯᑦ 
ᖃᐅᔨᓴᖅᑕᐅᓂᖃᑦᑎᓪᓗᒋᑦ ᑕᐃᒪ ᐃᓪᓗᒨᖃᐃᓂᕆᔭᖓ ᒥᑭᓪᓕᒋᐊᖅᑕᐅᑎᒋᒐᔭᖅᐳᖅ. ᐊᒪᑦᑕᐅᖅ, 
ᐃᓪᓗᒨᖃᐃᓂᐅᔪᑦ, ᐊᖏᓪᓕᒋᐊᑉᐸᑕ ᐊᕐᕌᒍᒥ, ᐃᓪᓗᒨᑉᐸᑦᑕᖏᑦ ᐊᖏᓪᓕᒋᐊᕋᔭᖏᑦᑐᑦ ᒪᓕᓪᓗᑎᒃ ᑕᒫᓂ 
ᐊᕐᕌᒍᒥ. 
 
ᑕᒪᔾᔭᒪᑯᐊ ᐃᑲᔫᑎᒍᓐᓇᖅᑐᐃᑦ. ᐊᑐᖅᑕᐅᑎᐊᓂᖅᓴᐅᒍᓐᓇᖅᑐᖅ ᑭᓇᑐᐃᓐᓇᕐᒧᑦ ᐃᓕᑕᖅᓯᔪᓄᑦ ᐊᓯᔾᔨᓂᖃᑉᐸᑕ 
ᐊᑑᑎᖃᖏᑦᑐᒥᒃ ᒥᑭᓪᓕᒋᐊᓂᖓᒍᑦ ᑮᓇᐅᔭᓕᐅᖅᑕᖓ, ᒥᑭᓪᓕᒋᐊᖅᓯᓂᒃ ᐃᓪᓗᒨᖅᑕᐅᕙᑦᑐᒥᒃ ᐊᒻᒪᓗ 
ᐊᖏᓪᓕᒋᐊᖅᓯᓂᕐᒥᒃ ᐱᑕᖃᕋᔭᖏᓚᖅ ᖃᓄᐃᓕᖓᓂᖓ ᐊᓯᔾᔨᖅᑕᐅᑦᑕᐅᑎᒋᑉᐸᑦ, ᑭᓯᐊᓂ ᐅᓄᓐᖓᕆᐊᑉᐸᑕ, 
ᐃᓕᓴᕆᔭᐅᑦᑕᐅᑎᒋᕗᖅ ᑕᕝᕙᑦᑕᐅᑎᒋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐃᖕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐃᓚᖓᓐᓂᒃ ᐃᖅᑲᓇᐃᔭᖅᑎᖓᑕ ᐊᐅᓚᑎᑦᑎᓚᐅᓛᖅᑯᖅ , 
ᑐᑭᓯᑲᒻᒪᔅᓯᒪᕙᓪᓚᐃᒻᒪᑕ ᓄᓇᓕᓐᓂ ᐃᓪᓗᓕᕆᔨᒃᑯᑦ ᐊᒻᒪᓗ ᐃᓪᓗᖃᑦᑎᐅᔪᑦ. 
 
ᐃᓪᓗᓕᕆᔨᔾᔪᐊᒃᑯᑦ ᐊᐅᓚᑦᑎᑦᑎᓂᐊᖅᐸᑦ ᐃᓄᓐᓂᒃ ᖃᐅᔨᓴᕆᐊᖅᑎᐊᕐᓗᑎᒃ ᑮᓇᐅᔭᓕᐊᖏᑕ 
ᖃᐅᔨᒪᔭᐅᒋᐊᖃᕐᓂᖏᓐᓂᒃ ᐃᓄᐃᑦ ᑐᑭᓯᐅᒪᑦᑎᐊᕐᓂᐊᕐᒪᑕ? ᐱᐅᒋᒐᔭᖏᓇᒃᑯᑦ ᑕᑯᔭᕆᐊᖅᓴᖅ ᐃᓄᓐᓂᒃ 
ᐃᖅᑲᓇᐃᔭᖅᑐᑦ ᓄᖅᑲᑐᐃᓐᓇᑎᓪᓗᒋᑦ ᖁᕝᕙᓯᓗᐊᕐᓂᖓᓄᑦ ᐃᓪᓗᒨᖃᑦᑕᕆᐊᓕᖓ ᐃᓪᓗᒥᓄᑦ 
ᐱᐅᓗᐊᖏᑦᑐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐃᓚᖓᑦ ᐱᔾᔪᑎᒋᓪᓗᐊᑕᖅᑕᖓ ᐊᓯᑦᔨᓂᕐᒧᑦ ᐃᓪᓗᒧᑦ 
ᐊᑭᓕᖅᓱᑕᐅᔪᓂᒃ, ᓄᑖᖑᔪᖅ ᐊᑭᓕᕐᓱᐃᔾᔪᑕᐅᖃᑦᑕᕐᓂᐊᖅᑐᖅ ᑎᓕᐅᕐᓯᒋᐊᕈᑕᐅᒃᑲᓐᓂᕐᓗᓂ ᐃᖅᑲᓇᐃᔭᕐᓂᕐᒧᑦ, 
ᑮᓇᐅᔭᓕᐅᕋᓱᐊᖁᔨᓂᕐᒧᑦ ᐃᖅᑲᓇᐃᔭᕈᒪᓐᖏᔾᔪᑕᐅᓐᖏᓪᓗᓂ. 
 
ᑕᐃᒪᓕ, ᑕᒪᓐᓇ ᐅᖃᓚᐅᖅᑐᒍ, ᓱᓕ ᐊᑲᐅᓐᖏᓕᐅᕈᑎᑕᖃᕐᒪᑦ, ᐃᓚᖏᓐᓂᒃ ᓄᓇᓕᐅᔪᓂᒃ, ᑕᐃᒃᑯᐊ 
ᐃᓪᓗᓕᕆᔨᕐᔪᐊᒃᑯᓐᓄᑦ ᐃᖅᑲᓇᐃᔭᖅᑎᒋᔭᒃᑲ ᐃᖅᑲᓇᐃᔭᖃᑎᖃᖁᑦᑎᐊᖅᐸᒃᑲ ᓄᓇᓕᐅᔪᓂᒃ ᐃᓪᓗᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓂᒃ ᑕᒪᓐᓇ ᐊᑲᐅᓐᖏᓕᐅᕈᑕᐅᔪᖅ ᐋᖅᑭᒃᑕᐅᓇᓱᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖅᑭᑦᑐᖅ. 
 
ᐊᐱᖅᑯᑦ 550-1(6): ᐊᒥᓲᓂᖏᑦ ᓇᓄᕐᓄᑦ ᓂᕕᖓᑖᖑᔪᑦ ᑐᓂᔭᐅᖃᑦᑕᕐᓂᖏᑦ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥᒃ ᒪᓕᒐᓕᐅᖅᑎᑦ ᑲᑎᒪᓂᖃᖅᑎᓪᓗᒋᑦ ᐃᖃᓗᓐᓂ, 
ᐊᐱᕐᓱᓚᐅᕐᓯᒪᒐᒪ ᒥᓂᔅᑕᐅᔪᓂᒃ ᐃᑯᐱᒡᕕᓕᕆᔨᒃᑯᓐᓄᑦ. 
 
ᑕᒪᒃᑯᐊᒃᓴᐃᓐᓇᐃᑦ ᐊᐱᖅᑯᑎᒋᓂᐊᖅᐸᒃᑲ ᐊᔾᔨᒋᓐᖏᐊᔪᒃᑕᖓᒍᑦ ᐅᖃᐅᓯᕆᓗᒋᑦ. ᐊᒥᓱᐊᓗᒻᒪᑕ ᐊᕐᓇᐃᑦ 
ᓇᓄᕐᓄᑦ ᓂᕕᖓᑖᖅᑕᕆᐊᓕ ᓄᓇᓕᐅᔪᓂ. ᖃᑦᓯᓂᒃ ᓇᓄᕐᓄᑦ ᓂᕕᖓᑖᖑᔪᑦ ᐱᔭᐅᒐᔭᖅᑐᑦ. 

ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᔪᖅ ᐊᒥᑦᑐᕐᒧᑦ 
ᐊᐱᖅᑯᑎᖓᓄᑦ. 
 
ᐃᒪᐃᓕᐅᖅᐸᒃᑐᒍ, ᓄᓇᕗᒻᒥ ᐆᒻᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᒻᒪᓗ ᓄᓇᕗᒻᒥ ᒐᕙᒪᒃᑯᖏᑦ 
ᐃᑯᐱᒡᕕᓕᕆᔨᒃᑯᑦᖏ ᕿᒥᕐᕈᕙᒃᑐᑦ ᓇᓄᕐᓄᑦ ᓂᕕᖓᑕᖑᔪᓂᒃ ᐊᑕᖏᖅᑕᐅᓪᓗᑎᒃ ᑐᓂᐅᖅᑲᖅᑕᐅᓕᖅᑐᓯᑎᒃ 
ᓄᓇᓕᐅᔪᓄᑦ ᑕᐃᒪᓕ ᐊᒥᓱᐊᖅᑎᖅᑐᑎᒃ ᐊᒥᓱᕈᕆᐊᖅᑕᐅᕙᒃᐳᑦᒃ. 
 
ᑕᐃᒃᑯᐊ ᐊᖏᖃᑎᒌᒃᐸᒃᑐᑦ ᑕᒪᒃᑯᐊ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐃᑯᐱᒡᕕᓕᕆᔨᒃᑯᓪᓗᑦ ᖃᑦᓯᓂ 
ᓂᕕᖓᑖᖑᔪᓂᒃ ᑐᓂᓯᓂᐊᕐᒪᖔᑕ. ᒫᓐᓇᐅᔪᖅ ᑕᐃᒪᐃᓕᐅᖅᐸᒃᑐᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑕᐃᒃᑯᓄᖓ ᐊᑐᐊᒐᐅᔪᒧᑦ ᑕᐃᒃᑯᐊ ᐃᑯᐱᒡᕕᓕᕆᔨᒃᑯᑦ 
ᒪᓕᒃᐸᒃᑕᖏᓐᓂᒃ ᒫᓐᓇᐅᔪᖅ, ᓄᓇᖁᑎᓐᓂ ᐃᓪᓗᓕᒻᒥ, ᓄᖑᕈᑎᑲᓴᒃᓯᒪᓕᕐᒪᑕ ᓂᕕᖓᑖᖑᔪᓂᒃ 
ᖃᑦᓯᓐᓇᕈᖅᐸᓪᓕᐊᓂᖏᓐᓄᖏᑦᑐᖅ ᑭᓯᐊᓂᓕ ᑎᑭᕋᖃᑦᑕᖅᑎᓪᓗᒋᑦ ᑕᐃᒃᑯᐊ ᖁᑭᖅᑕᐅᔭᕆᐊᖃᓱᖑᒻᒪᖅ 
ᐊᑐᖅᑎᑕᐅᓪᓗᑎᓪᓗ ᓂᕕᖓᑖᕐᒥᒃ. 
 
ᐃᓪᓗᓕᒻᒥ, ᐊᒥᒐᕐᓯᖃᑦᑕᕋᑦᑕ ᓂᕕᖓᑖᕐᓂᒃ. ᐊᔾᔨᒋᓐᖏᐊᔪᒃᑕᖓᒍᑦ ᐅᖃᐅᓯᕆᓂᐊᖅᐸᕋ. ᐱᔾᔪᑎᖃᓐᖏᑦᑐᖅ 
ᐊᒥᓱᓂᖏᓐᓄᑦ ᓇᓄᐃᑦ ᑕᐅᕙᓂ. ᑕᐃᒃᑯᐊᓕ ᐱᔾᔪᑎᒋᓪᓗᒋᑦ ᓇᓄᐃᑦ ᑎᑭᕋᖅᑐᑦ ᑐᖁᑕᐅᔭᕆᐊᖃᖃᑦᑕᕐᓂᖏᑦ, 
ᓂᕕᖓᑖᕐᓂᑦ ᐱᕐᓯᕕᐅᔭᕆᐊᖃᖅᐸᒻᒪᒥᒻᒪᑕ. 
 
ᖃᑦᓯᐅᓂᖏᓐᓄᑦ ᐊᒃᑐᐊᓂᖃᓐᖏᑦᑎᐊᖅᑐᖅ. ᓇᓴᐃᔪᖃᒃᑲᓐᓂᕆᐊᖃᖅᐸᓪᓚᐃᓕᖅᑐᖅ ᓇᓄᕐᓂ, 
ᓇᓐᓄᒐᓱᐊᕐᓂᕐᒧᓪᓗᓐᓂᑦ ᐱᔾᔪᑎᒋᓪᓗᒍ ᐅᖅᑯᓯᕙᓪᓕᐊᓂᖓᓄᑦ, ᐊᓯᑦᔨᕐᓯᒪᔪᒃᓴᐅᓕᕐᒪᑕ ᑕᒪᒃᑯᐊ ᖃᑦᓯᐅᓂᖏᑦ 
ᓇᓄᐃᑦ ᐊᒻᒪᓗ ᑕᒪᒃᑯᐊ ᑎᑭᕋᖅᐸᒃᑯᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐄ, ᑐᑭᓯᔭᕋ ᐊᐱᖅᑯᑎᖓ. ᓯᕐᓚᖏᓚ. ᑭᐅᓂᐊᖅᐸᕋ. 
 
ᑕᐃᒃᑯᓇᓐᖓᑦ ᓇᓄᕐᓂᑦ ᑕᐅᕙᓂ ᐊᕐᕕᖅᑑᕐᒥ, 2001-2002-ᒥ 7-ᖑᓚᐅᖅᐳᑦ ᓂᕕᖓᑖᓖᑦ ᐊᒻᒪ 
ᐸᕝᕕᓴᓐᓂᐅᓴᔪᒥᑦ ᓇᓄᕐᒥᑦ ᖁᑭᖅᓯᓚᐅᖅᐳᑦ, ᑕᐃᓐᓇ ᐸᕝᕕᑦᑐᖅ ᓇᓄᖅ ᖁᑭᖅᑕᐅᓚᐅᓐᖏᓐᓂᖓᓂ 2001-
2002-ᒥ 7-ᖑᓚᐅᖅᐳᑦ ᐊᒥᓲᓂᖏᑦ ᑕᒪᓐᓇᓗ ᐊᓯᔾᔨᓚᐅᓐᖏᓚᖅ. 
 
ᑕᒪᓐᓇ ᖃᐅᔨᒋᐊᕋᓱᒃᑲᓂᕐᓂᐊᖅᐸᕗᑦ ᖃᓄᖅ ᐊᓯᔾᔩᔪᓐᓇᕐᒪᖔᖅᑕ ᑕᑯᒋᐊᕐᓗᒋᓪᓗ ᑰᑕᖏᑦ ᐊᒻᒪ 
ᖃᓄᐃᓕᖓᓂᖏᑦ ᓇᓄᕐᓂᒃ ᖃᐅᔨᓴᖅᑐᖃᖅᑎᓪᓗᒍ ᐊᒻᒪ ᐃᖏᕐᕋᖅᑕᕐᓂᖏᓐᓂᑦ ᖃᐅᔨᓴᕐᓂᖅ, ᑕᑯᓐᓇᖅᑐᒋᑦ 
ᑕᒪᒃᑯᐊ ᐃᖏᕐᕋᖅᑕᕐᓂᖏᑦ ᐊᒻᒪ ᓯᓚᐅᑉ ᐅᖅᑰᓯᕙᓪᓕᐊᓂᖓ ᐅᖅᑰᓯᕙᓪᓕᐊᒻᒪᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐃᖅᑭᑦᑐᖅ. 

ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓱᒫᓘᑎᒋᓗᐊᖅᑲᐅᓐᖏᓇᒃᑯ, ᖃᐅᔨᒪᔪᖓ ᓯᓚ 
ᐊᓯᔾᔨᖅᐸᓪᓕᐊᒻᒪᑦ ᐅᕙᖓ ᓄᓇᓕᖁᑎᖓᓂ. 
 
ᑕᒪᓐᓇ ᐱᓕᕆᐊᕆᒌᕐᓂᐊᖅᑰᖅᐸᕗᑦ ᐃᓪᓗᓕᓕᕆᓂᖅ ᖃᐅᔨᒪᓐᖏᓐᓇᑦᑕ ᓯᓚᕐᔪᐊᑉ ᐅᖅᑰᓯᕙᓪᓕᐊᓂᖓ 
ᐊᑦᑐᐃᓂᖃᕐᒪᖔᖅ ᐃᓪᓗᓕᒻᒥᑦ. ᑭᓯᐊᓂ ᖃᐅᔨᒪᕗᒍᑦ ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ ᐃᓪᓗᓕᐅᑉ ᖃᓂᒋᔮᓂ 
ᓇᓄᐃᑦ. 
 
ᐊᐱᖅᑯᑎᖃᓗᐊᖅᑲᐅᕗᖓᓕ ᐊᕐᓇᓗᒻᒥᑦ ᓇᓄᕐᒥᑦ ᖁᑭᖅᓯᔪᖃᕋᐃᒻᒪᑦ , ᐊᒥᓲᓗᐊᖅᑐᓂᒃ ᐊᕐᓇᓗᓐᓂᑦ 
ᓇᓐᓄᖅᐸᑕ, ᐲᖅᓯᓲᖑᒻᒪᑕ ᓂᕕᖓᑖᒥᑦ, ᐊᑕᐅᓯᕐᒥᑦ ᓂᕕᖓᑖᒥᑦ ᐊᒥᓲᓂᖏᓐᓄᑦ ᐊᕐᓇᕐᓗᐃᑦ. ᐃᒻᒪᖃ 
ᐱᔾᔪᙱᖃᖅᐳᖅ ᖃᑦᑏᓐᓇᕈᓗᐊᖁᔭᐅᒐᑎᒃ ᓇᓄᐃᑦ ᑭᓯᐊᓂ ᐅᖃᖅᑏ ᓇᓄᕐᓄᑦ ᓂᕕᖓᑖᕗᑦ ᐊᒥᓲᓗᐊᓐᖏᒻᒪᑕ 
ᒫᓐᓇᐅᔪᖅ.  
 
ᐊᔪᕐᓇᓐᖏᓛᖅ ᓂᕕᖓᑖᒥᑦ ᑐᓂᓯᕗᓐᓇᕆᐊᖏᑕ ᐊᕐᕕᖅᑑᕐᒥ. ᖁᔭᓐᓇᒦᒃ, ᐅᖃᖅᑏ.  
  
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᕗᖓ ᐊᕐᕌᒍᓂᑦ ᐊᔾᔨᒌᖏᓐᓇᖏᒻᒪᑕ 
ᐃᖏᕐᕋᖅᑕᕐᓂᖏᑦ ᓇᓄᐃᑦ ᓄᓇᓕᓐᓅᖃᑦᑕᖅᑐᓪᓗ ᓇᓄᐃᑦ ᐸᕝᕕᑦᑐᑦ. 
 
ᑕᒪᓐᓇ ᑕᑯᒋᐊᕈᓐᓇᖅᐸᕗᑦ ᐱᓪᓗᒍ ᑐᓂᓯᑐᐃᓐᓇᕈᓐᓇᖏᓐᓇᑦᑕ ᓂᕕᖓᑖᒃᑲᓂᕐᓂᑦ. ᖃᓄᐃᒋᐊᕈᓐᓇᖅᐱᑕᓕ, 
ᒪᓕᑦᑐᒍ ᐊᖏᕈᑦ, ᒪᓕᒋᐊᖃᕋᑦᑕ ᒪᓕᒐᕐᓂᑦ. ᖃᓄᐃᒋᐊᕈᓐᓇᖅᐱᑕ ᐊᒥᓲᓂᖏᓐᓂᑦ ᐊᒻᒪ ᐊᒥᓲᓂᖏᓐᓂᑦ 
ᓇᓄᐃᑦ, ᐃᒪᐃᒍᓐᓇᖅᐳᒍᓪᓕ, ᓅᕖᕝᕙᐅᓕᖅᐸᑦ ᓄᓇᓕᒻᒧᑦ ᐳᓚᕋᕈᓐᓇᖅᐳᒍᑦ ᑲᑎᖃᑎᒋᓗᒋᑦ ᐆᒪᔪᕐᓂᐊᖅᑎᒃᑯᑦ 
ᖃᐅᔨᒋᐊᕐᓗᑕ ᖃᓄᐃᒍᓐᓇᕐᒪᖔᖅᑕ.  ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑏᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᕗᖓ ᓄᓇᕗᒻᒥ ᐆᒪᔪᓕᕆᓂᕐᒧᑦ ᑲᑎᒪᔩᑦ 
ᑐᑭᓯᒋᐊᖅᑎᑦᑎᔪᓐᓇᕐᒪᑕ. 
 
ᒥᓂᔅᑕ ᐅᓂᒃᑳᓕᐊᒥᒃ ᖃᐃᑦᑎᔪᓐᓇᖅᐹ ᐊᒥᓲᓂᖏᓐᓄᑦ ᐊᕐᓇᕐᓗᐃᑦ ᖁᑭᖅᑕᐅᓯᒪᓕᖅᑐᑦ ᐊᒻᒪ ᖃᑦᑎᐅᒻᒪᖔᑕ 
ᓂᕕᖓᑖᑦ ᐲᖅᑕᐅᓯᒪᔪᑦ ᓄᓇᓕᒻᒥᑦ ᐱᓪᓗᒍ ᐊᒥᓲᓗᐊᖅᑐᓂᒃ ᖁᑭᖅᓯᕐᓂᖅᐸᑕ ᐊᕐᓇᕐᓗᕈᕐᓂᑦ. 
 
ᑕᐃᒫᒃ ᖃᐅᔨᒍᑦᑎᒃᑯ ᐊᒥᓲᓂᖏᑦ ᖃᐅᑦᑎᐊᕈᓐᓇᕋᑦᑕ. ᒥᓂᔅᑕᐅᔪᖅ ᖃᐃᑦᑎᔪᓐᓇᖅᑳ ᑐᑭᓯᑎᑦᑎᒋᐊᕈᑎᓂᑦ 
ᖃᑦᑎᐅᓂᖏᓐᓄᑦ ᐊᕐᓇᕐᓗᐃᑦ ᖁᑭᖅᑕᐅᓯᒪᒻᒪᖔᑕ ᐊᒻᒪᓗ ᖃᑦᑎᓂᖅ ᐅᑎᖅᑎᑕᐅᓯᒪᓕᖅᑲᑦ ᓂᕕᖓᑖᓂᑦ 
ᐊᒥᓲᓗᐊᖅᑐᓂᑦ ᐊᕐᓇᕐᓗᓐᓂ ᑐᖁᑦᑎᓂᕐᒥᑦ? ᑕᐃᒫᒃ ᖃᐅᔨᓪᓚᕆᔪᓐᓇᕋᔭᖅᑐᒍᑦ ᖃᑦᑎᓚᑦᑖᓂᑦ ᐊᒥᓲᓂᐅᔪᓂᑦ 
ᐱᔪᓐᓇᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᖅᑲᓇᐃᔭᖅᑎᒃᑲ ᐊᒻᒪᓗ ᐆᒪᔪᕐᓂᐊᖅᑏᑦ ᓄᓇᓕᓐᓂ  

ᑲᑎᖃᑎᒌᓪᓗᑎᑦ ᐊᒻᒪᓗ ᓄᓇᖏᓐᓅᕐᓗᑕ ᐊᒻᒪᓗ ᑐᑭᓯᒋᐊᖅᑎᓪᓗᒋᑦ ᑎᑎᖅᑲᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᖅᑲᐃᑎᑦᑎᒋᐊᕈᑎᑐᐃᓐᓇᖅ ᑲᑎᒪᔨᓄᑦ ᐱᖓᓲᔪᖅᑐᓂᑦ ᑲᑎᒪᔨᓂᑦ ᐊᐱᕆᔪᒪᔪᖃᕐᖓᑦ ᐊᒻᒪᓗ 13-
ᒥᓂᓯᑐᐃᓐᓇᕐᓂᑦ ᐱᕕᖃᓕᓐᖓᑕ ᑕᕝᕙᓂ ᐊᐱᖅᑯᑎᔅᓴᓄᑦ ᑐᕌᖓᔪᒥᑦ. ᑕᐃᒪ, ᓱᒃᑲᓕᓂᖅᓴᐅᔪᓐᓇᕈᑦᑕ. 
ᐅᖃᐅᓯᒃᑯᑦ ᐊᐱᖅᑯᓰᑦ. ᓄᑕᕋᒃ. 
 
ᐊᐱᖅᑯᑦ 551-1(6): ᐃᓅᓯᓕᕆᔨᖃᕆᐊᖃᕐᓂᖅ ᓄᓇᓕᓐᓂ 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐳᐃᒍᖅᑕᐅᓱᒋᕋᑖᖅᑐᖓ. ᑐᕌᖅᑐ ᒥᓂᔅᑕᒧ 
ᐋᓐᓂᐊᖃᓐᖏᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᐃᓅᓯᓕᕆᔨᓂᑦ, ᐃᓚᒌᓄᑦ ᐃᓅᓯᓕᕆᔨᓂᑦ. 
 
ᑲᑎᒪᑎᓪᓗᑕ ᒫᑦᓯᒥ ᐃᖃᓗᓐᓂ, ᐃᑲᔪᖅᓱᓚᐅᖅᑯ ᐱᖃᕆᐊᖃᕐᓂᕐᒥᑦ ᐃᓅᓯᓕᕆᔨᓂᑦ ᓄᓇᓕᓕᒫᓂ ᐊᒻᒪᓗ 
ᐱᑕᖃᕆᐊᖃᕆᕗᑦ ᐃᓅᓯᓕᕆᔨᒥᑦ ᑕᕝᕙᓂ ᐃᓗᐊᓂ ᑲᑎᒪᕕᑦᑎᓐᓂ. 
 
ᐊᒻᒪᓗ ᐅᖃᐅᓯᖃᓚᐅᕋᒪ ᒪᕐᕉᓐᓂᒃ ᐃᓅᓯᓕᕆᔩᓐᓂᒃ ᐃᖃᓗᓐᓂ ᖃᓪᓗᓈᑎᑐᑦ ᐊᒻᒪᓗ ᐃᓄᑦᑎᑐᑦ ᐅᖃᕈᓐᓇᑑᓐᓂ 
ᐊᒻᒪᓗ ᐅᖃᐅᓯᐅᓪᓗᑎ ᑲᑎᒪᑎᓪᓗᑕ ᐃᖃᓗᓐᓂ. ᐃᓱᒪᓚᐅᖅᑯᖓᓕ ᐊᒥᓲᓂᖅᓴᓂᑦ ᐃᓅᓯᓕᕆᔨᓂᑦ 
ᐱᑕᖃᕐᓂᐊᖅᑐᒋᓪᓗᒍ ᓄᓇᓕᓐᓂ. ᖃᓄᐃᓕᖓᓕᖅᑲᑦ ᑖᒃᑯᐊ ᒪᕐᕉᔫᒃ ᐃᓅᓯᓕᕆᔨᔅᓴᐅᔪ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑲᒪᔪᖅ ᐋᓐᓂᐊᖃᓐᖏᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ, ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐃᓅᓯᓕᕆᔨᑐᐃᓐᓇᕐᓂᑦ ᐊᒻᒪᓗ ᐅᖃᑲᐃᓐᓇᕈᒪᕗᖓ, 
ᓇᐃᑦᑐᒥᑦ ᐃᓄᓕᕆᔨᒃᑯᓐᓂ ᑲᑎᒪᔨᐅᔪᖅ ᐊᒥᓱᐊᖅᑎᖅᑐᓂ ᐅᖃᖅᓯᒪᓕᕐᖓᑦ ᖃᓄᐃᓐᓂᖏᓐᓂ ᓄᓇᖓᓂᑦ 
ᐃᓄᓕᕆᔨᐅᔪᓂᑦ. 
 
ᐅᖃᐅᓯᕆᖅᑳᕈᒪᕙᕋ ᐊᒻᒪᓗ ᐅᖃᐅᑎᓗᒍ ᐱᖓᓲᔪᑦ ᐃᖅᑲᓇᐃᔮᔅᓴᐃᑦ ᑐᕌᖅᑎᑕᐅᓯᒪᕗᑦ ᒥᑦᑎᒪᑕᓕᒻᒧᑦ, ᐊᑕᐅᓯᖅ 
ᑲᒪᔨᐅᒐᔭᖅᑐ ᐊᒻᒪᓗ ᐃᓄᓕᕆᔩᓐᓂᖅ ᒪᕐᕉᓐᓂᒃ ᐊᐃᑉᐸᖓ ᖁᕝᕙᓯᓂᖃᕐᑐᖅ 1 ᐊᒻᒪᓗ ᐊᐃᑉᐸᖓ 3. ᐅᖃᖅᑎ, 
ᑖᓐᓇ ᑲᒪᔨᐅᒐᔭᖅᑐ ᐃᓐᓄᔅᓯᒪᓕᖅᑯ ᐊᒻᒪᓗ ᑖᒃᑯᐊ ᒪᕐᕉᔫᒃ ᐃᓐᓄᒐᓱᑦᑕᕋᓗᐊᕗᑦ. ᑕᐃᒪ, ᑕᒪᓐᓇ ᑐᓴᕈᒥᓇᖅᑯ 
ᒥᑦᑎᒪᑕᓕᒻᒥᐅᓄᑦ. 
 
ᐃᓅᓯᓕᕆᔨᓄᑦ, ᐅᖃᖅᑎ, ᐃᒪᐃᖃᑦᑕᖅᓯᒪᕗᒍᑦ, ᐱᓇᓱᐊᕈᓯᒐᓚᐅᓕᖅᑐᑦ, ᐊᔾᔨᒌᓐᖏᑦᑐᑦ ᐃᖅᑲᓇᐃᔭᖅᑐ 
ᐱᓕᕆᕕᐅᔪᓂᑦ, ᐱᖃᓯᐅᑎᓪᓗᒋ ᒦᑲ ᐊᒻᒪᓗ ᐊᐃᕙᓚᕼᐊ ᐊᕐᓇᒃᑲᖅ ᐸᓐᓂᖅᑑᒥᑦ ᐱᔪᓐᓇᖃᑦᑕᖅᓯᒪᔪᑦ 
ᐅᖃᐅᓯᖃᕈᓐᓇᖅᑐᑎᑦ ᐃᓅᓯᓕᕆᓂᕐᒥᑦ ᐊᒻᒪᓗ ᐊᔾᔨᒌᓐᖏᑦᑐᓂᑦ ᑲᑎᒪᔨᐅᔪᓂᑦ ᐊᒻᒪᓗ ᖃᓄᐃᓕᐅᕈᑕᐅᔪᓂᑦ. 
 
ᑕᒪᓐᓇ ᐱᖃᑕᐅᕗᑦ ᐅᖃᐅᓯᕆᓚᐅᖅᑕᑎᓐᓂ ᑲᑎᒪᑎᓪᓗᑕ, ᐱᑕᖃᕐᑎᑦᑎᓂᖅ ᐊᒥᓲᓂᖅᓴᓂᑦ ᐃᓅᓯᓕᕆᔨᓂᑦ 
ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑎ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᐄ, ᑕᒪᓐᓇ ᐅᖃᐅᓯᕆᖃᑦᑕᖅᓯᒪᓕᖅᑕᕋ ᐊᒥᓱᐊᖅᑎᖅᑐᖓ ᐊᒻᒪᓗ ᐱᑕᖃᕐᓂᐅᓴᒻᒪᑦ 
ᐸᓐᓂᖅᑑᒥ ᐊᒻᒪᓗ ᐃᒻᒪᖃ ᐃᓅᓯᓕᕆᔨᐅᓂᐊᖅᑳ. 

ᐊᐱᖅᑯᓯᕆᔭᕋ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ, ᐃᖅᑲᓇᐃᔮᖃᕐᓂᐊᖅᑐᑦ ᐸᓐᓂᖅᑑᒥᑑᓂᐊᖅᑳ ᐃᓐᓄᓐᓂᐅᓴᔪ? 
ᖃᓄᐃᓕᖓᓂᐊᓕᖅᑲᑦ ᐃᓚᖏᑦ ᓄᓇᓕᐅᔪᑦ? ᐃᓚᖏᑦ ᓄᓇᓕᐅᔪᑦ ᐃᓅᓯᓕᕆᔨᓂᑦ ᐅᕝᕙᓘᓐᓃᑦ ᐃᓄᓕᕆᔨᓂᑦ 
ᐱᑕᖃᕐᑎᑕᐅᓂᐊᖅᑲᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐱᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᐊᕆᒐᓱᑉᐸᕗᑦ ᐊᓱᕈᒻᒪᕆᑦᑐᑕ ᐃᓄᓕᕆᔨᓂᑦ 
ᐃᖅᑲᓇᐃᔭᖅᑎᑖᕋᓱᑦᑐᑕ ᓄᓇᓕᒫᒧᑦ ᐊᒻᒪᓗ ᐱᔪᒪᓚᐅᕋᓗᐊᖅᑯᒍᑦ ᐃᓄᓕᕆᔨᓄᑦ ᐃᖅᑲᓇᐃᔮᔅᓴᐅᔪᑦ 
ᐃᓄᑦᑕᐅᓯᒪᖁᓪᓗᒋ ᐊᒻᒪᓗ ᐊᒥᓲᓂᖅᓴᓂᑦ ᐱᔪᒪᓪᓗᑕ ᐊᒻᒪᓗᑦᑕᐅ ᑲᑎᒪᔨᓄᑦ ᐅᖃᐅᓯᐅᖃᑦᑕᖅᓯᒪᕗᑦ. 
ᐅᐃᓕᐊᒻᔅ, ᐆᑦᑑᑎᒋᓪᓗᒍ, ᐊᑕᐅᓯᐊᕋᓂ ᐅᖃᖃᑦᑕᖅᓯᒪᕗᖅ ᒪᓕᒐᓕᐅᕐᕕᑎᓐᓂ ᐊᒻᒪᓗ ᑕᒪᓐᓇ 
ᐊᔅᓱᕉᑎᒋᒻᒪᕆᑦᑐᒍ ᐱᓕᕆᐊᕆᓯᒪᔭᕗᑦ. 
 
ᐋᖅᑮᒐᓱᒃᑭᕗᒍᑦᑕᐅᖅ ᐃᖅᑲᓇᐃᔭᖅᑎᓂᑦ ᓱᕈᓯᕐᓄᑦ/ᒪᒃᑯᑦᑐᓄᑦ ᑲᒪᔪᓂᑦ ᐃᖅᑲᓇᐃᔭᖅᑎᓂᑦ ᐊᒻᒪᓗ 
ᐊᔾᔨᒌᓐᖏᑦᑐᑦ ᐃᖅᑲᓇᐃᔮᔅᓴᓂᑦ ᐊᔾᔨᒌᓐᖏᑦᑐᓂᑦ ᐃᓅᓯᓕᕆᔨᓂᑦ ᐊᑕᐅᑎᒃᑯᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑎ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᐅᖃᖅᑎ, ᑕᒪᓐᓇ ᐅᖃᐅᓯᕆᓯᒪᒻᒥᔭᕗᑦ ᑕᒪᒃᑯᐊ ᑮᓇᐅᔭᓂᒃ ᐊᑐᓗᐊᓗᕐᓂᖏᓐᓄᑦ 
ᐊᕐᓇᐃᓪᓗ ᐃᖃᓗᓐᓄᖃᑦᑕᖅᑐᑦ ᕿᒪᕕᐅᔪᓄᑦ ᑕᒪᓐᓇᓗ ᖃᐅᔨᒪᑦᑎᐊᖅᑐᓂᐅᒃ. 
 
ᐱᔭᕆᐊᑭᓐᓂᕐᓴᐅᒐᔭᖅᑐᖅ ᐃᓄᓕᕆᔨᑕᖃᕐᓂᖅᐸᑦ ᓄᓇᓕᐅᔪᓂ, ᑲᒪᒋᔭᐅᔪᓐᓇᕐᓗᓂ ᐃᓄᓐᓄᑦ 
ᑲᒪᒋᔭᐅᔭᕆᐊᖃᖅᑐᓄᑦ, ᐅᕙᓐᓄ ᐅᖃᓚᐅᕐᒪᑦ ᐱᑕᖃᓛᕐᒪᒡᒍᖅ ᒥᑦᑎᒪᑕᓕᒻᒥ ᖃᐅᔨᒪᒐᒪ ᑕᐃᓐᓇ ᐃᓄᓕᕆᔨᐅᔪᖅ 
ᐃᖅᑲᓇᐃᔭᖅᑎᑕᐅᓚᐅᖅᑐᑦ ᓄᓇᓕᓐᓄᓕᒫᖑᓚᐅᕐᒪᑦ. 
 
ᖃᑦᓯᐅᔪᑦ ᐃᓄᐃᑦ, ᐃᓱᒪᒋᓪᓗᒍ ᐃᓄᓕᕆᔨᑕᖃᓐᖏᒻᒪᑦ ᑕᒪᒃᑯᓇᓂ ᓄᓇᓕᐅᔪᓂ, ᖃᑦᓯᓂᒃ ᑕᐃᒃᑯᐊ 
ᐃᑲᔪᕐᓯᒪᓕᖅᐸᑦ ᕿᒪᕕᐅᔪᑦ. ᖃᑦᑎᐅᒻᒪᖓᑕ ᐊᒥᓱᓂᖏᑦ ᐃᖃᓗᓐᓂ ᐊᑲᐅᓐᖏᓕᐅᕈᑎᖃᖅᑐᑦ ᐱᓯᒪᕕᓯᐅᒃ. 
ᐱᓯᒪᕕᒋᑦ ᖃᑦᓯᐅᓂᖏᑦ ᐃᓄᐃᑦ ᑕᕝᕗᓐᖓᖃᑦᑕᕐᓯᒪᔪᑦ ᕿᒫᕕᐅᔪᒧᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᒃᑲ. ᐅᖃᖅᑎᖁ. ᖃᑦᓯᐅᓂᖏᑦ ᐱᓯᒪᓐᖏᑕᒃᑲᑦ ᑕᕝᕗᖓᖅᐸᒃᑐᑦ, 
ᐊᕐᓇᐃᑦ ᐊᒻᒪᓗ ᓱᕈᓯᐅᔪᑦ ᕿᒪᕕᒻᒧᐸᑦᒃᑐᑦ ᐃᖃᓗᓐᓂ ᕿᑭᖅᑖᓗᒻᒥ ᑭᓯᐊᓂᓕ ᑕᒪᒃᑯᐊ 
ᐊᑐᐃᓐᓇᐅᑎᒍᓐᓇᓛᖅᑕᕗᑦ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᕼᐊᕕᐅᔭᖅ. 
 
ᐊᐱᖅᑯᑦ 552-1(6): ᐅᓂᒃᑳᖑᓂᖓᓄᑦ ᓖᓇ ᐲᑐᓴᓐ ᐋᓐᓂᐊᕐᕕᓕᐊᖅᐸᒃᑐᓄᑦ ᐃᓪᓗᔪᖅ ᑐᔪᕐᒥᕕᐅᔪᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐳᐃᒍᖅᑕᐅᓯᒪᓱᒋᓕᖅᑲᐅᔪᖓᑦᑕᐅᖅ. ᖁᔭᓐᓇᒦᒃ, ᐅᖃᖅᑎ. 
ᐊᐱᕆᔪᒪᔪᖓ ᒥᓂᔅᑕᐅᔪᒧᑦ ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ. 

ᐅᓇ ᐊᐱᖅᑯᑎᒋᔪᒪᔭᕋ ᐱᔾᔪᑎᖃᖅᑐᖅ ᓖᓇ ᐲᑐᓴᓐ ᐋᓐᓂᐊᕐᕕᓕᐊᖅᐸᒃᑐᓄᑦ ᑐᔪᕐᒥᕕᐅᕙᒃᑐᖅ ᔭᓗᓇᐃᕝᒥ. 
ᐅᖃᖅᑕᐅᒐᒪ ᑕᐃᓐᓇ ᐃᓪᓗᔪᖅ ᓇᒻᒪᓐᖏᒻᒪᑦ ᒥᑭᓗᐊᕐᒪᑦ. 
 
ᖃᐅᔨᒪᒐᑦᑕ, ᒫᑦᓯᒥ, ᒥᓂᔅᑕᐅᔪᖅ, ᐅᕙᖓᓗ ᐆᕕᑎᓗ ᔭᓗᓇᐃᕝᒧᓚᐅᕋᑦᑕ ᕿᒥᕈᔭᖅᑐᖅᑐᒍ ᑕᒪᓐᓇ ᑐᔪᕐᒥᕕᐅᔪᖅ. 
ᐊᐱᖅᑯᑎᒋᔪᒪᔭᕋ ᒥᓂᔅᑕᐅᔪᒧᑦ ᐅᖃᐅᑦᔨᔪᓐᓇᕐᒪᖔᖅ, ᖃᓄᐃᓕᓯᒪᓕᕐᒪᖔᑕ, ᒪᓕᒐᓕᐅᖅᑎᓄᑦ ᕿᒥᕐᕈᓂᕐᒧᑦ 
ᐊᒻᒪᓗ ᖃᓄᖅ ᐸᕐᓇᒍᑎᖃᕐᒪᖔᑕ ᖃᓄᖅ ᐊᖅᑭᒋᐊᖅᑕᐅᔪᓐᓇᕐᓂᐊᕐᒪᖔᖅ ᑕᐃᓐᓇ ᓖᓇ ᐲᑐᓴᓐ 
ᑐᔪᕐᒥᕕᐅᕙᒃᑐᖅ ᔭᓗᓇᐃᕝᒥ ᑕᐃᒃᑯᓄᖓ ᐋᓐᓂᐊᕐᕕᓕᐊᖅᐸᒃᑐᓄᑦ ᔭᓗᓇᐃᕝᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑕᒪᓐᓇ ᑐᓴᕐᕕᒋᓯᒪᑐᐊᓕᕈᒃᑯᑦ ᐅᖃᐅᑎᓛᖅᐸᕋ 
ᒪᓕᒐᓕᐅᖅᑎᐅᔪᖅ. 
 
ᐊᔾᔨᒌᓐᖏᑦᑐᓂᒃ ᖃᓄᖅᑑᕈᑎᒃᓴᐅᔪᓂᒃ ᐅᖃᐅᓯᖃᓚᐅᕋᑦᑕ. ᕿᒥᕈᓚᐅᖅᑕᕗᑦ ᑕᐃᓐᓇ ᐃᓪᓗᔪᖅ. 
ᓴᖅᑭᕈᒪᕐᓂᐊᖅᑐᒥᒃ ᐱᑕᖃᖅᑐᖓ ᑳᓐᑐᕌᒃᑕᕈᑎᒃᓴᐅᔪᒥᒃ ᕿᒥᕐᕈᔭᐅᓂᒃᓴᖓᓄᑦ ᑕᐃᒃᑯᐊ ᖃᐅᔨᒪᑦᑎᐊᓕᕈᑦᑎᒍᑦ, 
ᑐᓴᖅᑎᑦᑐᓐᓇᓚᖅᑕᕋᓗᐊᕋ ᒪᓕᒐᓕᐅᖅᑎᐅᔪᖅ ᖃᓄᐃᓕᐅᕐᓂᕆᓚᖅᑕᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ, ᒥᓂᔅᑕ ᑭᐅᔪᓐᓇᕋᕕᑦ. 
 
ᖃᐅᔨᔪᒪᒻᒥᔪᖓ, ᐅᖃᖅᑲᐅᒐᕕᑦ, ᐃᓕᒃᓯ ᐃᖅᑲᓇᐃᔭᖅᑎᑦᑎᓪᓗ ᕿᒥᕐᕈᕙᓪᓕᐊᒐᑦᓯ. ᖃᐅᔨᒃᑲᓐᓂᕈᒪᔭᒃᑲ ᑕᐃᒃᑯᐊ 
ᑳᓐᑐᕌᖑᔪᑦ. ᖃᖓᒃᑯᑦ ᕿᒥᕐᕈᓇᒃᑕᐅᓛᖅᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑐ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑕᒪᓐᓇ ᑲᒪᒋᕙᓪᓕᐊᔭᕗᑦ. ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᐊ 
ᑲᒪᒋᔭᐅᕙᓪᓕᐊᔪᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ):; ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᕕᑦ, ᐅᖃᕋᓱᐊᖅᐱᑦ ᑕᒪᓐᓇ ᐅᓪᓗᒥᐅᔪᖅ 
ᑐᓴᕐᕕᒋᓂᐊᖅᑕᕗᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᑕᕝᕙᓂ ᐊᔪᕐᓇᖅᑐᒥᕈᔪᒃᑲᒪ ᑕᒪᒃᑯᐊ ᑐᐊᕕᓐᓇᖅ 
ᑭᐅᔭᕆᐊᖃᖅᑐᔭᖅᑐᒋᑦ ᖃᐅᔨᒪᓪᓗᑎᓪᓗ ᑕᐃᒪᐃᒍᓐᓇᖏᓐᓇᒪ, ᑐᓂᓯᔭᕆᐊᒃᓴᖅ ᒪᓕᒐᓕᐅᖅᑎᐅᔪᑦ ᑭᒡᒍᑎᐅᔪᒥᒃ 
ᐊᓯᖏᓐᓂᓪᓗ. 

ᑕᐃᒪᓕ, ᐅᖃᖅᑎ, ᐊᒃᑲ, ᕿᒥᕐᕈᓇᒃᐸᓪᓕᐊᔭᕗᑦ. ᑕᒪᒃᑯᐊ ᑳᓐᑐᕌᒃᑕᑎᑦᑎᓂᕐᒧᑦ, ᑭᐅᔭᕆᐊᖃᕐᓂᐊᕆᓪᓗᒍ 
ᒪᓕᒐᓕᐅᖅᑎᐅᔪᖅ. ᑕᐃᒪᓕ ᓂᕆᐅᒃᑲᓗᐊᖅᐳᖓ ᑭᐅᔪᓐᓇᕐᓯᓚᕋᒃᑯᑦ ᐱᓇᓱᐊᕈᓯ ᐊᒥᓱᓗᐊᓐᖏᑦᑐᑦ ᐊᓂᒍᖅᐸᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑭᖑᓪᓕᖅᐹᖅ ᐃᓚᒋᐊᕈᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ ᑭᐅᔾᔪᑎᓐᓄᑦ. 
 
ᖃᐅᔨᒪᒐᑦᑕ ᐅᕙᖓᑑᓐᖏᒻᒪᑦ ᑕᒪᑐᒥᖓ ᑭᐅᔭᐅᔪᒪᓪᓗᖓ. ᐃᓄᐃᑦ ᖁᕐᓗᖅᑑᕐᒦᓐᓇᐅᓐᖏᑦᑐᖅ ᑭᓯᐊᓂ 
ᕿᑎᕐᒥᐅᑦ ᑐᓴᕈᒪᒻᒥᒻᒪᑕ ᐅᓂᒃᑳᓕᐊᑉ ᒥᒃᓵᓄᑦ. ᒪᓕᒐᓕᐅᖅᑎᓪᓗᖓ ᐅᕙᖓ ᓄᓇᓕᖏᓐᓄᒃ, 
ᐅᖃᐅᓯᕇᓐᓇᖃᑦᑕᕐᓂᐊᕋᒃᑭᑦ ᐃᓱᒫᓘᑎᒋᔭᒃᑲ ᐱᔾᔪᑎᒋᓪᓗᒍ ᑕᐃᓐᓇ ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᒃ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᑐᓴᓐᖏᓐᓇᒪ ᐊᐱᖅᑯᒻᒥᑦ. ᐅᖃᐅᓯᔅᓴᑐᐃᓐᓇᐅᓪᓗᓂ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᐊᓇᕈᐊᖅ. 
 
ᐊᐱᖅᑯᑦ 553-1(6): ᐃᖅᑲᓇᐃᔭᓕᖅᑎᑦᑎᓂᖅ ᐃᓄᓕᕆᔨᓂᑦ ᖃᓪᓗᓈᓂᑦ ᓄᓇᓕᐸᐅᔭᓂᑦ 
  
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᖅᑲᖅᑎᑕᐅᓚᐅᓐᖏᓂᓐᓂᑦ, ᐅᖃᖅᑎᓪᓗᑕ ᐃᓄᑦᑎᑐᑦ 
ᐃᓛᓐᓂᒃᑯᑦ ᐱᔮᕆᕙᓐᖏᓇᑦᑕ, ᓱᓕᓐᖏᑦᑐᒥᑦ ᐅᖃᕋᕕᑦ ᐅᕝᕙᓘᓐᓃᑦ ᑕᒻᒪᕋᕕᑦ, ᒪᕐᕉᒃ ᑐᑭᖃᕐᒪᑎᒃ 
ᐊᔾᔨᒌᓐᖏᑦᑑᓐᓂᒃ. ᓴᓪᓗᔪᒥᓂᐅᓂᕋᕈᓐᓇᖅᐳᑎᑦ ᐅᕝᕙᓘᓐᓃᑦ ᑕᒻᒪᖅᑐᒥᓂᐅᓂᕋᕈᓐᓇᖅᐳᑎᑦ. 
 
ᐊᐱᖅᑯᑎᒐᓕ ᒥᓂᔅᑕᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ. ᐃᓄᓕᕆᔨᓄᑦ, ᓄᓇᓕᓐᓅᖅᐸᒻᒪᑕ 
ᓱᓕ ᐱᓪᓗᒍ ᖃᑦᑏᓐᓇᐅᒻᒪᑕ ᓄᓇᓖᑦ ᓇᒻᒥᓂᖅ ᐃᓄᓕᕆᔨᓖᑦ. 
 
ᐃᓄᓕᕆᔩᑦ ᐃᖅᑲᓇᐃᔭᓕᖅᑎᑕᐅᑎᓪᓗᒋᑦ ᖃᓪᓗᓈᓂᑦ ᓄᓇᓕᓐᓄᑦ, ᐃᓕᓐᓂᐊᖅᑎᑕᐅᖅᑳᓐᖏᑦᑎᐊᖅᑐᑎᒃ 
ᖃᓄᐃᑦᑑᓂᖏᓐᓂᑦ, ᐃᒻᒪᖃ ᓇᓗᓴᐃᖅᓱᕐᕕᐅᓗᑎᑦ ᐃᓄᐃᑦ ᐃᓕᖅᑯᓯᑐᖃᖓᓐᓂᑦ ᐊᒻᒪ ᐱᓪᓗᒍ 
ᐊᔾᔨᒌᓐᖏᑦᑐᒻᒪᕆᐅᕙᒻᒪᑕ ᑎᑭᕝᕕᖏᓐᓄᑦ, ᐱᒡᒐᓇᖅᑑᔪᓐᓇᕐᒪᑦ ᐱᓪᓗᒍ ᐃᓄᐃᑦ ᐃᓕᖅᑯᓯᑐᖃᖓᓐᓂᑦ ᐊᒻᒪ 
ᑕᒪᒃᑯᐊ ᐃᓄᓕᕆᔩᑦ ᖃᐅᔨᒪᓐᓇᑎᒃ ᐃᓕᖅᑯᓯᑐᖃᖅᑎᓐᓂᑦ. 
 
ᐊᒥᔅᑕ ᐊᐱᕆᔪᒪᕙᕋ ᐱᒋᐊᖅᑎᑦᑎᔪᓐᓇᕐᒪᖔᑕ, ᐃᖅᑲᓇᐃᔭᓕᖅᑎᑦᑎᑎᓪᓗᒋᑦ ᐃᓄᓕᕆᔨᓂᑦ, 
ᐃᓄᓕᕆᔩᓐᓇᐅᖏᑦᑐᓂᒃ, ᑭᓯᐊᓂ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓂᑦᑕᐅᖅ, ᓇᓗᓇᓐᖏᑦᑐᖅ ᐊᐱᕆᑦᑎᐊᕐᓂᐊᕋᒃᑯ 
ᒥᓂᔅᑕ ᐊᓯᒋᑎᓪᓗᓂᒋᑦ ᐃᓄᐃᑦ, ᓇᓗᓇᐃᖅᓱᕐᕕᐅᖃᑦᑕᖁᓪᓗᒋᑦ ᐃᓕᖅᑯᓯᑐᖃᖅᑕ ᒥᒃᓵᓄᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑲᑎᒪᔨ ᖃᐅᔨᒪᒻᒪᑦ ᐃᖅᑲᓇᐃᔭᓕᖅᑎᑕᓕᒫᑦ ᓄᓇᕗᒻᒥ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᓕᕆᔨᒃᑯᑎᒎᖅᐸᒻᒪᑕ. 
 
ᐃᖅᑲᓇᐃᔮᔅᓴᐃᓪᓕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᑦᑎᕙᑉᐳᑦ 
ᐋᓐᓂᐊᓯᐅᖅᑏᓐᓇᕐᓂᑦ. ᐃᓕᓐᓂᐊᖅᑐᓕᕆᔨᒃᑯᑦ ᐱᔪᓐᓇᕐᓂᖃᖅᑐᑎᒃ ᐃᖅᑲᓇᐃᔭᓕᖅᑎᑦᑎᓂᕐᒥᑦ ᐃᓕᓴᐃᔨᓂᒃ.  

ᑐᑭᓯᐅᒪᔭᒃᑯᓪᓕ, ᐅᖃᖅᑏ, ᓴᖅᑮᑎᓪᓗᑕ ᐃᖅᑲᓇᐃᔮᔅᓴᒥᑦ ᐃᓄᓕᕆᔨᓄᑦ ᐊᐱᕆᖃᑦᑕᖅᐳᒍᑦ 
ᐃᖅᑲᓇᐃᔭᖅᑐᓕᕆᔨᒃᑯᑎᒎᖁᓪᓗᒍ ᐃᖅᑲᓇᐃᔮᔅᓴᒧᑦ ᐊᒻᒪ ᐅᖃᖅᑏ, ᑐᑭᓯᐅᒪᔭᒃᑯᑦ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᓂᒃ ᓇᓗᓇᐃᖅᓱᐃᕙᓐᖏᓚᑦ ᖃᓄᐃᓕᖓᒻᒪᖔᑕ ᒫᓐᓇᒧᑦ ᐊᒻᒪ ᑐᑭᓯᒋᐊᕈᑎᔅᓴᒃᓂ ᓄᓇᕗᒻᒥ 
ᐃᓕᖅᑯᓯᐅᑉ ᒥᒃᓵᓄᑦ ᓇᓗᓇᐃᖅᓱᐃᕙᓐᖏᓚᑦ ᐅᖃᐅᓯᓕᕆᓂᕐᒥᓪᓗ ᑕᒪᒃᑯᓂᖓᒐᓚᓪᓗ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐊᓇᕈᐊᖅ. 
 
ᐊᓇᕈᐊᖅ: ᖁᔭᓐᓇᒦᒃ, ᐅᖃᖅᑏ. ᓇᓗᓇᓐᖏᑦᑐᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᐊᖃᓐᖏᓗᐊᕐᒪᑕ ᐃᖅᑲᓴᐃᔮᒧᑦ 
ᓇᓗᓇᐃᖅᓱᐃᖃᑦᑕᕐᓂᕐᒥᑦ ᐃᓄᓕᕆᔨᓄᑦ ᑕᒪᐅᖓ ᑎᑭᒐᐃᒻᒪᑕ ᐱᓪᓗᒍ ᓱᓕ ᐱᖃᑦᑕᕋᑦᑕ ᐃᓄᓕᕆᔨᓂᑦ 
ᐱᕕᔅᓴᖃᖅᐸᖏᑦᑐᓂᒃ ᐊᑐᖃᑦᑕᕐᓂᕐᒥᑦ ᐃᖅᑲᖅᑐᐃᕕᓕᕆᓂᕐᒧᑦ ᑲᑎᒪᔨᕋᓛᓂᒃ, ᓄᓇᓕᒻᒥᐅᓂᒃ ᐃᓚᐅᖃᑕᐅᓂᕐᒧᑦ 
ᐱᕕᔅᓴᖃᓐᖏᓗᐊᖅᑐᑎᒃ. 
 
ᐃᓱᒪᑐᐃᓐᓇᖅᐸᑉᐳᑦ ᐸᐃᑉᐹᒃᑯᑦ ᐱᔪᓐᓇᕐᓂᖃᕐᒪᑕ ᖃᐅᔨᒪᓂᖅᓴᐅᓱᒋᓕᖅᑐᑎᒃ ᓄᓇᓕᒻᒥᐅᓂᑦ. ᐊᐱᕆᔪᒪᕗᖓᓕ 
ᐱᔭᕇᖅᑕᐅᖃᑦᑕᕈᓐᓇᕐᒪᖔᑕ ᓇᓗᓇᐃᔭᐃᓃᑦ ᐃᖅᑲᓇᐃᔭᓕᖅᑎᑦᑎᔪᖃᕐᓂᖅᐸᑦ ᖃᓪᓗᓈᑦ ᓄᓇᖓᓐᓃᓐᖔᖅᑐᒥᑦ 
ᐊᔾᔨᒋᓐᖏᑦᑎᐊᖅᑕᖓᓐᓃᓐᖔᖅᑐᒥᑦ ᑕᒫᓂᓂᑦ ᐃᓄᐃᑦ ᐊᒥᓲᓂᖅᓴᐅᑎᓪᓗᒋᑦ, ᐅᖃᐅᑉᐸᑕᓘᓐᓃᑦ, 
ᖃᐅᔨᒃᑲᐃᒋᐊᕐᓂᒃᑯᑦ ᐊᒥᓱᒻᒪᕆᓐᓂᒃ, ᐃᓱᒪᒋᔭᖃᑦᑎᐊᕐᒪᑕ ᓄᓇᓕᓐᓂᑦ ᐃᓄᐃᑦ ᐃᓕᖅᑯᓯᑐᖃᖓᓐᓂᑦ, ᓱᓕ 
ᑕᐃᒪᐃᑦᑕᐅᕙᓐᖏᓇᑦᑕ. 
 
ᑎᑭᑉᐸᒻᒪᑕ ᐊᐅᓚᑦᑎᔪᓐᓇᖅᑐᒋᑦᑎᓪᓗᑎᒃ ᐊᑐᕆᐊᑐᒐᑎᒃ ᓄᓇᓕᒻᒥᐅᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᔭᓕᕗᖓ ᐅᖃᐅᓯᓐᓄᑦ ᐊᒻᒪᓗ ᐊᐱᖅᑯᑎᐅᔪᓄᑦ. 
ᐅᖃᖅᑏ, ᐅᖃᕝᕕᖃᕈᓐᓇᖅᑎᑕᐅᓯᒪᒐᒪ ᒥᓂᔅᑕᖓᓄᓐ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᒪᑐᒧᖓ ᐱᓕᕆᐊᖑᔪᒧᑦ 
ᐊᒻᒪᓗ ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᓕᖅᑎᑦᑎᓯᒪᒻᒪᑦ ᐱᐅᔪᒥᒃ ᐊᑕᖐᔪᒥᒃ ᐸᕐᓇᒍᑎᐅᔪᓂᒃ 
ᓇᓗᓇᐃᔭᐅᔾᔨᓂᕐᒧᑦ ᐃᖅᑲᓇᐃᔭᖅᑎᓕᒫᑦ. 
 
ᐊᐱᕆᔪᓐᓇᖅᓯᓯᒪᒻᒥᒐᒪ ᐆᒧᖓ, ᖃᖓᓪᓚᑦᑖᒧᑦ, ᑕᒪᑐᒧᖓ, ᐃᓄᓕᕆᔨᒃᑯᑦ ᐃᖅᑲᓇᐃᔭᕆᐊᖃᖃᑦᑕᖅᑐᑦ 
ᓄᓇᓕᓐᓂ, ᐃᓕᖅᑯᓯᖅᑎᒍᑦ ᐊᑐᐃᓐᓇᐅᓂᖃᓪᓗᑎᒃ ᐊᒻᒪᓗᒃᑕᐅᖅ ᑐᑭᓯᐅᒪᓗᑎᒃ ᖃᓄᐃᓕᐅᕐᓂᖓᓂᒃ 
ᓄᓇᓕᐅᔫᑉ, ᐃᑲᔪᖅᑎᖃᒻᒪᕆᓪᓗᓂ ᐅᑯᑎᒎᓇ ᐃᖅᑲᓇᐃᔭᖅᑐᓕᕆᔨᒃᑯᑦ ᓇᓗᓇᐃᔭᐅᔾᔨᓂᒃᑯᑦ, ᐊᒻᒪᓗ 
ᐱᓕᕆᖃᑎᖃᕐᓂᖏᒍᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᓐᓂ ᓇᓗᓇᐃᔭᐅᔾᔨᓂᖓᒍᑦ, ᐊᒻᒪᓗᒃᑕᐅᖅ 
ᐃᖅᑲᓇᐃᔭᖃᑎᖃᕐᓂᖏᒍᑦ ᐱᓕᕆᕕᐊᓂᒃ ᐋᓐᓂᐊᖃᑦᑕᐃᓕᒪᓂᕐᒧᑦ ᐊᒻᒪᓗ ᐃᓄᓕᕆᔨᒃᑯᑦ 
ᐃᖅᑲᓇᐃᔭᖅᑐᑖᑉᐸᓪᓕᐊᑎᓪᓗᒋᑦ ᑖᒃᑯᑎᒍᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᓕᖅᑎᑕᐅᓗᓂ. 
 
ᐅᖃᖅᑎ, ᒪᓕᒐᓕᐅᖅᑐᐅᑉ ᐅᖃᐅᓯᕆᔭᖓ ᓱᓕᔪᕆᔭᐅᑦᑎᐊᖅᑯᖅ ᐊᒻᒪᓗ ᑐᑭᓯᔭᕋ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐱᓕᕆᐊᖃᑦᑐᑦ ᑕᒪᑐᒥᖓ ᑖᒃᑯᐊᓗ ᐱᓕᕆᕕᐊ ᐃᓕᖅᑯᓯᓕᕆᔨᒃᑯᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗᑕᐅᖅ 
ᐅᖃᐅᓰᑦ ᐃᓚᓕᐅᔾᔭᓗᓂ ᑕᒪᒃᑮᓐᓂ ᕿᓪᓕᖅᑐᖅ ᖃᕆᑕᐅᔭᒃᑯᑦ, ᐊᑐᐃᓐᓇᐅᒥᔪᖅ ᐃᖅᑲᓇᐃᔭᖅᑎᓄᑦ ᓄᑖᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᓚᒋᐊᕈᑎᑦ. ᐊᓇᕈᐊᖅ. 

ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒪᖃᖃᐃ ᐊᕐᕌᒎᓂᒃ ᑎᓴᒪᓂᒃ ᑭᖑᕙᖅᑐᒍᑦ. ᐊᑦᔨᑐᐃᓐᓇᕆᓂᐊᖅᐸᒍ, 
ᑭᓯᐊᓂᓗ, ᐊᑯᓂᐅᓂᐊᖅᐸᑦ ᑲᔪᓯᑎᑕᐅᓚᐅᖅᑎᓐᓇᒋᑦ. 
 
ᒥᓂᔅᑕᐅᑎᓪᓗᑎᑦ ᐅᓪᓗᒥ, ᐅᖃᐅᔾᔨᒍᓐᓇᖅᑐᑎᑦ ᐃᖅᑲᓇᐃᔭᖅᑎᖁᑎᓐᓂᒃ, ᐃᓄᓕᕆᔩᑦ ᖃᓪᓗᓈᒍᒍᑎᒃ, ᐃᓄᓐᓂᒃ 
ᓱᓕᔪᖅᓴᕐᓗᑎᒃ ᓄᓇᓕᐅᔪᓂ, ᒪᑯᑎᒎᓇᓘᓐᓃᑦ ᕼᒻᓚᒃᑯᑦ ᐅᕝᕙᓘᓐᓃᑦ ᐃᖅᑲᑦᑐᐃᔨᕋᓛᑦ ᑲᑎᒪᔨᖏᑎᒍᑦ 
ᐅᕝᕙᓘᓐᓃᑦ ᓄᓇᓕᓐᓂ ᐃᑲᔪᖅᑎᕗᑦ ᐅᖃᖃᑎᖃᑦᑎᓂᒃ ᐊᒻᒪᓗ ᐃᓐᓇᑐᖃᐃᑦᑕᐅᖅ. 
 
ᒥᓂᔅᑕ ᑎᓕᓯᔾᔪᑎᖃᕈᓐᓇᖅᑲ ᐃᖅᑲᓇᐃᔭᖅᑎᒥᓄᑦ, ᓇᒻᒥᓂᖅ ᐃᖅᑲᓇᐃᔭᖅᑎᒥᓄᑦ ᐊᒻᒪᓗ ᓱᓇᖃᑦᑎᓪᓗᒋᑦ 
ᐃᓄᖏᑦ ᐱᑕᖃᐅᑦᑐᑦ ᐊᑐᓂᒃ ᓄᓇᓕᐅᔪᑦ ᐊᒻᒪᓗ ᐃᒻᒪᖃ ᐱᓕᕆᖃᑎᖃᕈᓐᓇᖅᑐᖅ ᑕᒪᐅᓇ ᑐᖏᓕᐊᓂᒃ 
ᒥᓂᔅᑕᐅᑉ ᐊᒻᒪᓗ ᐃᓄᓕᕆᔨᒃᑯᑦ ᐱᓕᕆᔪᓐᓇᕐᒪᑕ ᐊᖏᔪᒥᒃ ᓄᓇᓕᓐᓂ ᐱᓕᕆᔾᔪᑎᖃᓕᕈᑎᒃ ᓄᓇᓕᒋᔭᒥᓂ. 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᖏᖃᑎᖃᒃᑯᖓ ᒪᓕᒐᓕᐅᖅᑎᒥᒃ ᐊᒻᒪᓗ ᐃᓱᒪᓪᓗᖓ, 
ᐅᖃᖅᑎ, ᒐᕙᒪᒃᑯᑦ ᐱᓕᕆᓂᖅᓴᐅᓇᓱᐊᖅᓯᒪᒻᒪᑦ ᐃᖅᑲᓇᐃᔭᖅᑎᑦ ᓇᓗᓇᐃᔭᐅᔾᔨᓂᖓᑎᒍᑦ ᐅᑯᑎᒎᓇ 
ᐱᓕᕆᕕᖓ ᐃᖅᑲᓇᐃᔭᖅᑐᓕᕆᔨᒃᑯᑦ. 
 
ᑐᑭᓯᐅᒪᒐᒪᓕ ᐃᒫᒃ, ᓲᕐᓗ, ᐅᖃᖅᑎ, ᑲᑎᒪᓂᖃᕋᑖᕐᒪᑕ ᖁᓪᓗᖅᑑᒥ, ᐅᖅᓱᖅᑑᒥ, ᑕᓗᕐᔪᐊᕐᒥ, ᐊᒻᒪᓗᑦᑕᐅᖅ 
ᑰᒑᕉᒻᒥ. ᑕᐃᒪ, ᐅᖃᐅᓯᖃᑉᐲᑦ ᐊᖏᓂᖅᓴᓂ ᓄᓇᓕᐅᔪᓂ, ᒥᑭᓂᖅᓴᐅᔪᓂᒃ ᓄᓇᓕᐅᔪᓂᒃ. 
 
ᐊᒻᒪᓗ ᑲᑎᒪᓂᐅᕋᑖᖅᑐᑦ ᑲᔪᓯᔪᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᓄᑖᓂᒃ ᐃᖅᑲᓇᐃᔭᖅᑎᑖᖃᑦᑕᑎᓪᓗᒋᑦ, ᑭᓯᐊᓂᓗ, 
ᐅᖃᖅᑎ, ᐱᓕᕆᐊᖃᕐᓂᐊᖅᐳᖓ ᐱᓗᐊᖅᑐᒥᒃ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ ᓇᓗᓇᐃᔭᐅᔾᔨᕙᒃᑲᓗᐊᕐᒪᖔᑕ 
ᖃᐅᔨᒋᐊᕐᓗᖓ, ᐃᓄᐃᑦ ᖃᐅᔨᒪᔭᑐᖃᖏᑦ ᓴᖅᑭᑕᐅᕙᒃᑲᓗᐊᕐᒪᖔᑕ. 
 
ᐅᑉᐱᕈᓱᑉᐳᖓ, ᐅᖃᖅᑎ, ᑕᐃᒪᐃᓕᐅᕋᓱᐊᖃᑦᑕᕋᑦᑕ ᐊᒥᓱᐊᖅᑎᖅᑐᑕ ᐃᖅᑲᓇᐃᔭᖅᑎᑖᕋᐃᒐᑦᑕ ᐊᒻᒪᓗ 
ᐃᓱᒪᓪᓗᖓ ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᐊᑦᑐᐊᕋᓱᑦᑑᒐᓗᐊᑦ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐊᓇᕈᐊᖅ. 
 
ᐊᓇᕈᐊᖅ: ᖁᔭᓐᓇᒦᒃ. ᐱᔪᒪᖏᑦᑐᖓ ᐊᖏᕈᑎᒥᒃ. ᐊᖏᖃᑎᒋᔭᐅᑐᐃᓐᓇᕈᒪᔪᖓ, ᑲᒪᒋᔭᐅᖁᔭᕋ ᒐᕙᒪᒃᑯᓐᓄᑦ 
ᐊᒻᒪᓗ ᐊᖏᔫᖏᑦᑑᒥᒃ ᐱᓕᕆᐊᕆᔭᐅᒍᓐᓇᕐᒪᑦ ᑐᑭᓕᐅᖅᑎᑦᑎᑐᐃᓐᓇᕐᓗᓂ ᐱᓕᕆᕕᒻᒧᑦ ᐅᖃᐅᔾᔨᒍᓐᓇᖅᑐᒥᒃ, 
ᑕᑯᒋᑦ, ᓄᓇᕗᒻᒦᑦᑐᑎᑦ, ᐃᓄᓐᓃᑦᑐᑎᑦ, ᐅᑉᐱᕈᓱᓪᓗᑎᒃ ᐊᑦᔨᒋᖏᑕᖓᓂᒃ ᐃᓕᖅᑯᓯᖃᒻᒪᑕ, ᐊᑦᔨᒋᖏᑕᖓᓂᒃ 
ᖃᓄᐃᓕᐅᕈᑎᖃᓲᑦ. 
 
ᒥᓂᔅᑕ ᑎᓕᓯᑐᐃᓐᓇᕈᓐᓇᖅᑲ ᐃᓄᓕᕆᔨᖁᑎᒥᓄᑦ ᐅᖃᓪᓗᓂ, ᑕᑯᒋᑦ, ᐃᓄᐃᑦ ᓄᓇᖓᓃᑦᑐᑎᑦ, ᐅᑉᐱᕆᒍᒃ 
ᓄᓇᖓᓃᒃᑲᕕᑦ. ᑎᓕᓯᔾᔪᑎᒋᔪᓐᓇᖏᒻᒪᒎ ᑕᐃᒪᓐᓇ? ᖁᔭᓐᓇᒦᒃ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᐅᖃᖅᑎ. ᑐᓂᔭᐅᓯᒪᕙᓪᓚᐃᔪᖅ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑎᐅᔪᑦ ᖃᐅᔨᒪᓂᐊᖅᐳᑦ, ᐊᐱᖅᓱᕐᓇᐅᔪᖅ ᐊᓂᒍᕐᒪᑦ. 
ᐅᑎᓚᐅᓐᖏᓂᑦᑎᓐᓂ, ᑲᔪᓯᓚᐅᓐᖏᓐᓂᑦᑎᓂ ᑲᑎᒪᔾᔪᑎᒃᓴᓄᑦ, ᓄᖅᑲᖓᑲᐃᓐᓇᕐᓂᐊᖅᐳᒍ 20ᓂᓕᑦᔅᓂ. 
ᐃᖅᓱᒃᑎ. 
 
>>ᒪᓕᒐᓕᐅᖅᑎᒃᑯᑦ ᓄᖅᑲᑲᐃᓐᓇᖅᑐᑦ 3:35 ᐅᓐᓄᒃᓴᒃᑯᑦ ᐅᑎᖅᑐᑎᓯᒃ 4:11 ᐅᓐᓄᒃᓴᒃᑯᑦ. 
 
ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᒃᓴᓄᑦ, ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑎᑎᖅᑲᑎᒍ ᐊᐱᖅᑯᑏᑦ. 
ᑲᑎᒪᔾᔪᑎᒃᓴᖅ 8. ᑭᐅᔾᔪᑎᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ. ᑭᐅᔾᔪᑎᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 9, 
ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑲᑎᒪᔾᔪᑎᒃᓴᖅ 10, ᐊᑎᓕᐅᕐᓯᒪᔪᑦ ᑐᒃᓯᕋᐅᑎᑦ. 
ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11, ᐅᓂᒃᑳᑦ ᑲᑎᒪᔨᕋᓛᖑᐃᓐᓇᖅᑐᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ, 
ᐅᓂᒃᑳᑦ ᑲᑎᒪᔨᕋᓛᖑᐃᓐᓇᖅᑐᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ. ᑐᑐ. 
 

ᑲᑎᒻᒪᔾᔪᑎᒃᓴᖅ 11: ᑲᑎᒪᔨᕋᓛᑦ ᐅᓂᒃᑳᖏᑦ 
 

ᑲᑎᒪᔨᕋᓛᑦ ᐅᓂᒃᑳᖓᑦ 004-1(6): ᐅᓂᒃᑳᖅ ᕿᒥᕐᕈᔭᐅᓂᖓᓂᒃ 2002ᒥ ᐅᓂᒃᑳᓕᖓᖑᔪᖅ ᑮᓇᐅᔭᓂᑦ 
ᖃᐅᔨᓴᖅᑎᒪᕆᒋᔭᒧᑦ ᑲᓇᑕᒧᑦ ᒪᓕᒐᓕᐅᕐᕕᒻᒧᑦ ᓄᓇᕗᒥ 

 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᑭᒡᒐᖅᑐᕐᓗᒋᑦ ᑲᑎᒪᔨᕋᓛᖑᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐱᔨᑦᓯᕐᓂᕐᒧᓪᓗ, 
ᐅᑎᕈᒪᔪᖓ ᑲᑎᒪᔨᕋᓛᖑᔪᑦ ᐅᓂᒃᑳᖏᓐᓄᑦ ᕿᒥᕐᕈᓂᕐᒧᑦ 2002 ᐅᓂᒃᑳᖑᔪᑦ ᑲᓇᑕᒥ ᑮᓇᐅᔭᓕᕆᓂᕐᒧᑦ 
ᖃᐅᔨᓴᖅᑎᐅᑉ ᒪᓕᒐᓕᐅᖅᑎᑯᓐᓄᑦ ᓄᓇᕗᒻᒥ. 
 
ᐅᖃᖅᑎ, ᑕᒪᒃᑯᐊ ᕿᒥᕐᕈᓪᓗᒋᑦ, ᑲᑎᒪᔨᕋᓛᖑᖃᑎᒃᑲᓗ, ᐅᖃᓕᒫᕐᓂᐊᕋᑦᑎᒍᑦ ᑎᑎᕋᖅᑕᐅᓂᐊᕐᒪᑕ, 
ᐅᖃᓕᒫᕐᓂᐊᖅᑕᕋ ᐱᒋᐊᕐᓗᖓ ᓯᕗᓪᓕᖅᐹᖓᓂ ᐊᓯᖏᓐᓄᑦ ᑲᑎᒪᔨᕋᓛᖑᖃᑎᓐᓄᑦ ᑲᔪᓯᔭᐅᓂᐊᕐᓗᓂ 
ᐅᖃᓕᒫᖅᑕᐅᓂᖓ ᐅᖃᓕᒫᖅᑐᒡᒍᑕᐅᓂᐊᖅᑐᒍ. ᕿᓄᐃᓵᕈᓐᓇᕈᓯ. ᐅᖃᖅᑎ. 
 
ᐅᖃᖅᑎ, ᐊᐃᒃᐸᖓᓂ ᐊᕐᕌᒍᒥ ᐊᕐᕌᒍᑕᒫᕐᓯᐅᑕᐅᔪᑦ ᐅᓂᒃᑳᖏᑦ ᑲᓇᑕᒥ ᑮᓇᐅᔭᓕᕆᔨᒃᑯᑦ ᒪᓕᒐᓕᐅᕐᕕᒻᒧᑦ 
ᓄᓇᕗᒻᒧ ᓴᖅᑭᑕᐅᓚᐅᖅᑐᖅ ᓅᕕᒻᐱᕆ 28, 200ᑉ. ᑭᖑᓂᐊᒍᑦ ᓴᖅᑭᑕᐅᓪᓗᑎᒃ ᓄᓇᕗᒻᒥ ᑮᓇᐅᔭᐃᑦ 
ᐊᑐᖅᑕᐅᖃᑦᑕᕐᓂᖏᖏ ᐅᑭᐅᒃᓄᑦ 2000/2001 ᒪᐃ 16, 2002ᓗ. 
 
ᒪᓕᓪᓗᒍ ᓄᓇᕗᒻᒥ ᒪᓕᒐᐅᔪᖅ, ᑲᓇᑕᒥ ᑮᓇᐅᔭᓕᔨᕐᔪᐊᖑᔪᖅ ᑲᒪᔭᕆᐊᖃᕐᒪᑦ ᖃᐅᔨᓴᖅᖃᑦᑕᕐᓗᓂ ᓄᓇᕗᑦ 
ᒐᕙᒪᒃᑯᖏᑕ ᑮᓇᐅᔭᖁᑎᖏᑕ ᖃᓄᐃᓕᐅᕐᓯᒪᓂᖏᓐᓂᒃ ᓇᓗᓇᐃᕐᓯᒪᓂᖏᓐᓂᓪᓗ. ᑮᓇᐅᔭᓕᕆᔨᕐᔪᐊᖑᔪᖅ 
ᑕᐃᒪᐃᑦᑐᓂᒃ ᑲᒪᖃᑦᑕᕐᒥᔪᖅ ᓄᓇᑦᓯᐊᕐᒧᑦ ᔫᑳᓐᒧᓪᓗ. 
 
ᐊᕐᕌᒍᑕᒪᑦ ᑮᓇᐅᔭᓂᒃ ᖃᐅᔨᓴᖅᑎᐅᔪᖅ ᓴᓇᖃᑦᑕᖅᑐᖅ ᐅᓂᒃᑳᖑᔪᓂᒃ ᒪᓕᒐᓕᐅᕐᕕᒻᒧᑦ ᑕᒪᒃᑯᐊ 
ᑲᒪᒋᔭᐅᔾᔪᑎᖏᑦᒃ ᓴᖅᑭᑕᐅᕙᒃᑐᑎᒃ ᑲᒪᒋᔭᐅᑎᓪᓗᒋ ᐊᕐᕌᒍᑕᒪᑦ ᖃᐅᔨᓴᖅᑕᐅᓂᖏᑦ ᑐᓴᖅᑕᐅᖁᔭᐅᓪᓗᑎᒃ 
ᒪᓕᒐᓕᐅᖅᑎᓄᑦ. 
 
ᒐᕙᒪᒃᑯᑦ ᐱᕕᖃᖅᑎᑕᐅᕙᒻᒥᔪᑦ ᑲᒪᓂᕐᒧᑦ ᑭᐅᔪᓐᓇᕐᓂᕐᒧᑦ ᐅᖃᐅᓯᕆᓯᒪᔭᖏᓐᓄᒃ ᖃᐅᔨᓴᖅᑎᐅᔪᑦ ᐊᒻᒪᓗ 
ᐊᑐᓕᖁᔭᐅᔪᓂᒃ. ᒪᓕᒐᓕᐅᖅᑎᒃᑯᑦ ᑲᑎᒪᔨᕋᓛᖏᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑎᓕᔭᐅᕙᒃᑐᑦ ᕿᒥᕐᕈᖁᔭᐅᓪᓗᑎᒃ 
ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᐅᓂᒃᑳᓕᐊᕆᔭᖏᓐᓂᒃ ᖃᐅᔨᓴᖅᑎᐅᔪᑦ. 

ᑲᑎᒪᔨᕋᓛᖑᔪᑦ ᕿᒥᕐᕈᕙᒃᑐᑦ ᑕᐃᒪᐃᑦᑐᓂ ᐅᓂᒃᑳᓕᐊᖑᔪᓂᒃ ᑎᑎᕋᖅᑕᐅᓯᒪᔪᓂᒃ ᑮᓇᐅᔭᓕᕆᔨᐅᔪᒧᑦ, 
ᑐᓴᐅᒪᔭᐅᔭᕆᐊᖃᖅᑐᓄᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓯᓇᒧᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᒧᓪᓗ ᐱᕕᖃᖅᑎᑦᑎᕙᒃᑐᑦ 
ᑕᒪᒃᑯᐊ ᐱᓕᕆᐊᖑᓂᐊᖅᑐᑦ ᐊᑐᓂᑦ ᐊᓪᓚᕝᕕᐅᔪᓂᒃ ᖃᐅᔨᓴᖅᑕᐅᓂᐊᕐᓗᑎᒃ ᐃᔨᕐᓯᓯᒪᓐᖏᓪᓗᑎᒃ. 
 
ᒐᕙᒪᒃᑯᑦ ᑭᐅᑦᑕᖃᑦᑕᕆᐊᖃᕐᓂᖏᑦ ᐃᓚᓕᐅᑦᔭᐅᓯᒪᔪᑦ ᑕᒪᒃᑯᑎᒍᓇ ᒪᓕᒃᑕᐅᔭᕆᐊᖃᖅᑐᓐᓂ ᒪᓕᒐᓕᐅᖅᑎᓂᒃ 
ᒐᕙᒪᒃᑯᑦ ᓴᖅᑭᔭᕆᐊᖃᖅᑐᑎᒃ ᐊᑕᖏᔪᓂᒃ ᑭᐅᔾᔪᑕᐅᔪᓂᒃ ᑕᐃᒃᑯᐊᓄᖓ ᑲᑎᒪᔨᕋᓛᖑᔪᑦ ᐅᓂᒃᑳᖏᓐᓄᑦ 
ᐊᑐᓕᖁᔭᐅᔪᓄᓪᓗ ᐅᓪᓗᐃᑦ 120 ᐃᓗᐊᓂ ᑕᐃᒪᓐᖓ ᓴᖅᑭᑕᐅᓚᐅᖅᑎᓪᓗᒋᑦ ᒪᓕᒐᓕᐅᕐᕕᒻᒥ. 
 
ᐊᑦᑑᕙ 30, 2002-ᒥ ᓄᓇᕗᒻ ᒐᕙᒪᒃᑯᑦ ᐅᖃᐅᓯᖃᓚᐅᖅᐳᑦ ᑭᐅᔾᔪᑎᖏᓐᓂᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ 
ᒫᔅᓯ 2002-ᒥ ᐅᓂᒃᑳᓕᐊᖏᓐᓄᑦ ᕿᒥᕐᕈᓂᕐᒧᑦ 2001 ᐅᓂᒃᑳᓕᐊᕐᒥᑦ ᑮᓇᐅᔭᓂᒃ ᓈᓴᐃᔨᕐᔪᐊᒧᑦ. 
 
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᑲᑎᒪᓚᐅᖅᐳᑦ ᕕᕝᕗᐋᕆ 20 ᐊᒻᒪ 21, 2003-ᒥ, ᕿᒥᕐᕈᓪᓗᑎᒃ ᑮᓇᐅᔭᓂᒃ 
ᓈᓴᐃᔨᕐᔪᐊᑉ ᐅᓂᒃᑳᓕᖓᖏᓐᓂᑦ 2002-ᒧᑦ. ᑲᑎᒪᓐᓇᖏᑦ ᒪᑐᐃᖓᓚᐅᖅᐳᑦ ᑭᒃᑯᓕᒫᓄᑦ ᐊᒻᒪ 
ᐱᕙᓪᓕᐊᔪᓕᕆᔨᒃᑯᑦ ᑐᓵᔪᓐᓇᖅᑐᑎᒃ ᑮᓇᐅᔭᓂᒃ ᓈᓴᐃᔨᕐᔪᐊᖅ ᓴᖅᑭᔮᖅᑐᓂᒃ ᑲᑎᒪᔨᕋᓛᓄᑦ ᐅᖃᓪᓚᑦᑐᓂ 
ᐅᓂᒃᑳᓕᐊᖓᑕ ᒥᒃᓵᓄᑦ. 
 
ᑲᑎᒪᔨᕋᓛᑦ ᐊᐱᖅᓱᕈᓐᓇᓚᐅᖅᐳᑦ ᐊᖏᔪᖅᑲᐅᑎᓂᒃ ᓄᓇᕗᒻᒥ ᒐᕙᒪᒃᑯᓐᓄᑦ ᐊᐅᓚᑦᑎᓂᕐᒧᑦ ᑭᐅᔾᔪᑎᖏᓐᓄᑦ 
ᑮᓇᐅᔭᓂᒃ ᓈᓴᐃᔨᕐᔪᐊᑉ ᐅᖃᐅᔾᔨᒋᐊᕈᑎᖏᑕ ᒥᒃᓵᓄᑦ. ᐃᓄᑦᑎᑐᑦ ᐊᒻᒪ ᖃᓪᓗᓈᑎᑐᑦ ᑎᑎᕋᖅᓯᒪᔪᑦ 
ᑲᑎᒪᓐᓇᕐᒧᑦ ᐋᖅᑭᓱᖅᑕᐅᕙᓪᓕᐊᕗᑦ ᐊᒻᒪ ᐊᑐᐃᓐᓇᐊᓂᐊᖅᑐᑎᒃ ᖃᕋᓴᐅᔭᒃᑯᑦ ᑐᑭᓯᒋᐊᕐᕕᖏᒍᑦ 
ᒪᓕᒐᓕᐅᕐᕕᒻᒥᑦ. 
 
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᖁᔭᓐᓇᒦᕈᒪᕗᑦ ᓰᓚ ᕗᕋᐃᓱᒥᑦ, ᑮᓇᐅᔭᓂᒃ ᓈᓴᐃᔨᕐᔪᐊᖅ ᑲᓇᑕᒥ, ᑕᐃᐅᓪ ᓰᐅ, 
ᐊᖏᔪᖅᑳᖅ ᐊᒻᒪ ᕌᔾᔪ ᓯᒻᓴᓐ ᐊᖏᔪᖅᑳᖅ. ᑲᑎᒪᕋᓛᑦ ᐅᖃᐅᓯᖃᕈᒪᒋᕗᑦ ᐅᖃᓪᓚᒋᐊᖅᑐᖅᓯᒪᓚᐅᖅᑐᓂᒃᓱ 
ᓄᓇᕗᒻᒥ ᒐᕙᒪᒃᑯᓐᓃᓐᖔᖅᑐᓂᒃ ᑲᑎᒪᔨᕋᓛᑦ ᑲᑎᒪᓐᓇᖓᓐᓅᓚᐅᖅᑐᓂᒃ ᑭᐅᖃᑦᑕᖅᑐᑎᓪᓗ 
ᐊᐱᖅᓱᖅᑕᐅᒐᐃᒻᒪᑕ. 
 
ᐅᖃᖅᑏ ᒫᓐᓇᐅᔪᖅ ᐅᖃᓪᓚᑲᐃᓐᓇᖅᑎᑦᑎᔪᒪᕗᖓᓕ ᐃᒃᑲᕐᕆᐊᓗᒻᒥᑦ ᑭᖑᓪᓕᖓᓂᑦ ᐅᓂᒃᑳᓕᐊᑉ 
ᐅᖃᓕᒫᕐᓂᐊᖅᑐᒧᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐃᒃᑲᕐᕆᐊᓗᒃ. 

ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᓂᒃ ᓈᓴᐃᔨᕐᔪᐊᑉ ᐅᓂᒃᑳᓕᐊᖏᑦ 2002 
ᐅᓂᒃᑳᓕᐊᖅ ᐅᖃᐅᓯᖃᓚᐅᖅᐳᖅ ᐊᒥᓱᑲᓪᓚᓐᓂᑦ ᐅᖃᐅᔾᔨᒋᐊᕈᑎᓂᒃ ᓄᓇᕗᒻᒥ ᒐᕙᒪᒃᑯᓐᓄᑦ. 
 
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᒡᒍᖅᓯᒪᔪᓂᒃ ᕿᒥᕐᕈᓚᐅᖅᐳᑦ ᑮᓇᐅᔭᓂᒃ ᓈᓴᐃᔨᕐᔪᐊᑉ ᐅᓂᒃᑳᓕᐊᖏᓐᑦ 
ᐊᐱᖅᑯᑎᖃᖃᑦᑕᖅᑐᑎᒃ ᐊᒻᒪ ᐅᖃᐅᓯᔅᓴᖃᖃᑦᑕᖅᑐᑎᒃ ᓄᓇᕗᒻᒥ ᒐᕙᒪᒃᑯᑦ ᐅᖃᓪᓚᕝᕕᖓᓐᓂᑦ ᐊᑐᓂᑦ. ᑲᑎᒪᔩᑦ 
ᑐᑭᓯᒋᐊᕈᓐᓇᖅᓯᓚᐅᖅᐳᖅ ᐅᖃᓪᓚᒋᐊᖅᑐᖅᓯᒪᔪᓂᑦ ᐃᓗᓕᖏᓐᓂᑦ ᒐᕙᒪᒃᑯᑦ ᐊᑦᑑᕙᒥ 2002 
ᑭᐅᔾᔪᑕᐅᓚᐳᖅᑐᓂᒃ ᑲᑎᒪᔨᕋᓛᓄᑦ ᒫᔅᓯ 2002-ᒥ ᐅᓂᒃᑳᓕᐊᕐᒥᑦ. 
 
ᑮᓇᐅᔭᓂᒃ ᓈᓴᐃᔨᕐᔪᐊᖅ ᑲᑎᒪᔨᕋᓛᓄᑦ ᐅᖃᓪᓚᑦᑎᓪᓗᒍ, ᑲᑎᒪᔨᕋᓛᑦ ᓱᓕ, ᐅᖃᖃᑎᒌᑦᑎᐊᓚᐅᖅᐳᑦ 
ᐊᒥᓱᑲᓪᓚᓐᓂᑦ ᐊᖏᔪᓂᒃ ᐱᔾᔪᑎᖃᖅᑐᑎᒃ ᑮᓇᐅᔭᐃᑦ ᐊᐅᓚᑕᐅᓂᖏᑕ ᒥᒃᓵᓄᑦ ᐊᒻᒪ ᐱᕕᔅᓴᖃᕐᓂᖏᓐᓄᑦ 
ᒐᕙᒪᒃᑯᑦ. 
 
ᐱᓗᐊᖅᑐᒥ, ᑲᑎᒪᔨᕋᓛᑦ ᐅᖃᐅᓯᖃᓚᐅᖅᐳᑦ ᐃᓱᒫᓘᑎᖏᓐᓂᑦ ᐅᖃᐅᓯᖏᓐᓄᑦ ᐱᔾᔪᑎᒋᓪᓗᒍ 
ᐋᖅᑭᒋᐊᖅᑕᐅᒋᐊᖃᕐᓂᖏᓐᓄᑦ ᐱᕕᔅᓴᖃᖅᑎᑕᐅᓂᖏᓐᓄᑦ ᓴᖅᑭᑕᐅᓂᐊᖅᑎᓪᓗᒋᑦ ᐊᒻᒪ 
ᐅᖃᓕᒫᖅᑕᐅᓂᐊᖅᑎᓪᓗᒋᑦ ᒐᕙᒪᒃᑯᑦ ᑮᓇᐅᔭᓄᑦ ᓇᓗᓇᐃᖅᓲᑎᖏᑦ ᐊᒻᒪ ᐊᓯᖏᑦ ᑎᑎᖅᑲᐃᑦ 
ᑕᒪᒃᑯᓄᓐᖔᖓᔪᑦ ᓲᕐᓗ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᑦ ᑯᐊᐳᕋᐃᓴᐅᓪᓗᐊᑕᖅᑐᓄᑦ. 
 
ᐱᒻᒪᕆᐅᕗᖅ ᐅᖃᐅᓯᖃᕆᐊᖓ ᓴᖅᑭᑕᐅᓂᖏᑦ ᐊᒻᒪᓄ ᐅᖃᓕᒫᖅᑕᐅᓂᖏᑦ ᑎᑎᖅᑲᐃᑦ ᑲᓐᖑᓇᖅᑑᓐᖏᒻᒪᑕ. 
ᒪᓕᒐᐅᒻᒪᑦ. ᐃᓚᖓ 44ᓱ ᓄᓇᕗᒻᒥ ᒪᓕᒐᕐᒥᑦ ᐅᖃᖅᓯᒪᒻᒪᑦ: ᑲᒥᓴᓇ ᐅᓪᓗᖓᓂᑦ ᐅᕝᕙᓘᓐᓃᑦ ᓯᕗᕐᖓᒍᑦ 
ᑏᓰᕝᕙ 31 ᑮᓇᐅᔭᑎᒍᑦ ᐊᕐᕌᒎᑉ ᓄᓐᖑᐊᓂ ᒪᓕᒐᓕᐅᕐᕕᒻᒧᑦ ᐅᓂᒃᑳᓕᖓᖑᓪᓗᓂ ᑕᐃᔭᐅᓪᓗᓂ "ᓄᓇᕗᒻᒥ 
ᑮᓇᐅᔭᖁᑏᑦ" ᑮᓇᐅᔭᑎᒍᑦ ᐊᕐᕌᒎᓂᐊᖅᑐᒧᑦ ᓄᓇᕗᒻᒥ ᒪᓕᒐᓕᐅᕐᕕᒃ ᐃᓱᒪᔅᓴᖅᓯᐅᕈᑎᖃᖁᓪᓗᒍ ᐅᓂᒃᑳᓕᐊᒥᒃ. 
 
ᒪᐃ 31, 2003-ᒥ, ᑕᖅᑲᒃᑯᓄᖓ ᑮᓇᐅᔭᖁᑏᑦ 2001-2002-ᒥ ᓱᓕ ᐅᖃᓕᒫᖅᑕᐅᓚᐅᓐᖏᒻᒪᑕ. ᒪᐃ 31, 2003-
ᒥ ᐊᕐᕌᒍᑕᒫᖅᓯᐅᑏᑦ ᑮᓇᐅᔭᐃᑦ ᓇᓗᓇᐃᖅᓱᖅᓯᒪᔪᑦ ᓄᓇᕗᒻᒥ ᐃᑯᒻᒪᖅᑯᑎᓕᕆᔨᒃᑯᓐᓄᑦ ᓱᓕ 
ᐅᖃᓕᒫᖅᑕᐅᓚᐅᓐᖏᓚᑦ ᐃᓘᓐᓇᖏᓐᓄᑦ ᑮᓇᐅᔭᑎᒍᑦ ᐊᕐᕌᒍᓂᑦ ᓴᖅᑭᑕᐅᓚᐅᖅᓯᒪᒻᒪᓂᑦ ᑯᐊᐳᕋᐃᓴ. 
 
ᑲᑎᒪᔨᕋᓛᑦ ᐅᖃᓚᐅᕆᕗᑦ ᑮᓇᐅᔭᓂᒃ ᓈᓴᐃᔨᕐᔪᐊᑉ ᐅᖃᐅᓯᖏᓐᓄᑦ ᐱᔾᔪᑎᒋᓪᓗᒍ ᑮᓇᐅᔭᐃᑦ 
ᓇᓗᓇᐃᖅᓱᖅᓯᒪᔪᑦ ᑎᑎᕋᖅᑕᐅᖃᑦᑕᕆᐊᖃᕐᓂᖏᓐᓄᑦ ᒪᓕᒐᓕᐅᕐᕕᒻᒥ ᐊᒻᒪ ᑕᖅᑲᒃᑯᓄᖓ ᑐᑯᓐᓇᖃᑦᑕᕐᓗᒋᑦ; 
ᒐᕙᒪᒃᑯᑦ ᑮᓇᐅᔭᓕᕆᕐᓂᑦᒧ ᑮᓇᐅᔭᑎᒍᑦ ᐸᕐᓇᐅᑎᖏᓐᓄᑦ. ᑕᒪᓐᓇ ᑲᔪᓰᓐᓇᖃᑦᑕᖅᓯᒪᒻᒪᑦ ᑲᑎᒪᔨᕋᓛᓄᑦ 
ᐅᖃᐅᓯᓕᖅᑭᑦᑖᓪᓗᓂ. 
 
ᑲᑎᒪᔨᕋᓛᖑᔪᑦ ᖃᐅᔨᒪᑦᑎᐊᕋᓱᐊᓚᐅᕐᒥᔪᑦ ᑮᓇᐅᔭᓕᕆᓗᔨᐅᔪᑦ ᐃᓱᒪᓗᒍᑎᒋᓚᐅᖅᑕᖓᓂᒃ ᐱᔾᔪᑎᖃᖅᑐᒥᒃ 
ᒐᕙᒪᒃᑯᑦ ᒪᓕᑦᑎᐊᖃᑦᑕᖏᓐᓂᖏᓐᓂᒃ ᒪᓕᒐᐅᔪᓂᒃ ᐱᔾᔪᑎᖃᖅᑐᓂ ᐱᓕᕆᕕᐅᔪᓂᒃ ᑮᓇᐅᔭᓂᒃ 
ᐊᑐᖅᑕᐅᕙᒃᑐᓂ. 
 
ᑕᐃᒪᓕ ᑲᑎᒪᔨᕋᓛᖑᔪᑦ ᐃᓕᑕᕐᓯᓯᒪᒐᓗᐊᖅᑎᓪᓗᒋᑦ ᑕᒪᒃᑯᓄᐊ ᐊᑐᖅᑕᐅᕙᒃᑐᓄᑦ ᓴᖅᑭᔭᖅᑐᓄᑦ, ᐱᓗᐊᖅᑐᓂᒃ 
ᐊᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᐊᖏᖅᑕᐅᔪᓐᓇᖏᒻᒪᑦ ᒐᕙᒪᒃᑯᓐᓄᑦ ᐊᑐᖅᐸᒻᒪᑕ ᐊᒥᓲᓂᕐᓴᐅᔪᓂᒃ 
ᐊᖏᖅᑕᐅᓯᒪᔪᓂᒃ ᒪᓕᒐᓕᐅᖅᑎᓂᑦ. 
 
ᑲᑎᒪᔨᕋᓛᖑᔪᑦ ᐃᓱᒪᓗᒍᑎᖃᕐᒥᔪᑦ ᐊᒥᓱᐊᖅᑎᓗᐊᖅᑐᑎᒃ ᐃᓚᒋᐊᕈᑕᐅᓂᐊᖅᑐᓂᒃ ᓴᖅᑭᖃᑦᑕᕐᓂᖏᓐᓂᒃ. 
ᑎᑭᑦᑐᒍ ᒪᐃ 31, 2003, ᒪᓕᒐᓕᐅᖅᑎᒃᑯᑦ ᐃᓱᒪᒃᓴᕐᓯᐅᕈᑎᖃᓚᐅᖅᑐᑦ 17-ᓂᒃ ᐃᓚᒋᐊᕈᑎᐅᔪᓂᒃ 
ᐱᖁᔭᒃᓴᐅᔪᓂᒃ ᑕᐃᒪᓐᖓᑦ ᐄᐳᕈᓪ 1, 1999. 

ᑲᑎᒪᔨᕋᓛᖑᔪᑦ ᓂᕆᐅᒃᑲᓗᐊᖅᐳᑦ ᒐᕙᒪᒃᑯᑦ ᑲᒪᓂᕆᕙᒃᑕᖓᑦ ᓄᑕᐅᒍᓐᓂᑎᓪᓗᒍ, 
ᖃᑦᑎᓇᐅᓂᕐᓴᐅᓂᐊᖅᑐᒃᓴᐅᕗᑦ. ᑲᑎᒪᔨᕋᓛᖑᔪᑦ ᐃᓱᒪᓗᒍᑎᖃᒻᒪᕆᓚᐅᖅᑐᑦ ᑕᒪᒃᑯᓂᖓ ᓴᖅᑭᑕᐅᓯᒪᔪᓂ 
ᐱᔾᔪᑎᖃᖅᑐᓂᒃ ᒐᕙᒪᒃᑯᑦ ᑐᓂᓯᓐᖏᓐᓂᕆᕙᒃᑲᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑮᓇᐅᔭᓂᒃ 
ᐱᔾᔪᑕᐅᑲᓐᓂᕐᓂᐊᖅᑐᓂᒃ ᐱᓕᕆᐊᖑᔪᓄᑦ, ᐱᓗᐊᖅᑐᒥᒃ ᑕᒪᒃᑯᓇᓂ ᐋᓐᓂᐊᖅᑐᓕᕆᓂᕐᒥ., 
 
ᑕᒪᓐᓇ ᐊᖏᕋᒃᓴᐅᖏᑦᑐᖅ. ᓄᓇᕗᑦ ᒐᕙᒪᒃᑯᖏᑦ ᓴᖅᑭᕙᓪᓕᐊᓕᓚᐅᕐᒪᑕ ᐊᕐᕌᒍᑕᒪᑦ ᐱᓕᕆᓂᕐᒧᑦ 
ᐸᕐᓇᒍᑕᐅᔪᓂᒃ ᐱᓕᕆᕕᐅᔪᓂᒃ ᐊᒻᒪᓗ ᐊᓯᖏᓐᓂᒃ ᑎᒥᐅᔪᓂᒃ 2000/2001 ᐊᕐᕌᒍᖓᓂ ᑭᓯᒥᐊᓂᓕ ᑕᒪᓐᓇ 
ᐱᕙᓪᓕᐊᓂᖃᓗᐊᕐᓯᒪᓐᖏᒻᒪᑦ ᑕᒪᒃᑯᐊᓗ ᑐᑭᓯᒋᐊᕈᑎᒃᓴᐅᔪᑦ ᓴᖅᑭᔭᖅᑎᓪᓗᒋᑦ ᒪᓕᒐᓕᐅᕐᕕᒻᒥ 
ᐊᕐᕌᒍᑕᒫᕐᓯᐅᑎᖏᓐᓂ. 
 
ᑲᑎᒪᔨᕋᓛᖑᔪᑦ ᐅᒃᐱᕈᓱᒻᒪᑕ ᑕᒪᒃᑯᐊ ᐱᔭᐅᔭᕆᐊᖃᖅᑐᑦ ᑕᒪᐅᖓᖓ ᐊᒻᒪᓗ ᓇᓗᓇᐃᕐᓯᑲᓐᓂᖅᑐᑎᒃ ᒐᕙᒪᒃᑯᑦ 
ᐱᑦᑎᐊᑲᓐᓂᕆᐊᖃᕐᓂᐊᕐᓂᖏᓐᓄᑦ ᒪᓕᑐᐃᓐᓇᖏᑦᑐᓂᒃ ᐊᑭᓕᖅᑕᐅᔭᕆᐊᖃᖅᑐᓂᒃ ᑭᓯᐊᓂᓕᑦᑕᐅᖅ 
ᓴᖅᑭᐸᓪᓕᐊᔪᓂᒃ. 
 
ᒫᓐᓇᐅᔪᖅ, ᑐᓂᓂᐊᓕᕋᒃᑯ ᔭᐃᒥᓯ ᐊᕐᕚᓗᕐᒧᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᐊᕐᕚᕐᓗᒃ 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑎ. ᑲᓇᑕᒥ ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑎᐅᔪᖅ ᐊᑐᓕᖁᔨᓚᐅᕐᒥᒻᒪᑦ 2002 
ᐅᓂᒃᑳᖓᓂ. 
 
ᑮᓇᐅᔭᓕᕆᓂᕐᒧᑦ ᖃᐅᔨᓴᖅᑎᐅᔪᖅ ᐊᑐᓕᖁᔨᔾᔪᑎᒋᓚᐅᖅᑕᖓ ᓯᕗᓪᓕᖅᐹᖅ, ᒐᕙᒪᒃᑯᑦ ᐊᐅᓚᑦᓯᓂᖏᓐᓄᑦ 
ᐊᑐᐊᒐᖏ ᓇᓗᓇᐃᕐᓯᓯᒪᑦᑎᐊᕆᐊᖃᕐᒪᑕ ᑕᒪᒃᑯᐊ ᑐᕌᖓᒻᒪᖔᑕ ᑲᓇᑕᐅᑉ ᑯᐊᐳᕆᓴᒃᑯᖏᓐᓄᑦ. 
 
ᓄᓇᕗᒻᒥ ᒐᕙᒪᒃᑯᑦ ᑲᒪᓂᕐᒧᑦ ᐊᑐᖅᐸᒃᑕᖓ ᒐᕙᒪᒃᑯᑦ ᐊᖏᓚᐅᕐᓯᒪᓂᖏᓐᐅᓄᑦ ᑕᒪᒃᑯᐊ ᐊᓪᓚᕝᕕᒻᒥ 
ᑲᒪᒋᔭᐅᓂᖏᓐᓄᑦ ᐊᑐᐊᒐᐅᔪᑦ ᓇᓗᓇᐃᕐᓯᓯᒪᑦᑎᐊᕆᐊᖃᕐᒪᑕ ᑕᒪᒃᑯᐊ ᑐᕌᖓᒻᒥᒻᒪᖔᑕ ᑲᓇᑕᒥ ᒐᕙᒪᒃᑯᖏᑕ 
ᑯᐊᐳᕆᓴᒃᑯᖏᓐᐅᓄᑦ. ᑕᒪᓐᓇ ᕿᒥᕐᕈᓂᐊᖅᑕᕗᑦ ᐃᓱᒪᒋᒋᐊᕐᓗᒋᓪᓗ ᐊᔾᔨᒋᓐᖏᑦᑐᑎᒍᑦ ᑲᒪᔪᓐᓇᕐᓂᑦᑎᓐᓂᒃ 
ᐊᑐᐃᓐᓇᐅᔪᓂᒃ ᑕᒪᒃᓱᒧᖓ ᐊᑐᓕᖁᔭᐅᔪᒧᑦ. 
 
ᑲᑎᒪᔨᕋᓛᖑᔪᑦ ᐊᑯᓂᒃ ᐅᖃᖃᑎᖃᖃᑦᑕᓚᐅᖅᐳᑦ ᓄᓇᕗᑦ ᒐᕙᒪᒃᑯᖏᑕ ᐊᖓᔪᖅᑲᐅᑎᖏᓐᓂᒃ ᑕᒪᒃᑯᓄᖓ 
ᐱᓕᕆᐊᓄᑦ ᐊᐱᕐᓱᖃᑦᑕᖅᑐᑎᓪᓗ ᑕᒪᒃᑯᐊ ᐊᑐᖅᑕᐅᕙᒃᑐᖅ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᑦᑎᓂᕐᒧᑦ 
ᐊᑐᐊᒐᖓ ᐊᑐᖅᑎᑕᐅᓂᐊᕐᒪᖓ ᐊᑐᖅᑎᑕᐅᓂᐊᓐᖏᒻᒪᖓ ᑕᒪᒃᑯᓄᖓ ᓴᖅᑭᑕᐅᕋᑖᕐᓯᒪᔪᒧᑦ ᑎᒥᐅᔪᒧᑦ, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᒃᑯᖏᓐᓄᑦ. 
 
ᑭᐅᔾᔪᑎᓪᓚᕆᐅᔪᒥᒃ ᓴᖅᑭᖅᑐᖃᓚᐅᓐᖏᑦᑐᖅ. ᑲᑎᒪᔨᕋᓛᖑᔪᑦ ᖃᐅᔨᒍᒪᒃᑲᓐᓂᓚᐅᖅᑐᑦ ᐃᓚᖓᑦ 
ᐊᑐᖅᑕᐅᔪᓐᓇᖅᑐᖅ ᐃᓱᒪᒃᓴᕐᓯᐅᕈᑎᒋᔭᐅᑦᑎᐊᕐᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᑦ ᓴᖅᑮᓂᕐᒧᑦ ᐊᑎᖃᖅᑐᒥᒃ 
ᒐᕙᒪᒃᑯᑦ ᑯᐊᐳᕆᓴᖏᓐᓄᑦ ᐃᖅᑲᓇᐃᔭᖅᑎᐅᔪᖅ, ᐅᖃᒃᑲᓂᕐᓗᒍ ᓄᓇᕗᒻᒥ ᒐᕙᒪᒃᑯᑦ ᐊᖓᔪᖅᑲᖓᑦ, ᑕᐃᒃᑯᐊ 
ᐱᔭᒃᓴᖃᖅᑎᑕᐅᒐᔭᖅᑐᑦ ᑭᐅᑦᑕᕆᐊᖃᓐᖏᓐᓂᕐᓴᐅᓗᑎᒃ ᑕᒪᒃᑯᓇᓐᖓ ᑲᓇᑕᒥ ᒐᕙᒪᒃᑯᓐᓄᑦ ᑯᐊᐳᕆᓴᐅᔪᓄᑦ 
 
ᑲᑎᒪᔨᕋᓛᖑᔪᑦ ᐊᑐᓕᖁᓚᐅᖅᑕᖓ ᓯᕗᓪᓕᖅᐹᖅ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᖃᑦᑕᕐᓗᑎᒃ ᐱᔪᓐᓇᕐᓯᑐᐊᕋᐃᑉᐸᑕ, 
ᒪᓕᒋᐊᖃᖅᑕᖏᓐᓂᒃ ᒐᕙᒪᒃᑯᓐᓄᑦ ᑯᐊᐳᕆᓴᐅᔪᒧᑦ ᐃᖅᑲᓇᐃᔭᖅᑎᒧᑦ ᐊᒻᒪ ᒐᕙᒪᒃᑯᑦ ᓴᖅᑭᔪᓐᓇᕐᓗᑎᒃ, 
ᐃᓱᒪᓕᐅᕈᑕᐅᔪᓂᒃ ᐱᔾᔪᑎᖃᖅᑐᓂᒃ ᒐᕙᒪᒃᑯᑦ ᑯᐊᐳᕆᓴᐅᔪᑦ ᑭᐅᑦᑕᖃᑦᑕᕆᐊᖃᕐᓂᖏᓐᓂᒃ. 

ᑲᑎᒪᔨᕋᓛᖑᐃᓐᓇᖅᑐᑦ ᐊᑐᓕᖁᔨᔾᔪᑎᖓ 2, ᒐᕙᒪᒃᑯᑦ ᓄᓇᕗᒻᒥ ᓴᖅᑮᓗᑎᒃ ᐊᑦᔨᒌᖏᑦᑐᓂᒃ ᐱᕕᒃᓴᖃᕐᓂᐅᔪᒥᒃ, 
ᐃᓘᓇᖓᑎᒍᑦ ᐊᑐᐊᒐᐃᑦ ᓈᒻᒪᒋᔭᐅᓯᒪᔪᑦ ᓯᕗᓕᐅᖅᑏᑦ ᑲᑎᒪᔨᖏᓐᓂᑦ ᑕᐃᒪᖓᓂᒃ ᐃᐳᕈ 1, 1999 ᐊᒻᒪᓗ 
ᑎᑎᕋᖅᓯᒪᔪᖅ ᓇᓗᓇᐃᖅᓯᓪᓗᓂ ᓇᓪᓕᐊᕐ ᐊᑐᐊᒐᐃᑦ ᑐᕌᖓᒻᒪᖔᑕ ᒐᕙᒪᒃᑯᑦ ᑯᐊᐳᕇᓴᖏᓐᓄᑦ, ᑲᑎᒪᔨᓄᑦ, 
ᐱᓕᕆᕕᐅᔪᓄᑦ ᐊᒻᒪᓗ ᐊᓯᖏᑦ ᐱᑕᖃᑦᑎᑦ ᐊᒻᒪ ᐱᑕᖏᑦᑐᑦ. 
 
ᑲᑎᒪᔨᕋᓛᖑᐃᓐᓇᖅᑐᑦ ᐊᑐᓕᖁᔨᔾᔪᑎᖓ 3, ᒐᕙᒪᒃᑯᑦ ᓄᓇᕗᒻᒥ ᓴᖅᑮᓗᑎᒃ ᐊᑦᔨᒌᖏᑦᑐᓂᒃ ᐱᕕᒃᓴᖃᕐᓂᐅᔪᒥᒃ, 
ᐊᑦᔨᖏᓐᓂᒃ ᐊᐅᓚᑦᑎᓂᒃᑯᑦ ᑎᓕᓯᔾᔪᑏᑦ ᒐᕙᒪᒃᑯᑦ ᑯᐊᐳᕇᓴᖏᓐᓄᑦ ᐃᐳᕈᒥ 1, 1999-ᒥ. 
 
ᑲᑎᒪᔨᕋᓛᖑᐃᓐᓇᖅᑐᑦ ᐊᑐᓕᖁᔨᔾᔪᑎᖓ 4, ᒐᕙᒪᒃᑯᑦ ᓄᓇᕗᒻᒥ ᑎᓕᓯᓗᑎᒃ ᒐᕙᒪᒃᑯᑦ ᑯᐊᐳᕇᓴᓐ 
ᑲᑎᒪᔨᖏᓐᓄᑦ ᓱᓇᒃᑯᑖᖏᑦ ᐱᓕᕆᐊᖓᑕ ᖃᐅᔨᓴᓪᓗᒋᑦ ᐱᓕᕆᐊᖑᔪᑦ ᖃᓄᖅ ᓇᓗᖏᒋᐊᖅᑕᐅᓂᖓᓂᒃ 
ᐅᓂᒃᑳᑕᕐᓂᐅᑉ ᐱᑦᔪᓯᐊ ᓇᒻᒥᓂᖃᕐᓂᕐᒧᑦ ᐊᑐᖅᑐᐊᕐᕕᒃ ᑯᐊᐳᕇᓴᓐ ᐊᒻᒪᓗ ᐊᓯᖏᑦ ᐃᓄᓐᓅᖓᔪᑦ ᑎᒥᐅᔪᑦ 
ᐊᑐᖅᑐᐊᖅᕕᐅᒍᓐᓇᖅᑐᑦ ᐃᓄᓐᓄᒃ ᓇᒻᒥᓂᖃᑦᑎᐅᔪᓄᓪᓘᓐᓃᑦ. 
 
ᑲᓇᑕᒥ ᑮᓇᐅᔭᓄᑦ ᖃᐅᔨᓴᖅᑏᑦ ᐊᑐᓕᖁᔨᔾᔪᑎᖓ 2, ᒐᕙᒪᒃᑯᑦ ᑲᔪᓯᓂᖃᓪᓗᑎᒃ ᐱᓕᕆᐊᖃᕐᓗᑎᒃ ᑕᒪᑐᒧᖓ 
ᐊᑐᓕᖅᑎᑦᑎᓂᕐᒧᑦ ᑮᓇᐅᔭᓕᕆᔾᔪᑎᐅᕙᑦᑐᓂᒃ ᐃᓗᐊᓂ ᐃᓚᒋᔭᓕᒫᖏᓐᓂᒃ ᒐᕙᒪᒃᑯᑦ ᑕᐃᑯᖓ 2004-ᒧᑦ. 
 
ᒐᕙᒪᒃᑯᑦ ᓄᓇᕗᒻᒥ ᐊᐅᓚᑎᓂᕆᔭᖓᓄᑦ ᑭᐅᔾᔪᑎᖓ, ᒐᕙᒪᒃᑯᑦ ᐱᓕᕆᐊᖃᑦᑐᑦ ᑕᒪᐅᖓ ᑮᓇᐅᔭᓕᕆᓂᕐᒧᑦ 
ᐊᐅᓚᑦᑎᓂᕐᒥᒃ ᐊᒻᒪᓗ ᑮᓇᐅᔭᓕᕆᔾᔪᑎᒧᑦ ᐱᕙᓪᓕᐊᑎᑦᑎᓂᕐᒥᒃ. 
 
ᒐᕙᒪᒃᑯᑦ ᐱᒋᐊᖅᑎᑦᑎᓯᒪᔪᑦ ᐊᒥᓱᑲᓪᓚᓐᓂᒃ ᐃᓕᓐᓂᐊᕈᑎᐅᒍᓐᓇᖅᑐᓂᒃᑦ ᐃᓕᓐᓂᐊᖅᑎᑕᐅᓗᑎᒃ ᐊᖏᔪᖅᑲᐅᑎᑦ 
ᐃᖅᑲᓇᐃᔭᖅᑎᓐ ᐊᒻᒪᓗ ᑲᔪᓯᓂᖃᓪᓗᑎᒃ ᐃᖅᑲᓇᐃᔭᖅᑎᑖᑉᐸᓪᓕᐊᓗᑎᒃ ᐊᖏᔪᖅᑲᐅᑎᑦ ᑮᓇᐅᔭᓕᕆᔨᒻᒪᕆᓐᓂᒃ, 
ᖃᐅᔨᓴᖅᑐᓂᒃ ᐊᒻᒪᓗ ᑮᓇᐅᔭᓕᕆᔩᑦ ᐊᖏᔪᖅᑳᖏᓐᓂᒃ. ᑲᑎᒪᔨᕋᓛᑦ ᐅᖃᖃᑎᒌᓐᓂᖓ ᑲᓇᑕᒥ ᑮᓇᐅᔭᓄᑦ 
ᖃᐅᔨᓴᖅᑎᓂᒃ ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ ᑕᑯᕙᑦᑕᖏᑦ ᑕᒪᑐᒧᖓ ᐅᐃᔾᔮᑕᕐᒪᑦ. 
 
ᑲᑎᒪᔨᕋᓛᖑᐃᓐᓇᖅᑐᑦ ᐃᓕᑕᖅᓯᕗᑦ ᐃᓪᓗᖃᕈᓐᓇᕐᓂᖓ ᐱᓕᕆᐊᖑᐃᓐᓇᖅᑐᖅ ᐊᒻᒪᓗ ᓇᓗᓇᐃᖅᓯᕙᒻᒪᑦ 
ᑲᔪᓯᔪᒥᒃ ᐱᓕᕆᐊᕆᔭᐅᒋᐊᖃᐃᓐᓇᕐᓂᖓᓂᒃ ᐃᓕᓐᓂᐊᑎᑦᑎᓂᕐᒥᒃ ᐱᖃᖃᑕᐅᔪᓂᒃ. 
 
ᑲᑎᒪᔨᕋᓛᖑᐃᓐᓇᖅᑐᑦ ᖁᕕᐊᒋᔭᖃᓚᐅᖅᑯᑦ ᑐᓂᔭᐅᓂᕐᒥᓂᒃ ᑖᒃᑯᓇᓐᖓᑦ ᐊᓪᓚᒡᕕᐊᓂᒃ ᑲᓇᑕᒥ ᑮᓇᐅᔭᓄᑦ 
ᖃᐅᔨᓴᖅᑏᑦ ᐃᑲᔪᕐᓗᑎᒃ ᐱᑕᖃᑦᑎᑦᑎᓗᑎᒃ ᐱᕕᒃᓴᖃᕝᕕᐅᒍᓐᓇᖅᑐᓂᒃ ᓄᓇᕗᒻᒥᐅᓄᑦ ᐊᒻᒪᓗ ᑎᓕᐅᕆᓗᑎᒃ 
ᒐᕙᒪᒃᑯᓐᓂᑦ ᐱᓕᕆᖃᑎᖃᖁᓪᓗᒋᑦ ᐊᓪᓚᒡᕕᐊᓂᒃ OHE-ᑯᑦ ᑕᒪᑐᒪᓂ. 
 
ᑲᑎᒪᔨᕋᓛᖑᐃᓐᓇᖅᑐᑦ ᐊᑐᓕᖁᔨᔾᔪᑎᖓ 5, ᒐᕙᒪᒃᑯᑦ ᓴᖅᑭᖅᓯᓗᑎᒃ ᑐᓴᖅᑎᑦᑎᓂᕆᖃᑦᑕᓂᐊᖅᑕᖏᓐᓂᒃ 
ᖃᓄᐃᓕᐅᕐᓂᐅᔪᓂᒃ ᒪᓕᒐᓕᐅᖅᕕᒻᒥ ᐸᕐᓇᑕᖏᓐᓄᑦ ᐊᒻᒪᓗ ᐱᓕᕆᔭᐅᕙᓪᓕᐊᓂᖏᓐᓄᑦ ᑕᒪᑐᒪᓂ 
ᑮᓇᐅᔭᓕᕆᓂᕐᒧᑦ ᐱᔪᓐᓇᕐᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ. 
 
ᑲᓇᑕᒥ ᑮᓇᐅᔭᓄᑦ ᖃᐅᔨᓴᖅᑏᑦ ᐊᑐᓕᖁᔨᔾᔪᑎᖓ 3, ᒐᕙᒪᒃᑯᑦ ᐅᖃᐅᓯᖃᓪᓗᑎᒃ ᐱᓗᐊᕐᖑᐊᖅᑐᓂᒃ 
ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐱᓕᕆᐊᖑᔪᓄᑦ. ᑖᒃᑯᐊ ᐱᖃᓯᐅᔾᔨᔪᑦ, ᐅᖃᖅᑏ: 
ᐃ) ᐊᑐᖅᑕᐅᑦᑎᐊᕋᓗᐊᕐᒪᖔᖅ ᑮᓇᐅᔭᖁᑎᒃᓴᐃᑦ ᑲᒪᒋᔭᐅᔪᑦ ᐊᐅᓚᑕᐅᓂᖏᓐᓄᑦ 
ᐱ) ᐊᑐᓕᖅᑎᑦᑎᓂᖅ ᐱᐅᔪᓂᒃ ᐅᓂᒃᑳᓕᐅᕐᓂᕐᒧᑦ 
ᑎ) ᐱᐊᓂᑦᑕᐅᖃᑦᑕᕋᓗᐊᕐᒪᖔᑕ ᖃᐅᔨᒪᒋᐊᖅᐸᓪᓗᓂ ᑮᓇᐅᔭᐃᑦ ᑲᑎᑎᑕᐅᓂᖏᑦ 
ᑭ) ᑐᓂᓯᖃᑦᑕᕐᓗᑎᒃ ᑮᓇᐅᔭᓂᒃ ᐅᑎᖅᑐᖅᓴᐅᔪᓂᒃ ᐃᕐᖐᓐᓇᖅ. 
ᒋ) ᑎᑎᕋᖅᑕᐅᓂᖏᑦ ᐊᑭᓖᖁᔨᔾᔪᑏᑦ ᐅᑎᖅᑐᒃᓴᐃᑦ ᐃᕐᖐᓐᓇᖅ. 
ᒥ) ᑲᑎᑎᖅᑕᐅᓗᑎᒃ ᐊᑭᓕᖅᓴᕆᔭᐅᔪᑦ ᐱᔭᐅᒋᐊᓖᑦ ᐊᒻᒪᓗ ᐊᑭᓕᖅᑕᐅᕙᓪᓗᑎᒃ ᓈᒻᒪᒃᓯᒐᐃᑉᐸᑦ 

ᓂ) ᖃᐅᔨᓴᐃᓂᖅ ᑮᓇᐅᔭᓂᒃ ᐅᑎᖅᑐᖅᓴᓂᒃ ᑕᒪᑯᑎᒎᓐᓇ ᐋᖅᑭᒃᓯᒪᓂᖏᒍᑦ ᑮᓇᐅᔭᓕᕆᓂᐅᑉ  
  ᐊᖏᖃᑎᒌᒍᑎᖓ ᐊᕕᑦᑐᖅᑕᐅᓂᖏᒍᑦ. 
ᓯ) ᐊᑎᓕᐅᖅᑎᖃᑦᑎᐊᕐᓂᖅ ᑲᒪᒋᔭᐅᑦᑎᐊᕐᓗᓂ 
ᓕ) ᐃᖅᑲᓇᐃᔭᖅᑐᓄᑦ ᓄᖃᑦᑐᓄᑦ ᑎᑎᕋᖅᑕᐅᓂᖏᑦ ᓈᒻᒪᑦᑎᐊᕋᓗᐊᕐᒪᖔᑕ ᖃᐅᔨᒪᔭᐅᑦᑎᐊᐸᓪᓗᑎᒃ 
ᔨ) ᐱᐊᓂᒃᓯᕙᓪᓗᑎᒃ ᐊᒻᒪᓗ ᓴᖅᑮᕙᓪᓗᑎᒃ ᐊᕐᕌᒍᑖᒫᑦ ᑮᓇᐅᔭᓕᕆᔾᔪᑎᓄᑦ ᑎᑎᖃᖏᓐᓂᒃ ᐃᕐᖐᓐᓇᖅ. 
 
ᒐᕙᒪᒃᑯᑦ ᓄᓇᕗᒻᒥ ᐊᐅᓚᑦᑎᔨᖏᑕ ᑭᐅᔾᔪᑎᖏᑦ: ᒐᕙᒪᒃᑯᑦ ᐊᖏᖅᑐᑦ ᑖᒃᑯᓂᖓ ᐱᓗᐊᕐᓂᖏᓐᓂᒃ 
ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐱᓕᕆᐊᖑᔪᓄᑦ ᐅᖃᐅᓯᐅᔭᕆᐊᓖᑦ ᐊᒻᒪᓗ ᐱᓕᕆᐊᕆᔭᐅᓗᑎᒃ 
ᒪᓕᑦᑕᐅᓗᑎᒃ. 
 
ᑮᓇᐅᔭᓕᕆᔨᒃᑯᑦ ᐊᓯᔾᔩᓯᒪᕗᑦ ᑎᒥᐅᔾᔪᓯᕐᒥᓂᑦ ᑐᑭᓕᐊᑦᑎᐊᖅᑕᐅᔪᓐᓇᓂᖅᓴᐅᖁᓪᓗᒋᑦ ᑮᓇᐅᔭᓕᕆᔾᔪᑎᓄᐊᖓᔪᑦ 
ᐱᔭᕆᐊᖃᖅᑎᑕᐅᔪᓂᑦ. 
 
ᒐᕙᒪᒃᑯᑦ ᐋᖅᑭᒋᐊᖅᓯᕙᓪᓕᐊᔪᑦ ᑮᓇᐅᔭᐃᑦ ᐅᑎᖅᐸᑦᑐᓄᑦ ᖃᐅᔨᓴᐃᓂᒃᑯᑦ, ᐱᐅᓯᕚᓕᑎᑦᑎᓂᐊᖅᑐᖅ 
ᓈᒻᒪᓈᑦᑎᐊᕐᓂᕐᒥᒃ, ᐊᑯᓂᐅᖏᑐᒃᑯᑦ ᐊᒻᒪᓗ ᐅᓂᒃᑳᖃᑦᑕᓂᒃᑯᑦ ᑕᕝᕙᓂ ᑮᓇᐅᔭᑦ ᐅᑎᖅᑐᒃᓴᐃᑦ ᐊᒻᒪᓗ 
ᐊᑭᓖᔾᔪᑎᑎᒍ ᐊᑐᖅᑕᐅᕙᒃᑐᒃᑯᑦ. ᑲᑎᒪᔨᕋᓛᖑᐃᓐᓇᖅᑐᑦ ᐊᖏᖅᓯᒪᕗᑦ ᑖᒃᑯᐊ ᑲᓇᑕᒥ ᑮᓇᐅᔭᓄᑦ ᖃᐅᔨᓴᖅᑏᑦ 
ᖃᐅᔨᔭᖏᓐᓂᒃ ᑕᒪᑐᒪᓂ. 
 
ᑲᑎᒪᔨᕋᓛᖑᐃᓐᓇᖅᑐᑦ ᐊᑐᓕᖁᔨᔾᔪᑎᖓ 6, ᒐᕙᒪᒃᑯᑦ ᓴᖅᑮᓗᑎᒃ ᑐᓴᑦᑎᑦᑎᒋᐊᖃᑦᑕᓂᕐᒥᒃ 
ᐊᑐᖅᑕᐅᖏᓐᓇᕐᓗᓂ ᒪᓕᒐᓕᐅᖅᕕᒻᒥ ᐸᕐᓈᕆᔭᖏᓐᓄᑦ ᐊᒻᒪᓗ ᐱᕙᓪᓕᐊᓂᐅᔪᖅ ᓇᓗᓇᖏᑦᑐᒥᒃ 
ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᓇᓗᓇᐃᖅᑕᐅᓯᒪᔪᓄᑦ ᑖᒃᑯᓇᓐᖓᑦ ᑲᓇᑕᒥ ᑮᓇᐅᔭᓄᑦ ᖃᐅᔨᓴᖅᑎᓄᑦ. 
 
ᑕᐃᒪᓕ, ᑐᓂᒍᒪᓕᕆᕙᕋ ᑲᔪᓯᑎᑕᐅᓂᖓ ᐅᓂᒃᑳᕐᓂᐅᑉ ᐅᐃᓕᐊᒻᔅᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᓯᖏᑦ ᐱᓕᕆᐊᖑᔪᑦ ᐊᒻᒪᓗ ᑲᒪᒋᔭᐅᔭᕆᐊᓖᑦ 
ᐅᓂᒃᑳᓕᐊᖑᒌᖅᓯᒪᔪᓂᑦ ᐊᒻᒪᓗ ᒐᕙᒪᒃᑯᑦ ᑭᐅᔾᔪᑎᖏᓐᓂ; ᐊᑭᓕᔅᓴᒧᑦ ᐱᔪᓐᓇᐅᑎᐅᔪᖅ ᐊᒻᒪᓗ ᒐᕙᒪᒃᑯᑦ 
ᑮᓇᐅᔭᖏᑦ ᖃᓄᐃᓕᖓᓕᕐᒪᖔᑕ. ᑲᑎᒪᔨᕋᓛᖑᔪᑦ ᖃᐅᔨᑎᑦᑎᔪᒪᕗᑦ ᒐᕙᒪᒃᑯᑦ ᐅᖃᕈᒪᓂᕆᕙᑦᑕᖏ 
ᐊᑭᓕᔅᓴᓕᐅᓚᐅᓐᖏᓐᓂᕋᖅᑐᑦ ᐱᔾᔪᑎᒋᓪᓗᒋᑦ ᓯᕗᓪᓕᐅᔫᒃᒧ ᐊᕐᕌᒎᒃ ᐊᐅᓚᓂᖏᓐᓄᑦ ᑭᓯᐊᓂᓕ, ᑲᑎᒪᔨᕋᓛᖑᔪᑦ 
ᖃᐅᔨᒪᕗᑦ ᒐᕙᒪᒃᑯᑦ 1999-ᒥᓂᑦ, ᐊᑭᓕᔅᓴᖅ ᐊᓯᐊᒎᕐᕕᖃᓐᖏᑦᑐᖅ ᐊᓯᖏᓐᓄᑦ ᓱᕐᓗ ᓄᓇᕗᒻᒥ 
ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᒐᕙᒪᒃᑯᑦ ᐱᔪᓐᓇᕐᓂᖓ ᐊᑐᕐᓂᐊᕐᓗᓂ ᐊᒻᒪᓗ ᐊᑐᖅᑎᑦᑎᓂᐊᕐᓗᓂ ᑮᓇᐅᔭᓂᑦ ᑎᑎᕋᖅᓯᒪᔪᒥᑦ 27 ᑕᕝᕙᓂ 
ᓄᓇᕗᑦ ᐱᖁᔭᖓᓂᑦ. ᑭᓯᐊᓂᓕ ᑎᑎᖅᓯᒪᓪᓚᕆᓐᖏᒃᑲᓗᐊᖅᑐᓂ ᐱᔭᐅᔭᕆᐊᖃᕐᓂᖓᓄᑦ ᒐᕙᒪᒃᑯᓐᓄᑦ 
ᖃᐅᔨᑎᑦᑎᓗᑎᑦ ᐊᕐᕌᒎᑕᒫᑦ ᑮᓇᐅᔭᐃᑦ ᖃᓄᐃᓕᖓᓂᖏᓐᓂ ᐅᓂᒃᑳᓕᐊᖑᔪᑦ, ᑲᑎᑦᑐᒍ ᐊᑭᓕᔅᓴᐅᔪᑦ 
ᐊᑐᖅᑕᐅᔪᓐᓇᖁᔭᐅᔪᖅ ᐊᓯᖏᓐᓄᑦ ᑲᑐᔾᔨᔨᐅᔪᓄᑦ, ᑲᑎᒪᔨᕋᓛᖑᔪᑦ ᐃᓱᒪᖃᖅᑯᓪᓕ ᑕᒪᓐᓇ ᑐᑭᓯᑎᑦᑎᒋᐊᕈᑎᐅᔪ 
ᐱᒻᒪᕆᐅᔪᕆᔭᐅᕗᖅ ᒪᓕᒐᓕᐅᕐᕕᒃᑯᑦ ᐊᒻᒪᓗ ᐃᓄᐃᑦ ᖃᐅᔨᒪᑎᓪᓗᒋᑦ ᐱᔭᕇᖅᓯᒪᑦᑎᐊᖅᑐᓂᑦ ᐅᓂᒃᑳᓕᐊᖑᔪᓂᑦ 
ᒐᕙᒪᒃᑯᑦ ᑮᓇᐅᔭᖏᑕ ᖃᓄᐃᓕᖓᓂᖏᓐᓂ ᐅᓂᑳᓕᐊᖑᔪᑦ. 
 
ᒐᕙᒪᒃᑯᑦ ᓄᓇᑦᓯᐊᕐᒥ ᐊᐅᓚᕙᑦᑐᑦ ᐊᔾᔨᐸᓗᐊᓂᑦ ᐋᖅᑭᑦᑕᐅᓯᒪᓂᖓᓂ ᓄᓇᕗᒻᒥ ᑕᒪᔅᓱᒪ ᐊᑐᕐᓂᐅᑉ ᐊᒻᒪᓗ 
ᐊᑐᖅᑎᑦᑎᓂᐅᑉ ᒫᓐᓇᕈᓘᓚᐅᖅᑐᖅ ᐱᒋᐊᕋᑖᓚᐅᖅᑯᑦ ᐊᑐᖅᑕᐅᖃᑦᑕᕐᓂᐊᓕᖅᑐᒥ ᐊᕐᕌᒎᑕᒫᑦ ᑮᓇᐅᔭᐃᑦ 
ᖃᓄᐃᓕᖓᓂᖏᓐᓂ ᐅᓂᒃᑳᓕᐊᖑᓕᕋᐃᑉᐸᑕ ᐱᔭᕇᖅᓯᒪᑦᑎᐊᕐᓗᑎᑦ ᑐᑭᓯᑎᑦᑎᒋᐊᕈᑎᐅᔪᓂᑦ ᑕᒪᒃᑯᓄᖓ 
ᐊᑭᓕᔅᓴᖃᕈᓐᓇᕐᓂᖓᓄᑦ. 

ᑕᒪᓐᓇ ᑐᑭᓯᑎᑦᑎᒋᐊᕈᑎᐅᔪᖅ ᐱᖃᓯᐅᑎᓯᒪᕗᖅ ᐱᒻᒪᕆᐅᔪᒥᑦ ᓴᖅᑭᑎᑦᑎᒋᐊᕈᑎᐅᔪᒥᑦ ᒐᕙᒪᒃᑯᑦ ᑮᓇᐅᔭᖏᑕ 
ᖃᓄᐃᓕᖓᓂᖏᓐᓄᑦ, ᖃᓄᖅ ᐊᑐᐃᓐᓇᐅᒻᒪᖔᑕ ᐊᑐᖅᑐᐊᕈᓐᓇᖅᑕᖏᑦ. ᑲᑎᒪᔨᕋᓛᖑᔪᑦ ᐱᖁᔨᓯᒪᕗᑦ 
ᓇᓴᐅᑎᖃᕐᑐᒥᑦ 7; ᑲᑎᒪᔨᖃᓛᖑᔪᑦ ᐱᖁᔨᕗᑦ ᒐᕙᒪᒃᑯᑦ ᓄᓇᕗᒻᒥ ᐱᖃᓯᐅᔾᔭᐃᖁᔨᓪᓗᑎᑦ ᐊᕐᕌᒎᑕᒫᑦ 
ᑮᓇᐅᔭᐃᑦ ᖃᓄᐃᓕᖓᓂᖏᑦ ᐅᓂᒃᑳᓕᐊᖑᓕᖅᑲᑕ, ᐱᔭᕇᖅᓯᒪᑦᑎᐊᖅᑐᓂᑦ ᑐᑭᓯᑎᑦᑎᒋᐊᕈᑎᐅᔪᓂᑦ 
ᐊᑐᖅᑕᐅᕕᐅᒍᓐᓇᕐᓂᖓᓂᑦ ᐊᒻᒪᓗ ᐊᑭᓕᔅᓴᖃᕐᓂᖓᓂᑦ ᑕᕝᕙᓂ ᑎᑎᕋᖅᓯᒪᔪᒥᑦ 27 ᓄᓇᕗᑦ ᐱᖁᔭᖓᓂ 
ᐊᒻᒪᓗᑦᑕᐅ ᑕᒪᓐᓇ ᑐᑭᓯᑎᑦᑎᒋᐊᕈᑎᐅᔪᖅ ᐱᖃᓯᐅᑎᓗᒋᑦ ᒐᕙᒪᒃᑯᑦ ᖃᓄᖅ ᐊᑐᐃᓐᓇᐅᒻᒪᖔᑕ 
ᐊᑐᖅᑐᐊᕈᓐᓇᖅᑕᖏᑦ. 
 
(ᑐᓵᔨᑎᒎᕈᓐᓃᖅᑐᖅ) ᑮᓇᐅᔭᓂᑦ ᖃᐅᔨᓴᖅᑎᐅᔪᖅ ᑲᓇᑕᒥ 2001-ᒥᑦ ᓴᖅᑮᓚᐅᖅᑯ ᐃᓱᒫᓘᑎᐅᔪᓂᑦ ᑕᕝᕙᓂ 
ᒐᕙᒪᒃᑯᑦ ᐊᑐᖅᑐᐊᑕᖏᑦᑕ ᒪᓕᑦᑕᐅᕙᑦᑐᓂᑦ. ᑲᑎᒪᔨᕋᓛᖑᔪᑦ ᑕᒪᔅᓱᒥᖓ ᐱᓇᓱᐊᓚᐅᖅᑯᑦ ᖃᐅᔨᓴᕐᑎᓪᓗᒋᑦ 
ᐊᒻᒪᓗ ᐱᒋᐊᖁᔨᓚᐅᖅᑯᑦ ᒐᕙᒪᒃᑯᑦ ᓴᖅᑭᑎᑦᑎᖁᔭᐅᓪᓗᑎᑦ ᑐᑭᓯᑎᑦᑎᒋᐊᕈᑎᐅᔪᓂᑦ ᑕᒪᔅᓱᒪ ᒥᔅᓵᓄᑦ. 
 
ᑲᑎᒪᔨᕋᓛᖑᔪᑦ ᐊᑲᐅᔅᓴᓚᐅᓐᖏᒻᒪᕆᑉᐳᑦ ᒐᕙᒪᒃᑯᑦ ᑭᐅᔾᔪᑎᖓᓂᑦ ᑕᒪᔅᓱᒪᓐᖓᑦ ᐃᓱᒫᓘᑎᐅᔪᑦ. ᒪᓕᑦᑐᒍ 
ᒫᓐᓇᒫᖑᔪᒥᑦ ᑮᓇᐅᔭᓂᑦ, ᒐᕙᒪᒃᑯᑦ ᐱᔪᒪᓯᒪᖁᔨᕗᑦ 10-ᒥᓕᐊᖑᔪᓂᑦ ᑮᓇᐅᔭᓂᑦ ᓴᓂᕝᕙᐃᖁᔨᔪᑦ 
ᐊᑐᖅᑐᐊᖅᑕᖏᓐᓄᑦ ᐊᕐᕌᒎᓂᐊᖅᑐᓂᑦ. 
 
ᑭᓯᐊᓂᓕ, ᒐᕙᒪᒃᑯᑦ ᐋᖅᑮᓯᒪᓕᖅᑯᑦ ᐱᔭᕆᐊᖃᕐᓂᖏᓐᓂ ᐊᖏᖅᑕᐅᔭᕆᐊᖃᕐᓗᑎᑦ ᐊᑐᖅᑐᐊᕐᕕᒋᔭᖏᓐᓄᑦ 
ᐊᖏᕐᓗᑎᑦ ᖃᐅᔨᔭᐅᔪᓐᓇᓂᐊᕐᖓᑕ ᐃᓄᓐᓄᑦ ᑐᑭᓯᑎᑦᑎᒋᐊᕈᑎᐅᔪᑦ ᓱᕐᓗ ᐊᑯᓂᐅᓂᖓᓂᑦ ᐊᑐᖅᑐᐊᖅᑕᐅᔫᑉ 
ᐊᐱᖅᑯᓯᐅᔪᒧᑦ. 
 
ᑕᕝᕙᓂ ᒐᕙᒪᒃᑯᑦ ᖃᖓᑐᐃᓐᓇᒃᑯᑦ, ᐱᒋᐊᖅᑎᑦᑎᓯᒪᕗᑦ ᓴᖅᑭᑎᑦᑎᓗᑎᑦ ᑐᓴᖅᑕᐅᔭᕆᐊᓕᓐᓂ, ᐊᒻᒪᓗ 
ᐱᔾᔪᑎᖃᕐᑐᑎᑦ ᑮᓇᐅᔭᐃᑦ ᖃᑦᑎᐅᓂᖏᓐᓂᑦ ᓇᓕᐊᓐᓄᑐᐃᓐᓇᖅ ᑳᓐᑐᕌᖑᔪᒧᑦ ᓇᓕᐊᓐᓄᑐᐃᓐᓇᖅ 
ᐱᓕᕆᐊᕆᔭᐅᔪᒧᑦ, ᓴᖅᑮᑎᑦᑎᔪᒪᓐᖏᓐᓂᖏᓐᓂ ᐃᓄᓐᓄᑦ ᐊᔾᔨᐸᓗᖏᓐᓂ ᑐᑭᓯᑎᑦᑎᒋᐊᕈᑎᐅᔪᓂᑦ 
ᐊᑐᖅᑐᐊᕐᕕᒋᔭᖏᓐᓂ ᐊᔾᔨᒌᓐᖏᑎᑦᑎᕗᑦ ᐊᒻᒪᓗ ᐃᓱᒫᓘᓇᖅᑯ. 
 
ᑲᑎᒪᔨᕋᓛᖑᔪᑦ ᑕᒪᒃᑯᐊ ᑲᔪᓯᓐᓇᖅᑐᑦ ᑕᑯᒃᓴᐅᖏᑦᑐᑦ ᑕᒪᒃᑯᓄᖓ ᑭᒃᑯᑐᐃᓐᓇᕐᓄᑦ. ᑲᑎᒪᔨᕋᓛᖑᔪᑦ 
ᖃᐅᔨᓚᐅᕆᕗᑦ ᓄᓇᕗᒻᒥ ᒐᕙᒪᒃᑯᑦ ᐊᖓᔪᖅᑲᐅᑎᖏᑦ ᐊᒻᒪ ᓄᑖᖑᔪᖅ ᐊᑐᖅᑐᐊᓂᕐᒧᑦ ᐊᑐᐊᒐᖅ 
ᐃᓱᒪᒋᔭᐅᖃᓯᐅᑦᔭᐅᓚᐅᕐᒪᑦ ᑮᓇᐅᔭᓕᕆᓂᕐᒧᑦ ᑲᑎᒪᔨᓄᑦ ᕖᕝᕗᐊᕆ 20, 2003. 
 
ᑲᑎᒪᔨᕋᓛᖑᔪᑦ ᓇᓗᓇᐃᕐᓯᓚᐅᖅᑐᑦ ᐱᑕᖃᕆᐊᖃᕐᓂᖓᓂᒃ ᑕᑯᒃᓴᑲᓐᓂᕐᓂᕐᒧᑦ ᑕᐃᒪᐃᒃᐸᒻᒪᑕ 
ᑕᐃᒪᐃᓐᖏᓪᓗᑎᒃ. ᑲᑎᒪᔨᕋᓛᖑᔪᑦ ᐊᑐᓕᖁᔭᖓ ᓇᓴᐅᑎᓕᒃ 8; ᒐᕙᒪᒃᑯᑦ ᓴᖅᑭᖃᑦᑕᕐᓗᑎᒃ 
ᐱᔪᓐᓇᕐᓯᑐᐊᕋᐃᒍᑎᒃ, ᓄᑖᖑᔪᒥᒃ ᐊᑐᖅᑐᐊᑎᑦᑎᓂᕐᒧᑦ ᐊᑐᐊᒐᖓᓐᓂᒃ ᑕᐃᓐᓇᓗ ᐊᑐᐊᒐᐅᔪᑦ 
ᐱᖃᓯᐅᑦᔨᓯᒪᓗᑎᒃ ᓴᓐᖏᔪᓂᒃ ᐱᕕᖃᖅᑎᑦᑎᔪᓂᒃ ᑕᑯᒃᓴᐅᔪᒃᑯᑦ ᓴᖅᑮᓂᒃᑯᑦ. 
 
ᑲᑎᒪᔨᕋᓛᖑᔪᑦ ᐊᑐᓕᖁᔭᖓᑦ ᓇᓴᐅᑎᓕᒃ 9: ᒐᕙᒪᒃᑯᑦ ᕿᒥᕐᕈᑲᓐᓂᕐᓗᑎᒃ ᖃᓄᐃᓕᖓᓂᕆᔭᒥᓂᒃ 
ᐱᔾᔪᑎᖃᖅᑐᑦ ᓴᖅᑭᑕᐅᓂᖏᓐᓄᒃ ᐊᑕᖏᔪᓂᒃ ᑎᑎᕋᕐᓯᒪᔪᓂᒃ ᐱᖁᑎᐅᔪᓂᒃ ᐊᑐᖅᑐᐊᖅᑕᓂᒃ ᑕᐃᒃᑯᐊᓗ 
ᐱᖃᓯᐅᔾᔨᓯᒪᓗᑎᒃ ᓇᑭᑦ ᑎᒥᐅᔪᓂᒃ ᐊᑐᖅᑐᐊᖅᑕᐅᒻᒪᖓᑕ, ᐊᑯᓂᐅᓂᖓ ᐊᑐᖅᑐᐊᕐᓂᖓᑕ ᐊᑐᓂᓪᓗ 
ᐊᑐᖅᑐᐊᓂᕐᒧᑦ ᐊᑭᖏᑦ. 
 
(ᑐᓵᔨᑎᒍᑦ) ᑮᓇᐅᔭᖃᖅᑎᑦᑎᓂᖅ ᐊᕕᒃᑐᕐᓯᒪᔪᓂ ᐊᓐᓂᐊᕐᕕᒃᓴᐅᔪᓂᒃ. ᑲᑎᒪᔨᕋᓛᖑᔪᑦ ᓂᕆᐅᓚᐅᓐᖏᓪᓚᑦ ᓱᓕ 
ᑭᖑᓪᓕᖅᐹᒥᒃ ᐊᖏᕐᓂᖅᑕᖃᓚᐅᓐᖏᒻᒪᑦ ᑮᓇᐅᔭᖃᖅᑎᑕᐅᓂᖏᓐᓄᒃ ᓴᓇᔭᐅᓂᖏᓐᓄᒃ ᓄᑖᖑᔪᑦ 
ᐊᕕᒃᑐᕐᓯᒪᔪᓂᒃ ᐊᓐᓂᐊᕐᕕᐅᒐᔭᖅᑐᑦ ᐃᖃᓗᓐᓂ ᐊᒻᒪᓗ ᐃᖃᓗᑦᑐᑦᑎᐊᒥ. 
 
ᐱᓗᐊᖅᑐᒥᒃ, ᑕᐃᒃᑯᐊ ᓴᓇᔭᐅᓂᐊᕐᒪᖔᑕ ᐊᑐᖅᑐᐊᕐᓂᒃᑯᑦ ᓱᓕ ᑕᒪᓐᓇ ᒪᑐᐃᖓᔪᔭᕐᓗᒪᑦ. ᑲᑎᒪᔨᕋᓛᖑᔪᑦ 
ᐊᑐᓕᖁᔭᖓ 10; ᒐᕙᒪᒃᑯᑦ ᓴᖅᑭ `ᔭᖅᑎᑦᑎᓗᑎᑐᒃ ᐸᕐᓇᒍᑕᐅᖁᔪᓂᒃ ᐱᔾᔪᑎᖃᖅᑐᓂᒃ  

ᑮᓇᐅᔭᖃᖅᑎᑕᐅᓂᖏᓐᓄᒃ ᓴᓇᔭᐅᓂᖏᓐᓄᒃ ᐊᓐᓂᐊᕐᕕᒃᓴᐅᔪᑦ ᐃᖃᓗᓐᓂ ᐃᖃᓗᑦᑐᑦᑎᐊᒥ. 
 
ᐊᑐᓗᐊᖅᑕᒥᓂᖏᑦ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᑲᑎᒪᔨᕋᓛᖑᔪᑦ ᓂᕆᐅᓚᐅᖅᑐᑦ ᐊᖏᕈᑕᐅᓯᒪᔪᖅ 
ᐱᓕᕆᕕᐅᔪᓂ ᑐᓂᓯᓂᐊᕐᓗᑎᒃ ᓇᓗᓇᐃᕐᔭᕐᓄᓯᒪᔪᓂᒃ ᐊᕕᒃᑐᕐᓯᒪᔪᓂᒃ ᓇᒥ ᑕᐃᒃᑯᐊ ᑮᓇᐅᔭᐃᑦ 
ᐊᑐᖅᑕᐅᓂᕐᒪᖔᑕ 2000 ᐊᒻᒪ 2001. 
 
ᐅᓪᓗᒥᒧᑦ ᑎᑭᑦᑐᒍ, ᐊᖏᕈᑕᐅᓯᒪᔪᒐᓗᐊᖅ ᓱᓕ ᐊᑐᖅᑕᐅᖏᒻᒪᑦ. ᑲᑎᒪᔨᕋᓛᖑᔪᑦ ᐊᑐᓕᖁᔭᖓᑕ ᓇᓴᐅᑎᖓ 
11; ᒐᕙᒪᒃᑯᑦ ᐊᖏᕐᓯᒪᓗᑎᒃ ᐊᑐᐃᓐᓇᐅᑎᑦᑎᓂᐊᕐᓗᑎᒃ ᓇᓗᓇᐃᔭᕐᓯᒪᔪᓂᒃ ᐊᕕᒃᑐᕐᓯᒪᔪᓂ 
ᐊᑐᖅᑕᐅᓗᐊᕐᓂᑯᔪᓂᒃ ᐋᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᓪᓗ 2000 ᐊᒻᒪ 2001. 
 
(ᑐᓵᔨᑎᒍᑦ ᐃᓱᓕᑦᑐᖅ) ᖃᐅᔨᓴᖅᑕᐅᓂᖏᑦ ᑮᓇᐅᔭᐃᑦ ᑲᒪᒋᔭᐅᓂᖏᓐᓄᑦ ᖃᓄᕐᓗ ᑮᓇᐅᔭᖃᕈᑕᐅᒋᐊᖃᖅᑐᑦ 
ᑖᒃᑯᓇᓐᖓᑦ ᐋᓐᓂᐊᖅᑐᓕᕆᔨᒃᑯᓐᓂ ᐃᓄᓕᕆᔨᒃᑯᓐᓂᑦ ᑲᒪᕋᑖᓚᐅᖅᑐᑦ ᓇᓗᓇᐃᕐᓯᒪᔪᓂᒃ ᖃᐅᔨᓴᕐᓂᕐᒧᑦ 
ᐱᓕᕆᕕᐅᔪᑦ ᑮᓇᐅᔭᑎᒍᑦ ᑲᒪᒋᔭᐅᓂᖏᓐᓄᑦ ᑮᓇᐅᔭᖃᖅᑎᑕᐅᓂᖏᓐᓄᑦ ᑐᓂᔭᐅᓪᓗᑎᒃ ᖃᐅᔨᔭᐅᓯᒪᔪᑦ 
ᑮᓇᐅᔭᓕᕆᓂᕐᒧᑦ ᑲᑎᒪᔨᖏᓐᓄᑦ. 
 
ᑲᑎᒪᔨᕋᓛᖑᔪᑦ ᓇᓗᓇᐃᕐᓯᓯᒪᓚᐅᖅᑐᑦ ᐃᓱᒪᓗᒍᑎᒋᔭᐅᔪᓂᒃ ᑕᐃᒃᑯᐊ 2003 ᐊᒻᒪᓗ 2004 ᑮᓇᐅᔭᐃᑦ 
ᐊᑐᖅᑐᕐᓴᐃᑦ ᒥᒃᓴᐅᓴᒃᓯᓯᒪᒻᒪᑕ 10 ᒥᓕᐊᓐᑲᓴᓐᓂᒃ ᖃᑦᓯᓐᓇᐅᓂᕐᓴᐅᓪᓗᑎᒃ ᐊᐅᓚᓂᖏᓐᓄᑦ 
ᒪᑭᒪᐃᓐᓇᕈᑎᖏᓐᓄᒃ ᐱᓕᕆᕕᐅᔪᑉ ᐊᑐᐃᓐᓇᐅᑎᑕᐅᓚᐅᖅᑐᖅ ᐊᑐᖅᑐᒃᓴᒃᑯᑦ ᐃᓚᒋᐊᕈᑎᑎᒍᑦ 2002 ᐊᒻᒪᓗ 
2003. 
 
ᑲᑎᒪᔨᕋᓛᖑᔪᑦ ᐃᓱᒪᓗᒍᑎᖃᓚᐅᕐᒥᔪᑦ ᑕᒪᒃᑯᐊ ᐊᑐᓗᐊᖅᑕᐅᖃᑦᑕᕐᓂᖏᑦ ᐱᓕᕆᕕᐅᔪᒥᒃ ᑕᐃᒪᐃᓚᕿᕙᒃᑐᑦ 
ᓱᓕᓐᖏᓗᐊᖅᑐᓂᒃ ᐊᑐᖅᑐᒃᓴᐅᔪᓂᒃ ᐋᖅᑭᒃᓱᖅᑕᐅᖃᑦᑕᕐᓂᖏᓐᓄᑦ ᐊᑯᓂᒧᑦ 99 ᐊᓐᓂᐊᖅᑐᓕᕆᓂᕐᒧᑦ 
ᐱᔨᑦᓯᓂᕐᒧᑦ ᓄᓇᓕᐅᔪᓂ ᐃᑲᔪᖅᑕᐅᓗᑎᒃ ᖃᑦᓯᓐᓇᕈᕆᐊᕐᓂᖏᓐᓄᒃ ᐋᓐᓂᐊᕐᕕᓕᓂᐊᖅᑐᓄᑦ ᖃᖓᑦᑕᐅᑎᓄᑦ 
ᑐᐊᕕᕐᓇᑐᒃᑯᓪᓗ. 
 
ᒪᓕᒐᓕᐅᖅᑎᐅᔪᑦ ᐃᓕᑕᕐᓯᓯᒪᔪᑦ ᐊᑐᓗᐊᕐᓂᐊᓂᕐᒧᑦ ᐊᒃᓱᕈᕈᑕᐅᔪᑦ ᑕᕝᕙᓂ ᐱᓕᕆᕕᐅᔪᒥᒃ ᐱᔾᔪᑎᖃᖅᑐᑦ 
ᐊᐅᓪᓚᖃᑦᑕᕐᓂᕐᒧᑦ ᐋᓐᓂᐊᕐᕕᓕᐊᕐᓂᕐᒧᑦ. ᑲᑎᒪᔨᕋᓛᑦ ᐅᖃᓚᐅᖅᐳᑦ ᑲᑎᒪᑎᓪᓗᒋᑦ ᐱᓕᕆᐊᖑᕙᓪᓕᐊᔪᑦ 
ᐊᑦᑕᑎᖃᖅᑰᔨᓐᖏᒻᒪᑕ ᓴᖅᑭᐊᓚᐅᖅᑐᓂᒃ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ ᖃᖓᑕᓲᓕᕆᓂᕐᒧᑦ 
ᐱᔨᑦᓯᕐᓂᖏᓐᓄᑦ ᖃᐅᔨᓴᕐᓂᕐᒧᑦ ᐅᖃᐅᓯᐅᓚᐅᖅᑐᒧᑦ ᐋᒡᒌᓯ 27, 2002-ᒥ. 
 
ᖃᐅᔨᓴᕐᓂᖅ ᓂᕆᐅᒋᔭᐅᓚᐅᖅᐳᖅ ᐱᔭᕇᖅᑕᐅᓛᕆᐊᖓ ᓄᓐᖑᐊᓂ 2002. ᒫᓐᓇᒧᑦ ᓱᓕ ᖃᐅᔨᓴᕐᓂᕐᒥᑦ 
ᖃᐅᔨᔭᐅᓚᐅᖅᑐᑦ ᐅᖃᐅᓯᐅᓚᐅᖅᓯᒪᓐᖏᓚᑦ. ᒐᕙᒪᒃᑯᑦ ᓇᓗᓇᐃᖅᓯᓚᐅᖅᐳᑦ ᐅᖃᖅᑐᑎᒃ ᑳᓐᑐᕌ 
ᑐᓂᔭᐅᓂᖓᓄᑦ ᐊᖓ lps ᖃᖓᑕᓲᓕᕆᔨᒃᑯᓐᓄᑦ ᖃᐅᔨᓴᖁᓪᓗᒋᑦ $349,920-ᐅᓚᐅᖅᐳᑦ. 
 
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐅᖃᐅᔾᔨᒋᐊᕈᑎᖏᓐᓂᑦ ᓈᓴᐅᑖ 12; ᒐᕙᒪᒃᑯᑦ ᐅᖃᐅᓯᖃᖁᓪᓗᓂᒋᑦ 
ᑮᓇᐅᔭᓕᕆᔨᒃᑯᑦ ᖃᐅᔨᓴᓚᐅᖅᑕᖏᓐᓂᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓂᑦ ᐊᒻᒪ 
ᖃᓄᐃᓐᓂᐅᓚᐅᖅᑐᓂᑦ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᓐᓂᑦ ᖃᖓᑕᓲᓕᕆᓂᕐᒧᑦ 
ᖃᐅᔨᓴᖅᑕᖏᓐᓂᑦ. 
 
ᐅᖃᖅᑏ, ᐅᖃᓪᓚᖁᑲᐃᓐᓇᕐᓂᐊᕋᒃᑯ ᑲᑎᒪᔨᐅᖃᑎᒐ ᑐᑐ. 

ᐅᖃᖅᑎ: ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓂᒃᑳᓕᐊᖑᓚᐅᖅᑐᑦ ᑮᓇᐅᔭᓕᕆᓂᕐᒧᑦ ᑐᑭᓯᒋᐊᕈᑏᑦ ᒪᓕᒐᓕᐅᕐᕕᒻᒧᑦ. 
ᑲᑎᒪᔨᕋᓛᑦ ᖁᕕᐊᓚᐅᖅᐳᑦ ᑐᓴᕆᐊᖓ ᒐᕙᒪᒃᑯᑦ ᒪᑐᐃᖅᓯᓂᕐᒧᑦ ᐅᖃᐅᓯᔅᓴᖏᓐᓂᑦ ᐊᖏᕈᑎᖃᖅᑐᑎᒃ 
ᐱᒻᒪᕆᐅᓂᖓᓂᑦ ᑐᓂᓯᖃᑦᑕᕆᐊᖓ ᑮᓇᐅᔭᓄᑦ ᐸᕐᓇᐅᑎᓂᒃ ᑕᑯᓐᓇᖅᑐᒋᑦ ᐊᔾᔨᒌᒻᒪᖔᑕ ᐊᒻᒪ ᓴᖅᑮᔪᒪᓪᓗᑎᒃ 
ᑕᒪᒃᑯᓂᖓ ᐊᓯᔾᔩᓂᐅᔪᓂᓕᑦ ᐊᖏᓪᓕᕙᓪᓕᐊᑎᓪᓗᒋᑦ ᐊᑐᖅᑕᐅᔪᓐᓇᖅᑐᑦ.  
 
ᑕᐃᒪᐃᑦᑐᑦ ᑐᑭᓯᒋᐊᕈᑏᑦ ᐱᒻᒪᕆᐅᕗᑦ ᓇᓚᐅᑦᑖᑦᑎᐊᖃᑦᑕᕈᓐᓇᖁᓪᓗᒋᑦ ᒪᓕᒐᓕᐅᖅᑏᑦ ᐊᒻᒪ ᑕᖅᑲᒃᑯᐊ 
ᑕᑯᓐᓇᖃᑦᑕᕈᓐᓇᖁᓂᐊᖅᑐᒋᑦ ᐊᖏᕈᑕᐅᓯᒪᔪᓂᑦ ᐊᒻᒪ ᓯᕗᓂᔅᓴᖅᑎᓐᓂᑦ ᑮᓇᐅᔭᑎᒍᑦ ᐸᕐᓇᐅᑎᐅᓂᐊᖅᑐᓄᑦ. 
ᑲᑎᒪᔨᕋᓛᑦ ᖁᕕᐊᒍᑎᖃᖅᐳᑦ ᑕᖅᑲᒃᑯᓄᖓ ᓱᕝᕕᐅᔪᓄᑦ ᓲᕐᓗ ᐊᓪᓚᕝᕕᖓᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 
ᐊᑐᐃᓐᓇᐅᑎᑦᑎᒌᖅᑐᓂ ᑕᐃᒪᓐᓇᑎᒋ ᓇᓗᓇᐅᖅᓱᖅᓯᒪᔪᓂᒃ ᐊᕐᕌᒎᑕᒫᖅᓯᐅᒻᒥᑦ ᐅᓂᒃᑳᓕᐊᕆᕋᑖᓚᐅᖅᑕᖓᓐᓂᑦ 
ᒪᓕᒐᓕᐅᕐᕕᒻᒧᑦ. 
 
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐅᖃᐅᔾᔨᒋᐊᕈᑎᖓ ᓈᓴᐅᑖ 13; ᒐᕙᒪᒃᑯᑦ ᑲᔪᓯᒋᐊᖁᓪᓗᒋᑦ ᑕᒪᑐᒥᖓ. 
ᑕᖅᑲᒃᑯᓂᖓ ᑮᓇᐅᔭᖁᑏᑦ ᐊᒻᒪ ᓇᓚᐅᑦᑖᖅᑕᐅᓯᒪᔪᑦ ᑕᒪᑐᒧᖓ ᓇᓗᓇᐃᖅᓱᖅᑕᐅᑦᑎᐊᖁᓪᓗᒋᑦ ᐊᑐᐊᒐᕐᓂᒃ 
ᒪᓕᓪᓗᒋᑦ ᐊᕐᕌᓂ ᐅᕝᕙᓘᓐᓃᑦ ᓯᕗᓂᖓᒍᑦ ᐊᕐᕌᒎᐃᑦ ᐊᑭᓕᐅᑕᐅᓚᐅᖅᑐᓂᒃ, ᓴᖅᑭᔮᖅᑎᑎᑦᑎᐊᕐᓗᑎᒃ 
ᑳᓐᑐᕌᓂᒃ, ᑐᓂᕐᕈᑎᓂᒃ ᐊᒻᒪ ᐃᑲᔫᑎᓂᒃ. 
 
ᑲᑎᒪᔨᕋᓛᑦ ᐅᖃᓚᐅᖅᐳᑦ ᐋᖅᑭᒋᐊᖃᑦᑕᖅᓯᒪᓂᕋᐃᓪᓗᑎᒃ 1999-ᒥᓂᑦ ᒐᕙᒪᒃᑯᑦ ᓴᖅᑭᔮᕐᓂᖅᓴᐅᓕᖅᑐᑎᒃ 
ᑕᖅᑲᒃᑯᓄᖓ, ᑐᑭᓯᒋᐊᕈᑏᑦ ᓇᓗᓇᐃᖅᓯᓂᕐᒧᑦ ᑐᓂᓯᔭᐅᕙᑦᑐᓂᒃ ᑐᓂᕐᕈᓯᐊᓂᒃ ᐊᒻᒪ ᐃᑲᔫᑎᓂᒃ ᐊᒻᒪ ᑳᓐᑐᕌᓂᒃ 
ᐊᒻᒪ ᖃᑦᑎᐅᒻᒪᖔᑕ. 
 
ᑲᑎᒪᔨᕋᓛᑦ ᖁᕕᐊᓚᐅᖅᐳᑦ ᖃᐅᔨᒋᐊᖓ ᑲᑎᒪᑎᓪᓗᒋᑦ ᒐᕙᒪᒃᑯᑦ ᐊᒃᓱᕈᕋᓱᐊᕐᒪᑕ ᐅᐸᓗᖓᐃᔭᐃᓪᓗᑎᒃ 
ᐃᓗᐃᒃᑲᕐᒥᑦ ᑐᓂᕐᕈᑎᓄᑦ ᐊᒻᒪ ᐃᑲᔫᑎᓄᑦ ᐃᓚᓕᐅᔾᔭᐅᓂᐊᖅᑐᓂᒃ 2001-2002-ᒥᑦ ᑕᖅᑲᒃᑯᓄᖓ 
ᑮᓇᐅᔭᖁᑎᓄᑦ. 
 
ᐅᖃᐅᔾᔨᒋᐊᕈᑦ 14; ᒐᕙᒪᒃᑯᑦ ᐅᖃᐅᓯᖃᖃᑦᑕᕐᓗᑎᒃ ᐊᕐᕌᒍᑕᒫᑦ ᐃᓗᐃᒃᑲᕐᒥᑦ ᑎᑎᕋᖅᓯᒪᔪᒥᑦ ᑐᒃᓯᕋᐅᑎᓄᑦ ᐊᒻᒪ 
ᑳᓐᑐᕌᑖᖅᑎᑕᐅᕙᑦᑐᓄᑦ ᑮᓇᐅᔭᑎᒍᑦ ᐊᕐᕌᒎᓚᐅᖅᑐᒥᑦ. ᑕᐃᒃᑯᐊ ᑎᑎᖅᑲᐃᑦ ᐃᓚᓕᐅᔾᔨᒋᐊᖃᖅᐳᑦ 
ᑐᑭᓯᒋᐊᕈᑎᔅᓴᒥᑦ ᓇᓗᓇᐃᖅᓯᔪᓂᒃ ᑭᒃᑯᑦ ᑳᓐᑐᕌᑖᕋᓱᐊᖅᐸᒻᒪᖔᑕ ᐊᒻᒪ ᑳᓐᑐᕌᑖᖅᐸᒻᒪᖔᑕ ᐊᒻᒪ 
ᖃᑦᑎᐅᓐᓂᕐᒪᖔᖅ. 
 
ᑮᓇᐅᔭᓕᐅᕐᓂᕐᒧᑦ ᐊᑐᐊᒐᐃᑦ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ ᑯᐊᐳᕋᐃᓴᒃᑯᓐᓄᑦ. ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ 
ᑐᑭᓯᓯᒪᕗᑦ ᓄᑖᑦ ᐋᖅᑭᑦᑕᐅᓯᒪᔪᑦ ᑮᓇᐅᔭᓕᐅᕐᓂᕐᒧᑦ ᐊᑐᐊᒐᐃᑦ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ 
ᑯᐊᐳᕋᐃᓴᒃᑯᓐᓄᑦ ᐊᖏᕈᑕᐅᓯᒪᒻᒪᑕ. ᑲᑎᒪᔨᕋᓛᑦ ᐅᖃᐅᔾᔨᒋᐊᖅᓯᒪᕗᑦ ᐅᖃᐅᔾᔨᒋᐊᕈᑦ 15-ᒥ; ᒐᕙᒪᒃᑯᑦ 
ᐅᖃᓕᒫᖃᑦᑕᖁᓪᓗᒋᑦ ᐃᓗᐃᒃᑲᕐᓂᑦ ᑮᓇᐅᔭᓕᐅᓂᕐᒧᑦ ᐊᑐᐊᒐᕐᓂᑦ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ 
ᑯᐊᐳᕋᐃᓴᒃᑯᓐᓄᑦ. 
 
ᐊᑐᐊᒐᐃᑦ ᐅᖃᓕᒫᖃᑦᑕᕐᓂᕐᒧᑦ. ᐊᕐᕌᒎᓚᐅᖅᑐᒥ ᑲᑎᒪᔨᕋᓛᑦ ᖃᐅᔨᓚᐅᖅᐳᑦ ᐋᖅᑭᒋᐊᖅᓯᒪᓂᐅᔪᓂᑦ ᒐᕙᒪᒃᑯᑦ 
ᒪᓕᑦᑐᑎᒃ ᐅᖃᓕᒫᖃᑦᑕᕆᐊᖃᕐᓂᕐᒥᑦ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᓂᒃ, ᑮᓇᐅᔭᐃᑦ ᓇᓗᓇᐃᖅᓱᖅᓯᒪᔪᓂᒃ 
ᐊᒻᒪ ᐊᓯᖏᓐᓂᑦ ᑎᑎᖅᑲᓂᒃ. 
 
ᑭᓯᐊᓂ ᒪᐃ 31-ᖑᑎᓪᓗᒍ ᐊᒥᓱᑲᓪᓚᐅᕗᑦ ᐱᒻᒪᕆᐅᔪᑦ ᐱᓕᕆᐊᖑᒋᐊᓖᑦ ᓱᓕ ᐊᒻᒪ ᑲᑎᒪᔨᕋᓛᑦ 
ᐊᔭᐅᖅᓯᑦᑎᐊᖅᐳᑦ ᒐᕙᒪᒃᑯᓐᓂᑦ ᑕᒪᒃᑯᓂᖓ ᐱᓕᕆᐊᖃᖃᑦᑕᖁᓪᓗᒋᑦ. 

ᕿᒥᕐᕈᓂᖅ ᐅᑎᖅᑕᖅᑐᓂᒃ ᑮᓇᐅᔭᓂᒃ ᐊᒻᒪ ᐆᒻᒪᖅᑯᑎᓄᑦ ᐊᑭᐅᔪᓂᑦ ᐃᑲᔪᖅᓲᓂᑎᓂᒃ. ᑲᑎᒪᔨᕋᓛᑦ ᑐᑭᓯᓯᒪᕗᑦ 
ᒐᕙᒪᒃᑯᑦ ᕿᒥᕐᕈᓂᖏᑦ ᑕᒪᒃᑯᓂᖓ ᐊᔾᔨᒌᓂᖏᑦ ᐱᓕᕆᐊᖃᓕᖅᐸᒻᒪᑕ ᓲᕐᓗ ᐱᕙᓪᓕᐊᑎᑦᑎᓂᕐᒥᑦ ᐊᒻᒪ 
ᓴᖅᑭᑕᐅᓂᖓᓂᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕋᐃᓴᖓᓐᓂᑦ. 
 
ᑕᐃᒪᐃᒃᑲᓗᐊᖅᑎᓪᓗᒍ ᑎᒪᔨᕋᓛᑦ ᑕᑯᒍᒪᕗᑦ ᒐᕙᒪᒃᑯᑦ ᐱᓕᕆᐊᖃᖅᑎᓪᓗᒋᑦ ᐊᑦᑑᕙ 2002 
ᐱᓇᓱᐊᕐᓂᕆᓚᐅᖅᑕᖏᓐᓂᑦ ᐅᖃᔾᔨᒋᐊᕈᑎᓕᐊᖑᓚᐅᖅᑐᓂᒃ ᕿᒥᕐᕈᓂᖃᖅᑎᓪᓗᒋᑦ ᒪᓕᒐᓕᐅᖅᑏᑦ. 
 
ᐅᖃᖅᑏ ᐊᕐᕌᒎᓐᖏᑦᑐᒥᑦ ᓄᑖᖅ ᒪᓕᒐᓕᐅᕐᕕᒃ ᐊᒻᒪ ᒐᕙᒪᒃᑯᑦ ᐊᓪᓚᕝᕕᖃᓕᖅᑐᒥᓂᐅᓂᐊᕐᒪᑕ. ᐊᕐᕌᒎᓚᐅᖅᑐᓂᑦ 
ᑎᓴᒪᓂᑦ ᐱᓕᕆᐊᖃᖅᑐᒻᒪᕆᐅᓯᒪᕗᑦ ᐋᖅᑭᔅᓱᐃᓪᓗᑎᒃ ᐊᐅᓚᓂᕆᓂᐊᖅᑕᖏᓐᓂᑦ ᒐᕙᒪᒃᑯᑦ ᐊᒻᒪ ᑲᑎᒪᔨᕋᓛᑦ 
ᖁᕕᐊᑉᐳᑦ ᐃᑲᔪᕈᓐᓇᓚᐅᕐᑕ ᐱᕙᓪᓕᐊᑎᑕᐅᓂᖓᓂᑦ ᓴᖅᑭᔮᑦᑎᐊᖅᑑᑉ ᑮᓇᐅᔭᓕᕆᔾᔪᓯᐅᑉ. 
 
ᓱᓕ ᐱᓕᕆᐊᖃᒃᑲᓐᓂᕆᐊᓕᒻᒪᕆᐅᕗᑦ ᐊᒻᒪ ᑲᑎᒪᔨᕋᓛᑦ ᖃᐅᔨᓴᑦᑎᐊᕈᒪᓂᖃᖅᐳᑦ ᒐᕙᒪᒃᑯᑦ 
ᐱᓕᕆᐊᕆᕙᓪᓕᐊᔭᖏᓐᓄᑦ ᑭᖑᓪᓕᖅᐹᒥᑦ ᐊᕐᕌᒎᖓᓂᑦ ᐸᕐᓇᐅᒻᒥᑦ. ᐅᖃᖅᑏ ᒪᓕᑦᑐᒍ ᒪᓕᒐᖅ 91(3), 
ᐱᒋᐊᖅᑎᑦᑎᕗᖓ ᐅᓂᒃᑳᓕᐊᖓᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᑐᓕᖅᑎᑕᐅᖁᓪᓗᒍ ᒪᓕᒐᓕᐅᕐᕕᒻᒥᑦ 
ᐅᖃᓕᒫᖅᑕᐅᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᑲᑎᒪᔩᑦ ᐊᖏᕈᑎᖃᖅᐹᑦ ᐅᓂᒃᑳᓕᐊᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ 
ᐊᑐᓕᖅᑎᑕᐅᖁᓪᓗᒍ ᒪᓕᒐᓕᐅᕐᕕᒻᒥ ᒪᓕᑦᑐᒍ 91 (3). ᐊᑐᓕᖅᑎᑕᐅᔪᖅ. 
 
ᑲᑎᒪᔾᔪᑎᔅᓇᖅ 11, ᐳᓂᒃᑳᓕᐊᖏᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᒻᒪ ᑲᑎᒪᔨᕋᓛᖑᐃᓐᓇᖅᑐᑦ. ᑲᑎᒪᔾᔪᑎᔅᓴᖅ 
12, ᐅᓂᒃᑳᓕᐊᖏᑦ ᑲᑎᒪᔨᕋᓛᑦᖅ ᕿᒥᕐᕈᓂᕐᒧᑦ ᒪᓕᒐᔅᓴᓂᑦ. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᕿᒥᕈᓂᕐᒧᑦ 
ᐅᓂᒃᑳᓕᐊᓂᒃ. 
 

ᑲᑎᒪᔾᔪᑎᔅᓴᖅ 13: ᐅᖃᓕᒫᕐᓂᖅ ᑎᑎᖅᑲᓂᒃ 
 
ᓴᖅᑭᑕᐅᔪᖅ ᑎᑎᖅᑲᒃ 114-1(6): ᑭᕙᓪᓕᕐᒥᑦ ᓇᒻᒥᓂᖁᑎᖃᖅᑐᓄᑦ ᑲᑎᒪᔩᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᓕᒫᕈᒪᕗᖓ ᑎᑎᖅᑲᒥᑦ, ᑭᕙᓪᓕᕐᒥᑦ ᓇᒻᒥᓂᖁᑎᓖᑦ ᑲᑎᒪᔨᖏᓐᓂᑦ 
ᐃᖁᔨᕗᖔᕈᑦ 13, ᑮᓇᐅᔭᖏᑦ ᖃᒪᓂᖅᑐᐊᕐᒥᑦ ᑎᑎᖅᑐᒐᖅᑎᓄᑦ ᐊᐅᓚᑦᑎᓂᕐᒧᑦ ᓄᖅᑲᖅᑎᑕᐅᓯᒪᓕᕐᒪᑕ 
ᒪᕐᕉᓕᖅᑑᓐᓂᒃ ᐊᕐᕌᒎᓐᓂᒃ ᒪᑐᓯᒪᓪᓚᕆᓕᕐᒪᑕ ᐅᐊᑦᑎᐊᕈᕐᓂᓴᐃᑦ ᓄᓇᕗᒻᒨᓐᖔᖅᑐᑦ ᓴᓇᔭᐅᔪᓐᓃᕐᒪᑕ.  
 
ᐱᒋᐊᖅᑎᑦᑎᕗᖓ ᓄᓇᕗᒻᒥ ᒐᕙᓚᒃᑯᑦ ᑐᓂᓯᖁᓪᓗᒋᖏᑦ ᑮᓇᐅᔭᓂᒃ ᐃᑲᔪᖅᑑᑎᔅᓴᖏᓐᓂᑦ ᖃᒪᓂᖅᑐᐊᕐᒥᑦ 
ᑎᑎᖅᑐᒐᖅᑎᓄᑦ ᑲᔪᓯᖁᓪᓗᒋᑦ ᑎᑎᖅᑐᒐᕐᓂᕆᕙᓚᐅᖅᑕᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᒃᓖᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 115-1(6): 12 ᐱᖁᔨᕗᖔᖅᑕᐃᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑏ. ᐅᖃᓕᒫᒃᑲᓐᓂᕈᒪᕗᖓ ᐊᓯᖏᓐᓂᑦ 12-ᓂᒃ ᐱᖁᔨᕈᖔᕈᑎᓂᒃ ᑭᕙᓪᓕᕐᒥᑦ 
ᓇᒻᒥᓂᖁᑎᖃᖅᑐᓄᑦ ᑲᑎᒪᔨᖏᑕ ᑲᑎᒪᓐᓇᕆᓚᐅᖅᑕᖓᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 13, ᐅᖃᓕᒫᕐᓂᖅ ᑎᑎᖅᑲᓂᒃ. ᒥᓂᔅᑕ ᐊᑭᓱᒃ. 

ᓴᖅᑭᑕᐅᔪᖅ ᑎᑎᖅᑲᒃ 116-1(6) ᒫᓐᓇ ᓈᒻᒪᓈᕐᓂᖓ 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ): ᐅᖃᓕᒫᕈᒪᕗᖓ ᑎᑎᖅᑲᓂᒃ. 
ᒫᓐᓇ ᓴᒻᒪᓇᕐᓂᖓ ᑕᑯᓐᓇᒐᐅᔪᖅ ᐊᒻᒪ ᐸᕐᓇᐅᑦ ᐳᓚᕋᖅᑐᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 13, ᐅᖃᓕᒫᕐᓂᖅ ᑎᑎᖅᑲᓂᒃ. ᐅᖃᓕᒫᕈᒪᔪᖅᑕᖃᒃᑲᓂᖅᐹ ᑎᑎᖅᑲᓂᒃ. ᒥᓂᔅᑕ ᐲᑯ. 
 
ᓴᖅᑭᑕᐅᔪᖅ ᑎᑎᖅᑲᒃ 117-1(6): ᐆᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᑦ ᐅᓂᒃᑳᓕᐅᖅᑐᑦ 
ᒥᓂᔅᑕᒧᑦ 
 
ᓴᖅᑭᑕᐅᔪᖅ ᑎᑎᖅᑲᒃ 118-1(6): ᐊᐅᓚᑦᑎᔨᓄᑦ ᓇᐃᓈᖅᓯᒪᔭᖅ ᓄᓇᕗᒻᒥ ᐃᑯᒻᒪᖅᑯᑎᓕᕆᓂᕐᒧᑦ 
ᑯᐊᐳᕋᐃᓴᒃᑯᓐᓄᑦ 2001-2002 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑦᑐᒻᒪᕆᐅᕗᖓ ᐅᖃᓕᒫᕐᓂᐊᕐᓗᖓ ᒪᕐᕈᓐᓂᒃ 
ᑎᑎᖅᑳᓐᓂᒃ.  
 
ᓯᕗᓪᓕᖅ ᑎᑎᖅᑲᖅ ᐅᓂᒃᑳᓕᐊᖑᐅᕗᖅ ᐆᒻᒪᖅᑯᑎᓕᕆᓂᕐᒧᑦ ᐊᑭᐅᔪᓂᑦ ᕿᒥᕐᕈᔩᑦ ᑲᑎᒪᔨᖏᑦ ᒪᕐᕈᓐᓂᒃ 
ᐊᐱᖅᑯᑎᖃᓚᐅᕐᒪᑕ ᐅᕙᓐᓄᑦ ᒥᓂᔅᑕᐅᓪᓗᖓ ᐆᒻᒪᖅᑯᑎᓕᕆᓂᕐᒧᑦ. 
 
ᐊᐃᑉᐸᖓ ᑭᖑᓪᓕᖅ ᑎᑎᖅᑲᖅ ᐅᖃᖅᑏ, ᐅᖃᓕᒫᕐᓂᐅᕗᖅ ᐊᕐᕌᒎᑕᒫᖅᓯᐅᑦ ᐅᓂᒃᑳᓕᐊᖓ ᓄᓇᕗᒻᒥ 
ᐃᑯᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᑦ. 
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᑦᑐᒻᒪᕆᐅᕗᖓ ᐅᓂᒃᑳᕆᐊᖓ ᐃᓕᔅᓯᓐᓄᑦ ᐅᓪᓗᒥ. ᓄᓇᕗᒻᒥ 
ᐃᑯᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᑦ ᐅᖃᐅᓯᖃᖅᓯᒪᕗᑦ ᐊᒥᓱᑲᓪᓚᓐᓂᑦ ᐊᑲᐅᓐᖏᓕᐅᕈᑎᐅᔪᓂᑦ 
ᖃᐅᔨᓴᖅᑎᓪᓗᒋᑦ ᐱᖁᑎᐅᔪᓂᑦ, ᐊᑭᓕᕋᔅᓇᓂᒃ ᐊᒻᒪ ᑮᓇᐅᔭᓕᐊᓂᒃ ᐊᒡᒍᖅᑕᐅᓚᐅᕐᓂᖓᓄᑦ ᓄᓇᕗᑦᓯᐊᕐᒥ 
ᐃᑯᒻᒪᖅᑯᑎᓕᕆᔨᒃᑯᑦ. 
 
ᓱᓕᒃᑲᓐᓂᖅ, ᓄᓇᕗᒻᒥ ᐃᑯᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᑦ ᓂᕆᐅᒋᔭᐅᓚᓐᖏᑦᑐᒥᑦ, ᐃᓕᓐᓂᐊᕆᐊᖃᓚᐅᖅᐳᑦ 
ᐱᔾᔪᑎᖃᖅᑐᒥᑦ ᐊᕐᕌᒎᑉ ᓄᓐᖑᐊᓂ ᑮᓇᐅᔭᓕᕆᔨᒧᑦ ᓈᓴᖅᑕᐅᒋᐊᓕᓐᓄᑦ. ᐅᖃᖅᑏ ᑭᖑᕙᕋᓗᐊᖅᑎᓪᓗᒋᑦ, 
ᑯᐊᐳᕋᐃᓴᒃᑯᑦ ᑭᓇᐅᔭᐃᑦ ᓇᓗᓇᐃᖅᓱᖅᓯᒪᔪᖁᑎᖏᑦ ᒪᓕᑦᑐᐃᓐᓇᐅᕗᑦ ᐊᑐᖓᐸᖏᓐᓂᑦ ᐊᓪᓚᕝᕕᖓᑕ 
ᑮᓇᐅᔭᓂᒃ ᓈᓴᐃᔨᕐᔪᐊᑉ ᑲᓇᑕᒥ ᐊᒻᒪ ᐋᖅᑭᓱᖅᑕᐅᓚᐅᖅᐳᑦ ᒪᓕᑦᑐᒋᑦ ᑲᓇᑕᒥ ᐊᖏᕈᑕᐅᓯᒪᔪᑦ 
ᑮᓇᐅᔭᓕᕆᔾᔪᓰᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᒥᓂᔅᑕ ᐲᑯ, ᑎᑎᖅᑲᖅ ᐱᔪᓐᓇᖅᐱᑎᒎ. ᑐᔪᐃᔪᓐᓇᖅᐲᑦ ᐊᓪᓚᑦᑎᒧᑦ. 
ᑲᑎᒪᔾᔪᑎᔅᓴᖅ 13, ᐅᖃᓕᒫᕐᓂᖅ ᑎᑎᖅᑲᓂᒃ. ᒥᓂᔅᑕ ᐃᖕ. 
 
ᓴᖅᑭᑕᐅᔪᖅ ᑎᑎᖅᑲᒃ 119-1(6): ᑕᖅᑲᒃᑯᓄᖓ ᑮᓇᐅᔭᖁᑏᑦ - ᒫᑦᓯ 31, 2002 
 
ᓴᖅᑭᑕᐅᔪᖅ ᑎᑎᖅᑲᒃ 120-1(6): ᐊᖅᑭᑦᑕᐅᓯᒪᓂᖓ ᐊᔾᔨᒌᓐᖏᑦᑐᓂᒃ ᑮᓇᐅᔭᐃᑦ ᐊᒡᒍᖅᓯᒪᔪᓂᑦ 
ᐅᖓᑖᓃᑦᑐᓂᒃ $250-ᑕᐅᓴᓐ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐅᖃᓕᒫᕈᒪᕗᖓ ᑕᖅᑲᒃᑯᓄᖓ ᑮᓇᐅᔭᖁᑎᓂᒃ ᒫᔅᓯ 31, 2002-ᒥᑦ, 
ᑕᒪᒃᑮᓐᓄᑦ ᑲᑎᑎᖅᑕᐅᓯᒪᓐᖏᑦᑐᓂᒃ ᐊᒻᒪ ᑲᑎᑎᖅᑕᐅᓯᒪᔪᓂᑦ ᑮᓇᐅᔭᐃᑦ ᓇᓗᓇᐃᖅᓱᖅᓯᒪᔪᓂᑦ ᓄᓇᕗᒻᒥ  

ᒐᕙᒪᒃᑯᓐᓄᑦ ᐊᒻᒪ ᐅᖃᓕᒫᕈᒪᕗᖓ ᓄᑦᑎᖅᑕᐅᓯᒪᔪᓂᑦ ᐅᖓᑖᓃᑦᑐᓄᑦ $ 250-ᑕᐅᓴᓐ. ᖁᔭᓐᓇᒦᒃ, ᐅᖃᖅᑏ.    
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐃᖕ. ᑲᑎᒪᔾᔪᑎᔅᓴᖅ 13, ᐅᖃᓕᒫᕐᓂᖅ ᑎᑎᖅᑲᓂᒃ. ᐅᖃᓕᒫᖅᑐᖃᒃᑲᓐᓂᕈᒪᕚ 
ᑎᑎᖅᑲᓂᒃ. ᑲᔪᓯᓗᑕ ᑲᑎᒪᔾᔪᑎᔅᓴᖅ 14-ᒧᑦ, ᒨᓴᓕᐊᑦ. ᐃᖅᑭᑦᑐᖅ 
 

ᑲᑎᒪᔾᔪᑎᔅᓴᖅ 14: ᐱᖁᔨᕗᖔᕈᑎᒃᓴᓂᑦ ᖃᐅᔨᒃᑲᐃᒍᑎᑦ 
 
ᐱᒋᐊᖅᑎᑕᖅ 023-1(6): ᐃᓚᒋᐊᖅᓯᓂᖅ - ᕿᒥᕐᕈᓂᖅ ᒪᓕᒐᒃᓴᓂᑦ 20, 33 ᐊᒻᒪ 35ᒥᒃ - 
ᖃᐅᔨᒃᑲᐃᔾᔪᑦ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᖃᐅᔨᒃᑲᐃᕗᖓ ᐊᐃᒃᐱᐅᓕᖅᐸᑦ, ᔫᓂ 3, 2003, 
ᐃᒪᐃᑦᑐᒥᒃ ᐱᒋᐊᖅᑎᑦᑎᓛᕋᒪ; 
 
ᐱᒋᐊᖅᑎᑦᑎᕗᖓ ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᐅᖅᑯᕐᒥᐅᓄᑦ, ᐊᑐᖅᑎᖏᓪᓗᒍ ᒪᓕᒐᖅ 68(1), 
ᐅᓂᒃᑲᖏ ᑲᑎᒪᔨᕋᓚᖑᔪᑦ ᐊᔭᐅᖅᑎᑦ, ᒐᕙᒪᒃᑯᑦ ᐊᐅᓚᓂᖏᓐᓄᑦ ᐱᔨᑦᓯᓂᒧᑦ ᐱᔪᓐᓇᕐᓂᕐᒥ 
ᓄᓇᓕᓐᓄᕆᕙᓪᓕᐊᓂᕐᒧᑦ ᐃᑯᐱᒡᕕᓕᕆᔨᒃᑯᓐᓄᓪᓗ ᕿᒥᕐᕈᔭᐅᓂᖓᓄ ᒪᓕᒐᒃᓴᖅ 20, ᒪᓕᒐᖅ ᐊᖅᑭᒋᐊᕆᔪᖅ 
ᐊᑐᐃᓐᓇᖃᕈᓐᓇᕐᓂᕐᒧᑦ ᑐᑭᓯᒋᐊᕐᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᖅ ᐊᓯᖏᓪᓗ ᑐᕌᖓᔪᑦ ᒪᓕᒐᐅᔪᑦ 
ᐊᒻᒪ ᒪᓕᒐᒃᓴᖅ 33, ᑕᑉᐸᑭᑦ ᐊᐅᓚᑕᐅᓂᖓᓄᑦ ᒪᓕᒐᖅ, ᐊᒻᒪ ᒪᓕᒐᒃᓴᖅ 35, ᐆᒪᔪᓕᕆᓂᕐᒧᑦ ᒪᓕᒐᖅ 
ᐅᖓᕙᕆᐊᖅᑕᐅᓗᑎᒃ ᑲᑎᒪᔨᕋᓚᑦ ᑭᓯᐊᓂ ᕿᒥᕐᕈᓇᒋᕐᓯᒪᓕᖅᐸᑕ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᖅ 14, ᖃᐅᔨᒃᑲᐃᔾᔪᑎᑦ ᐱᒋᐊᖅᑎᑦᑎᓂᕐᒧᑦ. ᒪᒃᓖᓐ. 
 
ᐱᒋᐊᖅᑎᑕᖅ 024-1(6): ᓄᖅᑲᖓᓂᖓ ᐅᖓᕝᕙᕆᐊᖅᑕᐅᓂᖓ - ᖃᐅᔨᒃᑲᐃᔾᔪᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᖃᐅᔨᒃᑲᐃᕗᖓ ᔫᓂ 5, 2003-ᖑᓕᖅᐸᑦ, ᐃᒪᐃᑦᑐᒥᒃ 
ᐱᒋᐊᖅᑎᑦᑎᓛᕋᒪ; 
 
ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᑎᐊᕐᒧᑦ, ᐊᑐᖅᑎᖏᓪᓗᒍ ᒪᓕᒐᖅ 4, 
ᒪᓕᒐᓕᐅᖅᑏᑦ ᑲᑎᒪᓂᖓ ᐱᔭᕇᖅᐸᑦ ᖃᒪᓂᑦᑐᐊᕐᒥ, ᓄᖅᑲᖓᓂᐊᖅᑐᖅ ᑎᑭᓐᓇᓱᐊᕐᓂᖓᓂ ᐊᒃᑐᕙ 21, 2003 
ᐃᖃᓗᓐᓂ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᑲᑎᒪᔾᔪᑎᒃᓴᖅ 14, ᖃᐅᔨᒃᑲᐃᔾᔪᑎᑦ ᐱᒋᐊᖅᑎᑦᑎᓂᕐᒧᑦ. ᕼᐊᕕᐅᔭᖅ. 
 
ᐱᒋᐊᖅᑎᑕᖅ 025-1(6): ᑎᒃᑯᐊᕐᓂᓯᖅ - ᖃᐅᔨᒃᑲᐃᔾᔪᑦ 
 
Hᐊᕕᐅᔭᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᕿᑎᖅᑯᒻᒥ ᔫᓂ 5, ᐃᒪᐃᑦᑐᒥ ᐱᒋᐊᖅᑎᑦᑎᓛᕋᒪ; 
 
ᐱᒋᐊᖅᑎᑦᑎᕗᖓ, ᐊᐃᒃᐱᖅᑲᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᐃᑦ ᕿᑎᐊᓄᑦ, ᔮᒃ ᐊᓇᕈᐊᖅ, ᒪᓕᒐᓕᐅᖅᑎᐅᔪᖅ 
ᑲᖏᖅᖠᓂᐅᑉ ᐅᐊᓐᓇᖓᓄᑦ ᑎᒃᑯᐊᖅᑕᐅᓗᓂ ᑲᑎᒪᔨᕋᓛᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ 
ᓄᓇᓕᓐᓂ ᓴᓐᖏᓂᖃᐸᓪᓕᐊᓂᕐᒧᑦ ᐃᑯᐱᒡᕕᓕᕆᔨᒃᑯᓄᓪᓗ; 

ᐲᑕ ᕿᓚᕝᕙᖅ, ᒪᓕᒐᓕᐅᖅᑎᐅᔪᖅ ᐸᓐᓂᖅᑑᒧᑦ, ᑎᒃᑯᐊᖅᑕᐅᓗᓂ ᑲᑎᒪᔨᕋᓛᖑᑲᐃᓐᓇᖅᑐᓄᑦ 
ᕿᒥᕐᕈᔭᐅᓂᖏᓐᓄᑦ ᐅᖃᐅᓯᐅᔪᑦ ᐃᓕᑕᕆᔭᐅᓯᒪᔪᑦ ᒪᓕᒐᖓᓄᑦ, ᑭᖑᕝᕕᓂᐊᕐᓗᓂ ᔮᒃ ᐊᓇᕈᐊᕐᒥᒃ. 
 
ᐊᒻᒪ ᓱᓕ, ᐲᑕ ᑲᑦᑐᒃ, ᒪᓕᒐᓕᐅᖅᑎ ᕼᐊᑦᓴᓐ ᐲᒧᑦ, ᑎᒃᑯᐊᖅᑕᐅᓗᓂ ᑭᖑᕝᕕᐅᑎᔪᒪᕐᓗᓂ 
ᑲᑎᒪᔨᕋᓛᖑᑲᐃᓐᓇᖅᑐᓄᑦ ᐅᖃᐅᓯᐅᔪᑦ ᐃᓕᑕᕆᔭᐅᓯᒪᔪᑦ ᒪᓕᒐᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᕼᐊᕕᐅᔭᖅ. ᓱᓕ ᐱᑕᖃᒃᑲᓂᖅᐸ ᖃᐅᔨᒃᑲᐃᔾᔪᑎᓂᒃ ᐱᒋᐊᖅᑎᑦᑎᓂᕐᒧᑦ. ᐱᑕᖃᓐᖏᑉᐸᑦ 
ᑲᔪᓯᒋᐊᓚᐅᖅᑕ. ᑲᑎᒪᔾᔪᑎᒃᓴᖅ 15, ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ 
ᐱᖁᔭᒃᓴᐃᑦ. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᐃᑦ. 
ᑲᑎᒪᔾᔪᑎᒃᓴᖅ 16, ᐱᒋᐊᖅᑎᑦᑎᓂᖅ. ᑲᑎᒪᔾᔪᑎᒃᓴᖅ 16, ᐱᒋᐊᖅᑦᑎᑦᑎᓂᖅ. ᑲᑎᒪᔾᔪᑎᒃᓴᖅ 17, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᒥᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒪᓄᑦ ᐊᑐᓐᖏᑲᐃᓐᓇᕐᓗᒍ 
ᐅᓪᓗᓐᓂᒃ ᒪᕐᕈᓐᓂᒃ ᓯᕗᕐᖓᒍᑦ ᖃᐅᔨᒃᑲᐃᓯᒪᔭᕆᐊᖃᕐᓂᐅᔪᖅ ᓯᕗᓪᓕᖅᐹᒃᒥ ᐅᖃᓕᒫᖅᑕᐅᓂᖓᓄᑦ ᒪᓕᒐᒃᓴᖅ 
36, ᒪᓕᒐᖅ ᐋᖅᑭᒋᐊᕆᔾᔪᑕᐅᔪᖅ ᐃᖅᑲᓇᐃᔭᖅᑐᓄ ᐋᓐᓂᖅᑐᖃᕐᓂᖅᐸᑦ ᓇᓪᓕᐅᒃᑯᒫᓕᕆᔨᒃᑯᓐᓄᑦ ᐅᓪᓗᒥᒧᑦ 
ᑲᒪᒋᓂᐊᕐᓗᒍ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐅᔪᖅ ᐊᖏᖅᑕᐅᔪᒪᔪᖅ ᐊᑐᖅᑎᓐᖏᑲᐃᓐᓇᕐᓗᒍ ᒪᓕᒐᖅ 62(1), ᑕᐃᓐᓇ 
ᒪᓕᒐᒃᓴᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᐊᕐᐅᒪᑦ ᐅᓪᓗᒥᐅᔪᖅ. ᐊᖏᓐᖏᑦᑐᖃᖅᐸ, ᐊᒃᑳᖅᑐᖃᓐᖏᒻᒪᑦ. 
ᐱᒋᐊᖅᑎᑕᐃᑦ ᓇᒻᒪᒃᑐᖅ. ᑲᔪᓯᒋᑦ ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 
 
ᒪᓕᒐᒃᓴᖅ 36 - ᒪᓕᒐᖅ ᐋᖅᑭᒋᐊᕈᑕᐅᔪᖅ ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ 
ᓇᓪᓕᐅᒃᑯᒪᓕᕆᔨᒃᑯᓐᓄᑦ ᒪᓕᒐᕐᒧ 
 
ᒥᓂᔅᑕ ᑭᐅᓪᕙᓐ ᐃᖕ: ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓗᖓ ᒪᓕᒐᓕᐅᖅᑎᒧᑦ ᕿᑭᖅᑖᓗᑉ ᓂᒋᐊᓄᑦ, ᒪᓕᒐᒃᓴᖅ 
36, ᒪᓕᒐᖅ ᐋᖅᑭᒋᐊᕈᑕᐅᔪᖅ ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ ᓇᓪᓕᐅᒃᑯᒪᓕᕆᔨᒃᑯᓐᓄᑦ ᒪᓕᒐᕐᒧ 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᐱᒋᐊᖅᑎᑕᐃᑦ ᓇᒻᒪᒃᑐᖅ. ᐱᒋᐊᖅᑎᑕᒧᑦ. ᓂᕈᐊᕈᒪᔪᖃᓕᕐᒪᑦ. ᑕᐃᒃᑯᐊ ᓇᒻᒪᒃᓴᖅᑐᑦ. ᓇᒻᒪᒃᓴᓐᖏᑦᑐᑦ. 
ᐱᒋᐊᖅᑎᑕᐅᔪᖅ ᑲᔪᓯᔪᖅ ᐊᒻᒪᓗ ᒪᓕᒐᒃᓴᖅ 36 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ. ᑲᑎᒪᔾᔪᑎᒃᓴᖅ 17, 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᓪᓗᖓ ᐊᐱᕆᕗᖓ ᒪᓕᒐᓕᐅᕐᕕᒃ ᐲᖅᓯᖁᓪᓗᒋᑦ 
ᒪᕐᕉᓐᓂᒃ ᐅᖃᐅᓯᐅᓚᐅᖅᑑᓐᓂᒃ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᒋᐊᓕᒻᒧᑦ ᒪᓕᒐᔅᓴᖅ 37-ᒧᑦ ᒪᓕᒐᖅ ᐊᓯᔾᔩᓂᕐᒧᑦ 
ᐃᒥᐊᓗᓕᕆᓂᕐᒧᑦ ᒪᒐᕐᒥᑦ, ᐅᓪᓗᒥᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᖏᕈᑕᐅᒍᒪᕗᖅ ᐲᖅᑕᐅᖁᓪᓗᒍ ᒪᓕᑦᑕᕆᐊᓕᒃ 62 (1) ᒪᓕᒐᔅᓴᖅ 37 ᓯᕗᓪᓕᖅᐹᖓᓂᑦ 
ᐅᖃᓕᒫᖅᑕᐅᔪᓐᓇᖁᓪᓗᒍ ᐅᓪᓗᒥ. ᐋᒡᒑᖅᑐᖃᖅᐹ? ᑲᔪᓯᔪᓐᓇᖅᐳᑎᑦ. 
 
ᒪᓕᒐᔅᓴᖅ 37 - ᒪᓕᒐᖅ ᐊᓯᔾᔩᓂᕐᒧᑦ ᐃᒥᐊᓗᓕᕆᓂᕐᒧᑦ ᒪᓕᒐᕐᒧᑦ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ, ᐅᖃᖅᑏ. ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᓂ ᒥᓂᔅᑕᒧᑦ 
ᕼᐊᑦᓴᓐ ᕙᐃᒧᑦ ᒪᓕᒐᔅᓴᖅ 37, ᒪᓕᒐᖅ ᐊᓯᔾᔩᓂᕐᒧᑦ ᐃᒥᐊᓗᓕᕆᓂᕐᒧᑦ ᒪᓕᒐᕐᒥᑦ ᐅᖃᓕᒫᖅᑕᐅᖁᓪᓗᒍ 
ᓯᕗᓪᓕᖅᐹᖓᓂᑦ. ᖁᔭᓐᓇᒦᒃ. 

ᐅᖃᖅᑎ: ᒨᓴᓕᐅᖅᑐᖃᕐᒪᑦ. ᐊᖏᖅᑐᓕᒫᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ ᐊᒻᒪ ᒪᓕᒐᔅᓴᖅ 37 ᓯᕗᓪᓕᖅᐹᖓᓂᑦ 
ᐅᖃᓕᒫᖅᑕᐅᒌᖅᑐᓂ. ᑲᑎᒪᔾᔪᑎᔅᓴᖅ 17, ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. ᒥᓂᔅᑕ ᐃᖕ. 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᓂ ᒥᓂᔅᑕᖓᓐᓄᑦ ᕼᐊᑦᓴᓐ ᕙᐃ, 
ᒪᓕᒐᔅᓴᖅ 38, ᐃᓚᒋᐊᕈᑏᑦ ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ ᒪᓕᒐᖅ ᓈᓴᐅᑖ 1, 2003-2004, ᓯᕗᓪᓕᖅᐹᒥᑦ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐃᖕ. ᐊᖏᕈᐅᖅᑳᕆᐊᖃᖅᐳᑎᑦ. ᒥᓂᔅᑕᖏ. 
 
ᒥᓂᔅᑕ ᑳᓪᕕᓐ ᐃᖕ: ᐲᖅᐸᕋ, ᐅᖃᖅᑏ. ᐅᖃᖅᑏ, ᐊᖏᖅᑕᐅᔪᒪᕗᖓ ᒪᓕᒐᓕᐅᕐᕕᒻᒥ ᐲᖅᑕᐅᖁᓪᓗᒍ ᒪᕐᕉᓐᓂᒃ 
ᐅᓪᓘᓐᓂᒃ ᐅᖃᖅᓯᒪᔮᕆᐊᖃᕐᓂᕐᒧᑦ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᐊᖅᑎᓪᓗᒍ ᒪᓕᒐᔅᓴᖅ 38, ᐃᓚᒋᐊᕈᑏᑦ 
ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ ᒪᓕᒐᖅ ᐅᓪᓗᒥᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᖏᕈᑕᐅᔪᒪᕗᖅ ᐲᖅᓯᖁᓪᓗᓂ ᒪᓕᒐᖅ 62 (1), ᒪᓕᒐᔅᓴᖅ 38 ᐅᖃᓕᒫᖅᑕᐅᔪᓐᓇᖁᓪᓗᒍ 
ᓯᕗᓪᓕᖅᐹᖓᓂᑦ ᐅᓪᓗᒥ. ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᓚᖅ. ᑲᔪᓯᔪᓐᓇᖅᐳᑎᑦ, ᒥᓂᔅᑖ. 
 
ᒪᓕᒐᔅᓴᖅ 38 - ᐃᓚᒋᐊᕈᑏᑦ ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ ᒪᓕᒐᖅ ᓈᓴᐅᑖ 1, 2003-2004 
 
ᒥᓂᔅᑕ ᑳᓪᕕᓐ ᐃᖕ: ᓱᓕ ᐅᖃᖅᑏ, ᐱᒋᐊᖅᑎᑦᑎᕗᖓ ᑭᖑᕝᕖᓪᓗᓂ ᒥᓂᔅᑕ ᕼᐊᑦᓴᓐ ᕙᐃᒧᑦ, ᒪᓕᒐᔅᓴᖅ 38 
ᐃᓚᒋᐊᕈᑏᑦ ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ ᒪᓕᒐᖅ ᓈᓴᐅᑖ 1, 2003-2004 ᐅᖃᓕᒫᖅᑕᐅᖁᓪᓗᒍ 
ᓯᕗᓪᓕᖅᐹᖓᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒨᓴᓕᐅᖅᑐᖃᖅᐳᖅ. ᐊᖏᖅᑐᐃᓐᓇᐃᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ ᐊᒻᒪ 
ᒪᓕᒐᔅᓴᖅ ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᒌᖅᐳᖅ. ᑲᑎᒪᔾᔪᑎᔅᓴᖅ 17, ᓯᕗᓪᓕᖅᐹᖓᓂᑦ ᐅᖃᓕᒫᕐᓂᖅ 
ᒪᓕᒐᔅᓴᓂᒃ. ᒥᓂᔅᑕ ᐃᖕ. 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ.  ᐊᖏᖅᑕᐅᔪᒪᕗᖓ ᐲᖅᑕᐅᖁᓪᓗᒍ ᐊᑐᐊᒐᖅ 62 (1) ᒪᓕᒐᔅᓴᖅ 39 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐊᖏᖅᑕᐅᔪᒪᕗᖅ ᐱᖅᑕᐅᖁᓪᓗᒍ ᐊᑐᐊᒐᖅ 62 (1) ᒪᓕᒐᔅᓴᖅ 39 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂᑦ ᐅᓪᓗᒥ. ᐋᒡᒑᖅᑐᖃᖅᐹ? ᑲᔪᓯᔪᓐᓇᖅᐳᑎᑦ. 
 
ᒪᓕᒐᔅᓴᖅ 39 - ᒪᓕᒐᖅ ᐊᓯᔾᔩᓂᕐᒧᑦ ᐃᓚᒋᐊᕈᑎᓄᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᕈᓐᓃᑦᑐᓄᑦ ᒪᓕᒐᖅ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ. ᑲᑎᒪᔨᐅᖃᑎᒃᑲ ᐊᒻᒪ ᐅᖃᖅᑏ. ᐱᒋᐊᖅᑎᑦᑎᕗᖓ ᑭᖑᕝᕕᖅᑕᓪᓗᓂ ᒥᓂᔅᑕᒧᑦ 
ᐸᕐᓂᖅᑑᕐᒥᐅᕐᒧᑦ, ᒪᓕᒐᔅᓴᖅ 39 ᒪᓕᒐᖅ ᐊᓯᔾᔨᓂᕐᒧᑦ ᐃᓚᒋᐊᕈᑏᑦ ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ 
ᐃᖅᑲᓇᐃᔭᖅᑎᓄᑦ ᓄᖅᑲᖅᑐᓄᑦ ᒪᓕᒐᖅ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒨᓴᓕᐅᖅᑐᖃᕐᒪᑦ. ᐊᖏᖅᑐᐃᓐᓇᐃᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ ᓴᓕᒐᔅᓴᕐᓗ 39 
ᐅᖃᓕᒫᖅᑕᐅᒌᖅᑐᓂ ᓯᕗᓪᓕᖅᐹᖓᓂᑦ. ᑲᑎᒪᔾᔪᑎᔅᓴᖅ 17, ᓯᕗᓪᓕᖅᐹᖓᓂᑦ ᐅᖃᓕᒫᕐᓂᖅ ᒪᓕᒐᔅᓴᓂᒃ. 
ᑲᑎᒪᔾᔪᑎᔅᓴᖅ 18, ᑭᖑᓪᓕᖓᓂᑦ ᐅᖃᓕᒫᕐᓂᖅ ᒪᓕᒐᔅᓴᓂᒃ. ᒥᓂᔅᑕ ᐃᖕ. ᒥᓂᔅᑕ ᐃᖕ. 

ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᓪᓗᖓ ᐊᐱᕆᕗᖓ ᑕᕝᕙᓂ ᒪᓕᒐᓕᐅᕐᕕᒻᒥ 
ᐲᖅᑕᐅᖁᓪᓗᒍ ᐊᑕᐅᓯᕐᒥᑦ ᐅᓪᓗᕐᒥᑦ ᐅᖃᖅᓯᒪᔮᕆᐊᖃᕐᓂᕐᒧᑦ ᑭᖑᓪᓕᕐᒥᑦ ᐅᖃᓕᒫᖅᑕᐅᓂᐊᖅᑐᓄᑦ ᒪᓕᒐᔅᓴᖅ 
36-ᒧᑦ, ᒪᓕᒐᖓᖓᖅ ᐊᓯᔾᔨᖅᑕᐅᖁᓪᓗᒍ ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᖏᓐᓄᑦ ᒪᓕᒐᖅ, ᐅᓪᓗᒥᒨᖅᑕᐅᓗᓂ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐊᖏᖅᑕᐅᔪᒪᕗᖅ ᐱᖅᑕᐅᖁᓪᓗᒍ ᐊᑐᐊᒐᖅ 62 (1) ᒪᓕᒐᔅᓴᖅ 
ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ ᐅᓪᓗᒥ. ᐋᒡᒑᖅᑐᖃᖅᐹ? ᑲᔪᓯᔪᓐᓇᖅᐳᑎᑦ. 
 

ᑲᑎᒪᔾᔪᑎᔅᓴᖅ 18: ᑭᖑᓪᓕᕐᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 
 
ᒪᓕᒐᔅᓴᖅ 36 - ᒪᓕᒐᖅ ᐊᓯᔾᔩᓂᕐᒧᑦ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓄᑦ ᒪᓕᒐᕐᒥᑦ 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ ᐊᒻᒪ ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 
ᑭᖑᕝᕕᖅᑕᐅᓪᓗᓂ ᒥᓂᔅᑕᖓᓐᓄᑦ ᕿᑭᖅᑖᓗᒻᒥ ᓂᒋᐊᓄᑦ ᒪᓕᒐᔅᓴᖅ 36, ᒪᓕᒐᖅ ᐊᓯᔾᔩᓂᕐᒧᑦ ᐃᖅᑲᓇᐃᔭᖅᑏᑦ 
ᓇᓪᓕᐅᒃᑯᒫᖏᓐᑦᓄ ᒪᓕᒐᖅ ᐅᖃᓕᒫᖅᑕᐅᖁᓪᓗᒍ ᑭᖑᓪᓕᖓᓂᑦ. 
 
ᐅᖃᖅᑏ, ᐱᔾᔪᑎᒋᔭᖓ ᒪᓕᒐᐅᑉ ᐊᓯᔾᔨᖅᑕᐅᖁᓪᓗᒍ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᑦ ᐱᒋᐊᖅᑎᑦᑎᖁᓪᓗᒍ 
ᐊᓯᔾᔩᓂᕐᒧᑦ ᒪᓕᒐᓕᐅᕐᕕᒻᒥ ᕿᒥᕐᕈᔩᑦ ᐅᖃᐅᔾᔨᒋᐊᕈᑎᒋᓚᐅᖅᑕᖓᓐᓂᑦ ᑕᒪᒃᑮᓐᑦᓄᑦ ᒥᓂᔅᑖᓐᓄᑦ 
ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᓕᕆᓂᕐᒧᑦ ᓄᓇᑦᓯᐊᕐᒥ ᐊᒻᒪ ᓄᓇᕗᒻᒥ. 
 
ᐃᓚᖏᓐᓂᑦ ᐱᔾᔪᑎᐅᓪᓗᐊᑕᖅᑐᑦ ᒪᓕᖓᔅᓴᕐᒥᑦ ᓴᖅᑮᖁᓪᓗᒋᑦ ᐊᐅᓚᑦᑎᔪᓂᑦ ᑐᑭᒧᐊᖅᑎᓂᒃ ᑲᑎᒪᔨᓄᑦ, 
ᐃᓚᖏᑦ ᑲᑎᒪᔾᔪᑎᔅᓴᐃᑦ, ᓲᕐᓗ ᐊᕐᕌᒎᑕᒫᑦ ᐊᖏᓂᖅᐸᐅᔪᓐᓇᖅᑐᑦ ᓇᓪᓕᐅᒃᑯᒫᓄᑦ ᐋᖅᑭᑦᑕᐅᓂᐊᕐᒪᑕ ᒪᓕᒐᒃᑯᑦ 
ᐊᒻᒪ ᓇᓗᓴᐃᖅᑕᐅᓗᑎᒃ ᑲᑎᒪᔩᑦ ᐱᔪᓐᓇᕐᓂᖏᑦ, ᑎᒍᒥᐊᖅᓯᔪᓐᓇᕐᓂᖏᓐᓄᑦ ᐊᒻᒪ ᐲᖅᓯᔪᓐᓇᕐᓂᖏᓐᓄᑦ 
ᐱᖁᑎᐅᔪᓂᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᔾᔪᑎᒋᓪᓗᒍ ᒪᓕᒐᔅᓴᖅ. ᐊᐱᖅᑯᑎᑕᖃᕋᑖᕐᒪᑦ. ᐊᖏᖅᑐᓕᒫᑦ. ᐊᓐᖏᖏᑦᑐᑦ. ᒨᓴ 
ᑲᔪᓯᕗᖅ ᐊᒻᒪ ᒪᓕᒐᔅᓴᖅ ᒪᕐᕈᐊᖅᑎᖅ ᐅᖃᓕᒫᖅᑕᐅᓯᒪᓕᖅᑐᓂ ᒪᓕᑦᑐᒍ ᒪᓕᒐᔅᓴᖅ ᑲᑎᒪᔨᕋᓛᓄᑦ. 
 
ᑲᑎᒪᔾᔪᑎᔅᓴᖅ 18, ᒪᕐᕈᐊᖅᑎᖅ ᐅᖃᓕᒫᕐᓂᕐᒧᑦ ᒪᓕᒐᔅᓴᓂᒃ. ᒥᓂᔅᑕ ᐃᖕ. 
 
ᒥᓂᔅᑕ ᑳᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᕗᖓ ᑕᕝᕙᓂ ᒪᓕᒐᓕᐅᕐᕕᒻᒥ ᐲᖅᑕᐅᖁᓪᓗᒍ 
ᐊᑕᐅᓯᕐᒥᑦ ᐅᓪᓗᕐᒥᑦ ᐅᖃᖅᓯᒪᔮᕆᐊᖃᕐᓂᖅ ᒪᕐᕈᐊᖅᑎᖓᓂᑦ ᐅᖃᓕᒫᖅᑕᐅᖁᓪᓗᒍ ᒪᓕᒐᔅᓴᖅ 37, ᓗᒪᓕᒐᖅ 
ᐊᓯᔾᔩᓂᕐᒧᑦ ᐃᒥᐊᓗᓕᕆᓂᕐᒧᑦ ᒪᓕᒐᕐᒥᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐅᔪᖅ ᐊᖏᖅᑕᐅᔪᒪᔪᖅ ᐊᑐᖅᑎᓐᖏᑲᐃᓐᓇᕐᓗᒍ ᒪᓕᒐᖅ 62(1) ᑕᐃᓐᓇ 
ᒪᓕᒐᒃᓴᖅ ᐊᐃᒃᐸᖓᓂᒃ ᐅᖃᓕᒫᖅᑕᐅᓂᐊᕐᒪᑦ. ᐊᒃᑲᖅᑐᖃᖅᐸ. ᐊᒃᑲᖅᑐᖃᓐᖏᒻᒪᑦ. ᑲᔪᓯᒋᑦ ᒥᓂᔅᑕ. 
 
ᒪᓕᒐᒃᓴᖅ 37 - ᒪᓕᒐᖅ ᐋᖅᑭᒋᐊᕆᔾᔪᑦ ᐃᒥᐊᓗᓕᕆᓂᕐᒧᑦ ᒪᓕᒐᕐᒧᑦ 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ. ᐅᖃᖅᑎ. ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᑲᖏᖅᖠᓂᐅᑉ ᓂᒋᐊᓄᑦ - ᑎᑭᕋᕐᔪᐊᒧᑦ, ᒪᓕᒐᒃᓴᖅ 37, ᒪᓕᒐᖅ ᐋᖅᑭᒋᐊᕆᔾᔪᑕᐅᔪᖅ 
ᐃᒥᐊᓗᓕᕆᓂᕐᒧᑦ ᒪᓕᒐᖅ, ᐅᖃᓕᒫᖅᑕᐅᖁᓪᓗᒍ ᐊᐃᒃᐸᖓᓂ. 
 
ᐅᖃᖅᑎ, ᐱᔾᔪᑎᒋᔭᖓ ᑖᒃᓱᒪ ᒪᓕᒐᐅᑉ ᐊᖅᑭᒋᐊᖅᑕᐅᓂᐊᕐᓗᓂ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᒪᓕᒐᖅ 
ᐊᓯᑦᔨᒋᐊᖅᑕᐅᓗᓂ ᐊᒥᓱᑲᓪᓚᐅᔪᓂᒃ ᐋᑲᐅᓯᕙᓪᓕᖅᑎᒋᐊᕐᓗᒍ ᓄᓇᕗᒻᒥ ᐃᒥᐊᓗᓕᕆᓂᐅᕙᒃᑐᖅ,  

ᐱᖃᓯᐅᑎᓪᓗᒋᑦ ᑕᒪᒃᑯᐊ ᐱᔪᓐᓇᕐᓂᖃᕐᓂᕐᓴᐅᑎᓪᓗᒋᑦ ᐊᔾᔨᐅᖏᑦᑐᒃᑯᑦ ᑎᑭᓴᐃᔪᓐᓇᕐᓂᕐᒧᑦ, ᓯᖁᒥᒃᑎᔪᓄᑦ 
ᐊᑭᓕᐅᔭᐅᔭᕆᐊᖃᖅᑐᑦ ᐊᒥᓱᕈᕆᐊᕐᓗᒋᑦ ᒪᓕᓪᓗᒍ ᒪᓕᒐᖅ ᐊᒻᒪᓗ ᐃᑲᔪᖅᑐᖅᑕᐅᓗᑎᒃ ᐱᓇᓱᐊᖅᑕᖏᑦ 
ᑕᑉᐸᑭᓄᑦ ᐊᐅᓚᑕᐅᓂᖏᓐᓄᑦ ᒪᓕᒐᖅ, ᑕᒪᓐᓇ ᐃᓱᒪᒋᔭᐅᕙᓪᓕᐊᔪᖅ ᒪᓕᒐᓕᐅᖅᑎᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᒋᐊᖅᑎᑕᐅᔪᖅ ᓇᒻᒪᒃᑐᖅ. ᐃᓱᒪᒋᔭᐅᓂᖓᓄᑦ ᐱᖁᔭᒃᓴᒧᑦ. ᐃᓱᒪᒋᔭᐅᓂᖓᓄᑦ 
ᐱᖁᔭᒃᓴᒧᑦ. ᓂᕈᐊᕈᒪᔪᖃᓕᕐᒪᑦ. ᓇᒻᒪᒃᓴᖅᑐᑦ. ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ ᒪᓕᒐᒃᓴᖅ 
ᐊᐃᒃᐸᖓᓂ ᐅᖃᓕᒫᖅᑕᐅᓯᒪᓕᖅᑐᑦ ᐊᒻᒪᓗ ᒪᓕᓪᓗᒍ ᒪᓕᒐᕗᑦ ᑲᑎᒪᔨᕋᓛᓄᕈᓐᓇᕐᓯᔪᖅ. 
 
ᑲᑎᒪᔾᔪᑎᒃᓴᖅ 18, ᐊᐃᒃᐸᖓᓂ ᐅᖃᓕᒫᖅᑕᐅᓂᖏ ᐱᖁᔭᒃᓴᐃᑦ. ᒥᔅᑕ ᐃᖕ. 
 
ᒪᓕᒐᒃᓴᖅ 38 - ᑮᓇᐅᔭᓄᑦ ᐃᓚᒋᐊᕈᑎᐅᔪᑦ ᒪᓕᒐᖅ ᓇᓴᐅᑎᓕᒃ 1, 2003/2004 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᕼᐊᑦᓯᓐ 
ᐲᒧᑦ ᒪᓕᒐᒃᓴᖅ 38, ᐃᓚᒋᐊᕈᑎᒃᓴᐅᔪᑦ ᒪᓕᒐᖅ 1, 2003/2004 ᐅᖃᓕᒫᖅᑕᐅᖁᓪᓗᒋᑦ ᐊᐃᒃᐸᖓᓂ. 
 
ᐅᖃᖅᑎ, ᐱᔾᔪᑎᒋᔭᖓ ᑖᒃᓱᒧᖓ ᐃᓚᒋᐊᕈᑎᐅᔪᑦ ᓇᓴᐅᑎᓕᒃ 1, 2003/2004 ᒪᓕᒐᓕᐅᕐᕕᒻᒥ 
ᐊᖏᖅᑕᐅᔪᒪᓪᓗᖓ ᑕᐃᒃᑯᐊ ᓄᒃᑎᕐᓗᒋᑦ 29 ᒥᓕᐊᓐ 386 ᑕᐅᓴᓐ ᐊᑭᑐᔪᑎᓄᑦ ᐱᓕᕆᔾᔪᑎᒃᓴᐅᔪᑦ ᑕᒫᓐᖓᑦ 
2002/2003 ᑕᒪᐅᖓ ᐊᕐᕋᒍᑦᑎᓐᓄᑦ. 
 
ᑕᒪᓐᓇ ᐊᖏᖅᑕᐅᑉᐸᑦ ᑕᐃᒃᑯᐊ ᐱᓕᕆᐊᖑᔪᑦ ᑲᔪᓯᔪᓐᓇᕐᓂᐊᖅᑐᑦ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᒋᐊᖅᑎᑕᐃᑦ ᓇᒻᒪᒃᑐᖅ. ᐱᔾᔪᑎᒋᔭᖓᓄᑦ ᒪᓕᒐᒃᓴᖅ. ᓂᕈᐊᕈᒪᔪᖃᓕᖅᑐᖅ. 
ᓇᒻᒪᒃᓴᖅᑐᑦ, ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ ᐊᒻᒪᓗ ᒪᓕᒐᒃᓴᖅ ᐊᐃᒃᐸᖓᓂ 
ᐅᖃᓕᒫᖅᑕᐅᓯᒪᓕᖅᑐᖅ ᒪᓕᓪᓗᒍ ᒪᓕᒐᒃᓴᖅ ᑲᑎᒪᔨᕋᓛᓄᑦ ᑲᒪᒋᔭᐅᒋᐊᕈᓐᓇᕐᓯᔪᖅ. ᑲᑎᒪᔾᔪᑎᒃᓴᖅ 18, 
ᐊᐃᒃᐸᖓᓂ ᐅᖃᓕᒫᖅᑕᐅᓂᖏ ᐱᖁᔭᒃᓴᐃᑦ. ᒥᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒫᓄᑦ ᐊᑐᓐᖏᑲᐃᓐᓇᕐᓗᒍ 
ᒪᓕᒐᖅ 62(1), ᑕᐃᓐᓇ ᒪᓕᒐᒃᓴᖅ 39 ᐅᖃᓕᒫᖅᑕᐅᔪᓐᓇᕐᓂᐊᕐᒪᑦ ᐊᐃᒃᐸᖓᓂ ᐅᓪᓗᒥ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ. ᒥᓂᔅᑕᐅᔪᖅ ᐊᖏᖅᑕᐅᔪᒪᔪᖅ ᐊᑐᓐᖏᑲᐃᓐᓇᕐᓗᒍ ᒪᓕᒐᖅ 62(1) ᑕᐃᓐᓇ 
ᐱᖁᔭᒃᓴᐅᔪᖅ ᐊᐃᒃᐸᖓᓂ ᐅᖃᓕᒫᖅᑕᐅᓂᐊᕐᒪᑦ. ᐊᒃᑲᖅᑐᖃᖅᐸ. ᐊᒃᑲᖅᑐᖃᓐᖏᒻᒪᑦ. ᑲᔪᓯᒋ. ᒥᓂᔅᑕ. 
 
ᒪᓕᒐᒃᓴᖅ 39 - ᒪᓕᒐᖅ ᐋᖅᑭᒋᐊᕆᔾᔪᑕᐅᔪᖅ ᓄᖅᑲᑐᕐᓯᐅᑎᓄᑦ ᐃᓚᒋᐊᕈᑎᐅᔪᒧᑦ ᒪᓕᒐᖅ 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ. ᐅᖃᖅᑎ. ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ 
ᐸᓐᓂᖅᑑᒧᑦ ᒪᓕᒐᒃᓴᖅ 39, ᒪᓕᒐᖅ ᐋᖅᑭᒋᐊᕆᔾᔪᑕᐅᔪᖅ ᓄᖅᑲᑐᕐᓯᐅᑎᓄᑦ ᐃᓚᒋᐊᕈᑎᐅᔪᓄᑦ ᒪᓕᒐᖅ 
ᐅᖃᓕᒫᖅᑕᐅᖁᓪᓗᒍ ᐊᐃᒃᐸᖓᓂ. 
 
ᐅᖃᖅᑎ, ᐅᓇ ᒪᓕᒐᒃᓴᖅ ᐊᖅᑭᒋᐊᕆᔪᖅ ᓄᖅᑲᖅᑐᕐᓯᐅᑎᓄᑦ ᐃᓚᒋᐊᕈᑕᐅᔪᓄᑦ ᒪᓕᒐᕐᒧᑦ ᑕᒪᒃᑯᐊ 
ᒪᓕᒐᓕᐅᖅᑎᐅᔪᑦ ᒪᓕᒐᓕᐅᕐᕕᒻᒥ ᐃᓱᒪᕐᓱᕈᓐᓇᕐᓗᑎᒃ ᐱᖃᑦᑕᕈᒪᒍᑎᒃ ᓄᖅᑲᖅᑐᕐᓯᐅᓂᒃ ᐊᑕᐅᓯᕐᒥ ᐱᖓᓱᓄᑦ 
ᓂᕈᐊᕐᕕᐅᔪᓐᓇᖅᑐᓄᑦ ᐋᖅᑭᒃᑕᐅᓯᒪᔪᓄᑦ. 

ᐅᓇ ᒪᓕᒐᒃᓴᖅ ᐱᔪᓐᓇᖅᑎᑦᑎᒐᔭᖅᑐᖅ ᒪᓕᒐᓕᐅᖅᑎᓂᒃ ᐅᖓᕙᕆᐊᖅᑕᐅᔪᓐᓇᕐᓗᓂ ᐊᑭᓕᕐᓱᖅᑕᐅᕕᖏ 
ᐃᓱᒪᒋᔭᖏᓐᓄᑦ ᐅᓪᓗᕐᒧᑦ ᐱᒋᐊᕐᕕᒋᔪᒪᔭᖏᓐᓄᑦ. ᐱᖁᔭᒃᓴᐅᔪᖅ ᐱᔪᓐᓇᖅᑎᑦᑎᒻᒥᔪᖅ ᐅᖃᖅᑎᒥᒃ ᐊᕐᕋᒍᑕᒫᑦ 
ᐊᑎᖏᓐᓂᒃ ᑕᐃᓯᓗᓂ ᒪᓕᒐᓕᐅᖅᑎᐅᔪᓂᒃ ᑕᒪᒃᑯᓇᓂ ᐃᓚᐅᖃᑕᐅᔪᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᒋᐊᖅᑎᑕᐃᑦ ᓇᒻᒪᒃᑐᖅ. ᐱᔾᔪᑎᖓᓄᑦ ᒪᓕᒐᒃᓴᖅ. ᓂᕈᐊᕈᒪᔪᖃᓕᖅᑐᖅ. 
ᓇᒻᒪᒃᓴᖅᑐᑦ. ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᓕᕆᕗᔪᖓ ᒪᓕᒐᓕᐅᖅᑎᓕᒫᓄᑦ 
ᐊᑐᓐᖏᑲᐃᓐᓇᕐᓗᒍ ᒪᓕᒐᖅ 67(2) ᑕᐃᓐᓇ ᒪᓕᒐᒃᓴᖅ 39 ᑐᓂᔭᐅᑲᐅᑎᒋᓂᐊᕐᒪᑦ ᑲᑎᒪᑐᐃᓐᓇᖅᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐅᔪᖅ ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᓕᕆᕗᖅ ᐊᑐᓐᖏᑲᐃᓐᓇᕐᓗᒍ 
ᒪᓕᒐᖅ 57(2) ᑕᐃᓐᓇ ᒪᓕᒐᒃᓴᖅ 39 ᑐᓂᔭᐅᑲᐅᑎᒋᓂᐊᕐᒪᑦ ᑲᑎᒪᑐᐃᓐᓇᖅᑎᓪᓗᒋᑦ. ᐊᒃᑲᖅᑐᖃᖅᐸ, 
ᐊᒃᑲᖅᑐᖃᓐᖏᒻᒪᑦ. ᒪᓕᒐᒃᓴᖅ 39 ᑐᓂᔭᐅᔪᓐᓇᕐᓯᕗᖅ ᑲᑎᒪᑐᐃᓐᓇᖅᑎᓪᓗᒋᑦ. ᑲᑎᒪᔾᔪᑎᒃᓴᖅ 18, ᐊᐃᒃᐸᖓᓂ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᖅ 19, ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᐱᖁᔭᒃᓴᐃᑦ 
ᐊᓯᖏᓪᓗ ᑲᒪᒋᒋᐊᓖᑦ. ᒥᓂᔅᑕᐅᑉ ᐅᖃᐅᓯᖏᑦ 126-1(6) ᐊᒻᒪ 164-1(6), ᒪᓕᒐᒃᓴᖅ 34, ᒪᓕᒐᒃᓴᖅ 38 ᐊᒻᒪ 
ᒪᓕᒐᒃᓴᖅ 39 ᐃᒃᑲᕐᕆᐊᓗᒃ ᐃᒃᓯᕙᐅᑕᕆᔭᐅᓗᓂ. 
 
ᑲᔪᓯᒋᐊᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᕐᓂᕐᒧᑦ, ᓄᖅᑲᑲᐃᓐᓇᕐᓂᐊᖅᐳᒍ 5 ᒥᓂᔅᒥ ᐅᓇ ᑲᑎᒪᕕᕗᑦ 
ᐋᖅᑭᒋᐊᑲᐃᓐᓇᕐᓂᐊᕐᒪᑦ. 5 ᒥᓂᓯ. 
 
ᐃᖅᓱᒃᑎ. 
 
>>ᒪᓕᒐᓕᐅᖅᑎᑦ ᓄᖅᑲᑲᐃᓐᓇᖅᑐᑦ 5:04 ᐅᓐᓄᒃᓴᒃᑯᑦ ᐅᑎᕆᓪᓗᑎᒃ 5:20 ᐅᓐᓄᒃᓴᒃᑯᑦ. 
 

ᑲᑎᒪᔾᔪᑎᔅᓴᖅ 19: ᐃᓱᒪᔅᓴᖅᓯᐅᕈᑎᔅᓴᑦ ᑲᑎᒪᑐᐃᓐᓇᓂᕐᒥᑦ ᐱᖁᔭᒃᓴᓂᑦ ᐊᓯᖏᓐᓂᓪᓗ 
 

ᐃᒃᓯᕙᐅᑕᖅ (ᐃᒃᑲᕐᕆᐊᓗᒃ - ᑐᓵᔨᑎᒍᑦ): ᑐᓐᖓᒋᑦ. ᑕᒫᓃᑎᓐᓂ ᐱᓇᓱᐊᕈᓯᕐᒥᑦ ᖃᒪᓂᑦᑐᐊᕐᒥ, 
ᑲᑎᒪᑐᐃᓐᓇᕐᓂᖃᕐᓂᐊᖅᑯᒍᑦ ᐅᕙᖓ ᐃᒃᓯᕙᐅᑕᐅᓪᓗᖓ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᑲᑎᒪᑐᐃᓐᓇᓂᑦᑎᓐᓂ ᐱᒋᐊᕈᒪᕗᒍᑦ ᒥᓂᔅᑕᐅ ᐅᖃᐅᓯᖏᓐᓂ 
126-1(6) ᐊᒻᒪᓗ ᑭᖑᓂᐊᒍᑦ ᐅᖃᐅᓯᖃᕈᒪᓂᐊᖅᑯᒍᑦ ᒪᓕᒐᒃᓴᖅ 34. ᖁᔭᓐᓇᒦᒃ, ᐅᖃᖅᑎ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᐊᒥᓱᑲᓪᓚᐅᓂᐊᖅᑯᑦ ᑲᑎᒪᔾᔪᑎᒋᓂᐊᖅᑕᕗᑦ ᐱᖁᔭᒃᓴᒥᑦ 34, 
ᒥᓂᔅᑕᐅᑉ ᐅᖃᐅᓯᖏᑦ 126-1(6), ᒥᓂᔅᑕᐅᑉ ᐅᖃᐅᓯᖏᑦ ᐊᒻᒪᓗ 154-1(6) ᐊᒻᒪᓗ ᒪᓕᒐᒃᓴᖅ 38, ᒪᓕᒐᒃᓴᖅ 
39, ᑕᒪᒃᑯᐊ ᐱᓕᕆᐊᕆᒋᐊᖃᕐᓂᐊᖅᑲᕗᑦ. ᖁᔭᓐᓇᒦᒃ. 
 
ᒥᓂᔅᑕᐅᑉ ᐅᖃᐅᓯᖏᑦ 126-1(6). ᒥᓂᔅᑕᐅᔪᖅ ᐅᖃᐅᓯᔅᓴᖃᖅᑳ? 
 
ᒥᓂᔅᑕ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᔅᓴᖃᓐᖏᑦᑐᖓ ᑕᒪᔅᓱᒪ ᒥᔅᓵᓄᑦ. ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐃᖅᑲᓇᐃᔭᖅᑎᑎᑦ, ᐃᑲᔪᖅᑎᑎᑦ ᐊᒻᒪᓗ ᐃᕝᕕᑦ 
ᐊᐱᖅᓱᖅᑕᐅᕕᒻᒦᓂᐊᖅᑭᓰ. 
 
ᖁᔭᓐᓇᒦᒃ ᐃᖏᒍᓐᓇᕋᕕᑦ, ᒥᓂᔅᑕ ᑖᒻᓴᓐ. ᖃᐅᔨᑎᑦᑎᑲᐃᓐᓇᕆᑦ ᐃᖅᑲᓇᐃᔭᖅᑎᑎᑦ ᑭᒃᑰᒻᒪᖔᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᓇᐃᔭᖅᑎᒐ ᑖᒻ ᑯᐊᑎᐊᓕ, 
ᐃᖅᑲᓇᐃᔭᖅᑐᓕᕆᔨᒃᑯᓃᓐᖔᖅᑐᖅ, ᖃᐅᔨᓴᖅᑎᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᕼᐊᕕᐅᔭᖅ, ᐅᖃᐅᓯᔅᓴᖃᖅᑮᑦ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᐅᖃᐅᓯᕆᒍᒪᔭᕋ ᐱᔾᔪᑎᖃᕐᑐᖅ ᐃᖅᑲᓇᐃᔮᑦ 
ᓇᓗᓇᐃᖅᓯᒪᔪᑦ. ᖃᓪᓗᓈᑎᑐᑦ ᐅᖃᕐᓂᐊᕋᒪ ᑐᑭᓯᔭᐅᑦᑎᐊᕐᓂᐊᕋᒪ. 
 
(ᑐᓵᔨᑎᒍᑦ ᓄᖑᑦᑐᖅ) ᖁᕕᐊᑉᐳᖓ ᐅᖃᕈᓐᓇᖅᑎᑕᐅᒐᒪ ᐅᓪᓗᒥ ᑲᑎᒪᑐᐃᓐᓇᑎᓪᓗᑕ ᒥᓂᔅᑕᐅᑉ ᐅᖃᐅᓯᖏᓐᓂ. 
 
ᑲᑎᒪᔩᑦ ᖃᐅᔨᒪᒻᒪᑕ, ᑕᒪᓐᓇᓗ ᓴᖅᑭᑕᐅᖃᑦᑕᖅᓯᒪᓪᓗᓂ ᒪᓕᒐᓕᐅᕐᕕᑎᓐᓂ, ᑭᖑᓕᖅᐹᖑᓚᐅᖅᑐ 
ᐊᒃᑑᕝᕙᐅᑎᓪᓗᒍ 2002. ᐃᒃᓯᕙᐅᑖᖅ, ᐅᖃᐅᓯᖃᔾᔮᕗᖓ ᐱᔭᕆᐊᓕᖏᓐᓂ ᒐᕙᒪᒃᑯᑦ ᐱᕙᓪᓕᐊᒐᓗᐊᕐᒪᖔᑕ 
ᓄᓇᑖᕋᓱᐊᕐᓂᕐᒧᑦ ᐊᖏᕈᑕᐅᓚᐅᖅᓯᒪᔪᓂᑦ. 
 
ᐊᑕᐅᓯᖅ ᐊᖏᕈᑕᐅᓯᒪᔪᖅ ᐱᒋᐊᖅᑎᑎᓂᕐᒥᑦ ᐃᓄᓐᓄᑦ ᐱᔨᑦᑎᕋᕐᓂᖅ ᑭᒡᒐᕐᑐᐃᓗᓂ ᐃᓄᓐᓂᑦ. ᓄᓇᖁᑎᓐᓂ 
ᖁᕐᓗᖅᑑᒥ, ᐃᓄᐃᑦ ᐃᖅᑲᓇᐃᔭᕈᒪᕗᑦ. ᐃᖅᑲᓇᐃᔭᕈᒪᕗᑦ ᐃᖅᑲᓇᐃᔮᒥᑦ ᐃᑲᔪᕐᓂᐊᖅᑐᒥᑦ ᓄᓇᖓᓄᑦ. 
 
ᐱᔪᓐᓇᖅᑎᑕᐅᔪᒪᕗᑦ ᓇᒻᒥᓂᖅ ᐋᖅᑮᕙᓪᓕᐊᑎᓪᓗᒋᑦ ᐊᔪᓐᖏᓐᓂᖏᓂᑦ, ᐃᓅᓯᒃᑯᑦ ᐃᓕᓐᓂᐊᐸᓪᓕᐊᓂᐅᔪᓂᑦ. 
ᐃᒃᓯᕙᐅᑖᖅ, ᐊᒥᓱᒻᒪᕆᓐᓂᑦ ᑕᑯᓯᒪᓕᖅᑯᖓ ᐃᖅᑲᓇᐃᔮᔅᓴᓂᑦ ᒪᑐᐃᖓᑎᑦᑎᑎᓪᓗᒋᑦ ᑎᑎᕋᖅᓯᒪᔪᓂᑦ 
ᓄᓇᓕᓐᓄᑦ. ᓱᓕᓗᖓ, ᐃᓱᒪᖃᑦᑕᖅᓯᒪᔪᖓ ᖃᓄᓪᓚᑦᑖ ᒐᕙᒪᒃᑯᑦ ᐃᓱᒪᓕᐅᖅᐸᒻᒪᖔᑕ ᖃᓄᐃᑦᑐᓂᒃ 
ᐱᔪᓐᓇᕈᓐᓇᕆᐊᖃᒻᒪᖔᑕ ᐊᒻᒪᓗ ᐱᔪᓐᓇᕆᔭᕆᐊᖃᑦᑕᖏᑦ ᐃᖅᑲᓇᐃᔮᒥᒃ ᐱᓇᓱᓐᓂᐊᕈᓂ. 
 
ᐃᒃᓯᕙᐅᑕᖅ, ᐅᑉᐱᕈᓱᑉᐳᖓ ᒐᕙᒪᒃᑯᑦ ᓇᓚᐅᑦᑎᑦᑎᐊᕐᒪᑕ ᐊᑐᕆᐊᖃᑦᑕᒥᓂᒃ ᐅᖃᕋᒥᒃ ᕿᒥᕐᕈᒍᒪᓂᕋᑦᑐᑎᒃ 
ᐃᖅᑲᓇᐃᔮᖏᑕ ᓇᓗᓇᐃᖅᑎᔅᓯᒪᓂᖏᓐᓂᒃ ᖃᐅᔨᒪᓂᐊᕐᒪᑕ ᑐᑭᒋᔭᖓ ᑐᕌᖓᑦᑎᐊᕋᓗᐊᕐᒪᖔᖅ 
ᖃᐅᔨᒪᔭᖏᓐᓄᑦ ᐊᒻᒪᓗ ᐊᔪᖏᑕᖏᓐᓄᑦ ᐱᑕᖃᕆᐊᖃᑦᑐᑦ ᐃᖅᑲᓇᐃᔭᖅᑎᐊᕐᓂᐊᕐᕈᓂ. 
 
ᐃᒃᓯᕙᐅᑕᖅ, ᑭᓇᑐᐃᓐᓇᕐᒧᑦ ᐊᐃᕙᔪᖃᕆᐊᖃᑉᐸᓚᐃᖏᑦᑐᖅ ᐃᓱᒪᖃᓪᓗᓂ ᐃᖅᑲᓇᐃᔭᖅᑏᑖᕆᐊᓖᑦ ᑭᓯᐊᓂ 
ᐱᔪᓐᓇᓪᓚᕆᑦᑐᒥᒃ, ᖁᓚᓐᓇᖏᑦᑐᒥᒃ, ᐃᑲᔪᕈᒪᔪᒥᒃ ᐃᓄᓐᓂᑦ ᐃᖅᑲᓇᐃᔮᓄᑦ ᒐᕙᒪᒃᑯᑦ ᐃᖅᑲᓇᐃᔭᖅᕕᖏᓐᓂ. 
 
ᐊᐱᖅᑯᑎᒐ, ᖃᓄᖅ ᓇᓗᓇᐃᖅᓯᒍᓐᓇᕋᑦᑕ ᖃᐅᔨᒪᔭᖏᓐᓄᑦ ᐱᑕᖃᕆᐊᓖᑦ ᐃᖅᑲᓇᐃᔮᓄᑦ ᐊᒻᒪᓗ ᖃᓄᓪᓗ 
ᐊᑦᔨᒌᒥᒃ ᖃᐅᔨᓴᕐᓂᖃᓪᓗᑕ ᖃᐅᔨᒪᔭᖏᓐᓂᒃ ᐱᓇᓱᖃᑕᐅᑎᓪᓗᒋᑦ. ᐃᒃᓯᕙᐅᑖᖅ, ᐃᓚᖏᑎᒍᑦ, 
ᓇᓗᓇᖏᑦᑑᒐᓗᐊᖅ ᑭᐅᔾᔪᑎ. ᐃᓗᓇᑕ ᐊᖏᕋᔭᖅᑐᒍᑦ ᓲᕐᓗ, ᐱᓚᑦᑐᐃᔨ, ᐃᖅᑲᓇᐃᔭᖅᑐᖅ ᐋᓐᓂᐊᕕᒻᒥ 
ᐱᖃᕆᐊᖃᒻᒪᑦ ᐃᖃᓇᐃᔭᖅᕕᒋᔪᓐᓇᖅᑕᖓᓂᒃ ᐋᓐᓂᐊᖅᑐᓕᕆᓂᕐᒧᑦ ᐃᓕᔭᐅᓂᖃᒻᒪᑦ. ᖃᐅᔨᒪᓇᕐᒪᑦ. 

ᐊᓯᖏᑎᒍᓪᓕ, ᐅᑉᐱᕈᓱᑉᐳᖓ ᖃᐅᔨᒪᒋᐊᖃᕋᑦᑲ ᐊᕝᕕᐊᕈᑎᖃᖃᑦᑕᖏᓪᓗᑕ ᓱᓕᔪᓐᓇᖏᑦᑐᓂᒃ. ᐊᐅᓚᑦᑎᓂᕐᒧᑦ 
ᐃᑲᔪᖅᑐᐃᓂᕐᒧᑦ ᐃᖅᑲᓇᐃᔮᖑᔪᖅ, ᓲᕐᓗ, ᖃᓄᐃᑦᑐᓂᒃ ᖃᐅᔨᒪᓂᖃᕆᐊᖃᒻᒪᑦ ᑕᒪᑐᒧᖓ ᐃᖅᑲᓇᐃᔮᒧᑦ. 
 
ᐅᖃᕈᓐᓇᕈᒪ ᐱᑕᖃᕆᐊᖃᑦᑐᓯ ᓴᓐᖏᔪᒥᒃ 99 ᖃᐅᔨᒪᓂᕐᒥᒃ, ᓴᓐᖏᔪᒥᒃ ᐃᓅᓯᓕᕆᓂᕐᒧᑦ ᖃᐅᔨᒪᓂᕐᓂᒃ, 
ᐱᐅᔪᒥᒃ ᑎᒥᒧᑦ ᐊᐅᓚᑦᑎᓂᕐᒥᒃ ᖃᐅᔨᒪᓂᕐᓂᒃ ᐊᒻᒪᓗ ᐃᖅᑲᓇᐃᔭᖃᑎᖃᕈᓐᓇᕐᓂᕐᒥᒃ. ᐊᒥᓱᓄᑦ ᐃᖅᑲᓇᐃᔮᓄᑦ, 
ᐅᖃᕈᒪᔪᖓ ᖃᐅᔨᒪᖃᑎᒌᒍᓐᓇᕐᓂᐅᔪᑦ ᐃᑲᔪᖅᑕᐅᕙᑦᑐᓄᑦ ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᓐ ᐃᓚᒋᒋᔮ 
ᖃᐅᔨᒪᓂᕐᓗᐊᑕᐅᔪᓄᑦ. 
 
ᖃᐅᔨᒪᔪᖓ ᐊᒥᓱᑦ ᐃᓄᐃᑦ ᓄᓇᒋᔭᓐᓂ ᖃᐅᔨᒪᓂᖃᑦᑐᑦ. ᐃᒻᒪᖃ ᐱᑕᖃᖏᑦᑑᒐᓗᐊᑦ ᐊᓂᒍᐃᓯᒪᓂᕐᒥᒃ 
ᐸᐃᑉᐹᖅᑖᖅᓯᒪᖏᒃᑯᑎᓪᓗ ᑭᓯᐊᓂ ᐃᖅᑲᓇᐃᔭᕈᓐᓇᖅᑐᑦ. ᐊᑐᖅᐸᑦᑕᕗᑦ ᐃᖅᑲᓇᐃᔭᖅᑎᑖᑉᐸᓪᓕᐊᑎᓪᓗᑕ 99 
ᖃᐅᔨᓴᕆᐊᓕᒃ ᖃᐅᔨᒪᓂᖏᓐᓂᒃ ᑭᓯᐊᓂ ᖃᐅᔨᒪᒋᐊᑦᑎᐊᕆᐊᖃᑦᑐᒍᑦ ᐃᓄᐃᑦ ᐱᕕᖃᑦᑎᐊᑎᓪᓗᒋᑦ 
ᐱᓇᓱᖃᑕᐅᓗᑎᒃ ᐃᖅᑲᓇᐃᔮᓄᑦ ᐊᒻᒪᓗ ᑕᑯᒃᓴᐅᑎᑦᑎᓗᓂ ᐃᖅᑲᓇᐃᔭᕈᓐᓇᕐᓂᕐᒥᓐᓂᒃ. 
 
ᐃᒃᓯᕙᐅᑖᖅ, ᐱᕕᖃᕆᐊᖃᒻᒥᔪᑦ ᐃᓯᓪᓗᑎᒃ ᒪᑐᒃᑯᑦ ᐊᒻᒪᓗ ᐃᒻᒥᓂᒃ ᓱᓕᔪᓐᓇᕆᐊᕐᓗᑎᒃ. ᐃᒃᓯᕙᐅᑖᖅ, 
ᖁᔭᓈᖅᓯᒋᐊᖃᖏᑦᑐᒍᑦ ᐱᒻᒪᕆᒋᔭᐅᔪᓂᒃ ᐊᒻᒪᓗ ᐱᒻᒪᕆᐅᓂᖓᓂᒃ ᐃᓕᓐᓂᐊᖅᑕᐅᓂᑯᐃᑦ ᐊᒻᒪᓗ 
ᐱᓕᒻᒪᔅᓴᓐᓂᒃᑯᑦ. ᐅᖃᓚᐅᕋᒪ ᐅᕙᖓ ᒪᓕᒐᓕᐅᑏᑦ ᐅᖃᐅᓯᖏᓐᓂ, ᐱᑕᖃᕆᐊᖃᑦᑐᒍᑦ ᐱᐅᓚᕆᑦᑐᒥᒃ 
ᐃᓕᓐᓂᐊᕐᓂᕐᒥᒃ ᐃᓅᓱᒃᑐᑎᓐᓄᑦ. 
 
ᐃᓅᓱᒃᑐᖁᑎᕗᑦ ᖃᐅᔨᒪᔪᑦ ᐃᓕᓐᓂᐊᓂᖅ ᐊᒻᒪᓗ ᐱᓕᒪᒋᐅᖅᓴᓂᖅ ᐃᑲᔫᑏᓇᕐᓂᐊᒪᑦ 
ᐃᖅᑲᓇᐃᔮᖅᑖᐸᓪᓕᐊᓂᖏᓐᓄᑦ. ᐃᒃᓯᕙᐅᑖᖅ, ᑕᒪᐅᓇᑎᒍᑦ ᐊᑕᐅᓯᕐᒥᒃ ᐊᖏᓂᐅᔪᒥᒃ ᓈᒻᒥᖏᓚᖅ. 
ᖃᐅᔨᒪᒋᐊᖃᑦᑐᒍᑦ ᐃᖅᑲᓇᐃᔭᖅᑎᑖᖃᑦᑕᕐᓗᑕ ᐱᓕᕆᔪᓐᓇᑎᐊᖅᑐᓂᒃ ᑎᓕᔭᑦᑎᓐᓄᑦ. 
 
ᖃᐅᔨᒪᒋᐊᖃᑦᑎᐊᖅᑐᒍᑦ ᐃᓄᖁᑎᕗᑦ ᐱᓇᓱᐊᕈᓐᓇᖅᕕᓖᑦ, ᐃᒃᓯᕙᐅᑖᖅ, ᖃᐅᔨᑎᑦᑎᓗᑎᒃ 
ᐃᖅᑲᓇᐃᔭᕈᓐᓴᕐᓂᕐᒥᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
(ᑐᓵᔨᑎᒎᕈᓐᓃᖅᐳᖅ) ᐊᐱᖅᑯᑎᖃᕐᓂᐊᕐᕋᒪ ᑕᒪᑐᒧᖓ ᓈᒻᒪᓯᑉᐸᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᕼᐊᕕᐅᔭ. ᐊᕐᕚᓪᓗᒃ. 
 
ᐊᕐᕚᓪᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᑕᖃᒻᒪᑦ ᐅᕙᓂ ᐃᖅᑲᓇᐃᔭᖅᑐᓕᕆᔨᒃᑯᓐᓂ, ᐊᒻᒪᓗ ᖃᓄᖅ 
ᖃᐅᔨᓴᕈᓐᓇᕐᒪᖔᑕ ᖃᐅᔨᒪᓂᖏᓐᓂᒃ, ᐊᓯᔾᔨᖅᓯᒪᐅᓕᖅᑐᑦ, ᑭᓯᐊᓂ ᖃᐅᔨᒪᔪᒍᑦ ᒐᕙᒪᒃᑯᑦ ᓄᓇᑦᑎᐊᒥ 
ᑕᑯᒃᓴᐅᑎᑦᑎᓕᕋᐃᒻᒪᑕ ᐃᖅᑲᓇᐃᔮᒃᓴᓂᒃ, ᐃᓕᓯᓂᑐᐃᓐᓇᖓᒎᖏᑦᑐᖅ. 
 
ᐱᑕᖃᕆᐊᖃᑦᑐᖅ ᓯᕗᓪᓕᐅᔾᔭᐅᓯᒪᔭᕆᐊᓖᑦ ᐸᕐᓇᒍᑎᒥᒃ ᓂᕈᐊᖅᓯᓂᐊᕐᓗᓂ ᐱᔪᓐᓇᕐᓂᖅᐹᖑᔪᒥᒃ 
ᐃᖅᑲᓇᐃᔮᖅᑖᕋᓱᐊᖅᑐᒥᒃ ᒐᕙᒪᒃᑯᑎᒍᑦ. ᖃᓄᕐᓕ ᓇᓗᓇᐃᖅᓯᒐᔭᕋᑦᑲ ᑭᓇ ᐱᔪᓐᓇᓛᖑᒻᒪᖔᖅ? ᑕᐃᒃᑯᐊᖑᕙᑦ 
ᐸᐃᑉᐹᖅᑖᖅᓯᒪᔪᑦ? ᖃᐃᔨᒪᔭᕇᖅᑐᒍᑦ ᐊᒻᒪᓗ ᐃᓛᓐᓂᒃᑯᑦ ᐃᓕᓐᓂᐊᕐᕕᔾᔪᐊᒥ ᐱᐊᓂᒍᑎᑖᕋᐃᒐᕕᑦ, ᐃᓛᓐᓂᒃᑯᑦ 
ᑭᓱᓕᒫᑦ ᐱᒡᒐᓇᖏᑦᑐᐊᓘᔮᓕᓲᑦ ᐃᖅᑲᓇᐃᔮᖃᓚᐅᖅᓯᒪᖏᓪᓗᓂ ᓯᕗᓂᐅᒍᑦ. 
 
ᐃᓚᖏᑦ ᐃᓄᐃᑦ ᓯᓚᑦᑐᓴᕐᕕᕐᔪᐊᕐᒨᓚᐅᖅᓯᒪᓐᖏᒻᒪᑕ ᐃᖅᑲᓇᐃᔭᖅᓯᒪᓕᖅᑐᑎᒃ ᐊᒥᓱᒻᒪᕆᓐᓂᒃ ᐊᕐᕌᒍᓂ 
ᖃᐅᔾᔨᑎᑖᖅᐸᑦᑐᑎᒃ. ᐊᒻᒪ ᒥᓂᔅᑕ ᖃᐅᔨᒪᒻᒪᑦ ᓴᓇᔨᕈᖃᑦᑕᖅᓯᒪᒻᒪᑕ ᓯᓕᕚᒃᒨᖃᑦᑕᖅᑐᑎᒃ, ᐃᓄᑦᑎᑐᐃᓐᓇᖅ 
ᐅᖃᓲᖑᒐᓗᐊᖅᑐᑎᒃ. 

ᐊᓯᖏᓐᓄᑦ ᐃᓕᓐᓂᐊᕋᔅᓴᓄᑦ ᑐᓂᔭᐅᓚᐅᖅᑐᓄᑦ ᐃᓄᓐᓄᑦ, ᐃᓕᓐᓂᐊᖅᑎᑕᐅᑦᑎᐊᖅᑐᒻᒪᕆᐅᓚᐅᕐᒪᑕᓗ 
ᓴᓇᔨᐅᔪᓐᓇᓕᖅᑐᑎᒃ. ᑕᐃᒫᒃ ᐅᖃᕋᓱᐊᖅᐳᖓ. ᐃᓚᖏᑦ ᐃᓄᐃᑦ ᐃᖅᑲᓇᐃᔭᕈᒪᓐᖏᒻᒪᑕ ᒐᕙᒪᒃᑯᓐᓄᑦ ᐊᒻᒪ 
ᒐᕙᒪᒃᑯᑦ ᐃᖅᑲᓇᐃᔭᖅᑎᑦᑎᔪᒪᓗᐊᕋᑎᒃ ᑕᒪᒃᑯᓂᖓ ᐱᓪᓗᒍ ᑲᑉᐱᐊᓱᒻᒪᑕ ᑕᒪᒃᑯᓇᓐᖓᑦ ᐃᓄᓐᓂᑦ 
ᓴᓐᖏᓂᓕᒻᒪᕆᐅᒻᒪᑕ ᑕᐃᒪᐃᓚᐅᖅᓯᒪᒻᒪᑕᓗ ᓄᓇᑦᓯᐊᕐᒥ ᒐᕙᒪᒃᑯᓐᓂᑦ. 
 
ᐆᑦᑑᑎᒋᓗᒍ, ᓯᕗᓕᐅᖅᑎᐅᓚᐅᖅᑐᑦ ᓄᓇᕗᑦ ᑐᓐᖓᕕᒃᑯᓐᓄᑦ ᐊᒻᒪ ᐃᓄᐃᑦ ᑕᐱᕇᔅᓴᑦ ᑲᓇᑕᒧᑦ 
ᐃᖅᑲᓇᐃᔮᖃᕈᓐᓃᖅᐳᑦ ᐱᓪᓗᒍ ᐋᔩᖃᑕᐅᓚᐅᕐᒪᑕ ᓄᓇᕗᑖᕐᓂᕐᒧᑦ. ᑕᐃᒪᐃᔅᓯᒪᓄᑦ. ᖃᐅᔾᔨᑎᖃᕈᓐᓃᖅᐹᑦ 
ᐅᕝᕙᓘᓐᓃᑦ ᖃᓄᖅ?  
 
ᐅᕙᓐᓄᓪᓕ, ᐆᑦᑑᑎᒋᓗᖓ, ᓴᓪᓕᕐᒥᐅᑕᐅᒐᒪ. ᐃᖅᑲᓇᐃᔮᖅᑖᕋᓱᐊᖃᑦᑕᕋᒪ ᓴᓪᓕᓂᑦ ᐃᓕᓐᓂᐊᖅᑎᕈᕋᓱᐊᖅᑐᖓ. 
ᓴᖅᑭᔮᖅᑐᖃᓚᐅᕐᒪᑦ ᑭᕙᓪᓕᕐᒥ ᐱᕙᓪᓕᐊᔪᒃᑯᑦ ᐃᖅᑲᓇᐃᔮᔅᓴᖅᑕᖃᓕᕐᒪᑦ ᓇᐅᔮᓂᑦ ᐃᓐᓇᕐᓄᑦ ᐃᓕᓴᐃᔨᐅᓂᕐᒧᑦ. 
 
ᐆᑦᑐᕋᓱᐊᓚᐅᕋᒪ. ᐃᖅᑲᓇᐃᔮᖅᑖᕋᓱᐊᓚᐅᖅᐳᖓ ᑕᐃᒃᓱᒧᖓ. ᐃᓕᑕᕆᔭᐅᔾᔪᑎᖃᓐᖏᒃᑯᕕᑦ, ᑐᓂᔭᐅᒐᔭᖅᐳᑎᑦ 
75-ᐳᓴᓂᒃ ᐃᖅᑲᓇᐃᔮᓐᓄᑦ ᐃᓕᓐᓂᐊᖅᑎᑕᐅᓗᑎᑦ.  ᐱᓪᓗᒍ ᖃᐅᔾᔨᑎᖃᕐᓂᖅᐸᐅᓚᐅᕋᒪ, ᐅᖃᐅᔾᔭᐅᓚᐅᖅᐳᖓ 
ᐃᓕᑕᕆᔭᐅᔾᔪᑎᖃᓐᖏᓐᓇᒪ ᐃᖅᑲᓇᐃᔮᖅᑖᕈᓐᓇᓐᖏᓐᓂᕋᖅᑕᐅᓪᓗᖓ. ᐄ,. ᑭᓯᐊᓂ 75-ᑎᒍᑦ 
ᐃᓕᓐᓂᐊᖅᑎᑕᐅᒐᔭᖅᑐᖓ ᐃᖅᑲᓇᐃᔮᒧᑦ. 
 
ᐅᖃᐅᔾᔭᐅᓚᐅᖅᐳᖓ ᐱᓪᓗᒍ 75-ᐳᓴᒥᑦ ᐃᖅᑲᓇᐃᔭᕈᓐᓇᓐᖏᓐᓇᓚᒎᖅ. ᓱᒻᒪᑦ. ᐱᓪᓗᒍ ᐅᖃᐅᔾᔭᐅᓚᐅᕋᒪ 
ᖃᐅᔨᒪᔭᐅᒐᒪ ᖃᓄᐃᑦᑐᒦᒌᕐᒪᖔᕐᒪ. ᐅᕙᓐᓄᑦ ᐊᔪᕐᓇᑦᑎᐊᓚᐅᖅᐳᖅ ᐱᓪᓗᒍ ᐃᓕᑕᕆᔭᐅᔾᔪᑎᖃᓐᖏᓐᓇᒪ ᐊᒻᒪ 
ᐱᔪᓐᓇᕐᓂᖃᕐᓂᖅᐸᐅᓪᓗᖓᒎᖅ ᐊᓯᓕᒫᓐᓂᑦ ᐃᖅᑲᓇᐃᔮᖅᑖᕋᓱᐊᓚᐅᖅᑐᓂᑦ. 
 
ᖃᐅᔨᒪᕗᖓ ᐊᒥᓲᒻᒪᑕ ᐃᓄᐃᑦ ᑕᐃᒪᐃᑦᑐᒦᑦᑐᑦ. ᐱᓪᓗᒍ ᖃᐅᔨᒪᒻᒪᒍ ᐃᓄᒃ ᓇᒻᒥᓂᖅ, 
ᐃᖅᑲᓇᐃᔭᓕᖅᑎᑎᑦᑕᐃᓕᔫᔮᕐᒪᑕ ᑕᐃᒃᓱᒥᖓ ᐱᓪᓗᒍ ᑲᑉᐱᐊᒋᒻᒪᒍ. ᑕᒪᓐᓇ ᒪᓕᒐᕐᔪᐊᕐᒥᑦ ᓱᕋᐃᓂᐅᓱᒋᒐᒃᑯ. 
 
ᐃᓄᒃ ᑕᑯᓪᓚᑦᑖᖅᑐᒍ, ᐃᒻᒪᖄ ᖁᔭᓈᖅᓯᓂᐊᖅᑐᑦ ᑕᐃᒃᓱᒥᓐᖓ. ᑕᒪᓐᓇ ᐊᓯᔾᔨᕆᐊᖃᕐᓂᐊᖅᑐᖅ, ᓯᖁᒥᒃᓯᔭᕇᕐᒪᑦ 
ᒐᕙᒪᑐᖃᒃᑯᑦ ᒪᓕᒐᖏᓐᓂᑦ. 
 
ᐱᓪᓗᒍ ᐃᓛᓐᓂᒃᑯᑦ ᒪᓕᒐᕐᓂᒃ ᒪᓕᑉᐸᓐᖏᒻᒪᑕ, ᐱᓗᐊᖅᑐᒥᑦ ᓄᓇᕗᒻᒥᐅᑕᐅᔪᒍᑦ, ᒪᑐᐃᖓᓐᖏᓐᓇᑦᑕ ᐱᓪᓗᒍ 
ᐃᓛᓐᓂᒃᑯᑦ ᑕᑯᕙᓐᖏᓇᑦᑎᒃᑯ. ᒪᑐᐃᖓᓐᖏᒃᑲᓗᐊᖅᑎᓪᓗᒋᑦ ᑭᒃᑯᓕᒫᓄᑦ ᒪᑐᐃᖓᑐᐃᓐᓇᕆᐊᖃᖅᐳᑦ ᒥᓂᔅᑕᒧᑦ 
ᐅᕝᕙᓘᓐᓃᑦ ᓯᕗᓕᐅᖅᑎᓄᑦ ᑕᐃᓐᓇ ᐅᑕᖅᑭᑐᐃᓐᓇᔾᔮᖅᑰᓐᖏᒻᒪᑦ. 
 
ᐱᓪᓗᒍ ᒥᓂᔅᑕᐅᖃᑦᑕᔪᒐᓗᐊᕋᒪ, ᐊᒻᒪ ᒥᓂᔅᑕᐅᓪᓗᖓ, ᑐᖏᓕᖓ ᐃᑲᔪᖅᑎᖃᓐᖏᒻᒪᑦ, ᐊᐅᓚᑦᓯᔨᖃᓐᖏᑦᑐᑦ, 
ᐊᔾᔨᒌᑎᑕᐅᖃᑦᑕᕐᓂᐊᕋᑦ ᐊᖓᔪᖅᑲᐅᑎᐅᔪᑦ ᑲᑎᒪᓂᖃᖅᑎᓪᓗᒋᑦ ᖃᓄᖅ ᐊᖅᑭᒋᐊᒃᑲᓐᓂᕈᓐᓇᕐᒪᖔᑦᑕ. 
 
ᑭᓯᐊᓂᓕ ᑕᒪᒃᑯᐊ ᐃᒪᖏᑦ ᐊᖓᔪᖅᑲᐅᑎᐅᔪᑦ ᑕᒪᒃᓱᒥᖓ ᓇᒻᒪᒃᓴᓚᐅᓐᖏᒻᒪᑕ ᓄᓇᕗᒻᒥᓗ, 
ᐃᖅᑲᓇᐃᔭᖅᑎᑖᕐᓂᐊᕈᑦᑕ ᓄᓇᕗᒻᒥᐅᑕᐅᔪᓂᒃ, ᖃᓄᖅ ᑕᒪᓐᓇ ᐃᖅᑲᓇᐃᔭᒃᓴᐅᔪᖅ ᑕᑯᒃᓴᐅᑎᑕᐅᓂᐊᕐᒪᖔᖅ 
ᑕᐃᒪᐃᑦᑐᒥᒃ ᐊᔪᓐᖏᓐᓂᖃᕆᐊᖃᕐᓗᓂ. 

ᐃᒪᐃᓕᐅᕋᓱᐊᖅᑐᖓ, ᐃᒃᓯᕙᐅᑕᖅ. ᓯᓚᑦᑐᓴᕐᕕᔾᔪᐊᒥ ᐃᓕᓐᓂᐊᕐᓯᒪᓂᖃᕆᐊᖃᖅᑐᑎᒃ ᑕᕝᕙᓂᓗ 
ᓇᓗᓇᐃᕐᓯᒪᔪᒥ ᐃᖅᑲᓇᐃᔭᒧᑦ, ᑕᐃᒪᐃᑦᑐᒥᒃ ᐱᓕᕆᓚᐅᕐᓯᒪᒍᕕᑦ ᐊᒻᒪᓗ ᐃᑲᔪᕈᓐᓇᖅᑐᒋᒍᕕᑦ ᐃᓄᓐᓂᒃ, ᓱᕐᓗ 
ᔮᒃ ᐊᓇᕈᐊᖅᑎᑐᑦ, ᐅᓐᓄᒃᓴᐅᔪᖅ ᐅᖃᖅᑲᐅᒻᒪᑦ, ᕿᓂᓚᐅᕐᓚᕗᑦ ᑕᐃᒃᑯᐊ ᐃᑲᓇᐃᔭᕈᒪᓂᖃᑦᑎᐊᖅᑐᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᕐᕚᕐᓗᒃ. ᐅᖃᐅᓯᒃᓴᑐᐃᓐᓇᕐᓂᑦᑐᒍ ᒫᓐᓇᐅᔪᖅ. ᐅᐊᑦᑎᐊᕈ 
ᐊᐱᖅᑯᑎᓄᕐᓂᐊᖅᐳᒍ ᐅᖃᐅᓯᒃᓴᓃᓚᐅᕐᓗᑕ. ᓂᓪᓕᖁᓂᐊᓕᕐᒥᔭᕋ ᐊᓇᕈᐊᖅ. 
 
ᐊᕐᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐅᖃᐅᓯᕆᑎᓪᓗᑎᒍᑦ ᑕᐃᒪᓐᖓᓂᒃ 1990-ᒥ, 1980-ᒥ 
ᐊᒻᒪᓗ 1970-ᒥ, ᓄᓇᕗᒻᒧ ᐊᒃᓱᕈᕈᑎᖃᖅᑎᓪᓗᑕ, ᓂᕆᐅᓐᓂᓕᐅᓚᐅᕋᑦᑕ ᐃᓄᓐᓄᑦ ᑕᐃᒃᑯᐊᓗ 
ᐃᖅᑲᓇᐃᔭᖃᓚᕐᒪᑕ, ᖃᐅᔨᒪᓐᖏᒃᑲᓗᐊᖅᑎᓪᓗᒋᑦ ᖃᓪᓗᓈ ᐃᓕᖅᑯᓯᖏᓐᓂᒃ 
ᓇᓗᓇᐃᒃᑯᑕᖃᓐᖏᒃᑲᓗᐊᖅᑎᓪᓗᒋᑦ ᐸᐃᒃᐸᓂ ᐱᔪᓐᓇᕐᓂᕋᐃᔾᔪᑎᖏᓐᓂᒃ. 
 
ᑕᐃᒪᓕ ᓂᕆᐅᑦᑐᒻᒪᕆᐅᓚᐅᕐᓯᒪᒻᒪᑕ, ᒪᓕᓪᓗᒋᑦ ᐱᔪᓐᓇᕐᓂᖏᑦ ᖃᐅᔨᒪᓂᖏᑦ ᑕᒪᒃᑯᓂᖓ 
ᐃᖅᑲᓇᐃᔭᖅᑕᕋᔭᕐᒪᑕ. ᑕᒪᓐᓇ ᐱᒋᐊᓚᐅᕐᓯᒪᔪᖅ ᓄᓇᕗᑖᖅᐸᓪᓕᐊᓇᓱᐊᓕᖅᑎᓪᓗᑕ, ᐅᐱᓐᓇᕋᓂ 
ᐃᓱᒪᓚᐅᕐᓯᒪᔪᒍᑦ ᓄᓇᕗᑦ ᓇᒻᒥᓂᕆᓂᐊᖅᑐᒋᓪᓗᑎᒍᑦ ᑐᓴᖅᐸᒃᑲᑦᑕ ᐊᓯᖏᓐᓂᓪᓗ ᒪᓕᒐᓕᐅᖅᑎᐅᔪᓂᒃ 
ᐃᒃᑲᕐᕆᐊᓗᑦᑎᑐ. 
 
ᑕᐃᒪᓕ ᐊᐅᓚᑦᑎᓕᕋᓗᐊᖅᑎᓪᓗᑕ, ᑭᓯᐊᓂ, ᓱᓕ ᑐᑭᓯᓪᓚᕆᓐᖏᓐᓇᑦᑎᒍᑦ ᐊᐅᓚᑦᑎᓂᖃᓕᕙᕋᑦᑕ ᑕᒪᒃᑯᐊ 
ᑐᓂᕙᓐᖏᓐᓇᑦᑎᒍᑦ ᐃᖅᑲᓇᐃᔭᖑᔪᑦ ᐱᔪᓐᓇᖅᑐᓄᑦ ᑭᓯᐊᓂᓕ ᐱᔪᓐᓇᖏᑦᑐᓄᖓᖅ. 
 
ᐆᒃᑐᑎᒋᓗᒍ, ᐃᓄᒐᓗᐊᖅᐸᑕ ᖃᓪᓗᓈᒍᒐᓗᐊᖅᐸᑕ, ᐊᒥᓱᓪᓗ ᐊᑭᕋᖅᑐᕐᒪᑕ ᐃᓄᓐᓂᒃ ᐃᖅᑲᓇᐃᔭᖅᑦᑐᓂᒃ, 
ᐅᐱᕈᓱᓗᐊᓐᖏᒻᒪᑕᓗᓐᓂᒃ ᐃᓄᓐᓂᒃ ᐅᒃᐱᕈᓱᒋᐊᖃᕋᓗᐊᖅᑐᑎᒃ. ᒪᑐᒥᖓ ᐅᐱᒍᓱᓐᖏᒻᒪᑕ ᐃᓄᐃᑦ 
ᓄᓇᖁᑎᖓᓐᓂᓂᕐᒥᓐᓂᒃ, ᐃᖅᑲᓇᐃᔭᖏᓐᓇᕐᒧᑦ ᒪᓂᑦᑐᑦ, ᑮᓇᐅᔭᓕᐊᖏᓐᓄᑦ. 
 
ᑕᒪᓐᓇᓕ ᑕᐅᑐᓐᖑᐊᒐᐅᓚᐅᓐᖏᒻᒪᑦ ᐃᓄᓐᓄᑦ ᓄᓇᕗᑦᑖᕋᓱᐊᖅᑐᓄᑦ. ᐆᒃᑐᑎᒋᓗᒍ, ᐊᕐᕚᕐᓗᒃ 
ᐃᓚᐅᖃᑕᐅᖃᑦᑕᓚᐅᕐᒪᑦ ᐊᖅᑯᑎᖃᖅᑐᑎᒃ ᐃᓄᐃᑦ ᑕᐱᕆᒃᑯᓐᓂᑦ ᑲᓇᑕᒥ ᑕᒪᓐᓇ ᑕᐅᑐᓐᖑᐊᒐᐅᓚᐅᓐᖏᒻᒪᑦ 
ᓯᕗᓕᖅᑎᑎᓐᓄᑦ, ᓄᓇᕗᑦ ᓴᖅᑭᕐᒪᑦ, ᓄᓇᕗᖃᕐᓂᐊᖅᑐᒋᓚᐅᓐᖏᓐᓇᑦᑕ ᓇᕿᑕᐅᑐᐃᓐᓇᕈᓐᓇᖅᑐᒥᒃ. 
 
ᐊᑕᖏᕐᓗᒍ ᐱᔪᒪᓚᐅᕋᑦᑎᒍᑦ, ᐊᑎᑐᐃᓐᓇᕐᒨᓐᖏᑦᑐᖅ. ᐄ, ᓄᓇᕗᑦ ᑐᓴᖅᑐᒍ ᐊᒃᓱᐊᓗᒃ ᐱᐅᕙᓗᒃᑐᖅ, ᑭᓯᐊᓂᓕ 
ᓱᓕ ᐱᑕᖃᓐᖏᓐᓇᑦᑕ ᐱᔾᔪᑎᒃᓴᑦᑎᐊᕙᐅᔪᒥ ᓄᓇᕗᒋᓪᓚᕆᒃᑲᑦᑎᒍᑦ. ᑕᐃᒪᓕ ᒪᓕᑐᐃᓐᓇᕐᓂᐊᕈᑦᑕ 
ᐱᔪᒪᔭᑦᑎᓐᓂᒃ, ᐊᒻᒪᓗ ᑕᒪᓐᓇ ᐊᑎᑐᐃᓐᓇᐅᖁᓐᖏᓪᓗᒍ, ᑭᓯᐊᓂᓕ ᑕᒪᓐᓇ ᓄᓇᕗᒻᒪᑦ, 
ᖃᓄᖅᑐᕆᐊᖃᓕᖅᑐᒍᑦ. 
 
ᐅᖃᖃᑎᒋᖃᑦᑕᖅᑐᒋᑦ ᐃᓄᐃᑦ, ᓄᓇᑦᓯᐊᕐᓚᕙᒻᒪᑕ, ᐊᓪᓚᓪᓗᓐᓂ ᐱᐅᒋᔭᐅᓂᕐᓴᐅᔭᖅᑐᓂ ᓄᓇᑦᓯᐊᖅ 
ᐊᔾᔨᐅᑎᓪᓗᒍ ᓄᓇᕗᒻᒧ ᐅᓪᓗᒥᐅᔪᖅ. ᓱᓕ ᐅᑕᖅᑭᒻᒪᑕ ᓂᕆᐅᒋᓚᐅᖅᑕᖏᓐᓂᑦ ᓱᓕᓗ ᓴᖅᑭᕐᕕᐅᓚᐅᓐᖏᒻᒪᑕ, 
ᑕᐃᒪᐃᒻᒪᑦ ᐃᖅᑲᓇᐃᔮᑦ ᓴᖅᑭᐊᔭᐅᔪᑦ ᐃᓛᓐᓂᒃᑯᑦ ᐋᖅᑭᑦᑕᐅᓯᒪᕙᑉᐳᑦ, ᐃᒻᒪᖃ ᑕᑯᒋᐊᕈᓐᓇᖅᐳᑦ ᓄᓇᕗᒻᒥ 
ᑭᓯᐊᓂ ᓴᖅᑭᔮᖅᑎᑦᑎᖃᑦᑕᕐᒪᑕ ᒍᓘᕝ ᐊᓐ ᒪᐃᐅᓪᑯᑦ ᐊᒻᒪ ᐋᑐᕚ ᓯᑎᓴᓐ, ᓈᓴᓄᓪ ᐴᔅᑦ (ᑎᑎᖅᑲᒃᑯᑦ 
ᐱᕙᓪᓕᐊᔪᒃᑯᑦ). 
 
ᒫᓐᓇᒫᖅ ᑕᑯᕋᑖᓚᐅᕋᒪ ᐃᖅᑲᓇᐃᔮᔅᓴᒥᑦ ᒪᑐᐃᖓᔪᒥᑦ ᐃᓄᒻᒧᑦ ᐃᖅᑲᓇᐃᔮᖑᔪᓐᓇᑦᑎᐊᖅᑐᓂ. ᐃᖅᑲᓴᐃᔮᔅᓴᖅ 
ᓴᖅᑭᔮᖅᑎᑕᐅᔪᑦ ᐅᖃᖅᓯᒪᓚᐅᖅᐳᖅ ᓄᓇᕗᒻᒥᐅᑦ ᓯᕗᓪᓕᖅᐸᐅᔾᔭᐅᖁᔭᐅᓪᓗᑎᒃ ᐊᒻᒪ ᓴᖅᑭᔮᖅᑎᑕᐅᓂᐊᖅᑐᓂ  

ᑲᓇᑕᒥᐅᓕᒫᓄᑦ. ᑕᐃᒪᐃᒻᒪᑦ ᑎᑭᐊᕙᑉᐳᑦ ᓄᓇᕗᒻᒧᑦ, ᑎᑭᐊᖏᓐᓇᖃᑦᑕᖅᑐᑎᒃ, ᖃᐅᔨᒪᓐᓇᑎᒃ ᖃᓄᐃᑦᑑᒻᒪᖔᖅ 
ᐃᓄᐃᑦ ᓄᓇᖓᑦ ᐃᓱᒪᒋᔭᐅᑦᑎᒃᑲᓐᓂᓂᖅᓴᐅᒋᐊᖃᖅᐳᒍᑦ ᑕᐃᒃᑯᓇᓐᖓᑦ ᑕᐃᒫᒃ ᓴᖅᑭᔮᕐᕕᐅᕙᓐᖏᓇᑦᑕ.  
 
ᐄ, ᑕᐃᒃᑯᐊ ᐊᑯᓂᒻᒪᕆᒃ ᑕᒫᓂᖃᑦᑕᕐᒪᑕ ᖁᔭᒋᕙᒃᑲᓗ ᐃᑲᔪᖃᑦᑕᖅᓯᒪᓂᖏᓐᓄᑦ ᑭᓯᐊᓂ ᐊᒥᓱᑦ 
ᐃᖅᑲᓇᐃᔭᕆᐊᑐᐃᓐᓇᖅᐸᑉᐳᑦ ᐃᓱᒪᒋᔭᖃᕐᓇᑎᒃ ᐃᓄᐃᑦ ᐃᓕᖅᑯᓯᑐᖃᖓᓐᓂᑦ. 
ᑮᓇᐅᔭᓕᐅᕆᐊᖅᑐᑐᐃᓐᓇᖅᑐᑎᒃ ᐃᓱᒪᒋᔭᖃᑦᑎᐊᕋᓱᐊᕐᓇᑎᒃ ᓄᓇᕗᒻᒥ. 
 
ᐄ, ᐊᒃᓱᕈᒃᑲᓐᓂᕆᐊᖃᓕᖅᐳᒍᑦ ᖃᐅᔨᒪᒋᐊᖁᓪᓗᑕ ᐃᖅᑲᓇᐃᔭᓕᖅᑎᑦᑎᖃᑦᑕᕐᓗᑕ ᐅᑉᐱᕈᓱᑦᑐᓂᒃ ᓄᓇᕗᒻᒥᑦ 
ᐊᒻᒪ ᓄᓇᕗᒻᒥᐅᑕᐅᔪᓂᑦ. ᐃᓱᒪᕋᑖᓚᐅᕆᕗᖓ, ᓄᓇᕗᒻᒦᖏᓐᓇᕐᓂᐊᕋᒪᓕ. ᑐᖁᓛᕋᒪ ᓄᓇᕗᒻᒥ. ᐊᒻᒪ ᓱᓕ 
ᓄᓇᕗᒻᒦᓐᓂᓐᓂᑦ ᑕᒫᓃᓐᓂᐊᕐᒪᑕ ᓱᓕ ᓄᓇᕗᒻᒥ, ᐊᒥᓱᖅᑲᐃ ᐃᒻᒪᖃ, ᐃᓱᒫᓪᓚᑦᑎᑕᐅᓇᖅᑐᒻᒪᕆᐅᒻᒪᑦ, 
ᐃᓱᒪᖃᑦᑕᓚᐅᕋᒪ, ᐃᓅᓂᑰᓪᓗᖓ ᓄᓇᕗᒻᒥ, ᑐᖁᓛᖅᑐᖓ ᓄᓇᕗᒻᒥ ᓄᓇᕗᒻᒥᐅᑕᐅᖏᓐᓇᕐᓂᐊᖅᑐᖓᓗ 
ᐃᓅᓯᓕᒪᓐᓂᑦ. 
 
ᑭᓯᐊᓂ ᐃᓛᓐᓂᒃᑯᑦ ᐃᓱᒪᒋᔭᐅᑦᑎᐊᖅᐸᓐᖏᓐᓇᑦᑕ ᐃᓱᒪᒋᔭᐅᑦᑎᐊᕆᐊᖃᕋᓗᐊᖅᑐᑕ ᓄᓇᕗᒻᒥᐅᑕᐅᓪᓗᑕ 
ᐱᓪᓗᒍ ᑕᑯᓐᓇᖅᑕᐅᒐᑦᑕ ᐊᒻᒧᑦ, ᐃᑉᐱᒋᔪᓐᓇᕋᑦᑎᒃᑯ, ᖃᐅᔨᔪᓐᓇᖅᑐᑕ. ᖃᐅᔨᕕᔅᓴᐅᓐᖏᑦᑑᒐᓗᐊᖅ 
ᑎᑎᖅᑲᓃᓐᖔᖅᑐᓂᒃ ᑭᓯᐊᓂ ᐊᔾᔨᒌᓐᖏᑦᑐᓂᑦ ᐃᓱᒪᔅᓴᖅᓯᐅᕈᑎᖃᕆᐊᖃᕐᓂᐊᓕᕋᑦᑕ. 
 
ᐅᖃᖅᑲᐅᒐᒪ ᐅᐊᑦᑎᐊᕈ ᐊᐱᖅᑯᑎᓐᓄᑦ ᒥᓂᔅᑕᒧᑦ ᐱᔾᒧᑎᒋᓪᓗᒍ ᐊᑐᖃᑦᑕᕐᓂᕐᒥᑦ ᒪᒃᑯᑦᑐᓄᑦ 
ᐃᖅᑲᖅᑐᐃᕕᓕᕆᓂᕐᒧᑦ ᑲᑎᒪᔨᕋᓛᓂᒃ ᓄᓇᓕᓐᓂᑦ ᐊᒻᒪ ᐊᔾᔨᒌᓐᖏᑦᑐᑦ ᑲᑎᒪᔨᕋᓛᒃ ᓄᓇᓕᓐᓂᑦ 
ᐋᖅᑭᑦᑕᐅᓯᒪᔪᑦ ᐃᓄᓕᕆᔨᒃᑯᑎᒍᑦ. ᐃᓄᓕᕆᔨᒃᑯᑦ ᐱᑐᐃᓐᓇᖃᑦᑕᕐᒪᑕ ᓱᕈᓯᕐᓂᑦ ᐊᖏᕈᑕᐅᖅᑳᓚᐅᕐᓇᑎᒃ 
ᐅᕝᕙᓘᓐᓃᑦ ᖃᐅᔨᒋᐊᓚᐅᕋᑎᒃ ᖃᓄᐃᓕᐅᖅᑐᖃᕐᒪᖔᖅ. 
 
ᑕᒫᓃᑦᑐᖃᖅᑰᖅᑐᓂ ᐊᓪᓛᑦ ᓱᕈᓯᕐᒥᑦ ᓇᐅᔮᕐᒥᐅᒥᑦ ᐃᓚᖏᓐᓂᑦ ᐱᔭᐅᓚᐅᖅᑐᒥᑦ ᐅᖃᖅᑳᖅᓯᒪᒐᑎᒃ. ᐊᒻᒪ ᓱᓕ 
ᑭᐅᔭᐅᓚᐅᓐᖏᓚᑦ ᓱᒻᒪᑦ ᑕᐃᓐᓇ ᓱᕈᓯᖅ ᐱᔭᐅᓐᓂᕐᒪᖔᖅ ᐃᓄᓕᕆᔨᒃᑯᓐᓄᑦ. 
 
ᑕᐃᒪᐃᒻᒪᑦ ᑕᒪᒃᑯᐊᖑᕗᑦ ᐱᓕᕆᐊᕆᒋᐊᓕᕗᑦ. ᐆᑦᑑᑎᒋᓗᒍ ᖃᔨᒪᓐᖏᓇᒃᑯ ᒪᓕᒐᓕᐅᖅᑎ ᓇᓄᓕᒻᒧᑦ, ᑭᓯᐊᓂ 
ᖃᐅᔨᒪᓐᖏᓇᒃᑯ ᖃᓄᑎᒋ ᐃᓕᓐᐊᓂᕐᓂᖃᖅᓯᒪᒻᒪᖔᖅ, ᑭᓯᐊᓂ ᐃᖅᑲᓇᐃᔮᔅᓴᖅᑖᕋᓱᐊᕐᓂᕈᒪ ᒫᓐᓇ, ᑕᒪᓐᓇ 
ᐅᖃᐅᓯᕆᒌᖅᓯᒪᓪᓗᒍ, ᐃᓕᓐᓂᐊᕐᓂᖃᖅᓯᒪᒋᐊᖃᖅᐳᑦ ᖁᑦᑎᓐᓂᓕᒻᒥᑦ 12, 
ᐱᔪᓐᓇᖅᑎᑕᐅᓐᖏᑦᑕᐅᑎᒋᒐᔭᖅᐳᖓ ᐱᓪᓗᒍ ᖁᑦᑎᓐᓂᓕᒻᒥᑦ 8-ᒥᑦ ᐃᓕᓐᓂᐊᕐᓂᖃᖅᓯᒪᒐᒪ. 
 
ᑭᓯᐊᓂ ᐃᓱᒪᕗᖓ ᐃᖅᑲᓇᐃᔮᖅᑖᕋᓱᐊᕐᓂᕈᒪ, ᐃᒻᒪᖃ ᐃᓱᒪᔅᓴᖅᓯᐅᕈᑕᐅᒐᔭᖅᐳᑦ ᖃᐅᔾᔨᑎᒃᑲ, 1980-
ᖏᓐᓂᐅᖅᑰᖅᑐᖅ ᐃᖅᑲᓇᐃᔮᖅᑖᕋᓱᐊᓚᐅᕋᒪ ᐆᒪᔪᓕᕆᔨᐅᓂᕐᒧᑦ ᑲᖏᖅᖠᓂᕐᒥᑦ. ᓇᐅᔮᕐᒥᐅᑕᐅᓪᓗᖓ 
ᑕᐃᒃᓱᒪᓂ. ᐅᖃᐅᔾᔭᐅᓚᐅᖅᐳᖓ ᐃᓕᓐᓂᐊᕐᓂᖃᖅᓯᒪᓐᖏᓐᓇᒪ ᐆᒪᔪᓕᕆᓂᕐᒥᑦ ᐃᖅᑲᓇᐃᔮᖅᑖᓚᐅᓐᖏᓚᖓ. 
 
ᑭᐳᓐᖓᓪᓚᑦᑖᓚᐅᖅᐳᖅ. ᖃᓪᓗᓈᓃᓐᖔᖅᑐᖃᓚᐅᖅᐳᖅ ᐃᖅᑲᓇᐃᔭᓕᖅᑎᑕᐅᔪᒥᑦ 
ᐆᒪᔪᓕᕆᓚᐅᖅᓯᒪᓐᖏᑐᑦᑎᐊᕐᒥᑦ ᑕᖅᑳᓂ. ᑕᐃᒪᐃᒻᒪᑦ ᑖᓐᓇ ᐃᖅᑲᓇᐃᔮᖅᑖᕆᓇᓱᐊᖅᑕᕋ ᐆᒪᔪᓕᕆᔨᐅᓂᕐᒧᑦ, 
ᐄ, ᖁᕕᐊᑉᐳᖓ ᑲᖏᖅᖠᓂᕐᒨᓚᐅᕐᒪᑦ ᑭᓯᐊᓂ ᐃᖅᑲᓇᐃᔮᔅᓴᖅ ᐃᓐᓄᑦᑕᐅᒃᑲᓐᓂᓚᐅᖅᓯᒪᓐᖏᓚᖅ ᐆᒪᔪᓕᕆᔩᑦ 
ᖃᐅᔨᒪᓐᖏᑐᐃᓐᓇᐅᒻᒪᑕ ᐆᒪᔪᓕᕆᓂᐅᑉ ᒥᒃᓵᓄᑦ. 
 
ᐃᒻᒪᖃ ᓇᐅᔮᕐᒥᐅᑦ ᖃᐅᔾᔨᑎᖃᕐᓂᖅᓴᐅᕗᑦ ᑕᐃᒃᓱᒥᖓ ᐆᒪᔪᓕᕆᔨᒥᑦ ᓅᕋᑖᓚᐅᖅᑐᒥᑦ. 
ᐊᑐᓐᓂᖅᓴᐅᔭᕆᐊᖃᕋᑦᑕ ᐃᓐᓇᑐᖃᑦᑎᓐᓂᒃ. 

ᐅᖃᕋᐃᒐᑦᑲ, ᐃᓐᓇᐃᑦ, ᐃᓐᓇᑐᖃᐃᑦ ᐅᖃᖃᑦᑕᖅᑐᒍᑦ ᐃᓐᓇᑐᖃᐃ ᐅᐱᒋᓪᓗᒋᑦ ᓱᓕᔪᕆᓪᓗᒋᑦ. ᐊᒥᓲᒻᒪᑕ 
ᐃᓐᓇᑐᖃᐃᑦ ᑭᓯᐊᓂ ᐊᒥᐊᒃᑯᖃᓗᐊᕈᓐᓃᖅᑐᑦ. 
 
ᓱᓕᔪᕆᔭᕗᑦ, ᑐᓐᖓᕕᒋᒐᑦᑎᒍ ᐊᒻᒪᓗ ᐊᑐᕈᓐᓇᖅᑐᑎᒍ ᐃᓕᓐᓂᐊᕐᕕᑦᑎᒍᑦ ᐊᒻᒪᓗ ᑕᒪᒃᑯᐊ ᐊᑦᔨᒌᖏᑦᑐᑦ 
ᐃᓱᒪᒋᔭᐅᒍᓐᓇᖅᑐᑦ ᐊᑐᓕᖅᑕᐅᒍᓐᓇᖅᑐᑦ. ᐊᒃᓱᕈᓐᓂᖅᓴᐅᓯᒪᒐᔭᓚᐅᖅᑐᒍᑦ ᐅᐊᑦᑎᐊᕈᐊᓗᒃ, ᐱᒋᐊᕐᓗᑕ 1999, 
ᐱᓗᐊᖅᑐᒥᒃ ᖃᐅᔨᓇᖅᓯᒻᒪᑦ ᑭᖑᕙᓕᕐᓂᑎᓐᓂᒃ ᐱᑦᔪᑎᒋᓪᓗᒍ ᓂᕈᐊᕐᓇᐅᓛᕐᓕᕐᒥᒻᒪᑦ. ᓈᒻᒪᓈᕈᓐᓃᕆᕗᖅ. 
 
ᑭᓯᐊᓂᓕ ᓂᕈᐊᕐᓇᐅᓛᕐᓕᕐᒥᒻᒪᑦ, ᑕᐃᒪ, ᐅᖃᐅᓯᕆᓕᑕᐃᓐᓇᖅᑲᕗᑦ. ᓂᕈᐊᕋᒃᓴᐅᔪᒪᓂᐊᕐᓕᒥᔪᒍᑦ. ᑕᒪᓐᓇ 
ᓈᒻᒪᖏᒻᒪᑦ. ᐊᒃᓱᕈᕆᐊᖃᑦᑐᒍᑦ ᑕᒪᑐᒥᖓ ᓂᕈᐊᖅᑕᐅᓚᐅᕐᕋᑦᑕ ᐱᓕᕆᖁᔭᐅᓪᓗᑕ, ᐱᓕᕆᐊᕆᓕᑕᐃᓐᓇᕐᓗᒍ 
ᓂᕈᐊᕋᒃᓴᐅᓂᐊᕐᓕᕐᒥᒐᒪ. ᑕᐃᒪᑐᐊᖅ, ᖁᔭᓐᓇᒦᒃ ᐊᒃᓱᐊᓗᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ. ᑭᖑᓪᓕᖅ ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᓈᒻᒪᑎᐊᖅᑐᒥᒃ ᐱᕙᒃᑯᑦᑕ ᓄᓇᕗᒻᒥ, 
ᐅᖃᐅᓯᖃᕋᔭᖅᑐᒍᑦ ᓈᒻᒪᑦᑐᒥᒃ. 
 
ᐱᓕᕆᐊᖃᓚᐅᕈᑦᑕ ᐊᑐᑦᑎᐊᖅᑐᓂᒃ. ᐅᖃᐅᓯᖃᕋᔭᖅᑐᒍᑦ ᓱᓕᔪᒥᒃ ᐊᒻᒪᓗ ᑎᒃᑯᐊᑕᐃᖏᓪᓗᑕ ᑭᓇᑐᐃᓐᓇᕐᒥᒃ. 
ᐅᖃᑦᑕᕋ ᓱᓕᔪᖅ. ᐅᓪᓗᒥ, ᖃᓄᐃᓕᐅᕐᓂᕆᔭᕗᑦ ᓈᒻᒪᖏᓪᓚᖅ ᓄᓇᕗᒻᒥ. 
 
ᑕᐃᒃᑯᐊ ᐊᑯᓂᐅᔪᒥ ᓄᓇᕗᒻᒥᐅᑕᐃᑦ ᐊᐅᓚᑕᐅᔪᑦ ᐊᓯᖏᓐᓄᑦ ᒪᑑᑉ ᑐᓂᐊᒍᑦ. ᓲᕐᓗ, ᐊᒥᓱᐊᓘᒻᒪᑕ ᑐᓂᐊᓃᑦᑐᑦ 
ᒪᑑᑉ ᐅᓪᓗᒥᐅᔪᖅ, ᑕᑯᕙᖏᑕᕗᑦ. 
 
ᐊᒥᓲᓗᐊᕐᒪᑕ ᒪᑐᓯᒪᔪᒃᑯᑦ ᐊᒻᒪᓗ ᑕᑯᔭᕆᐊᖃᑦᑕᕗᑦ ᓇᓗᓇᖏᑦᑐᒥᒃ ᐊᒻᒪᓗ ᐅᖃᐅᓯᕆᓗᒍ, ᓴᖅᑭᕐᓗᒋᑦ 
ᐱᓕᕆᐊᖑᔪᑦ. ᒐᕙᒪᒃᑯᑦ ᓄᓇᕗᒻᒥ ᐱᐅᔪᓂᒃ ᐱᑦᔪᑎᖃᑦᑐᑦ ᐊᐱᕆᔭᕋᐃᒐᑦᑎᒍ ᐊᒻᒪᓗ ᑭᐅᔾᔪᑎᖃᕋᐃᒐᒥᒃ, 
ᐅᖃᑉᐸᑦᑐᒍᑦ, ᐄ, ᑐᑭᓯᐊᔪᑦ ᖃᓄᐃᓕᐅᕐᓂᑎᓐᓂᒃ. ᐅᖃᕈᑎᒋᓕᕋᐃᒐᑦᑎᒍ, ᑕᐃᒪ ᐊᑦᔨᒋᖏᓛ. 
 
ᐃᒃᓯᕙᐅᑕᖅ, ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐊᒥᓲᒻᒪᑕ. 2 ᑕᐅᓴᓐ ᐅᕝᕙᓗ 5 ᑕᐅᓴᓐ ᐃᖅᑲᓇᐃᔭᑏᑦ 
ᒐᕙᒪᒃᑯᓐᓄᑦ. ᐅᖃᕋᔭᕈᒪ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ ᑐᒪᑐᒧᖓ ᐱᓕᕆᐊᖑᔪᒧᑦ, ᐃᓚᖓ 
ᐃᖅᑲᓇᐃᔭᖅᑎᖓ ᑐᑭᓯᒐᔭᖏᑦᑐᖅ ᐅᖃᑦᑕᕐᓂᒃ ᐊᒻᒪᓗ ᕿᑎᑦᑎᓅᖅᓯᓕᕐᓗᑎᒃ ᑕᐃᒃᑲᓂ. 
 
ᕿᑎᐊᓅᖅᓯᑐᐃᓐᓇᕐᓂᐊᖅᑐᖅ ᐅᕙᑦᑎᓂ ᓴᐴᓗᑕᓂᒃ ᐊᒻᒪᓗ ᐱᑦᔪᑎᖏᓐᓂᒃ ᐅᖃᐅᔾᔨᖏᓪᓗᓂ ᐊᖏᔪᖅᑳᒥᓄᑦ. 
ᐅᓪᓗᒥᐅᔪᖅ ᐃᖅᑲᓇᐃᔮᖅ ᑕᐃᒪᐃᓕᖅᑐᑦ, ᐃᖅᑲᓇᐃᔭᕈᒪᓐᓂᕈᒪ, ᐃᓕᓐᓂᐊᖅᓯᒪᖏᓪᓗᖓ, 
ᐃᖅᑲᓇᐃᔮᖅᑖᖅᑎᑕᐅᒐᔭᖏᑦᑐᖓ. 
 
ᓱᓕᔪᒥᒃ ᒪᓕᒐᓕᐅᖅᑎᐅᖃᑎᖓ ᐅᖃᕋᑖᕐᒪᑦ, ᓄᓇᕗᒻᒥᐅᑎᒍᑦ, ᐃᓄᐃᑦ ᑐᓂᓯᒍᒪᖃᑦᑕᖏᑦᑐ ᐱᔪᓐᓇᕐᓂᒥᒃ 
ᐅᑎᖅᑎᑦᑎᓂᐊᖅᑎᓪᓗᑕ ᐃᓅᓯᑦᑎᓐᓂᒃ. ᐅᖃᕐᓂᐊᖅᑕᕋ ᓱᓕᔪᖅ. ᐋᓐᓂᖅᑕᐃᓕᒋᑦᓯ, ᐃᓕᒃᓯᓐᓄᑦ ᑎᒍᑦᑕᐃᓕᓯᐅᒃ. 
ᑕᐃᒃᑯᐊ ᓄᓇᕗᒻᒥᐅᑦ, ᖃᓪᓗᓈᑦ ᐃᓄᐃᓘᓐᓂᑦ, ᐅᖃᕐᓂᐊᖅᑕᕋ ᓱᓕᔪᖅ, ᐃᓚᖏᑦ ᐊᖏᔪᖅᑲᐅᑎᐅᔪᑦ 
ᓇᓪᓕᓐᓂᖃᖏᑦᑐᑦ, ᓇᓪᓕᓂᖃᖏᑎᐊᖅᑐᑦ. ᑕᕝᕙᓃᑐᐃᓐᓇᖅᑐᑦ ᑮᓇᐅᔭᐃᓐᓇᖓᓄᑦ. 

ᐅᕙᒍᑦ, ᐊᑯᓂᐊᓗᒃ ᓄᓇᕗᒻᒥᐅᑕᐅᔪᒍᑦ ᐊᑐᖅᓯᒪᔪᒍᑦ ᐃᓚᖓᒍᑦ ᐋᓐᓂᓇᓪᓚᕆᑦᑐᓂᒃ ᐊᒻᒪᓗ ᓱᓕ 
ᓱᕐᕋᒍᓐᓇᖏᑦᑐᒍᑦ. ᒪᓕᒐᖃᑦᑐᒍᑦ ᑐᓐᓂᔭᐅᓯᒪᔪᓂᒃ ᐅᕙᑦᑎᓐᓄᑦ ᐊᕐᕕᐊᕈᑎᖃᑦᑎᑦᑎᓪᓗᑎᒃ. 
ᐱᐅᖏᑦᑐᐊᓘᒐᓗᐊᖅᑲᑕ ᐅᕙᑦᑎᓐᓄᑦ, ᓱᖁᓯᖅᓴᖅᑐᖃᖏᑦᑐᖅ. 
 
ᑕᐃᒪᐃᒍᒪᒍᓐᓃᕋᑦᑕ. ᐃᒻᒥᓃᖅᐸᒃᑐᑦ ᐊᒥᓱᐊᓗᒻᒪᑕ. ᖃᐅᔨᒪᔪᐃᓐᓇᐅᒐᑦᑕ, ᐃᓅᓯᕆᔭᕗᑦ, ᐅᕙᒍᑦ ᐆᒪᔪᑎᒍᑦ, 
ᑕᒪᓐᓇ ᐃᒃᐱᓐᓇᕐᒪᑦᓱᓕ ᐃᓗᑦᑎᓃᒻᒪᑦ ᑕᒪᓐᓇ ᓴᒃᑯᒋᐊᖃᓕᕋᑦᑎᒍᑦ ᑐᑭᓯᓂᕐᓗᒃᑕᐅᓯᒪᓂᕐᒧᑦ. ᖃᐅᔨᒪᓐᖏᒻᒪᑕ 
ᐅᕙᒍᑦ ᑭᖑᒪᔭᖏᓐᓂᑦ. 
 
ᐃᒃᓯᕙᐅᑕᖅ, ᓄᓇᕗᒻᒥᐅᑕᖃᕆᐊᖃᕐᒪᑦ ᓇᓪᓕᓂᖃᖅᑐᓂᒃ ᐃᖅᑲᓇᐃᔭᕈᒪᓂᖃᑦᑎᐊᖅᑐᓂᒃ ᓄᓇᕗᒻᒥ. ᑭᓱᒥᒃ 
ᐅᖃᐅᓯᖃᖅᐳᖓ ᑭᓱᒥᒃ ᓇᓪᓕᓂᕐᒥᒃ ᐅᖃᖅᑎᓪᓗᖓ. ᑕᒪᒃᑯᐊ ᐱᐅᔪ ᐃᓅᓯᑦᑎᓐᓄᑦ ᓄᓇᕗᒻᒥ, ᐱᑕᖃᕆᐊᖃᕐᒪᑦ 
ᓄᓇᕗᒻᒥ ᑭᖑᓐᒪᓪᓗᑎᓗᒍᓗ ᐃᓅᓯᑦᑎᓐᓂᑦ. ᐅᒡᒍᐊᕐᓇᖅᑐᒐᓗᐊᖅ, ᓯᕗᕙᒃᓴᕆᔭᕗᑦ ᐅᕕᒃᑲᐅᔪᑦ 
ᐊᒃᓱᕈᕐᓇᖅᑐᒃᑯᖃᑦᑕᕐᓂᐊᕐᒪᑕ ᐊᒻᒪ ᑮᓇᐅᔭᓕᐅᕈᑎᒃᓴᐅᔪᓄᑦ ᐊᒃᓱᕈᓐᓇᑐᕐᓯᐅᓂᕐᓴᐅᓚᖅᑐᑦ ᓯᕗᓂᑦᑎᓐᓂᒃ 
ᐊᑭᑐᓂᕐᓴᒻᒪᕆᐅᓛᕐᒪᖅ. 
 
ᐋᖅᑭᒃᓯᓯᒪᔭᕆᐊᖃᕐᓂᐊᖅᑐᑦ ᓯᕗᓂᑦᑎᓐᓂᒃ ᑮᓇᐅᔭᓕᐅᕈᑎᒃᓴᐅᔪᓂᒃ ᑕᐃᒃᑯᐊ ᐃᒻᒥᓂᒃ ᒪᑭᑕᔪᓐᓇᓛᕐᒪᑕ. 
ᑕᐃᒃᑯᐊ ᐅᕕᒃᑲᐅᔪᑦ ᓴᓐᖏᓂᖅᑖᖅᑎᕆᐊᖃᕋᑦᑎᒍᑦ ᓴᓐᖏᓂᖅᑖᕈᓐᓇᕐᓂᐊᕐᒪᑕ. ᒫᓐᓇᐅᔪᖅ, ᐅᓪᓗᒥᐅᔪᖅ, ᐅᑭᐅᑦ 
ᑎᓴᒪᑦ ᐊᓂᒍᖅᑎᓪᓗᒋᑦ ᐅᕙᒍᑦ ᐱᓕᕆᐊᒃᓴᕆᓇᓱᐊᖅᑕᕗᑦ ᒐᕙᒪᒃᑯᓪᓗᑕ, ᓴᐳᒻᒥᔾᔪᑎᒃᓴᒥᒃ ᐱᑕᖃᓐᖏᒻᒪᑦ ᐊᒻᒪ 
ᐊᑐᖅᑕᐅᔪᓐᓇᖅᑐᓂᒃ ᐊᑐᐃᓐᓇᐅᔪᓂᒃ ᐅᕕᒃᑲᕆᔭᑦᑎᓐᓄᑦ, ᓴᓇᔭᐅᓯᒪᔪᓂᒃ ᓄᓇᕗᑦ ᒐᕙᒪᒃᑯᖏᓐᓂᑦ, ᑲᓇᑕᐅᑉ 
ᒐᕙᒪᒃᑯᖏᓐᓂᑦ, ᒪᓕᒐᐅᔪᑦ ᐅᕙᑦᑎᓐᓄᖅᑕᐅᓯᒪᔪᑦ ᑐᓂᔭᐅᓯᒪᑐᐃᓐᓇᖅᑐᔭᕐᒪᑕ ᑕᒪᓐᓇ ᓄᓇᕗᑦ 
ᒪᓕᒐᖃᖁᑐᐃᓐᓇᖅᑐᒍ ᓱᕐᓗ. ᐅᖃᐅᔾᔭᐅᓯᒪᓂᑐᐃᓐᓇᖅᑎᓐᓄᑦ ᑕᐃᒪᐃᓕᐅᕆᐊᖃᕐᓂᐊᕋᑦᑕ. 
 
ᑕᒪᓐᓇ ᓱᓕᕙ. ᒐᕙᒪᒃᑯᑦ ᐃᓗᐊᓂ ᐋᖅᑭᒃᓯᒪᑎᓪᓗᒋᑦ, ᓇᒻᒥᓂᖅ ᐱᔪᒪᔭᑦᑎᓐᓂᒃ ᐋᖅᑭᒃᓯᒪᔭᕆᐊᖃᕋᑦᑕ, ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᑭᖑᒪᔭᑐᐃᓐᓇᐅᖏᑦᑐᓂᒃ, ᕙᓐᑯᕙᒥ ᑭᖑᒻᒪᔭᑐᐃᓐᓇᐅᖏᑦᑐᓂᒃ, ᓴᔅᑳᑦᓯᕗᐊ ᒐᕙᒪᒃᑯᖏᑕ 
ᐱᔪᒪᔭᖏᓐᓂᐅᖏᑦᑐᖅ, ᓄᕙ ᓯᑯᓴᓗᓐᓂᑦ, ᐅᕙᒍᑦ ᒐᕙᒪᒋᔭᕗᑦ, ᓄᓇᕗᒻᒥᐅᖑᓪᓗᑕ. 
 
ᐅᖃᖃᑦᑕᕆᐊᖃᓕᕋᑦᑕ ᐅᕙᒍᑦ ᐱᔪᒪᔭᖏᓐᓂᒃ, ᑕᒪᒃᑯᐊ ᓄᓇᕗᒻᒥᐅᑕᐅᔪᑦ ᓄᓇᕗᒻᒥᐅᑕᐅᓐᖏᑐᓪᓗ 
ᐃᖅᑲᓇᐃᔭᖃᑎᒌᒍᓐᓇᕐᓂᐊᕐᒪᑕ, ᐱᓕᕆᖃᑎᒋᖃᑦᑕᖁᔭᐅᓪᓗᑎᒃ ᒐᕙᒪᒃᑯᖏᓐᓄᑦ, ᑕᒪᓐᓇ ᐅᖃᐅᓯᕆᓂᐊᖅᑕᑕᕋ 
ᓱᓕᔪᖅ, ᓄᓇᕗᒻᒥᐅᑕᐅᓪᓗᑕ, ᐃᓄᒃᑕᖃᓚᐅᓐᖏᑉᐸᑦ ᓄᓇᕗᒻᒥ, ᑕᒫᓂ ᓄᓇᒥ, ᑲᓇᑕᒥ ᒐᕙᒪᒃᑯᖏᓐᓂᑦ 
ᐊᐅᓚᑕᐅᒐᔭᕐᒪᑦ ᓄᓇᕗᑦ ᒐᕙᒪᖃᕋᔭᓐᖏᑦᑐᖅ ᑕᒪᓐᓇ ᓇᒻᒪᒃᑲᔭᕋᓂ. 
 
ᐄ, ᑕᐃᒃᑯᐊ ᒐᕙᒪᒃᑯᓚᐅᖅᑐᑦ ᑕᐃᒃᑯᐊᓗ ᐊᕆᐅᓚᐅᖅᑐᑎᒍᑦ. ᐊᑐᖃᑦᑕᓚᐅᕋᑦᑕ ᐊᑐᖅᑕᐅᔪᒥᒃ, ᑕᐃᒪᓕ 
ᐋᖅᑭᒃᓯᔪᒪᓕᓚᐅᖅᐳᒍ ᓇᒻᒥᓂᖅ ᒐᕙᒪᒋᔭᑦᑎᓐᓂᒃ ᐱᔾᔪᑎᒋᓪᓗᒋᑦ ᒐᕙᒪᒋᖃᑦᑕᓚᐅᖅᑕᕗᑦ ᐅᕙᑦᑎᓐᓂᒃ 
ᐱᔪᒪᔭᑦᑎᓐᓂᒃ ᐱᔨᑦᑎᓚᐅᓐᖏᒻᒪᑕ. 
 
ᓇᒻᒥᓂᖅ ᐊᐅᓚᑎᑦᑎᔪᒪᓕᓚᐅᕋᑦᑕ ᐊᓯᑦᑎᓐᓄᑦ ᐃᓄᓐᓄᑦ ᐊᐅᓚᑕᐅᔪᓐᓃᕐᓗᑕ. ᑕᒪᒃᑯᐊ ᐊᒥᓱᑦ ᐱᖁᔭᒃᓴᐅᔪᑦ 
ᓄᓇᕗᒻᒧᖅᐸᒃᑐᑦ ᑕᑯᒃᓴᐅᖏᑦᑐᓂᒃ ᐃᔨᕐᓯᒪᔪᓂᒃ ᐊᕝᕕᐊᕈᑎᖃᕐᒪᑕ. ᑕᐃᒃᑯᐊ ᓇᕿᑦᑎᖁᔨᑐᐃᓐᓇᖅᑐᔭᕐᒪᑕ 
ᒐᕙᒪᒃᑯᓗᑕ ᓴᓂᕐᕙᑕᐅᑐᐃᓐᓇᕐᓂᐊᕐᒥᔪᓂᒃ ᓄᓇᕗᒻᒥᐅᖑᒐᑦᑕ. 
 
ᐅᕙᑦ, ᐃᓅᓪᓗᑕ, ᐃᒃᐸᒃᓴᖅ, ᑕᒪᐅᓐᖓᕋᑦᑕ. ᐅᖃᐅᑦᔭᐅᓚᐅᕐᓯᒪᔪᖓ ᒪᐅᓐᖓᓚᐅᖅᑎᓐᓇᖓ, ᖁᕕᐊᒃᑐᖓ 
ᓄᓇᕗᒻᒥᐅᑕᓪᓚᕆᐅᒐᒪ. ᑭᓯᐊᓂᑦᑕᐅᖅ, ᐃᖏᕐᕋᓪᓗᑕ ᐊᑐᕆᐊᒃᑯᑦ ᓄᓇᒧᕆᐊᒧᑦ, ᑕᑯᖅᑲᐅᖏᑦᑎᐊᖅᑐᑕ ᐅᕙᒍᑦ 
ᒐᕙᒪᒃᑯᖏᓐᓂᑦ ᓇᒻᒥᓂᖃᖅᑐᓂᒃ ᒐᕙᒪᒃᑯᓂᖓᕐᓯᒪᔪᓂᒃ. 

ᐊᒥᓱᒻᒪᑕ ᑳᑦᑐᑦ, ᐃᒻᒥᓂᒃ ᓂᕿᒃᓴᕐᓯᐅᖅᑐᑦ ᖃᓄᖅ ᕿᒥᕐᔪᑎᒃᓴᖃᕐᓇᑎᒃ ᐃᓚᒥᓂᒃ. ᑕᒪᒃᑯᐊ ᐱᑕᖃᕆᐊᖃᖅᑐᓂᒃ 
ᐱᖃᕐᔪᑐᐃᓐᓇᖅᑐᑦ ᒐᕙᒪᒃᑯᓪᓗ ᑕᒪᒃᑯᓂᖓ ᑕᑯᓐᓇᖅᑐᔭᓐᖏᑦᑐ. 
 
ᓵᓐᖓᖅᑎᒋᐊᖃᖅᑕᕗᑦ ᐃᓄᖁᑎᕗᑦ ᐱᑕᖃᖁᓪᓗᒍᑦ ᓇᒻᒥᓂᖅ ᐱᓯᒪᒍᓐᓇᕐᓂᕐᒥᒃ ᐊᒻᒪᓗ ᐱᔾᔪᑎᖃᑦᑎᓪᓗᒋᑦ 
ᐱᔪᓐᓇᖅᓯᓂᐊᕐᒪᑕ. ᐅᕙᒍᑑᖏᑦᑐᖅ. ᐃᑲᔪᕆᐊᖃᑦᑐᒍᑦ ᓄᓇᕗᒻᒥᐅᑕᓕᒫᓂᒃ ᒪᑭᑕᒍᓐᓇᕐᓂᐊᕐᒪᑕ. 
ᑐᓂᒋᐊᖃᑦᑕᕗᑦ ᓴᓐᖏᓂᕐᒥᒃ ᒪᑭᑕᒍᓐᓇᖁᓪᓗᒋᑦ ᐃᒻᒥᓂᒃ. 
 
ᐃᓅᓯᖅ, ᐆᑦᑑᑎᒋᓗᒍ, ᐃᓄᓕᕆᓂᕐᒧᑦ ᐱᓕᕆᐊᖑᕙᑦᑐᑦ ᐊᖏᔪᐊᓘᓯᒪᒻᒪᑦ ᐋᓐᓂᓇᖅᓯᒪᓪᓗᓂ ᐊᒥᓱᓄᑦ 
ᐃᓄᓐᓄᑦ, ᐃᑲᔪᓂᖃᖔᕋᓂ. ᒪᓕᒐᓕᐅᖅᑎᐅᓪᓗᑕ ᒪᓕᒐᓕᐅᖅᕕᒻᒧᑦ, ᐊᑐᕐᓂᕈᑦᑕ ᓈᒻᒪᖏᑦᑐᒥᒃ, ᑕᐃᒪᓕ, ᓲᕐᓗ, 
ᑭᓱᑐᐃᓐᓇᕐᒧᑦ ᑲᑕᑦᑎᑕᐅᓇᓱᔾᔪᐊᓕᖅᑯᒍᑦ, ᒥᑭᔫᒐᓗᐊᕈᓂᒃ ᖃᓄᐃᓕᐅᕈᑎᒥᓂᖅ ᓈᒻᒪᖏᑦᑐᖅ, ᒪᒥᐊᓇᖅ, 
ᐱᕕᒃᓴᐃᒍᑎᒐᒪ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᑲᕐᕆᐊᓗᒃ, ᐅᖃᐅᓯᕆᔭᑎᑦ ᑐᕌᖅᑎᒋᐊᖃᕋᕕᒋᑦ ᑕᒪᑐᒧᖓ ᐃᖅᑲᓇᐃᔮᓄᑦ 
ᓇᓗᓇᐃᖅᓯᒪᔭᐅᓂᖏᓐᓄᑦ ᐅᖃᐅᓯᕆᔭᑦᑎᓐᓄᑦ ᒫᓐᓇ ᖃᓄᖅ ᐋᖅᑭᒋᐊᕈᓐᓇᕐᒪᖔᑕ ᓇᓗᓇᐃᖅᓯᒪᕙᓐᓂᖏᑦ 
ᓄᓇᕗᒻᒥ ᓄᓇᕗᒻᒥᐅᑦ ᐃᖅᑲᓇᐃᔭᓕᕈᓐᓇᓂᖅᓴᐅᖁᓪᓗᒋᑦ ᐊᕐᕕᐊᕈᑎᖃᖏᓪᓗᑎᒃ. 
 
ᑕᐃᒪ, ᑐᑭᓕᐊᑦᑎᑦᑎᓂᖅᓴᐅᓗᓯ ᐃᖅᑲᓇᔮᒃᓴᓄᑦ ᓇᓗᓇᐃᖅᑯᑎᖏᓐᓄᑦ, ᒥᓂᔅᑕᐃᑦ ᐅᖃᐅᓯᖏᑎᒍᑦ. ᖁᔭᓐᓇᒦᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᓱᓕᕗᑎᑦ. 
 
ᐅᖃᖅᑲᐅᔭᕋ, ᑕᑯᓚᐅᕋᒪ ᓄᓇᕗᒻᒥᐅᒥᒃ ᐃᖅᑲᓇᐃᔭᓚᐅᖅᓯᒪᖏᑎᐊᒻᒪᕆᑦᑐᒥᒃ, ᐅᕙᓂᓗ ᓄᓇᓕᓐᓂᑕᐅᖅ 
ᖃᒪᓂᖅᑐᐊᒥ. ᐊᒥᓱᐊᓘᒻᒪᑦ ᐃᓪᓗᐃᑦ ᑕᕝᕙᓂ. ᐊᒥᓱᐊᓘᓪᓗᑎᒃ ᐃᖅᑲᓇᐃᔮᑦ ᓴᖅᑭᖅᑕᐅᓯᒪᔪᑦ ᑕᒪᑐᒧᖓ, 
ᐃᖅᑲᓇᐃᔭᖅᑎᑕᐅᓕᓚᐅᖅᓯᒪᒐᑎᓪᓗ ᓄᓇᒋᔭᖓᓂ. 
 
ᐅᖃᐅᓯᖃᑦᑐᖓ ᐃᖅᑲᓇᐃᔮᓂᒃ, ᑭᓯᐅᓂ ᐃᑉᐱᒋᖏᑕᐃᑦ. ᐃᖅᑲᓇᐃᔮᒧᑦ ᓴᖅᑭᖅᑐᖃᕋᐃᒻᒪᑦ ᖃᒪᓂᖅᑐᐊᒥ, 
ᐃᓛᖃᐃ ᐃᖅᑲᓇᐃᔭᖅᑎᑖᕆᐊᖃᖑᓱᒻᒪᑕ ᓂᐅᕙᐅᓛᒥᐅᑕᒥᒃ ᐃᖅᑲᓇᐃᔮᒃᓴᖃᖏᓗᐊᕐᒪᑕ ᓂᐅᕙᐅᓛᒥ ᐊᒻᒪᓗ 
ᐱᔪᓐᓇᑎᐊᖅᑐᑎᒃ ᐊᒻᒪᓗ ᐃᖅᑲᓇᐃᔭᕈᓐᓇᖅᑐᑎᒃ ᐊᑐᖅᑐᓯᐅᓪᓗ ᑕᒪᓐᓇ. ᐅᖃᑦᑐᖓ ᓱᓕᔪᒥᒃ. 
 
ᐅᖃᕆᐊᖃᕋᑖᕋᒪ ᓱᓕᔪᓂᒃ ᐅᖃᐅᔾᔭᐅᖃᐅᒐᒪ ᐅᐊᑦᑎᐊᕈᑦᑎᐊᖅ. ᐃᓄᐃᑦ ᑕᒫᓂ ᐃᖅᑲᓇᐃᔭᕈᓐᓇᖅᑐᑦ 
ᖃᒪᓂᖅᑐᐊᒥ ᐃᖅᑲᓇᐃᔭᖅᑎᑕᐅᖃᑦᑕᖔᓕᕐᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᑲᕐᕆᐊᓗᒃ. ᓈᒻᒪᓯᔾᔪᔾᔭᐅᒐᕕᑦ. ᑐᓂᓂᐊᓕᕋᒃᑯᑦ ᐃᖅᑭᑐᕐᒧᑦ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᓱᑉᐳᖓ ᐅᖃᕈᑎᖃᕋᑦᑕ ᐃᖅᑲᓇᐃᔮᓄᑦ 
ᓇᓗᓇᐃᖅᑕᐅᓯᒪᕙᓐᖏᓐᓂᒃ. 

ᒥᓂᔅᑕ ᕿᓚᕝᕙᖅ ᒥᓂᔅᑕᐅᑎᓪᓗᒍ, ᒥᓂᔅᑕᐃᑦ ᐅᖃᐅᓯᖏᓐᓃᑎᓪᓗᒍ ᐃᖅᑲᓇᐃᔮᓄᑦ 
ᓇᓗᓇᐃᖅᑕᐅᓯᕙᒪᓐᓂᖏᓐᓄᑦ ᐊᒻᒪᓗ ᖁᕕᐊᓱᒃᑐᖓ ᐅᖃᕆᐊᖅᓴᖅ ᐅᖃᕈᑎᒋᓕᕐᒥᒐᑦᑎᒍ. ᓯᕗᓪᓕᖅᐹᒥ, 
ᒪᓕᒐᓕᐅᖅᑎᓐᖑᕋᑦᑕ ᒪᓕᒐᓕᐅᖅᕕᒻᒧᑦ, ᖁᕕᐊᓱᓪᓚᕆᓚᐅᖅᓯᒪᒐᒪ. ᐊᓯᒃᑲᓗ ᖁᕕᐊᓱᒃᑐᑎᒃ. 
 
ᑐᓵᑦᑎᐊᑲᐃᓐᓇᕈᓐᓇᖅᑮᑦ. ᐅᖃᐅᓯᖃᑦᑐᖓ ᐃᓄᒃᑎᑐᑦ, ᓈᓚᑦᑕᐅᑦᑎᐊᑲᐃᓐᓇᕐᓚᒐ ᐊᒻᒪᓗ ᑐᓵᔾᔪᑏᑦ ᐋᖅᑭᓪᓗᒍ. 
 
ᓯᕗᓪᓕᖅᐹᒥ, ᒪᓕᒐᓕᐅᖅᑎᖑᕋᑦᑕ ᒪᓕᒐᓕᐅᖅᕖᒻᒧᑦ ᓄᓇᕗᒻᒥ, ᖃᐅᔨᒪᓪᓗᑕᓗ ᐊᒻᒪᓗ ᐃᓱᒪᓪᓗᑕ 
ᐊᒥᓲᓕᕐᓂᐊᖅᑐᑦ ᐃᖅᑲᓇᐃᔮᒃᓴᐃᑦ ᐃᓄᖏᓐᓄᑦ ᓄᓇᕗᒻᒥ, ᐱᓗᐊᖅᑐᒥᒃ ᓅᑎᕆᓂᕐᓂᒧᑦ ᓄᓇᓕᐅᔪᓂᒃ 
ᐱᓕᕆᐊᒃᓴᓂᒃ, ᓯᕗᓪᓕᖅᐹᑦᑎᐊᒥ ᐊᐱᖅᑯᑎᒋᓚᐅᖅᓯᒪᔭᕋ ᑕᒪᒃᑯᐊ ᓅᑎᕕᐅᓯᒪᔪᑦ ᓄᓇᓖᑦ, ᐃᓄᐃᑦ 
ᑐᓂᔭᐅᓂᐊᕐᒪᖔᑕ ᐃᖅᑲᓇᐃᔮᓂᒃ ᖃᐅᔨᒪᒐᒪ ᐊᒥᓱᐊᓗᐃᑦ ᐃᓄᐃᑦ ᓂᕆᐅᓚᐅᖅᑐᑦ ᐃᖅᑲᓇᐃᔭᓕᕆᐊᖅᓴᖅ 
ᒐᕙᒪᒃᑯᓐᓄᑦ ᓄᓇᕗᒻᒥ. 
 
ᐅᖃᖅᓯᒪᕗᖅ ᐅᕙᓂ ᐃᒪᓐᓇᐅᒋᐊᖃᓚᐅᖅᑐᑦ ᐅᖓᑖᓂ ᓇᑉᐸᓪᓗᐊᖏᑕ ᐃᓄᐃᑦ ᐃᖅᑲᓇᐃᔭᖅᑐᑦ. 
ᑎᑭᓐᓇᓱᒋᐊᖃᖅᑐᓂᒃ 80-ᒧᑦ ᐅᑭᐅᑦ ᐊᒥᓱᓗᐊᓐᖏᑦᑐᑦ. ᑕᒪᒃᑯᐊ ᐱᔾᔪᑎᒋᓪᓗᒋᑦ, ᐅᓪᓗᒥᐅᔪᖅ ᕿᒥᕐᕈᓪᓗᒍ, 
ᑕᒪᓐᓇ ᑲᓐᖑᓱᓐᓇᕐᒪᑦ, ᑕᒪᓐᓇ ᑐᕌᖅᑕᐅᑎᓐᓇᓱᐊᓚᐅᖅᑕᕗᑦ ᑎᑭᓚᐅᓐᖏᒻᒪᑦ. 
 
ᒪᓕᒐᓕᐅᖅᑎᓐᖑᕋᑖᖅᑎᓪᓗᑕ, 50%-ᖃᓚᐅᓐᖏᑦᑐᒍ, 40%-ᖑᔪᑦ ᐃᓄᐃᑦ ᐃᖅᑲᓇᐃᔭᖅᑐᑦ. ᑕᒪᓐᓇ ᕿᒥᕐᕈᓪᓗᒍ, 
ᓂᕈᐊᖅᑕᐅᔪᒪᓚᐅᖅᑐᒍ ᒪᓕᒐᓕᐅᕐᕕᒻᒧᑦ ᐅᖃᐅᑎᖃᑦᑕᖅᑐᒋᓪᓗ ᐃᓄᖁᑎᒋᔭᕗᑦ ᐃᖅᑲᓇᐃᔭᒃᓴᖃᓚᐅᕐᒪᑕ. 
 
ᑲᓐᖑᑎᓐᓇᒻᒪᕆᒃᐳᖅ ᑎᑭᓯᒪᑐᐃᓐᓇᖅᑕᕗᑦ 40%-ᖓ. ᐊᒃᓱᐊᓗᒃ ᖁᕕᐊᓱᓚᐅᖅᑐᑕᒍ ᒥᓂᔅᑕᐃᑦ ᐅᖃᐅᓯᖏᓐᓂᒃ 
ᑕᐃᒃᑯᓄᖓ ᐃᖅᑲᓇᐃᔭᖑᔪᑦ ᖃᓄᐃᑦᑐᓂᖏᓐᓂᒃ ᓇᓗᓇᐃᕐᓯᓯᒪᔪᑦ ᑕᐃᒪᓕ ᑲᔪᓯᓚᐅᖅᐸᑕ 
ᐅᖃᖃᑦᑕᓚᐅᖅᑕᒥᓂᒃ. 
 
ᖃᐅᔨᒪᓪᓚᕆᓐᖏᑦᑐᖓ ᓇᓕᐊᒃ ᐃᓄᐃᑦ ᓇᓪᓕᐊᓪᓗᓐᓂ ᐃᖅᑲᓇᐃᔭᖅᑐᓕᕆᔨᒃᑯᑦ ᐃᖅᑲᓇᐃᔮᖅᑖᑎᑦᑎᕙᒻᒪᖔᑕ 
ᐊᐱᖅᓱᖅᐸᒻᒪᖓᑕ ᓂᕈᐊᖅᐸᒻᒪᖔᑕ ᐃᖅᑲᓇᐃᔭᖅᑎᒃᓴᐅᔪᓂᒃ ᐃᖅᑲᓇᐃᔭᖑᔪᓄᑦ ᒐᕙᒪᒃᑯᓐᓂ. ᖃᐅᔨᒪᓐᖏᑦᑐᖓ 
ᑭᓇᒃᑯᒻᒪᖔᑕ. ᐅᖃᖃᑎᒋᓚᐅᕐᓯᒪᓐᖏᓐᓇᒃᑭᑦ. 
 
ᐸᓯᔭᐅᖃᑕᐅᔪᓐᓇᖅᑐᖓ ᐅᕙᓐᓂ ᖃᐅᔨᓇᓱᐊᓚᐅᕐᓯᒪᓐᖏᒻᒥᒐᒪ. ᓯᕗᓂᑦᑎᓐᓂᒃ ᑕᑯᔪᒪᔪᖓ, 
ᐊᐱᕐᓱᐃᓐᓇᖃᑦᑕᓱᕆᔭᕋ ᒥᓂᒡᑕᐅᔪᖅ ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ ᐃᓄᓕᕆᔨᐅᔪᑦ 
ᐃᓄᐃᓐᓇᐅᔭᕆᐊᖃᕐᒪᑕ ᑐᑭᓯᐊᓂᕐᓴᐅᓪᓗᑎᒃ ᐃᓄᐃᑦ ᐱᔪᒪᔭᖏᓐᓄᒃ. ᐃᖅᑲᓇᐃᔭᖅᑎᑦᑖᕐᓗᓯ ᐃᓄᓐᓂᒃ 
ᐃᓄᓕᕆᔨᐅᓂᐊᖅᑐᓂᒃ ᖃᐅᔨᒪᒻᒪᑦ ᐃᓕᖅᑯᓯᒥᓐᓂᒃ ᑐᑭᓯᐊᓂᕐᓴᐅᓪᓗᑎᓪᓗ ᐃᓕᖅᑯᓯᐅᔪᓂᒃ ᐱᖅᑯᓯᑎᓐᓂᒃ 
ᐊᒻᒪᓗ ᐅᒃᐱᕆᔭᑦᑎᓐᓂᒃ. 
 
ᐊᔾᔨᒌᓐᖏᑦᑕᖏᓐᓂᒃ ᓂᕆᕙᒃᑲᑦᑕ ᐊᒻᒪᓗ ᐊᔾᔨᒌᓐᖏᑦᑐᓂᒃ ᐅᒃᐱᕈᓱᒃᑐᑕ ᐃᓱᒪᒋᔭᕗᓪᓗ ᑕᒪᒃᑯᓇᓐᖓᑦ ᑲᓇᑕᒥ 
ᐊᕕᒃᑐᕐᓯᒪᔪᖏᓐᓂᒃ, ᐊᔾᔨᖏᓐᖏᐊᕐᔪᒻᒥᒪᑕ ᐃᓕᖅᑯᓯᐅᒧᑦ ᓄᓇᕗᒻᒥ ᓄᓇᓕᐅᔪᓂ. ᐅᖃᐃᓐᓇᓱᖑᒐᒪ 
ᐊᔾᔨᐅᓐᖏᓐᓂᑎᓐᓂᒃ ᓯᓚᕐᔪᐊᕐᒥᐅᑕᐅᖃᑎᑦᑎᓐᓂᒃ. ᓯᕗᓪᓕᖅᐹᒥᒃ ᑕᐃᒪᐃᑦᑐᓂ ᐱᓕᕆᑎᑕᐅᓯᒪᒐᑦᑕ ᓄᓇᕗᒻᒥ. 
 
ᖃᐅᔨᒪᓐᖏᓐᓇᑦᑕ ᖃᓄᖅ ᐅᕙᑦᑎᓐᓂᒃ ᒪᒥᓴᕆᐊᖃᕐᓂᑎᓐᓂᒃ. ᐊᑯᓂᐅᔪᓐᓇᕐᒪᑦ ᐊᒥᓱᓪᓗᑎᓪᓗ 
ᐅᖃᐅᓯᕆᕙᒃᑕᕗᑦ ᐱᓕᕆᐊᕆᔭᕆᐊᖃᕋᑦᑎᒍᑦ ᒪᓕᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ. ᐅᖃᑐᐃᓐᓇᕐᓗᒍ. ᐃᓄᐃᑦ 
ᖃᐅᔨᒪᔭᑐᖃᖏᑦ ᓇᒻᒪᒍᓐᓂᕐᒪᑦ. 

ᐃᓄᓕᕆᔨᐅᔪᑦ ᕼᐊᒻᓚᒃᑯᓪᓗ ᐃᖅᑲᓇᐃᔭᖅᑎᖏᑦ ᐱᓕᕆᖃᑎᒋᒋᐊᖃᓕᖅᑐᑦ ᑕᒪᒃᑯᐊ ᐱᐅᓂᕐᓴᐅᖁᓪᓗᒋᑦ 
ᐃᓄᓐᓄᑦ ᑕᐃᒃᑯᐊ ᐅᐸᒍᑎᔪᓐᓇᕐᓂᐊᕐᒪᑕ ᐃᓄᓕᕆᔨᒃᑯᓐᓄᑦ ᐱᐅᒻᒪᕆᒃᑲᔭᖅᑐᓂᓗ ᑕᒪᒃᑯᐊ ᐃᖅᑲᓇᐃᔮᒃᓴᐅᔪᑦ 
ᐱᓇᓱᐊᖅᑕᖏᑦ ᑐᓂᔭᐅᔪᓐᓇᖅᐸᑕ ᕼᐊᒻᓚᒃᑯᓐᓄᑦ ᓂᕈᐊᖃᑦᑕᕐᓂᐊᕐᒪᑕ ᐃᓄᓐᓂᒃ ᐃᓄᓕᕆᔨᐅᓂᐊᖅᑐᓂᒃ 
ᑕᒪᒃᑯᐊ ᓇᓪᓕᓂᖃᑦᑎᐊᕆᐊᖃᕐᒪᑕ ᑐᑭᓯᐅᒪᒋᐊᖃᖅᑐᑎᓪᓗ ᐃᓄᐃᑦ ᐃᓕᖅᑯᓯᖏᓐᓂᒃ 
ᐃᖅᑲᓇᐃᔭᖃᑎᖃᕐᓂᐊᖅᐸᑕ ᐃᓄᓐᓂᒃ. 
 
ᖃᐅᔨᒪᔪᓐᓇᕆᐊᖃᕋᑦᑕ ᐃᓄᖏᓐᓂ ᓄᓇᓕᐅᔪᓂ ᐃᓕᖅᑯᓯᖏᓪᓗ ᖃᐅᔨᒪᓗᒋᑦ ᐃᖅᑲᓇᐃᔭᖃᑎᒋᓂᐊᕐᓗᒋᑦ. 
ᐃᑲᔪᒪᓂᖃᕆᐊᖃᕐᒪᑕ ᔭᒐᐃᑎᑦᑎᑕᐃᓕᒪᓗᑎᓪᓗ ᑐᑭᓯᐅᒪᖃᑎᒌᓪᓗᑎᓪᓗ ᐃᓄᐃᑦ ᐃᓕᖅᑯᓯᖏᓐᓂᒃ 
ᑐᑭᓯᐊᓗᓂᒋᑦ ᐃᑲᔪᕈᓐᓇᖃᑦᑕᕐᓂᐊᕋᒥᒋᑦ. 
 
ᑕᒪᒃᑯᐊ ᑕᑯᔪᒪᔭᒃᑲ ᒐᕙᒪᒃᑯᑦ ᐃᖅᑲᓇᐃᔭᒃᑕᐅᔪᓂᒃ ᓴᖅᑭᓕᕋᐃᑉᐸᑕ ᑎᑎᕋᖅᑎᓪᓗᒋ, ᐱᓗᐊᖅᑐᒥᒃ ᐃᓄᓕᕆᔨᓄᑦ, 
ᐃᖅᑲᓇᐃᔮᖅᑖᑎᑦᑎᔭᕋᐃᒐᑦᑕ ᐃᓄᓕᕆᔨᓂᑦ. ᑕᒪᒃᑯᐊ ᐃᓄᐃᑦ, ᐅᖃᓐᖏᑦᑐᖓ ᑕᒪᒃᑯᐊ ᐱᐅᒋᓐᖏᓐᓂᕋᕐᓗᒋᑦ 
ᐃᓄᓐᓂᒃ ᐃᑲᔪᖅᑎᐅᔪᑦ ᐃᓄᓕᕆᔨᐅᔪᑦ ᓄᓇᑦᑎᓐᓄᖅᐸᒃᑐᑦ, ᐅᖃᕋᓱᑐᐃᓐᓇᖅᑐᖓ ᑐᑭᓯᐊᔭᕆᐊᖃᕐᒪᑕ 
ᐅᖃᐅᓯᑦᑎᓐᓂᒃ, ᐃᓕᖅᑯᓯᑦᑎᓐᓂᒃ, ᐃᒃᐱᒋᔭᑦᑎᓐᓂᒃ, ᐃᖅᑲᓇᐃᔭᕈᓐᓇᕐᓂᐊᖅᐸᑕ ᓄᓇᑦᑎᓐᓂ. 
 
ᐊᕝᕕᐊᕈᑎᑕᖃᕆᐊᖃᓐᖏᑦᑐᖅ. ᐃᒪᐃᑦᑕᕆᐊᖃᓐᖏᑦᑐ ᐃᖅᑲᓇᐃᔭᖅᑖᐅᑎᒋᔪᓐᓇᕋᕕᑦ ᐸᐃᒃᐸᖃᕋᕕ 
ᐃᓯᑐᐃᓐᓇᕈᓐᓇᕋᕕᓪᓗᓐᓂ ᐊᓪᓚᕝᕕᒻᒧᑦ. ᑕᐃᒪᐃᑦᑑᖏᒻᒪᑦ. ᐃᓱᒪᓗᒍᑎᖃᕐᒥᒐᒪ, ᑖᒃᑯᐊ ᐃᓕᖅᑯᓯᓕᕆᔨᒃᑯᑦ, 
ᐃᖅᑲᓇᐃᔭᖅᑎᖏᑦ ᐃᓕᖅᑯᓯᓕᕆᔨᒃᑯᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐊᖏᔪᖅᑲᐅᑕᐅᓂᕐᓴᓂ ᐃᖅᑲᓇᐃᔭᖃᖅᑐᑦ 
ᑐᑭᓯᐊᓪᓚᕆᓐᖏᒻᒪᑕ. 
 
ᑕᒪᒃᑯᐊ ᐊᖓᔪᖅᑲᐅᑕᐅᓂᕐᓴᓂᒃ ᐃᖅᑲᓇᐃᔮᖃᖅᑐᑦ ᐃᓕᖅᑯᓯᓕᕆᔨᒃᑯᓐᓂᓄᑦ ᖃᐅᔨᒪᔭᕆᐊᖃᕐᒪᑕ ᐃᓄᐃᑦ 
ᐃᓕᖅᑯᓯᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᖅᑭᑦᑐᖅ. ᐊᑎᓕᐅᕐᓯᒪᔪᖃᒃᑲᓐᓂᖅᑐᖅ. ᐱᖓᓱᑦ ᕼᐊᕕᐅᔭᖅ 
ᑭᖑᓪᓕᐅᓂᐊᓕᕐᒥᔪᖅ. ᖁᔭᓐᓇᒦᒃ. 
 
Hᐊᕕᐅᔭᖅ (ᑐᓵᔨᑎᒍᑦ); ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑯᓂᑲᓪᒪᐅᓂᐊᖅᐸᓪᓚᐃᒐᑦᑕ ᓄᖅᑲᕆᐊᕈᒪᓕᖅᑐᖓ. 
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᒪᓕᒐᓕᐅᖅᑎᐅᔪᖅ ᐱᒋᐊᖅᑎᑦᑎᔪᖅ ᓄᖅᑲᕆᐊᕈᒪᓕᖅᑐᓂ ᓂᕈᐊᖅᑎᑦᑎᓂᐊᓕᕋᒪ. 
ᐱᒋᐊᖅᑎᑎᓯᒪᔪᖃᕐᒪᑦ ᒫᓐᓇᐅᔪᖅ. 
 
ᑕᐃᒪᓕ ᓇᖏᕐᓯᓂᐊᓕᖅᐳᖓ ᓄᖅᑲᕆᐊᕐᓂᐊᕐᓗᑕ, ᐅᖃᖅᑎᐅᔪᖅ ᒪᓕᒐᓕᐅᕐᕕᒻᒧᕈᓐᓇᕐᓯᔪᖅ. ᖁᔭᓐᓇᒦᒃ, 
ᖃᐅᑉᐸᑦ ᑕᑯᓛᖅᐳᒍᑦ. 
 
ᐅᖃᖅᑎ: ᐅᑎᓪᓗᑕ ᑲᑎᒪᔾᔪᑎᒃᓴᑎᓐᓄᑦ ᐅᓪᓗᒥ, ᑲᑎᒪᔾᔪᑎᒃᓴᖅ 20, ᐅᓂᒃᑳᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ. 
ᐃᒃᓯᕙᐅᑕᖅ. ᐃᒃᑲᕐᕆᐊᓗᒃ. 
 

ᑲᑎᒪᔾᔪᑎᒃᓴᖅ 20: ᐅᓂᒃᑳᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑲᑎᒪᔨᑐᐃᓐᓇᐃᑦ ᐃᓱᒪᒋᔭᖃᑉᐸᓪᓕᐊᕗᑦ ᒥᓂᔅᑕᐃᑦ ᐅᖃᓯᖏᑦ 
126-1(6) ᐊᒻᒪᓗ ᐱᔪᒪᔪᒍᑦ ᐅᓂᒃᑳᓂᒃ ᑲᔪᓯᓂᐊᕐᓂᑎᓐᓂᒃ, ᓈᒻᒪᒋᔭᐅᖁᓪᓗᒋᑦ ᐅᓂᒃᑳᑦ. 

ᐅᖃᖅᑎ: ᐱᒋᐊᖅᑎᔅᓯᓯᒪᔪᖃᒻᒪᑦ. ᐊᐃᑉᐲᔪᖃᖅᑲ ᐱᖁᔨᕗᖔᕈᒻᒧᑦ. ᐊᐃᑉᐲᔪᖃᖅᑳ. ᐊᕐᕚᓪᓗᒃ. 
ᐱᒋᐊᖅᑎᑕᐅᓯᒪᔪᖅ ᑲᔪᓯᒍᓐᓇᖅᓯᕗᖅ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᒋᐊᖅᑎᑕᐅᓯᒪᔪᖅ ᑲᔪᓯᕗᖅ. ᑲᑎᒪᔾᔪᑎᒃᓴᖅ 
21, ᐱᖓᔪᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᐱᖓᔪᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
22, ᑲᑎᒪᔾᔪᑎᒃᓴᐃᑦ, ᑎᑎᕋᖅᑎ ᑯᐊᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᖅᑲᐃᑎᔾᔪᑎᑐᐃᓐᓇᖅ ᒪᓕᒐᓕᐅᖅᑎᓄᑦ ᐅᓐᓄᒃ 7-ᒨᖅᑲᑦ 
ᖃᓄᐃᓕᐅᕈᓘᔭᖅᑐᖃᕐᓂᐊᕐᒪᑦ ᐱᖑᐊᕕᒻᒥ, ᐱᒋᐊᕐᓗᑎᒃ ᓴᓇᔭᐅᒐᕈᓘᔭᕐᓂᒃ ᑕᑯᒃᓴᐅᑎᑦᑎᓗᑎᒃ. 
 
ᖃᐅᑉᐸᑦ ᐅᓛᒃᑯᑦ 9-ᒨᖅᑲᑦ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓛᖅᑐᑦ ᓄᓇᒥᐅᑦ ᑐᔪᒻᒥᕕᖓᑕ ᑲᑎᒪᕕᐊᓂ. 
 
ᑲᑎᒪᔾᔪᑎᒃᓴᐃᑦ ᐱᖓᑦᑎᕐᒧᑦ ᔫᓂ 4, 2003: 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 34 

• ᒪᓕᒐᒃᓴᖅ 38 

• ᒪᓕᒐᒃᓴᖅ 39 

• ᒥᓂᔅᑕᐃᑦ ᐅᖃᐅᓯᖓᑦ 126-1(6) 

• ᒥᓂᔅᑕᐃᑦ ᐅᖃᐅᓯᖓᑦ 164-1(6) 

20. ᑲᑎᒪᔨᕋᓛ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᐅᖃᕆᐊᖅᑲᓐᓂᕈᒪᑐᐃᓐᓇᖅᑐᖓ ᒥᔅᑕ. ᑯᕐᐊᒃ ᐅᖃᐅᓯᕆᕋᑖᖅᑕᖓᓂᒃ, 
ᓂᐅᕕᕋᑦᑎᑦᑎᓂᖅ ᓴᓇᕈᓘᔭᖅᓯᒪᔪᓂᒃ ᐅᓐᓄᒃ 7-ᐸᒥ ᐱᓐᖑᐊᕕᒻᒥ. ᐊᒻᒪᓗ  ᒪᒃᓖᓐᑕᐅᖅ ᐅᖃᖁᕋᑖᕐᒥᒻᒪᖓ 
ᐱᐊᓂᒃᐸᑕ ᑕᐃᑲᓂ ᑮᓇᐅᔭᐃᔭᕐᓂᐊᒻᒪᑕ ᓈᓚᐅᑎᖃᕝᕕᒻᒧᑦ ᑮᓇᐅᔭᓕᐅᕋᓱᐊᕐᓗᑎᒃ. 
 
ᑲᑎᒪᕕᒃ ᓄᖅᑲᑲᐃᓐᓇᖅᑯᑦ ᐱᒋᐊᕐᒥᓗᑎᒃ ᐱᖓᑦᑎᕐᒥ, ᔫᓂ 4, ᐅᓐᓄᓴᒃᑯᑦ 1:30-ᒥ. 
 
ᐃᖅᓱᒃᑎ. 
 
>>ᑲᑎᒪᕕᒃ ᓄᖅᑲᑉᐳᑦ 6:13-ᒥ ᐅᓐᓄᒃᑯᑦ. 

